
ФӘНИЛІК ДРАМА

(2500 рубаят)

(аннотация)


Арғынбай Бекбосынның бұл төрттағандар кітабының бірінші, екінші дәптерлері 1998 және 2001 жылдары «Мың түрлі ой», ал одан кейін үш дәптерден, яғни 1500 рубаяттан құралған кітап «Фәнилік драма» деген атпен 2004 жылы шығып, оқырмандардың ыстық ықыласына бөленген болатын. Назарларыңызға ұсынылып отырған мына кітапқа автордың соңғы он бес жылдай уақытта жазған бүкіл бес дәптер яғни он мың жолдық рубаяты топтастырылып отыр.


Бастауын Шығыс поэзиясы жұлдыздарынан, оның ішінде, әсіресе, Омар Һәйям (1048-1131) сынды алыптардан алатын өлең-жырдың жалғыз шумақпен-ақ Ғалам дейтін ғажайыптың, Өмір атты кереметтің, Дәуір дейтін дәулескердің кейбір сыр-сипатын, олардың ең басты тұлғасы – Адамның жанындағы, құбылып тұрар қоғам өміріндегі қым-қуыт  құбылыс-қатпарларды ашып тастайтын қуатты да сиқырлы түрінің қазіргі қазақ руханияты бағында да орнығып, өсіп-өркен жаюына еңбек сіңіруімен бірегейлік сипатқа ие бола бастаған қаламгердің философиялық-лирикалық туындылары терең де нәрлі, қай-қайсысы да көңіл толқытып, ойға шомдырады. Фәнилік сана-сезімнің – ізгілік пен зұлымдық, Махаббат пен Ғадауат мәңгілік майданының поэтикалық антологиясы іспеттес дүниелер шыншылдығымен, көркемдігімен, түйіндерінің тосындығымен тәнті етеді. Бүгінгі парасатты оқырманға керегі де осы емес пе...

АЛҒЫСӨЗ ОРНЫНА 
(«Фәнилік драманың» «Мың түрлі ой» деген атпен шыққан алғашқы кітаптарынан)


... Арғынбай жинағының аты затына лайық – «Мың түрлі ой». Ой болғанда да оқырманды енжар қалдырмайтын, терең толғанысқа шақыратын толымды философиялық ойлар.


... Сонымен, жинақтағы төрттағанның көптен көбі желісті де келісті...


Қараңыз: 


«- Кешір, қалқам, өзіңе көп қарадым,


Қарап алып біртүрлі боп барамын...


Қоңыр күзде көктемді аңсаттың-ау!..


Бұдан басқа айтарым... жоқ, қарағым...»


Мінсіз кесте! Сарабдал сабырмен айтылған сырлы, сиқырлы сөздерде біртүрлі бір нәзік діріл, құпия астар бар.


«Күміс түнде аспаннан Ай қарайды,


Ай сәулесі тастарда тайғанайды...


Бір жас бейбақ жуынса көз жасына,


Бір жас сері серігін аймалайды».


Бұл шумақ та сондай. Оның үстіне бұл – жырға айналған сыр және сол сырды дәл жеткізіп тұрған ауызекі сөз ғана емес, сөзбен салынған сурет: «Ай сәулесі тастарда тайғанайды...» Мұндай сұлу суретті нағыз суреткер ғана сала алады.









   Зейнолла Қабдолов,









   академик-жазушы,









   1 маусым, 1998 ж., Алматы.


Арғынбай әуелі Омар Һәйямды қазақша сөйлетті. Омарды Арғынбайдан бұрын аударған Қуандық Шаңғытбаев сияқты ақындар бар. Ал, Арғынбай «Шығыстың жеті жұлдызының» бірінің мәңгілік мұрасын мейлінше молынан тәржімалап шықты.


Омардың рухы содан өзін қолдады ма, кім білсін, енді Арғынбайдың өзі де төрттағандар жазуға кірісіпті. Міне, мына «Мың түрлі ой» - соның жемісі... Арғынбай төрттағандарына зер сала жүріп, оның заман мен адам туралы философиялық-лирикалық толымды толғау үстінде екенін байқадым.


Төрттаған дегеніміз төрт-ақ жол. Төрт жол өлеңге белгілі бір ойды көркем бейнемен сыйдыру тіпті де оңай шаруа емес. Хас шеберлікті керек ететін іс.


Білмеймін: кім періште, кім айыпты,


Кім нені олай ұқты, былай ұқты...


Бірақ та бір ақиқат: ұлтын сатқан


Тозақтың ең төріне ылайықты!..


Ұлтын сатқандар дәл қазір де арамызда жүр. Олар туралы жазылып та жатыр. Ұзақ-ұзақ мақалалар, публицистикалық шығармалар аз емес. Ал, бірақ сол опасыздардың түптің түбінде тозақ төрінде шыжғырылатынын төрт жолға сыйдырған ешкім жоқ.


Арғынбай рубаяттарында мұндай ұтымды ой-толғамдар толып жатыр. Бұл кітап сонысымен де құнды деп ойлаймын. Жолы болғай!..








       Шерхан МҰРТАЗА







       Желтоқсан, 2000 жыл, Астана.


... «Ғибрат» деген сөз аузыма тегін түскен жоқ. Сонау Рудаки заманында-ақ өзінше өлеңдік түр ретінде танылып, Омар һәйям тұсында шырқау биікке самғаған рубайилардың жанрлық басты ерекшелігінің өзі осы ғибраттық мәні бар терең пәлсафаға бейімдігі ғой. Бір ғажабы – рубаяттардағы ғибратшылдық пен пәлсафашылдық жымдаса өрілетіні сонша, одан ешқашан ашық дидактизм аңғарылмақ емес. Бұның бар сиқыры – айтылар ойдың да, түйілер түйіннің де адам тіршілігінің тамшыға сыйған тұтас табиғат көрінісінше сығымдалған суреттері ұтқыр да бейнелі сөз орамдарымен берілу мүмкіндігіне қол жеткізетін шеберлік сырында жатса керек. А.Бекбосын осыны жете түсінген және тәп-тәуір меңгерген. Ауық-ауық қайырылып, ұлы Омар бабасына мінәжат ете беретіні тегін емес.


Жарқын даңқ пен масқаралық болмаса да біртұтас,


Екеуі де – тек санада орнатылар құлпытас.


Сәулетшісі, мүсіншісі - өмірбақи өзіңсің,


Орнатушы – ел зердесі жалғандыққа ғұрпы қас.


Немесе,


Күншілдер көп күйдірген, - білем, - ерсің!


Кек алсам, деп те кейде түнерерсің.


Күншілдің күні де түн, түні де түн,


Қайтесің, түндерінде жүре берсін...


Осынау шып-шымыр шағын миниатюраның әрқайсысы-ақ бір-бір новелла сюжетін арқалап тұрғандай емес пе?! Әрқайсысында бір-бір характер бар. Әрқайсысы бір-бір тақырып: кеңейтіп әкетіп, әдеп, ахлақ ыңғайындағы мақала жазам десең де, пәлсафалық тұрғыдан пікір қозғаймын десең де, жарап тұр. Егер бес-он шумақтан тұратын, бірақ іліп алар түйірі жоқ өлеңсымақтар да болатынын ескерсең, айтары мол шымыр төрттағандардың әр тармағына сіңген ақын маңдай терінің бағасын пайымдай бастайсың.


Әсілі, өлеңге пікір айтудан қиын ештеме жоқ. Әрбір сәтті теңеу, метафораны, әрбір ұтқыр ой, тосын суретті шетінен тізіп, таңдай қаға беру - әдеби сында пайдаланып жүрген ең оңай әдіс. Бірақ, ол парасатты пікір де, сындарлы ой да бола алмайды. Ең абзалы - өлеңнің өзін оқу. Жақсы өлең де жақсы ән іспетті ғой, ән қасиетін қайтіп талдарсың. Талдаған күнде ол ән сыйлаған ләззатты сыйлай алар ма?! Өлең де сондай эстетикалық нәзік категория, оның бар әдемілігін де, өмірлілігін де тек оқу арқылы түйсінесің.


Мұны қозғап отырған себебім – «Мың түрлі ойда» айтары мол, экспрессивтік мәні күшті, ой мен сезімге құрылған шумақтар көп-ақ. Анаусын да нұсқап көрсетіп, мынаусын да нұсқап көрсетіп, риза көңіліңді көл-көсір ақтарғың-ақ келеді, бірақ, оны жағдай көтере ме?! 


... Арғынбай өлеңдерінің көзге алдымен шалынар ең басты қыры – оның қоғамдық - әлеуметтік тіршілікке жіті үңіле алуы дер едім. Мұнда, әсіресе, біздің тіршілігіміздің соңғы он жылы шеңберінде белең алған әрқилы сықпыты ашық көрініс берген. Әр шумақта, әр жолда шашырап жатқан қым-қуыт ой-пікірлерден дүниеқоңыздыққа, ынсапсыздыққа, қаныпезер қаскөйлікке, сатқындыққа – осылар секілді толып жатқан, бүгінгі замандастар бойынан бүркеусіз, ашық әрі жаппай байқалып жүрген, кісілікке жат жәйттерге және осыларды туындатқан әлеуметтік жағдайларға деген ішкі қарсылығын аңғарар едік. Ақын, әлгі егемендікпен ілесе жеткен, әлеуметтік тіршілік себеп болып, бақылаусыз етек алуға айналған құбылыстарға жиренішпен қарау арқылы өзінің моральдық бейнесін де сомдайды, оқырман көзқарасына да ықпал жасайды. Ең бастысы – бүгінгі қоғамдық-моральдық бейнемізді бүгінгі буын ғана емес, келешек ұрпақ та дәл танитындай етіп қашап соғады.


Ақша – бүгін бәрі де: махаббат та,


Қасірет те, шаттық та, шапағат та!..


Әмірімен ақшаның қан ағады,


Ақшаменен шығып тұр атақ, ат та...




  * * *


Жұрт байғұстың демесең аман басы,


Өзіне емес, бұйырды-ау арамға асы!


Бір жалмауыз жемін ап тайып еді,


Қайта шапты жебірлер «командасы!»


Қазақ тіршілігінде кең орын тепкен әлеуметтік-ахлақтық кейіп осы болса, «отаным, елім, тілім, мәдениетім» - деп еңіреген ерлеріңнің алдынан көлденеңдейтін ездіктің сиқы мынау:


Ел «тілім» деп тіріле бастағанда,


Кәрі сайқал Сатқындық басты амалға:


өзге тілде сөйлетіп өз баласын,


Қазақ тілін үйретпек басқа адамға!..




   * * * 

Намыстың құны – бізде қара бақыр!


Сенбесең, серт те берем, қара да тұр:


Өз тілін өзге тілмен буындырып,


Қарашы, мына ел қайда бара жатыр?!


Бұл жолдар Арғынбай қаламына тегіннен-тегін ілікпесе керек. Ел қолына егемендік тізгіні тигеннен бертінгі жерде ол екі мәрте халық қалаулылары қатарында жүріп, туған халқының ұлттық мүддесіне қатысты мәселелер төңірегіндегі қым-қуыт айтыстар тұсында шеке тамыры білеулене кеңірдек созысқан санаулы азаматтардың бірі. Көзі жіті, қаламы жүрдек тәжірибелі журналист сол тұста ойшыл ақынға айналып, қоғамдық баспалдақтың жоғарғы сатысындағы пысықай топтың қалың ортасында жүріп, алуан-алуан құйтырқыны іштен бақылап, түңіле түйген ойлары ғой бұлар. Және олар шетіне шығармастай көп-ақ:


Түзуге түкіріп ап «бәлем!» демек,


Біз байғұс қисық айна - әлемде ме ек?


Өтірік өрлеп жатсын – үндемейміз,


Ал шындық үшін ылғи дәлел керек!




 * * * 


«Саясат?.. Түрме ме ол ой қамайтын?..


Мүмкін, ол ойын шығар ойнамайтын?..»


Деп жүрсем – арсыз арбау, қулық екен,


Бір емес, мың құрығың бойламайтын.


Жақсы айтылған дәл түйін! Әйтсе де Арекең әмсе бүйтіп кесіп айта бермейді. Көп ретте айнала төңірегіне сын көзімен ойлана үңіліп, көрген-білген, аңғарған жәйттерін қаз-қалпында оқырман алдына жайып тастайды, сонан соң үкімін өзің айт дегендей жыр жолдарын сауалмен түйеді. Ал ол сауалдардың түртпектемейтін тұсы шамалы: қоғам тіршілігі, адам болмысы, әлеуметтік жағдай, имандылық, кісілік, обал, сауап, махаббат, ерлік, ездік, ізгілік, зұлымдық, жастар тәрбиесі, азаматтық парыз... – міне, түгел аталмаған тақырыптар сорабы осындай болып келеді. Жұмбақ сауалдың бәріне жауап тауып беру – ақынның міндеті емесі белгілі. Ол кейде өзін толғантқан жәйттерге көзқарасын білдірсе, кейде оның мәнісін іздеп, көп ретте таба алмай күңіреніп отыратын жайы бар. Сонысымен ұтады. Бүгінгі таңдағы оқырман – тісі шыққан оқырман, оған бәрін шайнап беріп отырудың қажеті жоқ. Өзгеге қарағанда ақын көзі - әрқашан көргіш, ақын жүрегі - әрқашан сезгіш, сондықтан да қайсыбіріміз елемейтін, қайсыбіріміз аңдамайтын қисынды-қисынсыз тұстардан әлеуметтік-психологиялық қайшылықтарды қалтқысыз табады да, бір-ақ ауыз сөзбен, бір-ақ ауыз түйінді оймен нұсқай салып, пешенесіне тағдыр жазған міндетін – ақындық міндетін өтейді.


... Әсілі, Арғынбайда жадағай шумақтар жоқтың қасы. Әр шумақ түгіл әр жолы жүк арқалап тұратын реттер көп. Қай өлеңін оқысаң да, ақын үнемі – ой үстінде, толғаныс үстінде. Айтатыны - әмсе, ел қамы. Әрі оны туған ұлтының мүддесі тұрғысынан қозғайды. Жүрегі қан жылап қозғайды. Сондықтан да ол - әрі ойшыл, әрі лирик ақын ретінде танылады.


Шындықты күлбілтелемей, қасқия қарап тұрып айту да – ерлік. Ақын ерлікті өлеңмен жасамақ, оқырманының өлеңімен жігерлендірмек:


- Сені біреу жұбатып жақ ашты ма?!


Жан жарасын жазам деп жаласты ма?!


Жігіт болсаң – жігерді міне шауып,


Қайғы-мұңды қамшының ал астына!

 


     * * *

Қаншама рет жағадан алды сайтан,


Сайтандарға сан рет қарғыс айтам!


Жұлқысуға зұлыммен уақыт берген,


Ұлы Тәңір – Аллама алғыс айтам!..

 


     * * *


Тығылмай қуысына сай, тасаның,


Жекпе-жек шықсын – шыдар қай қасабың?!


Бұ дүние тарлық етсе, о Зұлымдық,


Бәрібір о дүниеде шайқасамын!


Бұндай шумақтарды оқығанда, жайшылықта мейлінше сыпайы да ұстамды, мәдениетті азаматтың ар, намыс, ұлттық мүдде тәрізді ұлы мәселелер тұсында күрт жоталанып, қайратты күрескерге айналып жүре беретін өзімізге таныс мінезін елестетеміз. Күнделікті қоғамдық-әлеуметтік тіршілікте көріп жүрген алуан түрлі қайшылықтар мен әділетсіздіктер ақынды жасыта алмағанын, қайта жігерін шыңдап, зұлымдық атаулыға қайыспай қарсы тұра алар күрескер тұлғаға айналдыра түскенін аңғарамыз...

Сөз аяғында әдейілеп айта кетер бір жәйт  - ақынның эстетикалық талғамы мен ізденіс жолындағы толғауы, сөз сұрыптауы өзгеше әдемі үйлесім тапқандығы. Омар һәйямға арналған шумақтар мен өлең туралы ойлары белгілейтін кредосына өз туындылары толық жауап береді. Кітапқа енген мың шумақ-ой тұрғысынан да, сөз, образ, ұйқас тұрғысынан да бірін-бірі қайталамайды, үнемі алдыңғыдан өзге жаңа пікір, сартап болмаған соны жолдар ұсынады. Ұқсас ойлар ұшыраса, ол бұрынғы бір пікірді басқа қырынан толықтыратын ойлар болып келеді. Біз, әсіресе, осыған риза болдық.









Марал Ысқақбай,








жазушы, Алматы. 2003 жыл
БІРІНШІ  ДӘПТЕР






      Өлең толғап, өтер болса өмірің,
Көркем жазып, судай тассын көңілің!

Қожа Ахмет Иасауи

1

 Бөпеге  құрсақтағы  қонған  бүгін,

 Шыбын жан кімнің жаны болған бұрын?

 Тағы да кімге барар сол аманат?..

 Білмейміз...  Алла білер  ол мәңгі ұғым...

2

-  Жап-жассың,   әдемісің  әдеміден, 

Пейіштің   келгендейсің   әлемінен!

Неге  ыстық болдым  саған?.. Әлде  сен,  сен... 

Жастықтың ең  ақырғы  сәлемі  ме  ең?..

3

Күз-өмір   еткенменен   бізді   еріншек, 

Көргенмен  жас   күндердің  іздерін   сеп, 

Ұлы һәм ұры сезім  азаптайды, 

Оятқан  опасы  жоқ  қыз-келіншек!..

4

Қайтадан ел болар ма ек Түркі деген, 

Баяғы  бабалардай күркіреген! 

Күштінің  күлі  күнде  көзге  түсер, 

Құдай-ай,   әлсіздікті  кім  тілеген?!

5

· Тоқтар  ма зұлымдықтың өрлегені? 

Айтарсың  айқай  салып  елге  нені?..

· Әлі  де  ізгіліктің арқасы  ғой,

 Қиқулап   қияметтің  келмегені...

6

-   Алақтама,   антұрған,   шен-шекпенге! 

Сәлем  берсең  -  бер  тегіс,  ең шеттен де.. 

Сәлем  -  сөзі Алланың,  сенің емес.

Ал Ол  пейлін пендеге  өлшеткен  бе?!

7

Адамзат  бүйте берсе оңбас тегі! 

Жауыздық бірге туар жолдас па еді?!.. 

Сүрсе  өмір  екі  дүниеде  бір  мезгілде, 

Тозақтан  қорқып  мұндай болмас  па еді?

8

Болсаң да бір дәуірдің жігіті нар, 

Тасыған  мына өмірің түбі тынар. 

Көлеңке   түсірмеші   кейінгіге, 

Құдайдан олардың да үміті бар.

9

Қалдырмай құдай қосар  жарға түгін, 

Көп бикеш беріп жатыр жалға түнін. 

Қайдасың  сұлу  һәм  пәк  періштедей, 

Қыздары  анау кезгі Алматының?!

10

"Ә"  десе-ақ  өзімізге  ақырыстық, 

Ал жатың ішке кіріп жатыр іс қып. 

"Өзекке  тепсең  өзің  кетпейді"   деп, 

Жатыңды  жарылқау да -  нақұрыстық!

11

Жол кесті боз қыраулы күз,  белес кеп, 

Тәңір-ау,  кеше сәби біз емес пе ек!.. 

Кей-кейде   елегзисің,   көкшалғында 

Жүгірген  бір  өрімтал  қыз  елестеп...

12

· Жастықтың жалынымен тасу барда, 

Шал-шауқан шамырқанса - ашуланба. 

Басыңды  и  ақсақалға.  Өйткені  оның 

жүйкесі  қалған  қиын  асуларда...

13

Шығармай іш  күйіктен  сыртқа қылау, 

Жетіппін жер ортасы  - жұртқа мынау. 

Жарқылдап жүру де жоқ,  күлу де жоқ, 

Көңіл  пәс,  жүрек жара,  мұртта қырау...

14

Жазғы түн.  Сондадағы тоңады бой, 

Қайтадан  өткен  күннен  оралып  ой. 

Көз  тігер  көктегі Айға  жетім  көңіл... 

"Не пайда о да Күннің боданы ғой!"

15

-  Ей,  досым,   қайтесің  сол  асқандікін!.. 

Кел үйге,  саған бейіл бастан бүтін. 

Шалқиық баяғыдай,  уайымдама 

Кетсе  де  тастап  мына  аспанды  Күн!

16

Қалдырып қалжыратқан қала шуын, 

Сағынып  саған  келдім,  Қарасуым!.. 

Әй,  бірақ,  тағы  қаңғып  кетемін-ау, 

Өмірдің асардай-ақ бар асуын...

17

Адалдық мәңгі  айнымас  сыйлас  деп  ем, 

Әділдік  жамандыққа қимас деп  ем,   

Бәрі  де  далбаса  екен...  Енді  неге 

мен  бейбақ қиянатқа қиғаш  келем?..

18

Бір  сезім  қос  жүректе  бірге  есейіп, 

Есті  алды!..   Ұялмашы,  тілдесейік?! 

Ұяттан  сәл-пәл аттау ауыр  боп па, 

Еткеннен   іңкәрлікті   күнде   шейіт?..

19

Кісіге кез  болса Ажал  бұрылысы, 

Бұрылар тұрса да алда тұнып ісі. 

"Сана" атты бір кең Сарай салғым-ақ бар, 

Қорқам  тек  бітпейді-ау деп  құрылысы...

20

· Қартқа қара,  сүйреткен  құр  сүлдесін, 

Тойынған  топ  мұңлықтың білсін  несін. 

Таяқ емес,  таяныш өзің болшы, 

Ол да ата ғой,  қарағым...  Күрсінбесін.

21

Қыз  -  көздің  қашаннан-ақ құрты  дейді, 

Қызығар  күллі әлемнің  жұрты дейді. 

Кім  білсін,  рас  шығар...  Бір  анығы: 

Қыз біткен  Махаббаттай нұр тілейді!

22

Болса да бақытсыздық бастан анық, 

Өксисің  жаңарыңа  жас  қамалып. 

Бір  сәтке бақытты боп көру үшін, 

Бар амал-жасау ма тек масқаралық?..

23

· Сіңірдің қара атты да, боз атты да, 

Сыпырдың бұ затты да,  о затты да. 

Жолың боп тозақ жаққа барып жатсаң, 

Сен,  кәпір,  тонайсың-ау тозақты да!

24

Қолыңда болсын  мейлі  Жер  кіндігі, 

Ашылсын  әміріңмен  ел  түңдігі –   

Құдірет  емес  оның бәрі,  бәрі, 

Құдірет  -  өз  ойыңның  еркіндігі!

25

Алсаң да тас төбеңнен құйып құтты, 

Қалса да патша тағы тиіп тіпті -

тасыма.  Бір шайнамдай миың болса, 

Өлшеме  бақ-дәулетпен   биіктікті!

26

Жүзінші атам аты?..  Түркі аттары 

шығар-ау...  Қандай еді тұрпаттары? 

Сымтас боп тұр ғой мұртты баһадүрлер... 

Олар  -  мен,  мен  секілді ұрпақтары!

27

Сұрасаң қыры-сырын  түрлі істердің, 

Адамы алыстағы тұрмысты елдің: 

"Уақытты  бос  өткізу  -  қылмыс"  дейді... 

О сұмдық,  онда мен  де  қылмыскермін!

28

Мейрімділік  жағынан  бос  тұр  безбен... 

Жабайы  аңға ұқсаймыз  тас,  қыр  кезген. 

Біреуді  біреу  мүлде  жақтырмайды, 

Біреуге  біреу  қарап  қасқыр  көзбен...

29

Деп  жүріп  "анау менен  құрыды,  ықты", 

Дәмету дәлелдеуден ірілікті  -

Жауыздық!..   Жақсылығын  жасап  кеткен 

шын ірі өлген  соң да ірі,  мықты!

30

Біреуге  біреу бірден  ұнау барда, 

Бола ма махаббатты бұғаулауға? 

Күнә  ма сүйсең жарын басқа адамның?.. 

Неге өмір тартады бұл сұрауды алға?

31

-  О  миссис,   Сіз  перизат  секілді  еңіз!.. 

Оянған  сезім-оттың  өтінде  біз 

сырлассақ-сый  екен  ол  Тәңір  берген!.. 

Ал  бүгін...   Жердің  екі  бетіндеміз...

32

Бұрылып  кеттің...  Суып қалғандық па?. 

Өзің шеш  сені аңсаған  арманды ұқ та. 

Сүймесең  сүйме...   Бірақ  ұйретпеші 

жалтартып жанарыңды жалғандыққа!

33

Қазақтың тарихында сойқан сыз бар, 

Ұлт  үшін  жүрек  түгіл  жотаң  сыздар... 

· Ей,  Алаш!  Сыйластықта қара алдымен: 

сыйлай ма Отаныңды отансыздар?

34

Пайғамбар  о  дұниеден  келсін  мейлі, 

Нақұрыс  "өзі  сәлем  берсін!"  дейді... 

Елінің  етін  жеген  есуастар, 

Бүгінде   кемеңгерді   менсінбейді!

35

Сілтеніп балта біткен адалдыққа, 

Қашанда бір шабуыл Адамдыққа!.. 

Неліктен  біз  осылай  болдық екен, 

Әлде біз Тозақ жақта жаралдық па?.

36

Таза арым,  ештемеге ұялмаймын, 

Ішімде  неде  болса қиял,  қайғым... 

Намыссыз  болу әлде  керек  пе  еді?.. 

Әйтеуір көп  ортаға   сыя  алмаймын...

37

· О Алла,  елімнің бер амандығын, 

Қазақы  қалпын  қайтар,  адамдығын. 

Азаттық желі  сөгіп,  жұлып  кетсін, 

Басқаның  жамап  берген  жамандығын!

38

Аңсатса  алыстағы  ауыл-мекен, 

Ұқсас  боп  кеткендей-ау қауым  бөтен: 

қарашы алаш,  апач  егіздей ғой, 

Қаратау,  Колорадо бауыр ма екен?..

39

"Ол да адам.  Тек басқалау жаратылған...”

Десек  те  танбайды әйел  қаратудан. 

Өйткені     ол  өртеу үшін  жүректерді 

Алауын Махаббаттың ала туған!

40

Үнің  де  деп  тұрғандай  "ғажап  үнді  ұқ", 

Сөйлесең  сөзің  қандай  наз,  әзіл  ғып!.. 

Көзің  де  неткен  нәркес...   Бірақ,...   мұзсың, 

Сендегі  бардың  бәрі  -  әзәзілдік!

41

Деуменен  "неге  ол  мені  жақтырмайды?", 

Бас қатып жүргенде амал таптым жайлы:

· О байғұс баяғыда-ақ өліп қалған, 

Әйтпесе  ол  жақынын  жат  қылмайды!..

42

· Тұсауын махаббаттың қияр шақтың 

алдында болма,  жаным, ұяң, сақ тым. 

Жасашы жаңа қадам...  жақындашы... 

Мен  болсам  сенен  де  өткен  ұялшақпын!..

43

· Түс  көрдім.   Ол  түсімде  Сені көрдім.

Даусыңды  жеткізбеді  демі  желдің...

Қамықпа,  мен  өзіңде тұрғам  жоқ па, 

Сен  болсаң сен соңыма сеніп  ердің.

44

· Жанымды  сар  сағыныш  -  жейді  сезім,

Боркемік  боп  кеттім  бе деймін өзім... 

Кейде,   анам,   тірілгендей  көрінесің, 

Өзімнен   ұшқындаса  кей   мінезің...

45

Өмірдің  мәні  не  осы?  Түк  ұқпадым... 

Жұмысың,   күліп-ойнап   тыныққаның? 

Өткінші ол!..  Мәңгілік  бір мұра жасау? 

Сұмдық  қой!..   Қойшы,  әзірге  ұмыт  бәрін!.

46

-   Мәскеуді  Долгорукий  орнатқан-ды...

· Ол рас...  бірақ бізден жол, дақ бар-ды:

Батумен арғы бабам барып шапса, 

Бауыржан-Көкем  менің қорғап  қалды!

47

Көрмейсің  апачтағы  бетті бөтен... 

Бұл жерді қашаннан  ол етті мекен? 

Ертеде Азиядан  бір атамыз 

Атлантты  аттап өтіп кетті ме екен?..

48

· О Батыс,  білімдісің,  қуатың мол, 

Сенде көп төрткүл әлем қуатын жол. 

Шығыстан   шыққандығын   өркениет 

ұмытпа.  Ендігісін  туатын да  -  ол!

49

Сағындым сардаламды.  Қайда қыр,  ән?! 

Жел  жетпес  Қордайдағы  қайда құнан?! 

Жалықтым Америка жұмағынан, 

Жалықтым жұлдызды ала байрағынан...

50

Жалған  -  от.  Жалғандықтан тұтанады үй, 

Дау болса жалған сөзбен ұта ма би... 

Бар  сөзің  шындық  екен,   шырақ  екен, 

Айналдым  әруағыңнан,   Мұқағали!

51

Қайсыбір сыйламаған халық тілді, 

Жоюға өзін өзі барып  тынды. 

Қазақша  сөйлемейтін  қазақ  көрсем, 

Оллаһи,  жиіркенем!  Жалықтырды...

52

· Көзіңе  көз  жасынан бұлақ тұнып, 

Бір  сырды  айтып  едің  жылап  тұрып, 

Мен  сені  содан  кейін  сүйіп  кеттім... 

Адамды  жарқ еткізер  бір-ақ қылық!

53

Қу  тағдыр  кейде  мәз  ғып  шуақ  күліп, 

Долданып  кейде  қанша құлатты  ұрып! 

Білместен  оның  осы  сайтандығын, 

Өтерміз  өлгендікті  бір-ақ  біліп...

54

· Жұмақ қып ек қой ол түн жалғанды шын, 

Япырай,   ұмытып-ақ  қалғанбысың?!.. 

"Басқамын"?..  Рас,  қалқам,  рас шығар... 

Онда сен...  жаңа туған арманбысың?..

55

· И... иә, сен... маған мылтық оқтапсың ғой? 

Сыртымнан  жүргенің де оттап  -  шын ғой?!. 

Сен  итке дос  екен деп  бірдеңе  айтсам,   -

Айт,   кәне!..   айт!..   Өзімді  соқпақсың ғой?!

56

· Жан  едің ғой,  жарығым,  жарқылдаған, 

Періштедей  қанатын  алтындаған! 

Жүзің  сынық...   жұқарған  Ай  секілді... 

Кімнің  білген,   беу,   шіркін,   парқын  ғалам!

57

Мен төртте едім соғыс басталғанда, 

Қар емес,  қаһар жауған  аспаннан да. 

Неге өксік  қысады әлі?..  Сол қаһардан 

мұз болып  ақпай көзден жас қалған ба?.

58

Теберік  анам:   "Көрсең мүрделерді 

Әруаққа құран  оқып  жүр"  деген-ді... 

Оқимын.  Ал  Бекбосын  -  қай  төмпешік?.. 

Орнатсам орнатамын кімге белгі?..

59

· Үһ,  Алла!..  Сейілтші  түн-түнегіңді, 

Түнегің  қысып  кетті  жүрегімді! 

Бұлтта да жарқылдап жай ойнайды ғой, 

Жіберші маған бір жай -  бір еміңді!..

60

Өкпелеп  насыбайдың  атымынан, 

Жау тауып жаны  жақын  жақынынан 

жүргенге,  о Жасаған,  ой бере  гөр, 

Опырып  бір  ойшылдың  ақылынан!..

61

Адамзат -  ақ пен сары,  қара -  бәрі, 

Тегінде бір отбасы балалары. 

Сондықтан  құжатсыз-ақ  ұмытпаған, 

Ұлт біткен Адам Ата, Хауа Ананы!

62

Қиянат қиып түсіп  қаусаса адам, 

Дейсің  бе  әділдікті  аңсамаған. 

Кім қарсы бас алса да әділ семсер... 

О,  бізде...  оған  дейін  қанша  заман!..

63

· Мың  кісі  кездессе  де  ұнамаған, 

Кең болғын,  кесірге де шыда,  балам. 

Өлшесе  адамды адам  өзіменен, 

Жаралу керек онда бір-ақ адам!

64

Біреулер - түу жаралған тұстан бүлік, 

Біреулер  -  қылығымен құсқан  былық. 

Болар ма ек әлдеқашан ойран-ботқа, 

Болмаса бір қасиет  - ұстамдылық!

65

Туғанда кім тағдырын алды айыра?! 

Сондықтан  кез болсаң да қандайына, 

Өшірме рух отын! Ал ажалды 

жазған жоқ  жалғыз сенің маңдайыңа.

66

Жастығым  атқызғанда ақтөс  таңын, 

Жыр жазып одан ләззат,  бақ тоспадым. 

Япырмай,  елден ұят болмас па екен, 

Алпысты алқымдап ап ат қосқаным?

67

Әпенде...  Америка,   мына  халық: 

әдеппен  жол  береді  тұра  қалып!.. 

Ал   бізде...   әдептіміз   әдепсізден 

жатамыз  әжептәуір  "сыбаға"  алып...

68

· Дертімнің болды  һәйям  сөздері  емі, 

Білесің  аударғаннан  өзге  нені?

· Тараздан сұлу сүйіп  мың жыл бұрын, 

Дүниеден  өткен  Омар...   жездем  еді...

69

Замана  өзгерді...   Ол  түсінікті... 

Ел  арып,  аз  ғана топ ісініпті. 

Сол топтың жастарына жан ашиды, 

Білместен  кетер  ме  деп  кісілікті...

70

"Ездік!"  деп  зұлымдықты  байқаған  құр –

Алыстым.  Бой бермеді сайтан алғыр! 

Сонымен   егескенде   қасақана 

Фәниге  келсем  бе  екен  қайтадан  бір?!

71

Күндердің  бірі  қызық,   сарсаң  бірі, 

Ал  өмір  -  сол күндердің ән  сандығы. 

Әй,  бірақ,  оның хоры оңар ма екен, 

Тұрса ән сап аярлардың ансамблі?..

72

Өмірдің жібімеді-ау тоңы қалың!.. 

Білмеймін  тағы  несі  жолығарын. 

Білмеймін  тағы  қанша тозағы тұр?.. 

Білем  тек  бәрінің де  соңы  барын...

73

Соқырдың білу қиын болжап  сырын, 

Ал бақыт  -  соқыр құс қой.  Оңбақшы  кім? 

Есірді   ақкөзденіп   не   жексұрын, 

Көргені  -  тек  қасірет  көп  жақсының...

74

Қыз  мінез  ізгілігің  былай  қалып, 

Біттік қой  қараңғы  боп,  ылайланып! 

· О Алла,  бізге өшпейтін жарық керек, 

Жер  емес,  жүрсінші  анау  Кұн  айналып!..

75

Тағы да асық көңіл алып ұшсын, 

Жүректі  сүйген  жүрек  тағы  құшсын... 

Жарқ еткен  жай  оты ғой оның бәрі, 

Сен болсаң,  о Махаббат,  -  сағынышсың!

76

Бақ қонса,  тағдырыңның  соры  қалып, 

О,  онда оңғарылды жолың анық!.. 

Әй,  бірақ...  абай болшы,  жүрмеу үшін 

өзіңе  бөтен түсті жорып  алып...

77

Өкпе жоқ:  ата-баба алысты үздік. 

Мына біз  -  рухты  алған қарыс сыз ғып! 

Қайдағы  қаңғыбасқа бәйек  болған, 

Біздегі  бір  қасірет  -  намыссыздық!

78

Адамды адам етер тегі нелер?.. 

Махаббат! Онсыз рух семіп өлер. 

Жерден  Күн,  Жұлдыздан  Ай  жаса мейлің, 

Махаббат  - ең бірегей,  ең ұлы өнер!

79

Адамның,   мейлі,   елден  ерегіне, 

Ел  болып  елпеңдеудің  керегі  не? 

Пенде ғой ол да өзіңдей. Ал аярдың  

Жалпаңы - сатулы.  Сол себебі де.

80

Тығылмай  қуысына  сай,  тасаның, 

Жекпе-жек  шықсын  -  шыдар  қай  қасабың?! 

Бұ дүние  тарлық етсе,  о Зұлымдық, 

Бәрібір  о  дүниеде  шайқасамын!

81

Бұл сөзім  - жылау да емес,  күлкі де емес: 

болады-ау қайта келмес бұл түн елес... 

Қимасым,  сен  өзіме  айналсаң ғой!.. 

О Тәңір,  енді қайттім?!.  мүмкін  емес...

82

Мақтасақ ұлыны да  "Ұлы"  дейміз, 

Ақтасақ ұрыны да "Ұлы"  дейміз, 

Шын ұлы ұнатар ма ұлықтауды?.. 

Қашан  бәрін  құдайдың құлы дейміз?

83

Іс қылса жамандыққа ұрындырар, 

"Ұяттан  өлдім!"  дейтін  бұрынғылар. 

Маскүнем,  қаскүнемдер...   бәрі  де  жүр... 

Ұяттан неге өлмейді бүгін  бұлар?

84

· Осы  еді туысқанда  жөнді неме, 

Білмеймін  безді  бізден  енді  неге?

· Бастыққа туысқан  - тек үлкен бастық. 

Ұқтың ба?..  Ұқсаң,  байғұс,  елжіреме!

85

Тұрса да уақыт бізді тонағалы, 

Қимаймыз деп босқа ол жоғалады. 

Уақытты ұзартатын  азап қана, 

Рахатта ол қас-қағым бола алады.

86

Емеспін  асып  туған  асыл  берен, 

Сондықтан  күнәмді  де  жасыр  демен. 

Жақпады-ау бір  сөзім де...   Керек  пе әлде 

ойлауым  сенің  жармес  басыңменен?..

87

Аңыз  боп алаңдатқан елді бөтен, 

Ғарыштық  ете  ме  бір  Жерді мекен?

Әйтпесе   Әзірейілдің   әмірімен 

от  мініп О дүниеден  келді  ме  екен?..

88

Деп жүрсек  "бізді аспаннан жау ала ма", 

Тарапты ақымақтық ауаға да. 

Ұрпағын  көру үшін  қайта келсе, 

Тұншығып қайта өлер-ау Хауа Ана да!

89

Тірлікте тап болса да қалың қайғы, 

Деу бекер:  өзі өзінен бағым тайды. 

Уақыт  зая кетсе  -  жендетің сол, 

Ал босқа өтпесе ол  - жарылқайды!

90

Қара көз,  әппақ жүзді бір құралай, 

Жарқ етті шашқандай-ақ мың Күн  арай. 

Дүние  жайнап  кетті!..  Әттең сол  сәт 

өзіме тек  өз  күзім  тұрды  ұнамай...

91

· Тұр,  кәне!..  Тікеңнен тік тұрып  тыңда:

Мына шал  -  сен үшін  ең ұлық тұлға!

Басынды  и  басыңды  бас  еткен  жанға!.. 

Сен,  найсап,  кешегіңді ұмыттың ба?!.

92

· Кешір,  қалқам,  өзіңе  көп  қарадым, 

Қарап алып біртүрлі боп барамын... 

Қоңыр  күзде  көктемді  аңсаттың-ау!.. 

Бұдан басқа айтарым...  жоқ,  қарағым...

93

Қаншама десек  те біз  "жанбыз адал", 

Қаншама  кейінгіге  қалды  залал! 

Телегей   теңізінде   зұлымдықтың, 

Махаббат - ізгілікті жалғыз арал!

94

"Саясат?..  Түрме ме ол ой қамайтын?.. 

Мүмкін ол ойын шығар ойнамайтын?.." 

Деп  жүрсем  -  арсыз  арбау,  қулық екен, 

Бір  емес  мың құрығың  бойламайтын.

95

"Көріме  ертең  мүмкін  құлай кетем?.." 

Деп  бабам бір күн өтсе жылайды екен. 

Біз  байғұс  бір күн өтсе қуанамыз, 

Кім  құнын  қуаныштың  сұрайды  екен?

96

Мойынға  "қу  тіршілік"  дейтінді  іліп, 

Жүргенің  кей  күн  жылап,  кей  күн  күліп. 

Жетпесе  жетпейтіні  құрып  қалсын, 

Жетсе  екен  адамға  тек  мейрімділік!

97

Бақ берсе кенет тағдыр баста сараң, 

Қалайша бола қалар басқаша адам?.. 

Жасайды  өмір  бойы  өз  бейнесін, 

Әркім-ақ   мүсіншідей   тас   қашаған.

98

Жатарда жанарыңды жұмып талған, 

Күтесің,   пендесің  ғой,   үміт  таңнан... 

Ал таңда көретінің -  тағы тозақ... 

Әлде бұл...  бір Алланы ұмытқаннан?..

99

Бұл өмір татыр кімнің таңдайына?.. 

Түсінбей  сансырадым  мән-жайына. 

Шіркін-ай,  біреу оқып  берер  ме  еді, 

Жазылған  жазуларды маңдайыма!..

100

· Ей,  Дүние!  Кісәпірсің...   бірақ  тыңда:

Арқама қорлығыңды құлат,  тынба!.. 

Әйтпесе  тәттіні еш  татпаған  мен, 

Дәм-тұзын  жақтырмаспын  жұмақтың  да!

101

· Қу нәпсі бір лап етер жалын ғана!.. 

Мен риза! Қолқамды  енді қабылдама. 

Құлпыңды ашпа,  қалқам,  ашылмайтын 

мен  тұрмақ Абыл менен Қабылға да!..

102

Ажалға  көңіл  онша  соқпағанмен,

Бір суып,  бір ысыған тоқталар дем...

Мәңгілік  қазағыма  қарап  тұрар

бір жұлдыз Құс жолында боп қалар ма ем!.

103

Малданып  жағдайының  жатықтығын, 

Дейді  екен  бір  жарымес:   "бақыттымын!" 

Бақ,  сорды  бағамдайтын Уақыт қой, 

Қолбала  етті,  қане,  Уақытты  кім?!

104

Тұмшалап айналаны қанша ақ тұман, 

Еңкейіп  еңсе,   әбден  шаршапты  жан!.. 

Содан ба,  ой-санаға жарық берер 

Кісінің   кездескенін   аңсап   тұрам...

105

Сағынып  сенің  жібек  мінезіңді, 

Жүрегім  бір  алаулап,  бір езілді... 

Ештеңе  өзгертуге  дәрмен  жоқтан, 

Бір  күнде  мың жерлеймін  мына өзімді!..

106

Бірер  сәт  тұңғиықтан  жасқанды  ма?.. 

Жарқ етті бота көзден жас тамды да!.. 

Жұпар иіс,  жұмсақ арай,  жұмбақ елес... 

О Тәңір,  бұл не?..  Жұмақ басталды ма?!

107

Бар  шындық қирап  жалған  -  қайраңдарда, 

Бет -  бетон,  жүрек тасқа айналғанда 

жылтады өлі жанды өлең ғана!.. 

О Алла, басқа үйретер айлаң бар ма?..

108

Өзекке  өмір  қанша  тепкенменен, 

Жасық  боп,  жарымес  боп  кеткен  де  емен. 

Сынбасам  -  онда,  асылым,  саған деген 

сағыныш  мені  құрыш  еткен  дер  ем!

109

Бергенменен  көп  сырдың дерегі  елес, 

Тар санаға бұл ғалам бере ме дес? 

Жалқау ойға жақпайды-ау бір-ақ шындық: 

Кеңістікке   кереге   керек   емес!

110

-  Ей,   кәззәп,   жұрттың  қандай  кінәсі  бар?!

 Жасаған  жауыздығың түбі ашылар! 

 -Тек әттең ыржалақтап  Ұятсыздық, 

Намыстың көрінбей тұр түрі асығар...

111

Сағындым-ау сал дәурен  шуақты  үнін!.. 

Көк  мұнарды,  көп  мұңды  сұрапты  кім... 

Тым болмаса, о Тәңір, бәрін ал да, 

Жастығымның  қайтаршы   бір-ақ  күнін!..

112

Бәрібір   бұлқынғанмен  бұқтың  ығып, 

Бәрібір  бас  июді  шықтың ұғып... 

Неліктен  заты  залым  заманыңның, 

Қояды  өле-өлгенше тұтқыны ғып?

113

Жиһан кез,  шыққын мейлі бар шығанға, 

Бәрібір ол елестер  жан  шығарда! 

Туған  жер...  Оған  мәңгі  таңған  сиқыр  -

Кіндіктен алғаш аққан тамшы қан ба?

114

Ананы  ардақтап  кім  не  демейді, 

Жарасар оған Күнді теңе мейлі... 

Ананың ұлылығы тағы сонда –

Өзінің  ұлылығын   елемейді!..

115

Ғылымда еш  жаңалық тез  келмейді, 

Тез  келсе  "өзге  өлшем,  өзге  ен"  дейді. 

Ал ақын  айтқан  шындық мәңгі қалар, 

Өйткені  Адам  жаны  өзгермейді!

116

· Жұпар  демің...   көкейді  күлкің  кескен.. 

Қалғып  кетті Ай,   жапырақ  сілкінбестен... 

Көз  қысып  тұр  жұлдыздар  жеңеше  боп, 

Ете  гөрші  кетпестей  бұл  түнді  естен!..

117

Көрге  алып кетсін дей ме  ғашықтығын, 

Байлайды неге Тәңір ғашық тілін? 

Лүпілдеп  жүрек  тағы үнсіз  қалдың... 

Ғашықтық па?..  Жоқ,  әлде жасықтығың?..

118

Арман көп алдамшы боп жолда қалған... 

Арманға жеттім десең - ол да жалған. 

Бірінен бірі туып тамырласар, 

Ешқашан орындалмас ордалы арман!

119

Тұрсам да ерінімді тақап-ақ тым, 

Қана алмай ол кәусардан қаталаппын. 

Сахара,  Гоби де емес,  Нарын да емес, 

Ұлы шөл  - шөлі екен ғой махаббаттың!

120

Ұсқынын  көріп  мына  тіршіліктің, 

Несіне  күйзелесің  түршігіп   тым? 

"Аязым,  әліңді біл..." Шүкірлік ет: 

денің  сау,  түтін түзу,  тұр  шығып  Күн...

121

Телісең  күнәсінің  бәрін  арға, 

Еркекте ары бар жан табылар ма? 

Кім білсін,  байғұстарға гүл  қуалар 

бір әдет көбелектен дарыған  ба...

122

Жоқшылық  мәңгіртіп-ақ  тұр-ау  мына: 

демейміз  "мынау  сауап,  мынау  күнә". 

Көшкелі  күлкі  еріннен  қанша  заман... 

О ғажап,  ұмытыппыз  жылауды да!..

123

Бұл не өзі?! Істі сөзге сатқандық па? 

Мұра ғып  тек сөзді біз  ап қалдық па? 

Қайда да қаптаған  сөз...  әлде  бұрын 

аузымыз буулы боп жатқандық па?..

124

Жыл санауды жырымдап топтапты адам!. 

Уақыт  мәңгі,  онда жоқ соқпақ тәмам. 

Иса туды екен деп Алла тағла, 

Жер-жаһанның  жүрісін  тоқтатпаған!

125

Ақылдан  талай дүлдүл шиырлаған, 

Бір  пұшпақ  неге  бізге  бұйырмаған?.. 

Санаға  мәңгі  сәуле  шашып  тұрар 

Ой тапсам?..  Әй,  бірақ,  бұл қиын маған..

126

Зұлымдық  айналғанда  ірі  күшке, 

Ізгілік  қалады  екен  іріп  іште. 

Сұмдардың  су бүркетін  қолтығына, 

Әлі де сол антұрған Ібіліс пе?..

127

Бар  ма еді  ел тілеуін  тілескенің?.. 

Ғаріпке   ризықты  үлескенің?.. 

Күні   ғой   көкіректің   мейрімділік, 

Жүрмейік  білмей  қалып  Күн  өшкенін...

128

· Өрсің сен!  Қарамаса кім әліне, 

Ешқашан бара алмайды тым әріге.

· Намыс ол, өрлік емес!.. Ал,  өр болсам, 

Мен туған Алатау да кінәлі ме?..

129

Мысығы мына заман қалталының, 

Жұртының жұлған  жұлын,  қан  тамырын. 

Кім қалды бетке ұстар?  Саудагер ме?!. 

Парақор алаяқ па?! Ал тағы кім?..

130

Кешкем  жоқ  мына  өмірді  мұз-бетпенен, 

Қызықсыз  қыс,  жаз,  көктем,  күз  де  өтпеген. 

Әйтсе де...  бір жұмбақ жан жолығардай, 

Әлі де әлдекімді  іздеп  келем...

131

"Дос барда жалғызсырап тоңбаймын да..." 

Деуші едім...  қайда олар?..  Сол  - қайғым да. 

Тәңір-ау,  тәж-тақ достан айыратын 

мен патша емеспін  ғой!  Болмаймын да!

132

· Сен үшін  мына ғалам  сілкінді ме?.. 

Күл  етті  күңірентіп  күлкіңді  не?.. 

Қайтесің қапа болып,  сергі,  серім, 

Ертең-ақ  сағынасың бұл  күнді де!..

133

Барғанда бабалардың тұрағына, 

Қосылып  мінәжат  пен  құраныма, 

Кеткендей  бәрі  сөйлеп  дабырласып... 

Кіл  таныс үн  келеді  құлағыма.

134

Жиырма  ғасыр  шаттық,  қасіретпен, 

Таразда талай тарлан,  асыл өткен! 

Қосылып  кеткен  мына топыраққа, 

Арулар  һәйямдарды  ғашық еткен...

135

Өткенге  айтып  қайтем  бүгін  өкпе, 

Жаратқан  бірбеткей  ғып  құдірет  те... 

Дарынсыз  екенім  де  айдан  анық: 

өтірік күле алмаппын  бір рет те!

136

Қыңқ  етсең  бітім  емес,   кекті  іздеген, 

Қаншалар  тозақылық  кетті  ізбенен! 

Ал сұмдар не болады ұлт-ұлыстың, 

Өз  қолын  өз  аузына жеткізбеген?

137

Қашанда қарсы алатын қары,  селі 

Өмірдің қайда дауа дәрісі,  емі? 

Итшілеп әлі келем,  әлі  келем... 

Бар болса -  бақыт неткен алыс еді...

138

Көшетін  көз  алдымнан  бұрын  әркім, 

Сен болсаң,  о тұнығым,  тұрып  алдың. 

Не сыр бар?..  Сорым шығар,  бір күндері, 

Қайтейін,  тағы  тым  кеш  ұғынармын...

139

Арқаға артылған  соң жүгі нардың, 

Құлдары құм болған ба бүгін Ардың?.. 

Ал бұрын  заман  жүгін  көтерместен, 

Ешбірі  өткен  емес  ұлылардың!

140

Жабылып  жан-жүрекке  уды  құйған, 

Кім екен  кілең  мына сұмды  жиған?! 

Амал  не,  көндім...  мен де құрбандығы  -

Қан-жоса шайқасының қулық,  иман...

141

Бір тың ой тапсам деумен,  әй,  қалай біз 

қатқанын  бас байғұстың байқамаймыз? 

Шымшықтай  ғана  шындық  шаршатыпты: 

"Ескірген   ескіні  тек  қайталаймыз!"

142

· Сан  жүректен  жыр  менен  сырды арбаған,

Сен-жаһұтсың!  Тек  әлі  қырланбаған. 

Кез  боп зергер  - махаббат,  нұрың шашсаң, 

Ең бақытты  -  сол нұрдан құр қалмаған!..

143

Көмескі  көкжиектен  Күн  аунаған 

шақта қар жауды жұмсақ қылаулаған. 

Көктем де таласа тіл қатып жатыр, 

Тырна боп бір қиырда тыраулаған...

144

Бұл түннің сұлу сұңқар  - әні де бар, 

Бұл  түннің қанды  қанжар  -  зәрі де  бар, 

Ләззаттің  ыңырсуы...   өшкен  өмір... 

Бұл түнде...  ой, дүние-ай,  бәрі де бар!..

145

Алдына келіп  сирек  мәлім іс  бір,

Айыр тіл,  арам пиғыл - бәрі де үшкір  -

қадалса қиянатпен қос  өкпеден,

Ең жақсы  патшаның да халі мүшкіл!..

146

Бетіңді қарыса да ызғар  ана, 

Құрдымға құласаң да құздан ана –

Жалынба жалпаң қағып тірі жанға!.. 

Жалынсаң...  жалын  ару қызға ғана.

147

· Күншілдік...  арылды  жұрт сол шеменнен! 

Десем  мен  осыныма  сен  сенер  ме  ең?

· О,  онда түзелген ғой ой-таразы! 

Күншілдік  -   өзін  қате  өлшегеннен...

148

Дейтін  кез  кездессе де  "ей,  кім  шыдар?!" 

Шыдадым.   Көрінген  жоқ  кейпім  сынар. 

Пірәдар бата қылса мен  өлгенде: 

"Тік  жүріп,  тік  өлді ғой..."  дейтін  шығар...

149

-   Пәкизатым,   сағындым!  Еркелеші!.. 

Екеумізді  тек  бірақ  өртемеші?! 

Өрт сезімнің мастығы - махаббат та, 

Бүгін  мас  боп,  кіретін  ертең  есі...

150

Тәңірім о бастан-ақ жақсылықты, 

Оп-оңай  таптырмайтын,  тапшы  ғыпты. 

Тілеме  оны  ешқашан  имансыздан, 

Өйткенің  -  өшіргенің  жақсы  үмітті.

151

Күнә  ма  жақындассаң  жақсыменен, 

Жоқ  болса біреулер қарғап-сілеген? 

Екі  оттың  ортасында  қақтайтұғын, 

О,   неткен  азап  еді  екен  нәпсі  деген!..

152

· Білмей тұрмын...  мен  не деп  кеңес берем?.

Айдарымнан  менің  де  жел  еспеген. 

Бар айтарым:  қисық жол - дүниеде, 

Түзу  жүр  де  күн  кешпе  елеспенен!

153

Бармақтай бағым қайда?..  Көкте ме екен?. 

Қаншама ғалам жатыр шетте бөтен... 

Бір кезде іздеп  кетсем?..   Тек  ғұмырды 

неліктен  қып-қысқа  ғып  шектеді  екен?..

154

Салмаса да жүрекке сапы-кездік, 

Заман жанды жаныштап жатыр ез ғып... 

Неге бедеу болады  мейрімділік? 

Неге  егіз  туады  қатыгездік?..

155

Құдайдың . иірілген   ұршығындай 

Уақыт ұқтырады тылсымын қай?.. 

Тек қана ұқтырады  ұмытпастан: 

бір күні ұшады Жан бір  шыбындай!

156

· Жасасам да,  жарығым,  пендешілік, 

Қоюшы ең ғой  бәрін  де  сен  кешіріп. 

Неге енбейсің  түсіме?..  Қайда  рухың? 

Кетті ме ол да жерге не  желге сіңіп?..

157

Көп    қарадым,  көз байлап бір күш бекем, 

Һәм қысылдым:   "Сұқтану -  үрдіс  бөтен!" 

Кешір,  жаным...  Бірақ та өзің айтшы: 

Қырмызыға  қызығу  -  қылмыс  па екен?..

158

Тағдыр  айтты:   "Бәрібір айырыласың, 

Қара  түнде  қарс  ұрып  қайғырасың!.. 

Махаббатты мазалап нең бар еді, 

Махаббатта әмәнда қайғы басым".

159

Жеткергені  мына өмір  азабының  -

Былғанышпын! Ал  бұған жазалы кім?. 

Ештеңенің,   о  Тәңір,   керегі  жоқ, 

Тек  қайтаршы  жас  күннің тазалығын!

160

Лүпіл  қақты  жүректер  үстін-үсті! 

Жанарлардан  жарқырап  ұшқын  ұшты!. 

Жүзі  түгіл  ізіне  іңкәр  еткен 

О  Сұлулық  -  құдірет!  Күшті!  Күшті!..

161

Бас аман қалса да не дауылдардан, 

Ақыры  алау сөніп,  ауырды арман... 

Жаралы жанға пана енді сол ма –

Балалық    шағым болып  ауыл қалған?

162

Әкеп  тұрып  ну  тірлік  әлемге  сен, 

Жақсы болар еді ғой жан  емдесең?.. 

Қимасымсың  бәрібір,  қалқам  Көктем... 

Енді  өзіңмен  мен  қанша  сәлемдесем?..

163

Күнің  түскен  күйкі  бір  жанды  мақтап, 

Ала жібін  кетпегін  ардың аттап. 

Жалау қылса намысты  бір асыл  ер, 

Бір  итаршы  өтеді  сандырақтап.

164

Текті шығар  біреулер...  бетті шығар, 

Бірақ  бәрін  темірдей   тепкі   сынар. 

Тағдыр осса о бастан қамшысымен, 

Табасың ба адамнан етті шыдар?..

165

Өз  қызығын  өз-өзі  тәркілеген, 

Рух  берер  қазаққа  нәр  тілеген 

Ұстаз  қайда?..  Болса оны жазу керек 

Замананың  ең  басқы  әрпіменен!

166

Саған  сенсем:   мен  ылғи  түсіңдемін, 

Оңаша,   ортақ  ләззаттың  ішіндемін... 

Сөйте  тұра  бір назым неге өтпейді? 

Түсінбедім...   түкті  де  түсінбедім...

167

Сүюіңмен  сен  мені  сүйікті  еттің, 

Қызғанудан  кей  кезде  күйіп  кеттім, 

Бәрі  болды...   Сәулешім,  кереметі  -

Махаббатпен  сен  мені  биіктеттің!

168

Кеудеңді оққа дос  үшін  тос  тығылмай, 

Кімге   керек  достығың  бос  тығындай?! 

Керек  кезде  жететін  жан  ұшырып, 

Қайда достық  қос  қолдың достығындай?!

169

Әкем кегі  кетті деп бір  адамда, 

Қайтаруға ант беріп, Құран алма. 

Марқұмда да пенделік болған шығар, 

Не істерін  ол  сенен  сұраған ба...

170

Асау шаттық,  қайдасың?! Келсең етті!.. 

Енжарлықтан  еңкейіп  еңсе  кетті. 

Сен екенсің жалғайтын бұ жалғанға, 

Басқа?..  Жо-жоқ,  таппадым мен себепті.

171

Айырғысыз  кімнің  жөн,  дұрыстығы 

Қу өмір-ай...  бұл да бір ұрыс түрі. 

Қайта келсе-ау құдайым рахым ғып, 

Жас  үміт  пен  жүректің  тыныштығы!..

172

Әрбір жұрттан ұшатын қауызды ықтап, 

Жер-жаһанға шашылған  жауыз  мықты-ақ! 

Шыңғыс,  Темір  қылышпен  алмағанды 

Арамдықпен  алмақшы  ауыздықтап.

173

Көмілгенде  қайғыға  қарабасы, 

Оқылғанда  көзінше  жаназасы, 

Демеу қайда сорлыға?!.  Қайда?! Қайда 

тым құрыса демеудің баламасы?!.

174

Күміс  түнде  аспаннан Ай  қарайды, 

Ай  сәулесі  тастарда тайғанайды... 

Бір жас бейбақ жуынса көз жасына, 

Бір жас  сері  серігін  аймалайды...

175

Өтіп  жатыр  өзіңсіз  қамығып  күн, 

Өтіп  жатыр  өзіңсіз  жабығып  түн... 

Бәрін  қайтіп  айтармын...  ең  ақыры 

жүрісіңнің   дыбысын   сағыныппын!..

176

Теңге  ұрлап  бейшара  ғаріптерден, 

Баласына ақ сарай салып берген... 

Күнәһарлар  көп қой...  көп...  бірақ бізді 

Сақта,  Құдай,  саяси  бәдіктерден!

177

Тырп ету жоқ...  қойғандай қалбырға сап.. 

Өмір боп па шаттыққа ат шалдырмасақ?! 

Тұтас бақыт қимасаң,  сараң Тағдыр, 

Рахаттан да бізге аздап қалдыр масақ?..

178

Енді қанша,  қарағым,  жүрер  дейсің, 

Жүрегіме  сондықтан  бір  енгейсің. 

Беттен ала бермеші?..  Кінәм  болса, 

Мен  кеткеннен   кейін  де  түгендейсің...

179

-Ей, Өмір,  датым -  назар салшы маған: 

жанда сау жер бар ма сен жаншымаған?!. 

Мен неге өтем өстіп  жолаушыдай, 

Амалсыз ауру атын қамшылаған?..

180

Қайғының қара жартас арасында, 

Жауыздың  қысастық  пен  жаласында, 

Қашанда қалқан болған,  қайран үміт, 

Сөндің-ау?!.  Әлде әлсіреп барасың ба?..

181

Күнде  ертемен   боқтасып,   ұғынысып, 

Қу  нәпсінің  сиқырлы  суын  ішіп 

бауырларым,  о Тәңір,  жүріп жатыр!.. 

Жанар  жасып,   беті  мен  буыны  ісіп...

182

Көрерің тек тарихтан мың жылдаған  -

Қабырғасы  халықтың тыржыңдаған! 

Қиямет  қып  өмірді  қиянатпен, 

Орнатқан ба о баста бір жынды адам?..

183

Айтқаныңа айтқандай тақ тұратын, 

Сайтан  болып кетсең де жақтыратын 

бар ма біреу?  Ол - өзің...Сондықтан да 

сақта жанды сатқыннан тат қылатын.

184

Табыстық!..  Тағдыр басқа бұрды арнаға, 

Қош айттық қос жүректен мұңдарға да. 

Ілкі өмір  -  өмір емес,  осы күнге 

Жетуге өткел болған жылдар ғана!..

185

Кез салатын  көңіл жоқ қыздарға да... 

Жан-жағыңнан  сезерің  -  ызғар  ғана. 

Жылынады  байғұс  жан  енді  қашан? 

Тозақ оты шоқтанып қызғанда ма?..

186

Кей бикеш  бүршік  атпай  ағаш  құрлы, 

Кей жігіт бақ пен сорды таластырды. 

Қыздардың   кіп-кішкентай   іздері  де 

О,  қанша тағдырларды  адастырды!..

187

Жылдам келіп жылмақай ұшқыр заман, 

Терең сезім  -  толқынға пысқырды  адам. 

Қайда қазір қыз хаты - махаббаты, 

Қаламұштың  ұшынан  ұшқындаған?!

188

Тілеп  қайтем  Тәңірден  несіп  бөтен, 

Пешенеге   жазғанын   кешіп   кетем. 

Ал Ажал дейтіндері  немене  өзі?.. 

Басқа әлемге  бастайтын  есік  пе  екен?..

189

Ғаламға сан дананы  алып  келген, 

Елді  кім  кемсітеді  ғаріп  деумен. 

Ал елді    қалай дейді даналары 

аспаса  өзін   өзі  дәріптеуден?..

190

Сен  бар  жерде  пейіштің  лебі  ескендей... 

Леп   ескенді  жүріппін   мен   ескермей. 

Кешір,  жаным!..  Көңілден  көшер  енді 

кейбір  бейне  түстегі  елестердей.

191

· "Жер  қылдым!"  -  деп  сен  оны  күлесің бе?!.

Ал бірақ сен  мынаны білесің бе: 

Жақсыны жарға жыққан жауыздардың –

Халықтың  қарғысы  да үлесінде!

192

Қарап тұрып ойлайсың баз бір жанға: 

«Бұл байғұсты қу заман аздырған ба?..»
Өзіңе де ой-жебе қадалады: 

«Өміріңде өксітпес  аз  күн  бар ма?»
193

· Шын  сүюдің  қайғысын  жұттың  бұрын... 

· Бірақ мына  шындықты  ұққын,   күнім: 

азат болып өткенше махаббаттан, 

Мың  есе  артық  мәңгілік   тұтқындығың!..

194

Жан еді ол  - әрі жалын,  әрі дарын, 

Мерт қылдың,  іштар  неме,  барып  арың! 

Лағнатты айтар-айтпас...  Тек тілер ел 

өз уың өз бойыңа дарығанын!

195

Қамалмысың алынбас  тас  бекіген?.. 

Құшағыңды,   қалқашым,   ашшы?..   Өтінем?!. 

Кеудедегі  жалғыз-ақ  жүректі  де 

Сенің үшін  бәрібір  бәске  тігем!..

196

Өміріме қарасам қарашада: 

бейкүнәлік  бейнесі  шала-шала!.. 

Шалалыққа шақырған  күлімкөздер, 

Жараса етті-ау мақшарда арашаға!

197

Біресе  от-жалынсың,   біресе  мұз... 

Сезім-семсер   сілтеніп,   тіресеміз... 

Мен  жеңілдім!  Қояйық!..  Бұ жалғанға 

күнде  кетіп  онсыз  да  жүр  есеміз...

198

Нақұрыстық  -  найзаны  тасқа қадау... 

Қара алдымен шыға ма бастан анау 

бір  асыл  ой?..  Әйтпесе қу жақпенен 

ат шығару - атыңды масқаралау!..

199

Қаншама рет жағадан алды сайтан, 

Сайтандарға сан рет қарғыс айтам! 

Жұлқысуға  зұлыммен  уақыт  берген 

Ұлы Тәңір - Аллама алғыс айтам!..

200

· Тағдыр  ма  екен,  әлде...  әлде қу мінезің?.

Жалғыз  кештің от  пенен  суды да  өзің.

Жарасқанын  жалғыздық  тек  құдайға, 

Миың болса  білетін  туды кезің!

201

Шындық шығар  бұл,  бәлкім,  мың  естілген: 

Ұлты арқылы адамға ұлы ес  кірген. 

Қазақ қанша,  ей,  баурым,  байқап көрші, 

Бар  мейірімін  қазаққа  үлестірген?..

202

Мәңгі  сұрақ шығар  бұл  бір  ескірген: 

Кім Адал  мен Арамды  күрестірген?.. 

Кім төрелік айтады бұл күреске?.. 

Күрес  көрмей  өмірі кім ес  білген?..

203

Күндіз,  мейлі түнде де,  таң атқанда, 

Көріспеуге өзіңмен тағат  бар ма?! 

Бірақ  шырын  сезімдер  көп  сияқты, 

Көріспеген  екеуміз   сағаттарда...

204

Мейірім жоқ -  ол бізде  түгесілген, 

Байлық жоқ  -  қол жеткенге  үлесілген. 

Өз күніңді  өзің көр. О,  бауырым, 

Өлмеу үшін  шықпасын  бұл  есіңнен!

205

Түк  те  емес  мына  фәни  безергені!

Түк  те  емес   ерініңнің  кезергені!

Мен  білсем,  ең сұмдығы  -  тіріңде ит  боп,

Соңыңнан  өлген  соң да  сөз  ергені!..

206

Ақша - бүгін бәрі де:  махаббат та, 

Қасірет те,  шаттық та,  шапағат та!.. 

Әмірімен  ақшаның қан да ағады, 

Ақшаменен шығып тұр атақ-ат та...

207

Бұ жалғаннан біржола безер ме еді, 

Қаңғырып  әлде  әлемді  кезер  ме  еді!.. 

Арлы болған пендесі сорлы болды, 

Алла мұны  сезбесе  сезер  нені?!

208

Мейлі,  ол  болсын  Тәңірдің  сүйіктісі, 

Ол  да  пенде.   Пенденің  күйікті  іші. 

Айырмасы  - қандендер таласа да, 

Биік  болып  қалады  биік  кісі!

209

Ажырамай бір елі шалықты ойдан, 

Өз-өзіммен  сырласам,  қалып  тойдан... 

· Ұлы  Омар!  Мәңгілік төрттағанмен 

Сенсің мені  азапқа  салып  қойған!..

210

Бар жақсысын жатбауыр алып қойған, 

Жақсылыққа,   әй,   бүгін  халық тойған! 

Надандарын  нән  қылып,   мастандырып, 

Зиялысын  зарлатып,  арытты ойдан!..

211

Бір ашылмай қойды ғой қайран көңіл, 

Дауыл  соғып  сойқанды  жайдан  небір!.. 

"Қимайтын  не  қалды?!"  деп ойлауым мұң –

Көз алдымда ұршықша айналды  өмір.

212

Тып-типыл...  бірі де  жоқ таяныштың... 

Мен  сорлы  адам емес  - Аянышпын! 

Тоналдым неге бұлай?  Енді қайттім? 

Үміт жоқ.  Жоқ ондағы  баяғы  ұшқын...

213

Махаббат, сый-құрмет те,  зиярат та –

Бәрі де  Адам деген сияды атқа. 

Бірақ та сол Адамның шын таланты –

Біріне  бірі жасар қиянатта!

214

Адамның ішіндегі  ең  алтыны 

өзің боп,  тисе сыйдың ең артығы  -

Емес ол оңған бақыт!..  нағыз бақыт –

Пақырдың  қуанғаны  сен  арқылы!

215

Демеймін  өз-өзімнен  шіріп  өлдім, 

Жеңісі ол  -  сайқал заман,  "ірілердің"! 

Ендігі ем...  махаббат па?..  Олай болса, 

Мен  мүмкін  бірте-бірте  тірілермін?..

216

· Ұмытқам жоқ мен де,  рас,  ол күнді әлі. 

Есте жанға жас бақыт толтырғаны... 

Қайтарар ма қайта оны көздің жасы, 

Бір көмген  соң жылдардың толқындары?!

217

· Салбырайды соншама басың неге? 

Болды  енді!  Ой,  жетесіз  жасық  неме!.. 

Жамандыққа жалғыз  сен  жазықты ма ең?! 

Үмітті оят!  Кеп  қалған  ғасырды еле!..

218

Қас тұтпа біреуді,  ол да өзгереді, 

Дос та өзгерер болмаса өз дегені. 

Кесіп  айтпа  ештеңе  ешкім  жайлы, 

Түптің түбі  өзіңе  сөз  келеді.

219

Керемет!  Кілең  құлқын  іріктелді! 

Ұмытқан   елден   қорқып-үріккенді. 

Құйынға айналсам-ау бір алапат, 

Апарып  тастар  шетке  шіріктерді!

220

Ел:   "Ғарыштық  келіпті!  Келіскен  ер!.. 

Не мақсат бар,  бірақ,  бұл келісте?"  дер. 

Кім білсін...  Жер  тамұғын  көру  үшін, 

Бәлкім,  олар  -  кеп  жүрген  періштелер?..

221

· Баста  біреу біреуді демеді.   Ұшты!.. 

Демей алам  мен  кімді?..  Деме  күшті. 

Арлыны атқа қондыру -  ақырет қой!.. 

Сұра,  өтінем,  қолымнан келер істі.

222

"Жүресің  кейде  жұрттың  езіменен! 

Досың  жоқ!.."  -  Кезде  осындай  сөз  іреген 

үнсізбін,  кеп  тұрса да айқай  салғым: 

"Доспын  мен  мынау  елдің  өзіменен!"

223

Сынық  сөз,   сыңғыр  күлкі  және...   мүсін!. 

Жаным-ау,   сен  не  деген  әдемісің! 

Күнәһар бұл жаһанға қайдан келдің?.. 

Сен  бөтен  періштесің  әлем  үшін!

224

· О достарым,  бірге өткен балалығың,

Селдіреп-ақ  қалыппыз  -  қара,  бүгін.

Арамызды аралап Ажал жүр ғой! 

Әне алды!.. Ал ертең алары кім?..

225

Демеймін:  бақ пен  дәулет,  шаруаңды  бер. 

Демеймін:  бал  мен  шекер,  халуаңды  бер. 

Алысып  арамдықпен  әл  кеткенде, 

Сәл ғана демей  гөрші,  пәруардігер?!

226

Дей ме ел:  "бұл фәниді алдап өтем", 

Жалғандық болып алды жанға да тең... 

Ойнатқан  сан  миллиард  артистерді, 

Кім ұлы режиссер?..  Алла ма екен?..

227

Қайырымды не зұлым айлалы,  өктем, 

Дүниеден,  о,  қаншама байлар  өткен! 

Жарлы Омардың рубайы мың жасаса, 

Ал байлығы байлардың қайда кеткен?

228

Бір керемет жүрмесе бола қалып, 

Біз  байғұсты  дермісің  оңады  анық. 

Тұңғиыққа  надандық  сүйрелеп  жүр, 

Сегізаяқ секілді  орап  алып...

229

Неге ылай өмірдің бар ағысы? 

Ризалықтан неге  көп  наразысы? 

Неге  өлшеп  бермейді  бұл тамұқты, 

Ақыл менен  Әділет  таразысы?!

230

... Мына бұлт Колорадо тауларына, 

Нөсерлеп сондағыдай жаумады ма?.. 

Неге жат Америка  сағынтады?.. 

Сағыныш сыя ма Жер аумағына?..

231

Бармын ғой...  тек  бірақ жоқ бойда жалын. 

Тыншытып енді қалай қоймақ арым? 

Өзімнен  өзім сұрап  басым қатты: 

Үміт пе,  өкініш пе  -  ойлағаным?

232

· Есің болса сен мына тоқта сырға: 

барда тасып,  бақ-дәулет жоқта сынба. 

Ал береке айналып бір соғады, 

Тұнып тұрса татулық от басыңда.

233

Алмасы жоқ Адамның амал ғылып, 

Амалменен қаусатар қамалды ұрып. 

Бірақ нағыз Адамға бар тосқауыл –

Ұят атты киелі табалдырық!

234

Оны ойлаймын,  жайына бәрі қалып. 

Елестетем...   ләззат  ап  әрі  налып... 

Тіл сезімнен  осынша осал  ма еді, 

Болғанымен  бір жырдың бары да анық!.

235

Асаулығым  неге  осы  бастықпады?! 

Жас  күндегі  қоштасқан  мастық па әлі?.. 

Өзім  далмын!  Кешірші?!  Өлсем  етті 

көз  жасыңды  көргенше  жастықтағы!..

236

Ауызбен  бәріміз  де  "ел,  ел..."  дейміз, 

Ел  жаққа  ертелі-кеш  елеңдейміз... 

Ал енді Ар алдында - қане,  кім бар?  

-Қайсымыз   "жарылқадық!"   дегендейміз?!

237

· Мен - құлымын ары -  айдын,  жаны байдың.

Ал  сендейге?..   Жоқ...   семсер  жанымаймын. 

Елді  жеп  кеп  етесің  күлім-күлім,.. 

Жоғал  әрі!..   сен итті  танымаймын!..

238

· Қасқырсың-ау сен  адам тақылетті, 

Мойыныңда қанша обал,  ақы кетті! 

Азу тісті  азайтып апсың мүлде... 

Ең болмаса енді ойла ақыретті!..

239

Түсін көріп  сап-сары жарқылдаған,

Әшекей ғып апты алғаш алтынды адам.

-  Неге  бүгін қайда да өлшенеді                              

әшекеймен,  о Адам,  парқың,  бағаң?! 

240                                         

· Отыз жеті! Туған жыл зобалаңмен! 

Сенде туған сормаңдай со балаң - мен! 

Маған қонған Ағамның шыбын  жаны, 

Рухым да мәңгі бір ол Ағаммен!..

241

Базар толы дүние.   «Ал,  сатамын! 

Асыл киім!..  Машина!..  Мал сатамын!..»
Көп  қарадым  -  таппадым,   әттең-әттең, 

Кіп-кішкентай  көк  тасын  фәлсафаның!..

242

"Кешір,  жаным?!.  Бір  күнәм  ұмытылсын...

 Деп жалынып,  махаббат құлы,  тұрсың... 

Кешірді ме ол сені?  Кеше алды  ма?.. 

Әйел - толық ашылмас ұлы тылсым!

243

Омар һәйям  - Құдірет!  Мың жұртын бой 

бергізген  бұл  жаһанның  бір  жыртынды  ой!. 

Өзім болып барады қалайша ол? 

Арамызда,  құдай-ау,  мың жыл тұр ғой!..

244

Қасіретке  айналып  бір  түн  түсі, 

Оянғанда ойланар  мүмкін  кісі: 

"Сорлы басым сонда...  қап!" Жаңғырар ма 

ұмыт болған бір қыздың бір күлкісі...

245

Бір  мінезі  қазақтың  жалықтырды!.. 

Не алыбын алысып алып тынды. 

Біздей байғұс ел бар ма жер-жаһанда, 

Өзі  өзінен  қызғанған  жарық Күнді?!

246

Кіл жемқор тойда отыр,  жайнап бәрі, 

Айтары:  "Біз  -  осы елдің қаймақтары!.." 

· О сорлы ел! Бетке ұстарың мынау болса, 

Өзені  өміріңнің  қайда  аққаны?!

247

Қайтесің,  қу  тағдырға  көнесің  де... 

Өмірім оңбады деп  өлесің бе... 

Өлме! Тек ойды,  бойды тазарт удан, 

Қалмасын  тіпті  тырнақ  көбесінде.

248

Көзіңде  жас  -  ол қазір туатын ән! 

Сөзің де рас  -  шындықтың суатынан! 

Жуас жүрек боп кетті асау тұлпар!.. 

Сезіміңнің  айналдым  қуатынан!

249

Жаратса да жасықты қолда бар ғып, 

Жүрсе де асыл жоқтықтан жолда қаңғып- 

Теңгерме  еш  екеуін!  Өйтсең  оның  -

Адамзаттың намысын  қорлағандық!

250

· Тышқанын да жалмайтын көрсең іннен,

Мына байғұс  жерге  осы  нең  себілген?!.

Бірақ сенің ең басты жауыздығың –

Өлшейтінің  бәрін  өз  өлшеміңмен!

251

Ойхой,  би көп! Қол биі,  өкше  биі, 

Көз  қаритын  қарын-би,   бөксе  биі!.. 

Жас тояттың табар-ау бір амалын, 

Не болады бейшара кексе  күйі?!

252

Қырқыстырған  қашаннан  үмбетті  не? 

Жерден  бір  сәт  шыңғырған үн  кетті  ме? 

Адамзаттың адамзат болуы үшін, 

Миллиард жыл әлі де міндетті ме?..

253

· Ішіс...  мадақ...  мағынасыз былжырақ түн.

Мен байғүс та мас боп ап былжыраппын...

Ертеңіне,  ей,  Намыс,  ұят  -  отпен 

өртеп,  іштей өкіртіп  бір  жылаттың!..

254

Ту  көтердік  жұлдызды  шақта!  Бұлай 

ету қалсын,  о, қайдан жатқа да ұнай?! 

Мәңгі-бақи   өзіңнің   құлыңбыз   біз, 

Құл болудан басқаға сақта, Құдай?!

255

Безсем  де  ар-намыссыз,  өлі  еттіден, 

Әңгімем  жараспады-ау көп  "ептімен". 

Ортаға өзім жүрген  судай  сіңу 

орнына  ой  келеді  өрекпіген!

256

Алланың добы десем жеке басым, 

Сол допты ап,  Тағдыр,  қайда беталасың?.. 

Жол қылып енді қанша жүрер екем, 

Арқа мен Алатаудың екі арасын?..

257

Аста-төк азық-ауқат,  асыл киім, 

Көп  ақша,  қызық-думан,  басыңда  үйің... 

Бар мұрат осы-ақ па еді?..  Онда,  байғұс, 

Желге  ұшқан  жылдар  екен  жасың  дүйім!.

258

· Қалғанша біздің ғұмыр  гүлі  семіп, 

Жөн  сұрап,  ей,  замандас,  біліселік! 

"Бабалар бірін  бірі білген" десін, 

Біріне болар  ұрпақ бірі  серік...

259

Деп қалып ем бақыттың таңы  атқан ба, 

Қиыпты  оны  қып-қысқа  сағаттарға!.. 

Тәтті елес боп тағы да қаласың-ау, 

Қайттім?! Тағы тапсырдым Жаратқанға...

260

· Сені ұқпаса налисың көпке  неге? 

Көпке  өкпе  жүрмейді.   Өкпелеме. 

Көп ішінде  көк  иттің  жүрері  анық,. 

Құйрығынан ұста да теп  төбеге!..

261

Біреудің  болса ізі  ылай,  сыз,   қан... 

Демегін   маңдайына  бұлай  сызған. 

Бастауы  бар  бәленің  -  құдайсыздық. 

Қорықсаң  қорық   нағыз   құдайсыздан!

262

Кейпіңмен   мені   ешқашан   сүймегендей, 

Жеткіздің,   білесің  бе,   күйге  нендей? 

Тамұққа  тастап  мені  секілдендің, 

Көкке   ұшып   періштемен   билегендей!..

263

Жаратқанда сені Алла өлшеп тегі, 

Сенімен  шын   көрікті  көрсеткені! 

Жаһандағы бар қыздың бар ажары –

Сұлулықтың   сендегі   бөлшектері!

264

Бақидың қақпасы  алдан  ашылғанда, 

Өлі тәнді топырақ жасырғанда, 

Қайтіп  қиям  мен  сені,   сәулетайым?! 

Жоқ! Жырыммен  ап қашам ғасырларға!.

265

· Демі жұпар,  жүзі гүл,  жаным,  нұрлым,

Саған іңкәр асау жан,  арынды ұлмын! 

Тізе  бүгіп  тіріге  көрмеп  едім, 

Сағындырдың!.. Сен  мені  бағындырдың!

266

Алатаудан алапат қуатты алған, 

Басын қосып бұлақтар су ақтарған 

жаратыпты,  о Талас,  сені еркем!.. 

Ал сен маған дарыттың шуақты арман!..

267

Азайса  азап  кей-кейде  желігерсің, 

Желіктен  де  желөкпе  жерінерсің. 

Бәрі  өткінші  екен  ғой,   о  дүние!..

-  Шақыршы  анау аруды,  бері келсін...

268

Түбінде  бейопа өмір  түңілдірер, 

Ертең-ақ аласарып  бүгіндік  өр. 

Қанша арман аямастан алдап соқты. 

Болды  енді!..  Бірдеме  етіп  күніңді  көр.

269

Көгорайын  көтеріп  Көктем  келді, 

Жер  түледі.   Құдайым  көктен  берді... 

Мұңаямын оңаша жылап жоқтап, 

Түлей  алмай  дүниеден   өткендерді...

270

Таразда  ертеден  ел  мекендеген 

Аңыз   көп.   Аңызды   оймен   бекемдеген. 

Бірінде:   "Айшаны  Омар  армандаумен 

Ақынның  дүрі  болған  екен..."  деген...

271

· Ей,  пірәдар,  иманың,  дінің барда, 

Рахым  ғып  кешірер  мініңді Алла. 

Бірақ өзің сот құрып,  жауап  алшы: 

беттің арын  бес  төккен  күнің бар ма?.

272

Жұлатын  мойыныңды  бұрап тұрып  -

Зұлымдық!  Міне,  қуат,  тұрақтылық! 

Миллиард тағдырлардан ұн тартса да, 

Алмапты  бір тісін  де  уаттырып!..

273

Жан-сарайға жол тартты бір ән тыңнан. 

Жарқ етті әне  көңілің тұман  тұнған! 

Сорғалауын  көрдің бе  сансыз  нұрдың, 

Соғылғандай  дүние  кіл  алтыннан!..

274

Неткен  тәтті,  ләззатты  мына жас  түн! 

Құрсауынан  құтқарған  ұнамастың! 

Ұлпа әсерді  өмірі  үкілермін, 

Ол тұрғанда мен енді бұла жаспын!

275

Азан-қазан,   мәз-мәйрам  іңір  шуы... 

Тал  жібек ән...  арудың ыңырсуы... 

Үзік-үзік,   дүние-ай!..   Үздіктірген 

әрбір  сәтің -  жүректің бір  ыршуы!..

276

Қонбас еді соқыр бақ оңбағанға, 

Көнбес  еді әділдік  зорлағанға, 

Өмір өңі өзгеше болары хақ, 

Шындық  шіркін  жәйбасар  болмағанда!.

277

Мән берме пұлыңның жоқ,  мал азына. 

Құрсыншы!..   Болма  ешкімге  наразы  да. 

Әй  бірақ...   азаптайды-ау күнде түсіп, 

Намыс  пен  жоқшылығың таразыға!

278

Бақыт тапқан жүректі асыл достан,

Айырылысу айналып  жасынға осқан, 

Тағдыр деген осы ма,  о Тәңірі,

Қасірет пен  бақыттың басын  қосқан?!

279

Ғұмырдың  құлап  түсіп  мұнарасы, 

Бақиға жол тартты елдің ұлы ағасы... 

Топан су басса да енді қайғырмайды... 

Қайғыру  -  тек  тірінің сыбағасы!

280

Шындық  -  От:  шыжғырады,  күйдіреді, 

Шындық  -  Күн:  баршаға бас идіреді... 

Күйейік!  Иейік!..   Тек  сонда,   мүмкін, 

Бетінен  мына  жалған  сүйдіреді?..

281

Тіршілікті о баста жаратарда, 

Көп болған-ау ағынан қара таңба. 

Қара таңба  -  түйінді  шешерінде 

Адамзатқа бер дәйім тағат, Алла?

282

Адамдарды айырар бір айырма: 

мұңды  жанға қараңғы Күн,  Айың да!… 

Аяр болсаң, о Алла, Әйелді ая, 

Әйел  заты  әлсіздеу уайымға!

283

Ғашық болып  қалады демде кейде... 

/Жайдың оты  -  ол сезім өрлегей де!/ 

Сезімталдық  туғызып   ғашықтықты, 

Сезімталдық оны  ерте жерлемей ме?..

284

· Кешір,  Алла,  кешегі қалдықтанбыз, 

Құдай деп  бір  құдайсыз  жанды  ұққанбыз! 

Сенбей  жүрсек  Өзіңе  және  кешір: 

Сенімсіздік   дертіне   шалдыққанбыз!..

285

Біреу жайлы  сырды ашпа бар аңдаған! 

Шынды айтам деп  аңқаулар арандаған. 

Бір қуың мен бір сұмың жаласса ауыз, 

Сен  жексұрын  боласың  "жамандаған".

286

Мұз  көңілді жылтуға жарамай Күн, 

Өнбойымды  бір  өксік  аралайды  үн... 

Мың жыл  өтіп  кетсе де мұң шақырар, 

Отырардың орыны  -  даладаймын...

287

Күркіре,   Күн!..   Жай  ойнат,   күркірей  түс, 

Буаз  бұлттар  босансын,  сілкілей түс! 

Айналып  ап Аспанға ақын  жүрек, 

Жарқыратсын жаһанды жыр  - түлей күш!.

288

Еске  салып  асықтың  есіл  кейпін, 

Ыстық жаспен  алатын  "өшін"  кей түн... 

Ал мына түн самалы-ай! - Аймалашы, 

Сенен  басқа  ешкім  жоқ  есіркейтін!..

289

Десек  те  "жеп  қоймайды  адамды  адам", 

Улы сөз қай  жүрекке қадалмаған?! 

Мерт болса сол  жебеден  -  жендеті кім? 

Іздеу жоқ.  Іздесе де таба алмаған...

290

Қап-қара Аспан  өріп  ап  оттан  қамшы, 

Тілді жерді,  қадалды  сотқар  тамшы!.. 

Неткен  ғажап  ғаламның  қаһарлы  үні!.. 

- Ей,  балалар,  шуламай тоқтаңдаршы...

291

Дүниеге болса да жарымаған, 

Асыл  Ердің  аты  озған,   арымаған! 

Бір қылығы мың түрлі бәле туар, 

Тәңір  атсын  дейтінді  "бәрі  -   маған!"

292

"Әлі тойым бар шығар тойламаған",

Деп  үмітпен  күндерін  жойған  адам. 

Жалпы мына тірлікте не  мағына бар?.. 

Басқа осындай  кездерден  ой  қамаған?..

293

Бұдан  өзге  өтейін  тілемей түк: 

Ұрпақ  берсең  -  бер,  Құдай,  бірегей  ғып! 

Жүрегіне  отын  бер  найзағайдың! 

Отсыз  өмір  өмір  ме?!  Плебейлік!..

294

- Сен  бекер  мына  Өмірден  шайлығасың... 

Содан да  сөзіңде  ылғи  қайғы  басым.

- Қайғырсам  -  қайғы  қайта келмеуі  үшін. 

Ал  өзің  неге  одан  қаймығасың?..

295

Ел  "тілім" деп тіріле  бастағанда, 

Кәрі сайқал Сатқындық басты амалға: 

өзге тілде сөйлетіп өз  баласын, 

Қазақ тілін  үйретпек  басқа адамға!

296

"Жүрегіңнің,   біліп  қой,  иесі  мен!"  -

Деген сен  -  шын  махаббат киесі  ме  ең?.. 

Онда  болшы,  ләззатқа шомылдыршы?! 

Құтылайын   күйкілік   күйесінен!..

297

· Неге ашпадық ол түні ол жұмақты?! 

Өкінішті! Айрылған  жол  жұбатты... 

Жұбанбадым.  Ал  сен ше?..  Мен  бейбақты 

өкіндіріп  өмірдің  он  жылы  ақты...

298

Мінез  де  -  дерт.  Қайтеміз  ем  қонбаса? 

Оңбады  ғой  оның бір  енді  оңбаса!.. 

Бізді  еншілес  ететін  не  қалды  өзі, 

Күнде басып жүретін жер болмаса?!

299

Бұлаң  басып  бөксесін  ойнаттырып, 

Бикеш  кетті-ау тентек  ой  ойлаттырып: 

"Тілін   емес   бөксесін   сөйлеткенде, 

Дегені  ме  "Ер  болсаң  -  ойнап,  тынық!.."

300

Айырма жоқ  еш  жерде  елдегіден: 

тосады алдан  аярлық сен жеріген!.. 

Бәлкім,  тауып  қаларсың шын инабат, 

Шығып  көрші  мына  Күн  шеңберінен?

301

· Не қызық бар өмірде басқа мына! 

Құшағыңды ашшы,  еркем...  аш тағы да... 

Бірте-бірте   биіктеп  кетейікші,

Түпсіз,  отты ләззаттың  аспанына...

302

· Келмесе  бәрінен  де  суынғысы, 

Жықпайды   құштарлықтың  туын  кісі! 

Тізеңді  құштым,   міне!  Рахым  ғыл, 

Тәңірдің,   о,   ғажайып  туындысы!..

303

Кімдер...  кімдер жүрмеді мына бақта, 

Бақыт құшқан бар шығар жылап ап та... 

Ал мен  енді қашанғы?..  Әлде Тәңір 

өмір бойы өксітіп сынамақ па?

304

Кешегі  бір  бәдікті  -  сілімтікті,

Рухани  ұстаз  ғып  бүгін  тіпті

алуға осы, жәмиғат,  айтыңдаршы -

Мен бе,  сен бе?..  Құдай-ау,  кім ынтықты?!

305

Өтіп кеткен  жылдарым жырдан  жырақ, 

Елестетіп жетімді  тұрған  жылап  -

Мұңаямын...   үрлеймін  сезім  отын... 

Ал от берер жүрегім жүр қалжырап...

306

Шорқақпын ғой о бастан мен есепке... 

Шорқақ ойын жәмиғат демесе өкпе  -

бұл өмірім көңіліме қонар емес, 

Көшіп  кету  мүмкін  бе  Келешекке?..

307

Жырдан,  жаным,  жанымның  біл  дерегін: 

Сеніменен   жүрегім   бірге  менің!.. 

Тілмен сөзін жүректің қайтіп айтам?.. 

Сондықтан  да әдейі  үндемедім...

308

Жарық қылмас  жаһанның күндіз  шамы, 

Туғанында көңілдің бір  күз  шағы 

тақтың,  сәулем,  жүрекке мына кеште, 

Көзіңдегі   ғажайып   жұлдызшаны!..

309

Көріп жүріп  жүздерді кіл қабарған, 

Күн  шуақты  аңсауың -  құрғақ арман. 

Заман..  қоғам...   қайсысы?..  әлде  екеуі, 

Бір жерлерін,  әйтеуір,  былғап алған!

310

Жаралған-ау қайырсыз,  тапшы  күні, 

Таңдайына тамбапты бақ шырыны!.. 

Бастан құдай имеген  бейшараға, 

Не береді жорыған жақсы ырымы?

311

Кейде  айналып  беймәлім  бір  елеске, 

Өмір бойы ән  неге  жүреді есте? 

Көңіл күйге қосыла құбылатын, 

Бұл не  өзі?..  Шыбын жан үні емес пе?

312

Қаншама рет  "Кел!" дедің,  қолқаладың?.. 

Тартқан жоқ па әлі де оң қабағың?.. 

Аяқ-қолды байлаған арқан-тағдыр, 

Тағы ойша қуыртты-ау жол танабын!..

313

Бұздырмастан  құлыптаулы  құрсауыңды, 

Өтіп  жатыр бір өмір...  бір сарынды. 

Қарап  жүріп  кейисің  өз  өзіңе, 

Білмеген  соң  кімдерге  ұрсарыңды...

314

Еркелеуі  -  көңліңді  күйттеуге  тең, 

Құлығында қылық жоқ титтей  бөтен, 

Жақсы иттер адамға неге жақын?.. 

Әлде  оны да өзіндей ит дей ме  екен?

315

Кем-кетігін  тұратын  тасаланып, 

Кім болса да түбінде ашары анық. 

Сонда ойлайсың:  "Неге өліп-өштім  бұған, 

Өз санамда жақсы адам жасап алып?!"

316

Көзім  шуақ  көзіңнен  іздеп  еді, 

Тапты атылар сұп-суық мұз жебені!.. 

Сәл ілтипат қимады-ау мына жалған, 

Ал құдайым бұйыртар бізге  нені?

317

Неге  болсын  демедің  болатынды? 

Қорықтың  сен!..  Өйткені  ол  ақылды!.. 

Ақылы азап болды да ақырында, 

Жасыды  әне...   күйреп  біржола  тынды...

318

Көрдік деп  аз  жыл азап,  аз күн қайғы, 

Қалайша  иманымыз  азғындайды?! 

Қайырлы  заманға да мезгіл керек, 

Суық деп Алла қысты  жаз  қылмайды.

319

Нағыз  азап  сақтауың  асқақ арды! 

Тағдыр қанша сол үшін  жасқап алды. 

Мына жалған Айға үқсас бірдеме ме, 

Бір беті нұр,  бір беті тас қараңғы!

320

Мұңын  айттым айтсам мен  өң пақырдың, 

Сен  кіжіндің,  амалсыз  мен де  ақырдым. 

Кекшіл емен!  Бірақ та бір  келтірем, 

Иттігіңді  алдыңа  сен   кәпірдің!..

321

Қызықпай  іздеп,   қынжылмай  тастап   көп  қызды, 

Жігіттік  шағын  күнәні  кешіп   өткізді... 

Боздайды  бүгін  өз  қызы  түсіп  тәлкекке: 

"Баяғы  күнәм  соқты  ма қайтып  кеп  бізді?!"

322

Жұптастырып жаратса жанды  құдай, 

Екі сыңар  кез  болып,  алды  ма ұнай? 

Ұнаса - ол махаббат! Ұнамаса –

Ләззат,   бақыт дей  бергін  қалды  былай...

323

Жан  кейіп  дейміз:   "Мына  азғын  байды, 

Неге  ешкім ең болмаса жазғырмайды?!" 

Асықпа! Жазасы  алдан  шығар бір  күн, 

Аз болса ол мақшарда да мәз қылмайды!..

324

Тараздың  шайханасын  кей  күн  жүріп, 

Таппадым...  жоқтайды  оны,  ей,  кім  біліп... 

Бүгінде жоқ та шығар онда отырар, 

Баяғы шапанды  шал  -  мейрімділік...

325

-  Ата  Тараз,  тарихың -  мұңды ертегі,

Бірде  өшсе,   өрлеген  бірде  өркені.

Сенің  көшің  қазіргі  қауымыңнан,

Кімді  тастап,   ертеңге  кімді  ертеді?..

326

Таразды  әулиелер  мекендеген, 

Мекендеп  киелі  оны  етем  деген... 

Киелі жерді бассаң ойланып  бас: 

"Таразға немен  келдім,  кетем  немен?.."

327

Таразда өзгеше  гүл  гүлдесі де! 

Гүлгүлмен  салады  ескі  мұңды  есіме: 

Мынау үй алды райхан,  болып еді-ау 

алғашқы махаббатым мүрдесі де...

328

Кешке  жауса кететін  күндіз  қары 

Таразымның  аспаны,  жұлдыздары... 

Бәрі  ыстық!..  Ақкөңіл  азаматы, 

Мәңгі  қалған  жүректе гүл  -  қыздары...

329

- Ата Тараз, Құдайдан үмітің бар,

Киелісін  Иеміз  түбі  тыңдар.

Мен тілесем:  аз болып алаяғың,

Қыз  қырмызы  болсыншы,  жігітің  -  нар!..

330

Ұмыттым...   қай  жылы,   айдың  нешесінде... 

Көк   терек...   Көшенейдің   көшесінде... 

Қара мең  ақ  жүздегі...  ып-ыстық  дем... 

Дәурен-ай!..   Қалыпты  тек  осы  есімде...

331

Жер  бетінде  жүрген  соң  көп  қырды  астым, 

Елге  жиі...   кім  білсін...   кеп  тұрмаспын... 

Бірақ бақи кетсем де аңсарым  хақ, 

Самалын бір жұтсам деп Тектұрмастың!

332

Жаралауға жүректі сына қағып, 

Қандай шебер боп алған мына халық! 

Әне  кетті  біреуі  былапыттап... 

Боқтаймын ба,  қайтемін,  тұра қалып?

333

Құрысыншы  кәугөрік  тарпаң  желік! 

Тілерім  тек:   жүрсем-ау арқам  кеңіп... 

Құдалыққа  келіп  пе  ем мына өмірге, 

Неге ылғи  тұрады  арқан  керіп?..

334

Сеніп  едің  -  соқты  алдап,  оңдырмады. 

Сүйіп едің -  ол да бақ қондырмады. 

Енді  өзіңмен  өзің  боп  көрші,  мүмкін 

өміріңнің  түзелер  сонда  ырғағы?..

335

Күткенім  күз  еді  ғой  қыраулатқан, 

Ақырған ақ боран не?..  Мынау ма ақпан?. 

Амал не,  жұмамын да мұңлық көзді, 

Жас  емес,  мұзға айналып  сұрау қатқан...

336

Тегінде,  Өмір,  сен  мені  көп  сабадың: 

азаптадың,  алдадың,  бопсаладың... 

Арсызбын  ба?..  Әйтеуір,  сенде  мін  жоқ, 

"Кінәлі  өзім  бәріне!"   -  деп  санадым...

337

Кім  сүрінсе  -  ол  біз  ғой...   Көп  сүріндік. 

Сүрінгендік  тұрғандай  деп  сырымды  ұқ: 

Қоян  болып  жүрген  соң  Шындығымыз, 

Қасқыр  болмай  қайтеді  Жексұрындық!

335

· О,  Талас,  толқындан да жосыл,  атыл, 

Шабыт  бер шамаң келсе  қосып  ақыл! 

Жолыңа құрбандық  қып  жауды  шалған, 

Жетінші  атам  менің  -  Қосы  батыр!

339

Ешқашан  жықпауы  үшін   Туды   қасы, 

Шағылған   күнге  семсер,   дулығасы 

Бабамда бақытты күн болды ма екен?.. 

Сақалын  не  күн  туып,   жуды  жасы?..

340

Қандай  суық  аулыңның қысқы  лебі, 

Аязы  да  аяусыз  үскіреді! 

Бірақ,  сәулем,  өртеніп  күйіп  барам, 

Неге  осынша  жұлдызың  ыстық  еді!..

341

· Үстіңдегі  көйлектен  үлбіреген, 

Көрініп  тұр  көз  тартып  күллі денең... 

Базар бопты-ау, о қайран, махаббат та, 

Шақыруды  білетін  кімді  немен!..

342

Түсімде  сен  жұмақта  жүр  екенсің... 

Хор  қызының  сондағы  бірі  екенсің... 

Сілікпемді   шығарған   бұл   фәниден, 

Бара алам ба мен саған тілесем шын?

343

Жаһандағы  жандыны  есептесек, 

Кенелесің   қызыққа   кесек-кесек: 

о,  қанша есек  жүр  адам  бейнесінде! 

Және,  әрине,  аз  қалған  есек  те  -  есек.

344

Рахат,  ләззат,  қызық  төсектегі, 

Махаббат отын жатар көсеп тегі... 

Ал онсыз  ию-қию бұл өмірдің, 

Нәрі  жоқ.  Құр  күйбеңмен  бос  өткені.

345

Жан-сезімің  толқымай  түнып  тұру, 

Керек  сөзде  келеңсіз,  кіл  ұттыру  -

Бұл өлім ғой! Ал өлмеу үшін  керек, 

Ой-сезімді   өлгенше   шынықтыру!

346

- Сүюдің,  не  екенін  сен  білесің  бе?.. 

Білмесең  болсын  дәйім  бұл  есіңде: 

Сүю  -  сұлу сезімді асқақтату, 

Лақтырмау  оны  ешқашан  күресінге!

347

Сүйреген  ел  рухын  ілгеріге 

өтті Ол!..   Зармыз  енді  бір  деміне. 

Жалғыз-ақ  медеу  -  кім  кеп,  кім  кетпеген 

Фәниге  Ол  кеп,  өмір  сүргені  де...

348

Мерейтойда қосылып  шарапқа өлең, 

Алысады   саусақ  күйшанақпенен... 

Бәрі жақсы!  Бірақ та неге Аярлық 

Инабатты  қинайды  мадақпенен?..

349

-  О жүрек! Досым дедім,  сендім әрі,

Қалды ма  сол достықтың енді мәні?! 

Сезімге  сен  ердің де  кеттік  батып, 

Ғашықтық  ұйығына...   Сен  -  кінәлі!

350

· Біздегі  махаббаттың  бірдемесі 

жетпейді!   "Жеткізейін,   жүр"  -  демеші. 

Салайық  бәрін  сырдың  сандығына... 

Мен  сөндім...   сөнген  отты  үрлемеші?..

351

Не  өзі  мына  Өмірдің  негіздері? 

Неге  жұп  болады  ылғи  емізгені?.. 

Қашанда қатар жүрер қос  перзенті 

Ізгілік  пен  Зұлымдық  егіз  бе  еді?..

352

Тыныштық  жоқ!..   Секілді  түкті  кілем 

ой  қаптайды.   Сезімге  жүкті  кілең!.. 

Өлеңсіз-ақ бұл  өмір өтер деуші ем, 

Алматыдан бір  "пәле" жұқты білем...

353

Биіктедің  биікке  түрлі  "іс"  қылып, 

Ол  "ісіңнің"  бастысы  -  жылбысқылық. 

Ақылгөйсу,   көлгірсу,   жағымпаздық... 

Ал бұлардың жалғасы  -  қылмыстылық!

354

· Сені  берді  қай  құдай  танысым  ғып?! 

Татып  көрші,   жаныңның  дәмі  сұмдық: 

өсекшісің,   күншілсің,   жемқор...   және 

ең  сұмдығы   -   осының  бәрі  шындық!

355

Ілбіп  келем...  әйтеуір  жүрмін  әлі. 

Сүйресе үміт,  тартады  бір  күн  әрі. 

Қаламсаптан  сия  емес,   у  шығады... 

Бұл  неліктен?  Білмеймін...   кім  кінәлі?

356

-   Өзімшілсіз!   Өзгені   елемейсіз... 

"Неге  олай  ойлайсың,  неге?"  -  дейсіз.

"Негесі"   сол:   кішіні   кішіртпеңіз! 

Қайта   ертеңнің   егесін   демегейсіз...

357

· Сіз  бастықсыз,  әдемі  қызбаласыз. 

Жігіттерге  тек   неге   сызданасыз?

-   Жігіт  емес,   "мәмбеттер"  оның  бәрі!..

-  Ал  ертең-ақ...жә,  қойдық,  сіз  -  данасыз!

358

Мына жалған қарасаң - тас қабырға! 

Тыныс кеңір жер бар ма басқа мұнда?. 

Сонда да жұрт құмырсқа илеуіндей 

құжынайды...  бәрі де  бас  қамында...

359

Құдірет  -  Өлең  деген.   Өнер  демен. 

Онсыз  еш  жан  шын  нұрға бөленбеген. 

Тағдырдың тоқсан  түрлі тозағынан, 

Өте  алсам  өтермін  тек  өлеңменен!..

360

"Бағайын,  -  деп,   -  әліптің артын әлі", 

Батыл істен тоғышар тартынады. 

Ал абырой бөлісу күні туса, 

Кіл солардың көкпары тартылады!

361

Көп  сандалдым...  бір  таныс  қауышпады, 

Естілген  жоқ бір таныс дауыс  тағы. 

Тар көшесі Тараздың танымады... 

Осы  ма еді ұрпақтар ауысқаны?

362

Кәне,   айтшы:   не  істедің  қауым  үшін, 

Соққанда дәуірлердің дауылы  шын? 

Сенде бет болып па еді?..  Болмайды да! 

Себебі  сен  -  бишікеш  тауығысың!

363

Түсте көрдім...  Бұл аян бергенің бе?.. 

Елесіңмен  "сағындым,   кел"  дедің  бе?.. 

Сен  де  көрші  түсіңде  мені  жүрген 

Сағыныштың  сахара шөлдерінде...

364

Кей  күн  жылау,  кей  күні  күлкі  басым... 

Шұбар жалған тыншытпай ұмтыласың. 

Тауға шық не сайға түс,  мәрең анық: 

ит талаған  иттей боп бір тынасың!

365

Секілденсе  сенімді  сәл  жүріп  кеп,

Жар  салыппыз   "Мынаумыз  мәңгілік!"  деп.

Кісі  өлшемін  неғылсын  Ұлы  Уақыт!

О Адамзат,  осынша әңгүдік  пе  ек?!

366

Еркінсісе  боп  алған  тәйтікке  тең 

Зұлымдықты  қай  қоғам  қайтіпті  екен? 

Құдырет  жоқ  қолымда,  әттең!..   Бірақ, 

айтарымды  мен  әлі  айтып  кетем!

367

Құр сүлдемін...  қалғанда жәй қалдым ба, 

Артымда -  мұң,  қараңғы қайғы -  алдымда. 

Жерден  ұшқан  ақ  жаның аспан  барып, 

Бір жұлдызға,  жарығым,  айналдың ба?..

368

Енді  жоқ!..  Ол  жанымның  ардағы  еді!.. 

Қаусаған күйде күтем алда нені? 

Безбүйрек,  безерген  бет  бұ жалғанда, 

Мүсіркер бір тірі жан бар ма мені?!

369

Сағындым  сені...   Мен  мүмкін  саған  елеспін. 

Әрине,   қазір   сондағы   жігіт   емеспін. 

Өтті  ғой дәурен!  Өртеді  өрт  боп  өкініш... 

Қайтеді  келсең?..   Келеді  қайта  кеңескім...

370

Ажалды  қойшы!..  Келсін тек  бірақ асықпай. 

Көңілді  көтер,  жігерді  босқа жасытпай! 

Кім болсаң о бол,  жаның бір жайнап қалмай ма, 

Сұлуды  сүйсең,  о  шіркін,  алтын  асықтай!..

371

Адам да,  аң да сұмдықты небір көреді, 

Бұлқынар,  бәлкім.  Бәрібір түбі  көнеді! 

Айырма жалғыз  -  адамның тапқан өнері –

Ойланбай туып,  ойланып барып  өледі.

372

Сұмпайыны  сұлулап  сұлтан  қылған, 

Ұнамдыны уқалап ұлтан  қылған 

Тағдыр  ма,  не?..  Ал Алла пендесінің 

бас-басына таратар бір тағдырдан...

373

Келсе  егер  меймандыққа  жерге  кісі, 

Не  керек  онда  күрес,   сенделісі?.. 

Ал  жаны,  рухы  қайда кеткендердің? 

Мүмкін ол мына ауаның тербелісі?

374

Кырсыққандай өнбесе  бір  ісің де  -

Қиқарланба,  өнсе  егер  -  ірісінбе. 

Ойлан,  ойлан...   Өйткені  барлық түйін 

ақыл-ойдың  мидағы  жүрісінде!

375

Жетпейтіндей  Күннің  де  нұр-жарығы 

Бос налу ма деп "Қане,  кім жарыды?!" 

Онда  неге  көзге ұрып  тұрады  ылғи 

жамандықта тағдырдың мырзалығы?

376

Сен "Кел!" десең - жұмақты да киып тастап келер ем, 

Келе салып,  келген түнді Мың бір түнге теңер ем! 

Амал бар ма?!. Аманатын қайтып беріп Аллаға, 

Құшағыңды  қимасам да...  көрге  қайта енер ем...

377

Терезе де ағарды,  әне...   Белгісі  ол  таң  атқан! 

Айырылып  қалам, түсін, таң атарда тағаттан.

Болшы, жаным...  Мені Тәңір саған ғашық болсын деп 

жаратқанда һәм шыдамсыз етіп  те  өзі жаратқан!

378

· Ей,  төрдегі! Есіңді жи,  көркөкірек  болма тым. 

Төрің тозса -  ел ұмытар,  өшер мәңгі сонда атың. 

Келер күнге керекті жан - жайып салып өр жанын, 

Сөзін  айтар әпенденің  не дананың  сорлы  ақын!

379

Қыз да керек, ұл да керек! Өмір де жоқ бұларсыз. 

Қайттік егер болып кетсе қыз  ұятсыз,  ұл арсыз? 

Жас  өскінді  азғындықтың  аспандаған  өрті  алса, 

Келешекті бір  құдайдан  қалай  ғана  сұрарсыз?!

380

Әмір  Темір  тірлігінде  бетіне  ешкім  келмеген, 

депті былай баса алмастан бірде ашуын кернеген: 

"Мына сұмды бір өлтіру -  әділетке қиянат, 

Мың  өлтіру үшін  неге мың  өмірді  бермеген?!"

381

Әмір  Темір  тірлігінде  бетіне  ешкім  келмеген, 

депті былай  өксіп  тұрып  шақта  ұлын жерлеген: 

"Сенің қазаң - менің жазам емес пе екен,  қарағым?.. 

Ақыретке ақсай басып барсам, барам мен немен?.."

382

Жолығайық оңаша  түнде  мейлі, 

Көрісейік  көпсінбей  күнде  мейлі  -

Сүйісеміз...   Ол  неге  өртемейді? 

Неге   жүрек   бүгінде   үндемейді?..

353

Тек  Құдайым жүрмесе  салып қайғы, 

Өршіл  жүрек,  о шіркін,  шарықтайды! 

Ал  құлына айналса  міскіндіктің, 

Ол  жүрек боп ешқашан жарытпайды!

384

Қу күйкілік күйдіріп тұр!.. Керек қандай серпіліс? 

Шарап ішу...әйел құшу...тағы басқа желпініс?.. 

Бәрі алдамшы!..  Тұншықтым ғой!.. О Жаратқан, таңдағы 

Ғарыш лебін ағындатып, құлыңа аздап бер тыныс?..

385

Ләйлі болып, Мәжнүн болып Ай астында мың ғашық, 

Тұрған шығар ақ сәулені жамылып ап  сырласып. 

Ал мен  тұрмын көлеңкеде  ұйыған  қан  секілді, 

Сүю де жоқ, күю де жоқ... қорғасындай мұң басып...

386

· Қойшы  осы,  туысқан,  қылжағыңды, 

Әңгіме айт одан да бір жағымды...

Ой,  мынауың өсек  қой!..   Құрсын,  тоқтат! 

Онсыз да  өсек  менің жеп  жүр жанымды!

387

Шыңғыс  бір  сыр  ашыпты  ұрпағына: 

"Жарты жаһан айналды ұлтаныма... 

Жарты  әлемді  алудан  қиын  екен 

Сұрақ:  "Ие болады кім тағыма?"

388

-  Аярлықпен алдап жүрген,  арбап жүрген әлі елді, 

Қаскүнем көп!.. Дос бар ма өзі? Дәлелдеші, кәне, енді!

Қандай дәлел? Дәлел бұрын тумақ емес достықтан, 

Шын жүректен туса достық - сол ең мықты дәлел-ді!

389

· Сенің айлаң аярлықта,  айтары  жоқ,  терең-ді...

Даусың да  зор  оятатын  көрде  жатқан  кереңді. 

Бір  жексұрын  жетпей  тұрған  мынау  өмір-сахнада, 

Роліңді,   ойхой,   шіркін!..   Кәне,   ойнап   бер  енді!..

390

"Отыз жеті" дейтін қарғыс атқыр жылда мен келгем.

Құдай куә, бейнет кештім, бір күнім жоқ сенделген! 

Ақ ниетпен ақ тандарды, армандарды күтуші ем...

-   Қайдасың сен,  сенім - серік?! Неге болам сергелдең?

391

-  Сен өзіңе беріп  көрші мен  беретін сұрақты: 

Сонымен... хош... саған жемқор, бір жас пысық ұнапты... 

Өсіріпсің.  Өскен  одан мың момын  жан жылапты... 

Көр  болса етті  өзге көзден  ағызғандар бұлақты?!

392

Нақұрыстық - арамзаны құл боп тыңдар құлақтан, 

Көкаттыны көсем көрер "Көз" дейтүғын шырақтан! 

Көз-құлақтан айрылсаң да тек Құдайға құлдық ет, 

Адамға емес!.. Адам боп өт - қалсын тіпті бір аптаң!..

393

· Жеткенше  өлшеулі  өмір  мәресіне, 

Түсер-ау  айтқандарым  әлі  есіңе... 

Беттен от  шығарғандай жерім болса, 

Кештағы  оны-шын  дос  кәдесі,   де.

394

Түзесем  деп  талқан  болған  тағдырымның  безбенін, 

Сен  кеткелі  қарс  ұрумен   қанша  әлемді  кезбедім! 

Әурешілік  екен  бәрі!..   Тыншыр  емес   бұл  жүрек!.. 

Жүректің  де  болатынын  сен  арқылы  сезгемін...

395

Семіп  сенім,  сөніп  сезім,   алмас  арман  кетілді, 

Бітті  бәрі!..   Енді  қайтып  көрсетпесін   бетіңді! 

Аспан құлап, Ай, Күн жылап, болсын тамұқ нетүрлі, 

Сенсіз  көрсем  -  сол  тамұқтың  өзі  жұмақ секілді!..

396

· "Қой!" деп ем,  қоймай тағы  қозғадың ба... 

Тыңда онда:  шын жампозын  боздағында 

ағайын ардақтамас.  Ал,  таныса, 

Асылын  таниды  әбден  тозғанында!

397

Әлмисақтан  адамзат қауымында, 

Туады адам қала не ауылында. 

Тек  ақынға қатыссыз  бұл  қағида: 

Ақын  туар   сезімдер  дауылында!

398

"Соққыларың жықпаса да дір  еттім. 

Неге  осынша  қастығыңды  үдеттің?!"-

десем,   Тағдыр,   кешір!  Өзім  кінәлі: 

түсінбеппін   тілін   өзге   жүректің!..

399

"Ғашық  едім...   қайтейін,   ол  ұқпады!.." 

деуші  ем...   келем  енді  ұшып  жолыққалы!.. 

Неге  жүрек  тулайды?   Қуаныш  па? 

Әлде  алдағы  бақыттан  қорыққаны?..

400

Теліп  қойып  өзіңді  текті  алыпқа,

Жүрсің  "білгін,  мен  кіммін!"  деп  қалып  та.

Атың шықпас  бар  сөзді өртесең де,

Ат шығару құқығы  -  тек  халықта!

401

О,  Тәңір,  ол...  ол мені...  танымады! 

Тек сол деп  жүр емес пе ем жарым әлі!.. 

Жалғанда жалғандықтан басқа не бар... 

Жо...  жо...  жоқ...  жанардан жас жамырады!..

402

Қарттықтың  жүзі  жүдеу,   көңлі  сынық, 

Алдында Ақырет  тұр  көрді  ұсынып... 

Саулайды  сар  жапырақ  -  ұшқан  күндер, 

Соғады  Уақыт  дейтін  жел  де  ұшынып...

403

Жетпей тағлым,  ол жетсе  -  қолым қысқа, 

Тағдырда да бола алмай болымды ұста –

Былғаныппын!   О  Тәңір,   неге  өйткіздің?! 

Тазарайын тазару жолын нұсқа!

404

Құлпыратын  құбылып  түрлі ұғымда, 

Махаббат не? Сезім бе?..  Бұл ғылым ба?.. 

Ол  Алланың,   меніңше,   құпиясы, 

Мүмкін  емес дәл білу бір  қырын  да!

405

Тазармастай боп әбден ылайланған, 

Ұят,  аят дейтіндер былай қалған 

қоғамға да көндік  біз! Ал арман ше?.. 

Бұл  тозаққа өртенбей шыдай ма арман?!

406

Мына жайға қалам кейде қарап таң: 

Неге адамды саз балшықтан жаратқан? 

Неге  бізді  жаратпаған  жарықтан, 

Кішкене Күн  болар ма ек нұр таратқан?

407

Өлді  Сұңқар  отанында болмай құны бір шілдік, 

Өлтіргендер - Нақұрыстық, Күйкілік пен Күншілдік. 

Ал  оларды есімі етіп алған надан мыңдардың, 

Шылауында шынжырланып шыңғырумен  жүр Шындық.

408

Бағзы  тарих  көрсем бір  теріп кенін: 

Адамдары  секілді...   серіктерім! 

Неге  бұлай?..  Әлде  мен  бұған дейін 

талай рет дүниеге  келіп  пе  едім?..

409

Патша еді...  Жүтты да өлім лебін, 

Кете барды  тастай сап  көгін,  жерін... 

Әттең,  өзі  көрмеді-ау кім  жымыңдап, 

Қабырғасы   кімдердің   сөгілгенін...

410

Қайғы-мұңды  басына  қуыс  үй  ғып, 

Жаты  түгіл  жүрегін  туысы  и  ғып, 

Сергелдеңді  серік  қып  жүрген  жанға 

Шындық -  шипа әрі ең ұлы  сыйлық!

411

Ол  ән  салып,   мен  тыңдап  түніменен... 

О  Тәңір-ай,   теңермін  мұны  немен?! 

Түсім екен...  тек бұлбұл анау бақта, 

Бибігүлдің   сайрапты   үніменен...

412

Көрдің бе,  өзін өзі он  - сан  адам, 

Құдайдан  еш  кемі  жоқ зор санаған. 

Зор артық қордан рас...  Ал,  не болдық, 

Тіпті,  оның оннан бірі болса надан?

413

· О азапты,  ләззатты  ескі Арманым, 

Жетті,   жетер  осынша  есті  алғаның!.. 

Сен де  бас  и  шындыққа:   Бақытымнан 

тіпті  тумай  тұрып-ак  кеш  қалғамын!..

414

Мойынға ажал  тұзағы ілінер күн  -

Шын  бағасы  Өмірдің  білінер  күн! 

Ал  Өлімнің  бағасы  қанша  екенін, 

Бір  де  бірі  білмейді  тірілердің!

415

Қанша өртендік  оттан біз надан  жаққан, 

Десек  те,  бұл тіпті емес жалам жапқан: 

жағынғанын   көргенде   мықтысына, 

Жиіркеніп   кетерсің   адамзаттан!

416

Өте шықты-ау бақытты бастан аз күн!.. 

Керегі  жоқ  көктемнің,  басқа  жаздың... 

Бар  келгені  қолымнан  -  бір есімді 

көз  жасыммен  күйдіріп  тасқа жаздым...

417

Тоғышарлар дауыл-өмір толқынында жүзбеген, 

Жаужүректің  әлсіз  жерін  әлсін-әлсін   іздеген.. 

Әне  күйе  жағып,   күйкі,   күлкі  етті  де  ақыры, 

Маймаңдады  майтабандар  тоғышарлық ізбенен..

418

Күн   кешсем   "шықпа,   жаным,   шықпа" деумен, 

"Алдияр,   итерсең  де  жықпа"  деумен -

Тамұқта жүрерім  хақ  тірлігімде-ақ! 

Өйткені   үйренбеген   ыққа   кеудем.

419

Егделікті   бесін  де,   күз   де,   мейлі, 

Шөп  басатын  ертең-ақ із  де,  мейлі... 

Оның  есіл-дерті  тек  ескі  доста, 

Жаңа   досты   ...қайтсін-әй...   іздемейді...

420

«Бақыт  деген,   -  депті  бір  тосын  кісі,   -

Талант   пенен   мінездің   қосындысы...»
Екеуінен   мақұрым  пақыр  қайтпек, 

Бақыт іздеп  кеп  тұрса  жосылғысы?

421

Бір  іс  түсіп  қайысқан  шақта  белі, 

Ұмыт болған  ағаға шапқан еді. 

Деді  ол:   "Керек  кезінде  зат  та  сыйлы, 

Айналдырма,  бауырым,  затқа мені!"

422

Жүрек   мынау...   жүдеген,   жырым-жырым, 

Жемі  болған  жалғанның  -  жырындының. 

Өзім  де  иттік  жасаппын,   ит  талапты... 

Кімге  обал?..   Тыңдайды  сырымды  кім?..

423

Түстегенде  түкті   бет   тіршілікті, 

Үлпа  жүрек   дірілдеп   түршігіпті. 

Ізгіліктен  із  қалсын  деп  жандәрмен, 

Тіршілікке   шаншыпты   бір   шыбықты...

424

Бәрі  де:   қызық,  тозақ...  ұмытылып, 

Әз жүрек  төрелер-ау түбі тынып. 

Жан қалай  пайыз  табар өзі тұрған, 

Ет  еріп,  сүйек  жатса  үгітіліп?..

425

· Бәрін  білу  қолыңнан  келмесіне, 

Налып  тұрсың,   ойшылым,  сен  несіне? 

Алла  әлемді  шексіз  ғып  жаратқанмен, 

Шексіз   ақыл   бермеген   пендесіне!

426

Ойсыз сөз  -  жеңіл сөз ақ қалайыдан, 

Ауыздың ақтарылар талайынан. 

Оны  емес,  естісек  қой  есті  сөзді, 

Жарқылдап  шыққан  Сана сарайынан!

427

-  Оны  тастап,   сен  маған  несіне  ердің? 

Обалына  қалдың  ғой  есіл  ердің!.. 

Тұрақсызды  кешпеуші  ем,  сені...   амал  не, 

Сұлулығың  үшін-ақ  кешірермін!

428

Бақ құсы  қонса  -  абайла,  үндемегін, 

Білсең  де  ертелі-кеш  бір  келерін. 

Шошытпа  шошаңдаумен  киеліні... 

Қолымнан  ұшқан,  әттең,   бірде  менің!..

429

Жарқын даңқ пен масқаралық болмаса да біртұтас, 

Екеуі  де  -  тек  санада  орнатылар құлпытас. 

Сәулетшісі,   мүсіншісі  -  өмірбақи  өзіңсің, 

Орнатушы  -  ел зердесі жалғандыққа ғұрпы қас!

430

Есіргенде   есектер   елде   кілең, 

Сотты  қойшы  жем   жеген  жеңдерімен! 

Тәңір  өзі-ақ  соттасын  шыққандарды, 

Адамдықтың   ең  шеткі  шеңберінен!

431

О ғажап!  Қайда жанға батқан қайғым?! 

Түн ғайып! Таңға айналып атқандаймын! 

Сағыныш,  ләззат  оты...   кешір,  жаным, 

Жарайды,  арғы жағын  ақтармаймын...

432

· Уақтымның жоқ басқа бір данасы, 

Құдай  үшін,   құлдығым,   ұрламашы?! 

Қимасқа да  қиюға  қиналасың... 

Неткен  қысқа жеке  өмір жылнамасы!

433

Ойлайтынның тек  өз басын қарақан, 

Деме бетін жәмиғатқа қаратам. 

Бар әлемнің бар тауығы басса да, 

Шықпайды  тас жұмыртқадан  балапан!

434

Болған  шығар дегені Алланың да: 

өтті өмір тағдырдың қармағында. 

Жалықтырды,  оллаһи,  мына жалған!.. 

Мен мұнда осы көп тұрып қалмадым ба?

435

Түзуге  түкіріп  ап  "бәлем!"  демек, 

Біз  байғұс  қисық айна - әлемде ме ек? 

Өтірік  өрлеп  жатсын  -үндемейміз, 

Ал  шындық үшін  ылғи дәлел керек!

436

Үрлеуменен   шылымның   түтін-демін, 

Ей,  пірәдар,   бүгін  түк  бітірмедің. 

Күнді  осылай  өткізіп  келеді ә, 

Тыржалаңаш  тірлікті  бүтіндегің?!

437

Маған  берген  Тәңірдің  батса Күні 

не  істеймін?..   Естілер  мақшар  үні... 

"Екеумізге  елші  бол"  десе  қайтем, 

Фәни  менен  Бақидың  патшалығы?..

438

Жапа  шексек  жазықсыз  бір  шіріктен, 

Бәрін  көріп  жатамыз  тіршіліктен. 

Тіршіліктің  тегінде  тіні  дұрыс. 

Ал  шірікті  тегі  ме...   кім  шіріткен?

439

Ажалды  ойлап  апшыңды  қуырмағын: 

жақсы  емес  пе  жалғаннан  қуылғаның?! 

Несі жаман  боп жатса шілдеханаң: 

мұнда өлгенің  -  бақида туылғаның!

440

Махаббат -  сезім емес бір өткелек, 

Жүрме  оны  жүгенсіздеу  тілек  пе  деп. 

Ол  -  сүю! Ал сүюдің қорқынышын 

жеңуге тағы  да сол  жүрек  керек!

441

Атағынан  тұрса да құлақ тұнып, 

Адамдығын  айқындар  бір-ақ  қылық: 

опалы ма немесе опасыз ба?.. 

Кісіліктің шын  аты  -  Тұрақтылық!

442

· Неге ол байғұс,  ей,  әкім, ұнамады? 

Ердің  құны  емес  қой  сұрағаны!.. 

Тәкаппарлық  -  тағыңа тіреу де  емес, 

Тәкаппарлық - қорлаудың бір амалы!

443

Жүзіп  жүр жүзі әбден  қажалған Ай, 

Жер мүлгіп күнә  менен  тажалға бай... 

Жан  шіркін  бір  жұбаныш  таппай  қойды-ау!. 

Осы ма бар қызығың,  о жалған-ай?!

444

Қап-қара,  салт ат мінген қола мүсін, 

Қарап-ақ қабағына тоңады ішің... 

Шығарған көрден төрге көрді  ме  ойлап, 

Бақида үкім қандай боладысын?

445

Мейлі  ұнасын, ұнамасын  бұ тірлік, 

Пендесі  еткен  Жаратқанға  шүкірлік. 

Алла алғысты алар-алмас... Ал бірақ, 

Рахымды  бағаламау  -  күпірлік!

446

Ел  азып,   кеміп  кетсе  келеден  ес, 

Жалғандық  шындығыңа бере  ме  дес?.. 

Шындық деп  шырылдар  тек  бейшаралар, 

Күштіге  шындық  мүлде  керек  емес!

447

Бір сәуле  шашу үшін  адамдарға, 

Ойшылдың жаны жұмбақ ғаламдарда 

сан сыннан  өткен бе?..  Әлде ол керемет 

Ай,   Күнмен әріптес  боп  жаралған  ба?..

448

- Сұрап  көрші  сен де өз  пайымыңнан: 

неге  осы  жүрдаймыз  қайырымнан?..

- Себебі оның:  тәңірлік жандарымыз 

Ақыл-ойдан  тәңірлік  айырылған!

449

Жел  есіп  айдарынан,  тұрды  иықта 

десек  те  қанша  ел  кеткен  тұңғиыққа... 

Ел емес,  ғаламға ұл боп қалғандарда 

не  сыр  бар?  Кіндіктерін  Күн  қиып  па?..

450

Бітіріп  Залымдықтың  тастағаны: 

Пәктіктен қан аралас  жас тамады!.. 

Залымды дарға аспайды-ау мақшарда да!… 

Өйткені  онда...   өзге  Өмір  басталады...

451

Қу  нәпсінің  тыя  біл  бәрі-бәрін, 

Болу  үшін  кіршіксіз  жаның,  арың. 

Бұл  -  біреуге қайырар қарыз  емес, 

Бұл  - Адамдық қалпыңды  танығаның!

452

Замандар қатал,  қатқан мұртына мұз, 

Қазақтың жасап  кеткен  жұртын  абыз. 

"Мың өліп,  мың тірілдік!"  Ол  -  өткен күн, 

Енді  біз  Мәңгілікке  ұмтыламыз!

453

Неге осы жан жаралап,  жыртыламыз?.. 

Жырт-жыртпа сен де,  мен де бір тынамыз. 

Қазіргі   күйіп-пісіп   күйзелгенің 

болады  кейде  кейін  күлкілі  аңыз...

454

Жасықпын  мен!  Махаббат,   кінәлімін! 

Сондықтан  да жөнделмей жүр әдібің. 

Айта алмай келемін асығыма, 

Қайырмасын  жүректің  бір  әнінің...

455

Нысапсыз  бен  ұятсыз  сыбайласқан

бұ жалғаннан  пенде көп  жылай  қашқан.

Жеті қабат күнәдан  қайысса да

Жер шыдап  тұр! Ал  қанша шыдайды Аспан?.

456

Бұйыртпапты Тәңірім дұрыс тағдыр!.. 

Жан жаралы, қалғандай ұрыстан бір. 

Соңғы үмітім - сен ғана, о періштем, 

Ләззатпенен, өтінем, тыныштандыр?!

457

Білдірмес  жақсылық не арам ісін, 

Күдікшіл көз  жасырған  жан  ағысын, 

Кең маңдай,  сылбыр  қимыл,  жұп-жуас үн…

 -  Сен  кімсің:   Залымбысың?..  Данамысың?..

458

Жастық көркі... махаббат гүлдеуі ме?.. 

Арманның алыстарға үндеуі ме?.. 

Әлде ала жөнелген тұлпар жанның 

ештеңенің  өлшемін  білмеуі  ме?..

459

"Өзгереді  тіршілік  әлі"  десті... 

Тапқан  екен алдайтын  жарыместі! 

Адам  құлқы  ешқашан  өзгермеген, 

Күн  астында тұрғанның  бәрі  де  ескі!

460

Тарихтың әр беті -  шаш жайған Қайғы... 

Қарт Қасірет деймісің жайдан  жай-ды? 

Қайталанбау тетігі сенде,  Адамзат, 

Ал Жер Күнді басқаша айналмайды!

461

Шексіз  билік  етем десе қайбір  елдің ұлығы  -

Өзіне  өзі  ор қазғаны,  дей бер  оны құрыды! 

Патша да аттап өте алмайтын Шындық мынау бір ұлы: 

Құлдық құлық өзегінде  жатар жаулық ұрығы!

462

Түсімде,   жатқанда  ұйқы  жөргегінде 

біреу тұр:  "Арман  жоқ,  -  деп,  -  сенде мүлде!..»
О сұмдық!  Неге  арман  жоқ?! Арман...  арман... 

О  онда...  онда менің өлгенім де...

463

Дөп тисе  титтей ғана,  тұтам қайғы,

Санадан ажар  тайып,  жұтаңдайды.

О  шіркін,   осындайда Ақымақтық

міз  бақпас!..  Жалпы,  ол еш мұқалмайды!..

464

Найзағай қара аспанды  өртегенде  -

Шошыма.  Ол  -  ризық ертең елге. 

Ал әзиз жүректе жай жарқылдаса, 

Бір  асыл сезім өлер  өртенер де...

465

· Ей,  ұлық! Тыңдасаң -  бар айтар сырым: 

бүк,  шіктен басқа болар сиқы алшының... 

Мысал бұл. Ал өмірде айыра біл, 

Пікірін  халық  пенен  итаршының!

466

Жердегі   жауыздықты  ұйымдасқан, 

Білмейді тым болмаса тыюды Аспан!.. 

Рухтың  асқары  мен  қу  нәпсінің 

құрдымы қалай-қалай қиюласқан?!

467

Миллиард жыл...  одан да бұрын,  әрі... 

Жанға ие болсақ та ұғымы әлі 

айқындалған  жоқ оның...  Мен білсем,  ол 

толқын-толқын  сезімнен   құрылады!

468

· Бетіңе тура айтты деп  сөкпе,  жаным: 

сыртыңа теуіп  тұр  сыз,  өкпек  арын! 

Өкпеден  өкпелессек  от  шығады, 

Сен  де  ескер  менде де  аздап...  өкпе  барын.

469

Деп  жүріп  тек   тұрмысты  сәнді  етемін, 

Білдің  бе өмірден бар  мән  кетерін. 

Есте  ұста есің болса:  игіліктің  -

өткінші,   ал  ізгілік  -  мәңгі  екенін!

470

Басқа елді  қырған,  қуған  мүлде жерден, 

Ел ме екен десе де ол  "іргелі ел  -  мен!" 

Ал тажал тағылыққа түптің түбі –

Не   екенін  Атамекен   білмегеннен!

471

Әмір  Темір  тірлігінде  бетіне  ешкім  келмеген, 

депті  былай  жұлдызшыға  кезінде  оған  сенбеген: 

· Жұлдыздардың ең жарығы тұрса мына басымда, 

ең  ыстығы  -  жүрегімде,   күдіктенем  мен  неден?!

472

"Ертең не?..  бәлкім,  ғүмыр  қиылады?.."-

Сауал бұл әрі қатал,  қиын әрі. 

Жауапсыз да  ғып  қойған әдейі Алла... 

Өйтпесе  -  өмір  бірден  тиылады!

473

Ақкөзденіп  алысқа бастарда арман, 

Бас қамшыны  -  асасың асқарлардан! 

Ергежейлі боп қалу -  артыңды ойлап, 

Өткелінен   өмірдің  жасқанғаннан...

474

Не  жетсін  болғанға әр  жылың  құтты, 

болғанға қызың гүлгүл, ұлың мықты!.. 

Тек,  Тәңір,  сақта  бізді  пендем  десең, 

Ұрпақ  қып  қалдырудан  зұлымдықты?!

475

Арамдығын  жасырып,  тез  жұмырлап, 

Боратты ма тағы да сөзді құрғақ?! 

Құрсын,   енді  қарама  бет-жүзіне! 

Жанмен қоса аларсың көзді былғап...

476

Шатастырып  ақыл  мен  ептілікті, 

Біреуге  "сен  -  данасың!"  депті  тіпті. 

Дана болу?! О-һо-һо!..  Ол пақырға 

Даналықты  тану да жеткілікті...

477

Мейлі оңаша,  мейлі ашық жалпы сыр ғып, 

Өмір  бойғы  айтқаның  -  жарты шындық!.. 

Жарты шындық жайласа мына әлемді?.. 

Ақырзаман...  ал  оның арты  - Сұмдық!

478

Талқысымен  шын  асыл  кіл  ездердің, 

Дей  алар  ма  "жеңілдім,  міне,  өзгердім..." 

Дей  алмайды!  Өйткені  ол  -  өршіл  мінез. 

Мәңгі  шайқас  -  шайқасы  мінездердің!

479

Қиянаттан  көрмеген  жоқ  азабым!

Бар ма араша?.. Анау ма?..  О да залым...

Залымдарды,  о Тәңір,  тисаң етті,

Тым болмаса айында Оразаның?!

480

Тағдырға тап болғам жоқ қалауменен, 

Сондықтан  деп  сұрама  "анау неден?" 

Қайтесің мен  бейбақтың мазасын  ап, 

Көңілін  жүрген  күнде  жамауменен...

481

Мейлі арбасын алаулап жүз ұлы арман, 

Мейлі  күтсін  сиқырлап  қызық  алдан,-

Сағынасың  өткенді!  Өйткені  онда 

сүю,  күю...  бәрінің ізі  қалған!

482

-  Қайран,   көңіл!  Сен  бұрын  құздан  да өр  ең, 

Қарушы  едің  отпен  не  ызғарменен! 

Су сепкен  кім?  Басылдың...  қызық та  жоқ... 

Кетті ме ол да қыр асқан  қыздарменен?

483

Ойлансаң ойыстырар ойдан  мұңға, 

Егделік  -  еркелікті қойған  жыл ма? 

Жас  күнде  мөлдірейтін  Уақыт  та, 

Айналып  кетіпті  бір  қоймалжыңға...

484

· Ренжіме,  мен бір жан назға сараң, 

"Сүйем,  сәулем!"  Осы сөз  аз ба саған?.. 

Жалпы,  адамды алдамшы етер көп сөз, 

Ал сезімтал болғаннан азбас адам!

485

Сезім жоқта мөлдіреп тұнып тұрған, 

Махаббат та суалып,  құрып тынған. 

Жүректерде  періште  ғайып  болып, 

Бір сұлуды  бір сұлу ұмыттырған...

486

· Еркелетсем  -  боп  шығам олақ кілең... 

Мақтауға да,  түсінші,  шолақ тіл ем... 

"Махаббаттың  мәңгүрті" десең де еркің, 

Сүйем  сені...  Әйтеуір  соны-ақ  білем!

487

Танымаппын,  оллаһи,  әлі  оңымды! 

Ұқыпсызбын,   білемін  әрі  онымды. 

Тым болмаса бір гүлдің теңі етпеппін... 

Кешір,   жаным!  Өкпеңнің  бәрі  орынды.

488

Қаптаган мына жұртта кім киелі?.. 

Жағып  ап  көрге  кірер  кім күйені?.. 

Ал өзің ғайбаттама ешкімді де, 

Ар жағын Алла білер -  кімге иеді.

489

· Сен жосылсаң, жылдарым жорға жылмаң, 

Табан күйіп,  ол тиген жол қарылған. 

Кеше  жас  ем,  шапшаң-ақ шал  еткендей, 

Қай жау қуды соншама соңдарыңнан?

490

Жұрт  байғұстың демесең аман  басы, 

Өзіне  емес,   бұйырды-ау  арамға  асы! 

Бір  жалмауыз  жемін  ап  тайып  еді, 

Қайта шапты  жебірлер  "командасы"!

491

· Мүттәйімді қосшы бір қалталыға, 

Парақорды үстіне сал тағы да... 

Құймасы оның не болды?..  - Ойбай, мынау 

Зұлымдықтың оқ өтпес  қалқаны ма?!..

492

Тойдым мына фәниге!..  ең білерім  -

Мендегі  енді  жетпейтін  кемдік  -  өлім. 

Қиналам тек:  сұм  жалған  "түзелді"  деп, 

Өлгендерді   қалайша  сендіремін?..

493

Қанша іңкәрлік  соғылып,  жылап  қашқан, 

Сендік  жүрек  жаралған шын-ақ тастан! 

Махаббатты мақтауың маңайлатпай –

Күнді  ұнату  сәулесін  ұнатпастан!

494

Жас та келді талайға болар аға, 

Соңғы дауыл аздан соң соғар ана... 

Кешегімнің   кемісін   қайтсем   екен?.. 

Тұра тұру керек пе өліарада?..

495

Ақ жазықтар жасырып тұрса іреңін, 

Алатауды   сағынып  күрсінемін... 

Арқа жаққа арқалар Толағай жоқ, 

Қияр еді-ау Ата тау бір сілемін...

496

· Тағың  кетті  бір  күнде-ақ келмесіне, 

Кешегі  ұлық,   не  түсті  енді  есіңе?.. 

Табам емес титтей де,  құттықтаймын: 

сен  де  айналдың Алланың  пендесіне!

497

· Бар ма осы мансапта бір мағына? 

Жалпы,  қалай қарайсың бұл бағыңа?..

-   Мансап - бақыт демеймін... тек

шүкірлік мансапқордан  биіктеу  тұрғаныма...

498

Бос қойып па ең,  о Алла,  албастыңды?! 

Құртты ол  бәрін  болғанның алғаш  құнды!.. 

Бекзат  жанды  құл  тәнге  жығып  беріп, 

Махаббатты секспен алмастырды!..

499

Болса әлемде  Жақсылық  қалған-құтқан, 

Шындық үшін жан  берер жан  барлықтан. 

Ал Жамандық ол да адам кейпіндегі 

Алтын,  күміс  жалатқан  Жалғандықтан!

500

Қиырларға жетсе де қиялдаған, 

Жауыздығын  өзінің тыя  алмаған 

неткен  жұмбақ Адамзат!..   Жалпы,  өзінің 

ақылына ақыры сыяр ма Адам?..

ЕКІНШІ  ДӘПТЕР

…Я не рожден царей забавить

Стыдливой музою моей…

А. С. Пушкин

501

Дей алмаймын:  дарынсызсың, кемері тар, кем есің.

Сенің сорың – іштарлықтан ішқұса боп келесің!

Ал ел соры - өлсең де өзің кезіп жүрер Жалғанды

Ібіліске іні болып алған сенің елесің!

502

-Жер-Ана! Менің жаным – күпір, ұқтым,

Қараңғы тұрмаса да тұтылып Күн:

бетіне оңбағанның түкірместен,

Киелім, саған, - кешір!? - түкіріппін…

503

-Тілің-бал, жүрегің-у, жолың-бүлік!..

Жолыңнан алдым әбден соныңды ұғып.

Далмын тек: сен туғанда туған анаң,

Алды екен қандай суға шомылдырып?..

504

Сүйген жарың жаныңды жараласа,

Дос дегенің ағыңды қараласа –

Жаһан – саған құбыжық! Ал ондағы

тау да, аспан да, адам да... – бәрі аласа!

505

-Мен сырқатпын… құлаққа сен сіңір де,

Тіс жарма, дос… Емі жоқ емшінің де.

Сырым-сорым: кеудем бос, жүрегім жоқ!..

Ол қазір... бір тасжүрек меншігінде…

506

-Мастанба алған анау атағыңа,

Көзің сал шыққан Күннің батарына.

Көсемін көрден сүйреп жатқан да бар,

Бұл Жалған мәңгі сөйтіп жатады да!..

507

Қу еді айласы асқан, сөзі де епті,

Дүйім жұрт түршіксе де төзім етті.

Байғұсты қайтер екен анау жақта?

Көтеріп өз шашбауын өзі кетті…

508

-Мен өмір сүрдім сенің атыңменен,

Бітті енді!.. Атпас таңды атыр демен…

Бәрі шын! Жалған айтсам оны да өшір,

Ант етем алғаш сүйген сәтімменен!

509

- Құлақ тос… сәл еңкейіп… аласаршы…

Деуші едің: «бір пайдама жарасаңшы!»

Бақида аянбас па ем аярдан да,

Кете алмай жүргенімді қарасаңшы!..

510

«Күйсіз ғып күрсінбесті күрсіндірем,

Мейлі, жұрт қайыршы боп жүрсін кілең!..»

Осындай жоспар жасап қойды ма екен,

Дейтіндер «мұрным барда бір сіңбірем!»

511

-Қысқа түнде не күннің ұзынында, 

Сен сыйлаған ләззаттың қызығында

бір түйгенім: О, неткен сүйкімді іс – 

Болу сенің, тек сенің құзырыңда!..

512

-Мен өлсем – сен желбуаз тілге ермегін.

Ол – менің мәңгі өмірлік түрге енгенім…

Дегенмен… өлер болсам… тілеймін тек,

Сендегі махаббаттың бірге өлгенін!

513

-Сұп-суықсың! Қайда өртер сағынышың?!

Әлде енді сен… басқаның жарымысың?..

Әлде ойын ба… тағы бір сынау үшін

Менің атом – жанымның жарылысын?!

514

Алдыңда ақыры жоқ, мол күн бардай,

Боп соған басың түгіл бөркің дардай

Жүргенде жастық та мерт бопты-ау, шіркін,

Жартасқа соғып өлген толқындардай…

515

-Сылтау етсек әрдайым сәл сынықты,

Онда керек, о, бізге қамшы мықты!..

Қой, бауырым, одан да ақ ниетпен кел,

Мен де іштегі құртайын қарсылықты!..

516

- Мұнша қатты болар ма иттің діні!

Тірлігі анау… Тұнып тұр түйткілдігі!..

- Оны «пәлен» дегенше демеймісің,

«Балақтан басқа шыққан биттің бірі!»

517

Отыратын атымен мақтанып ел,

Бір азамат шығуын бақ та білер…

Ал ол Бақты қондырмай үркітуге,

Жарап жатыр бір ашкөз атқамінер!

518

«Ә, Құдай, елімізді, әй, сақтады!..» -

Деп қап ек,  жұрт қайтадан тайсақтады:

бірі ұрлап, бірі зорлап шыға келді,

Заманның өң антұрған найсаптары!

519

-Түлендей түртіп кететін тұрлаусыз, тұлдыр арманға,

Болайын сенің зекетің, Жас ару, жаным, алданба…

Алдандың, айым! Алдырдың қанды ауыз нәпсі - арланға…

Бір сұлу ұрпақ қалдырдың… қош айтып бетсіз жалғанға!…

520

Сәулемді ғайыптан көз жазып қалған,

Сан жылдар сағынумен қажып талған -

Тауыппын!.. Түсімді осы өңім етші,

Жалынам жан болсам да жазықты, Аллам!

521

Бақ емес, бұрқылдайды сор-ақ тасып,

Мен үшін алдан қара жолақты ашып.

Амал не, азаптаса махаббатың,
Тоңмойын тағдырыңмен одақтасып?..

522

Жақсыменен табысып, тасып өтсе бір жақсы;

Жаманменен алысып, жасып өтсе бір жақсы,-

Бәрі жазмыш ісі ғой. Шіркін, сол бір Жазуды,
Жазса-ау қайта жүрер ғып, кіл жақсымен кіл жақсы!..

523

Жас келсе де бір жалын бойыңда өрлеп,

Салса шалқып құпия «ойында» өрнек,

Ол – жұмақ сәт!.. Тек, әттең ол өткен соң…

«Ақылың – ашыған у, ойың кермек…»

524

Қолпаштап жатыр біреу ақшалыны…

Барлар да мақталады бақ, шалымы…

Ал бірақ қоқым-соқым соның бәрі,

Төлқұжат бермесе Рух патшалығы!

525

Қуатты, бірақ ессіз бұла жасы,

Әлге зар қарттық жеңген ғұламасы…

Адамды әлде осылай жарата ма,

Боп жатсын деп Өмірдің драмасы?

526

Кездесер күн о қандай алыс әлі!..

Дегбір кетті, халді айтпа әрі-сәрі:

Сағынышты қанат қып Ой мен Сезім,

Менен бұрын жетердей жарысады…

527

-Үміттенбе жүрем деп тыныс кеңіп,

Бір кеткен соң бір жылпос тым ішке еніп.

Жақсылығын Жаратқан үйсін, мейлі,

Улы жылан етпейді жіңішкелік!

528

Құс қонды әне жер сызып, құйрығымен…

Мен… құс болсам Алланың бұйрығымен -

қонбаспын-ау… жалғызбын құйрығы жоқ…

Ұша беру… - Сен де Алла сыйлығы ма ең?..

529

-Кетті екен деп біреумен бір аптаға,

Жаздағаның қалай бұл жылап қала?

Қабағыңды аш, қалқашым… Кәне, күлші?..

Сен – Күн болсаң, ол – түнгі шырақ қана…

530

Қайғырып ем – оны ешкім елемеді.

Қуанып ем – «Мәз болдың неге?» деді…

Ерсі ме әлде қуаныш сирек келген?

Сирек болса ол шіркін не береді?..

531

-Екеумізде ешқашан да болған емес сыңар мұң,

Жыламашы!? Сен жыласаң мен қалайша шыдармын?!

Жұбанбасаң – Құдай куә, шарт сынармын, ал өлсем,

Шаң-шаң болған кебініммен көрімнен де шығармын!..

532

-Айтшы анаған: тоқтасын зарлық әні!

Зарлық әні қайғым боп жаңғырады.

Менің шерім от алса, о, қасірет,

Жан ғана емес, суды да жандырады!

533

Лақтырып Жан тозған соң Тән–киімді,

Сорлы Адамның соңында қалды үйінді…

Ал сені Жан қанша енді мекендейді?

Жұмбақ… Жұмбақ өмірде хал қиын-ды…

534

Біреуді бүлік болған жамағатқа,

Өлгенде жуытпапты ел мазаратқа.

Бәрібір жер баспайды ол көмбесе де,

Тек, әттең, ұрпағына азап-ақ та!..

535

Құрдастардың шыны ма, күлсін, мейлі:

«Енді екеуің біргесің, бірсің!» дейді.

Онда неге бір жүрек лүп етпестен,

Жалғыз жүрек жастықта дүрсілдейді?..

536

Келемін жалғыз шалғынды кешіп, қыр асып,

Көкжиек бұлдыр, мұнарға мұнар ұласып…

Баяғы сүрлеу жүлгесін жүрек таныды!..

Аулында болса-ау!.. Көрісерміз бе жыласып?..

537

Қай құдай ақты аман ап қалады?..

Қайда да адалдығың тапталады!..

Ал, енді Ақыр заман болу үшін, 

Шарт па өзі Топан судың қаптағаны?

538

-Жақсылығы тұрса да түгел есте, 

Ерегістің жақсымен түк емеске!

Ойлап көрші, о бейбақ, бәлең-жалаң – 

Жүрегіңе жүз жылдық жүк емес пе?!

539

-Бермедің ғой - өкпе жоқ! – бағыңды, Алла,

Тек неліктен қор қылдың залымдарға?

Өтеуіне өтінем: жанымды ал да, 

Айналдырып жіберші сағымдарға!..

540

Атағы сыймайтын өз заманына,

Шашылған көктен жұлдыз табанына

Талант та табынған соң қалталыға…

О Алла, не болды бұл Адамыңа?!.

541

Бізді әйтеуір бір жұрт қой демесеңіз,

Бір күн тыныш жүрмейміз – егесеміз!

«Тату бол!» деп неге айтқан бұрынғылар?

Ақылды кім: олар ма, немесе біз?..

542

Мұз боп қатқан, тәңір-ау, мені тіпті,

Бір жылы сөз сел-сел қып ерітіпті!

Еруменен  жүремін енді қанша?..

Бір қоштасу бір жасты кемітіпті…

543

Егделік – болса да өзен жәй ағысты,

Көнесің Пірден тілеп таянышты.

Тек қана арман – ару ажарының

тозғанын көру неткен аянышты!

544

Сөксе сөксін мынау топ кейін мені:

неткен сұмдық пенделік пейілдері!..

Әлде адамзат о баста-ақ құлқыменен

Пейіш емес, тозаққа бейім бе еді?..

545

Жорғасы жалақордың жосылғанда,

Жаныңды не қиямет тосып алда 

тұрса егер не істеу керек?.. Аямау ма?..

Адамда аяусыздық осыдан ба?..

546

Білмеймін: кім періште, кім айыпты,

Кім нені олай ұқты, былай ұқты…

Бірақ та бір ақиқат: ұлтын сатқан,

Тозақтың төріне әбден ылайықты!

547

-Ер Чечен, ел екенсің мұңы қалың,

«Азаттық - өлсек те!» – Осы ұғынарың.

Қай патша қай күні ашып айтар екен,

Жеріңде қай әкесі құны барын?

548

-«Әдепсіз» десең де еркің… кешір, күнім: 

Мен сені ойша талай… шешіндірдім!..

«Қияли ләззат» деген азапты аттап,

Ақыры бәрінің де кешін білдім…

549

-Атар ма едің сен мүмкін болып таңым,

Қарағым-ай, неге ерте жолықпадың?!

Жанарыңда бір жұмбақ сыр тұр ма өзі?..

Өзің айтшы?.. Мен жөндеп оны ұқпадым…

550

-Мың ғасыр бұрын, бәлкім… дәл айта алман,

Екеуміз еншілеп нұр талай таңнан

жүргенбіз  талай-талай!… Әйтпегенде

қос жүрек бір жүрек боп, жан айтар ма ән?!

551

Шаң басылып жас күнгі жарыстағы,

Қимас достар сыйлас боп алыстады.

Сүю, күю…бәрі жоқ…бәрінің де

Ескерткіші – ой мен ой алысқаны…

552

Бір күш бар талғамы жоқ, аты – Байлық,

Қаншама қарабетті жатыр Ай ғып!

Жарлылық – жанға азап, қолға кісен,

Ал бірақ жексұрыны – жақыбайлық.

553

Әжім – саған танытар нала-мұңын

мөрі ме екен пәк жаны жаралының?..

Әлде Фәни рәмізі?.. Мүмкін… бірақ,

Ол іздері – Уақыт қаламының!..

554

-Құлағың сал, бауырым, бұл кеңеске: 

Жар-жұрқ етіп шыққанда бір белеске,

Шалса аяқтан бір мәстек – ол  заңды де, 

Жарық пенен Көлеңке бірге емес пе…

555

Хайуанға теңеп ап көбіне біз,

Жексұрыннан  жиреніп, жерінеміз.

Ойладық па мынаны: жазығы жоқ

хайуанға біз кім боп көрінеміз?…

556

Есінің ескерілмей кемісі де,

Жылқының түсіп есек өрісіне,

Шығарды айғырларға ақыруды,

Сыймай ғап өзі өзінің терісіне…

557

-Сен жоқсың… Мен үшін не қалды мұнда?!

Не айтар Алла ендігі жарлығында?..

Менде енді бір-ақ  арман: рухыңды 

Сақтасам жырдың алтын сандығында!..

558

Балауса едім… Бәрі де жамсады! Орды!...

Енді арманды жүргем жоқ аңсап оңды.

Керегі жоқ түктің де! Жалғыз тілек:

Таза жүрек, шыншыл тіл қалса болды!..

559

-Ойнап күл әлі-ақ мынау өтер күнің,-

Дегенде демесең де «бекер мұның»,

Ұқпадың… Енді қалай ұқтырайын,

Жалғанның мүлде жалған екендігін?..

560

-Топан су қаптап мезгіл белесінде,

Қиратсын тіпті Нұхтың кемесін де!…

Бәрібір сүйем сені, сүйе берем,

Өйткені Жан мәңгілік! Сенесің бе?!

561

Қастерлеп Ел тұлғаны, тектілікті,

«Көсегемді көгертер» деп біліпті.

Тұлғасың ба?… Онда еш ұсақтама.

Ұсақ-ұлаң сенсіз де жеткілікті!

562

Бұйырсын деп тірінің кіл сауабы – 

Онша асықпа, ойланып тұр  шамалы:

баурыңа сап қаншама жылытсаң да,

Жылан түбі өзіңді бір шағады.

563

-О, Алла! Өмірімді наз, жыр ет те,

Нұр құйшы, шипа тапсын әз жүрек те!?.

Тағы да: пендем десең, өз қолымды

өзімнің кесуіме мәжбүр етпе?..

564

Бір дөкейді бір мешкей жүр ғып пана,

Астарында ал оның ұрлық, пара…

Асыл ерді айқындар асыл мақсат!

Онсыз өмір өмір ме?! Тірлік қана.

565

Адамтану: кім мынау? Жақсы адам ба?…

Сұм ба?.. Мұны ойлайды ел батса лаңға.

Онда емес, меніңше, пән ғып оны, 

Алу керек емтихан патшадан да!

566

Бар дейді Кеңістікте талай ғалам,

Тіріңде-ақ көрінсе ғой бар айналаң!..

Ақыл-ой жетер-жетпес бір қиырда,

Тұрса Ұлы шындық шіркін!.. Қалай барам!?

567

-Сеземісің сөзімнің қырсықтығын?..

Алғандаймын Айды да қыршып, күнім!

Ширықтырды бір аяр сүйрең тілмен…

Тіліңді әкел, табайын тыншып тыным…

568

Кейде жоқтай ештеме бүгін істер,

Қарап тұрсаң – дау-дамай, жүгіністер…

Періштеге ит қосып сахнада,

Періште боп ойнаған Ібілістер…

569

Адамзат өткені бар, кеткені бар,

Тағы да жетері бар, жеткені бар…

Санасы - қазына толы ұлы мұхит…

Асылын ақыл тап та теп-тегін ал.

570

-Көзіңнен жас… жата ма ол жәй тамдыға?..

Әлде анада… тұнығың шайқалды ма?..

Аумаған сен!.. Кеш, жаным!.. Бірақ шыным:

Сен боп тұрса сүйем-ау… шайтанды да!..

571

-Сен кеткелі, асылым, жылдан асты,

Жылдан асты бергелі мұңға басты…

Мен жай табар жер бар ма, жарығым-ау?!.

Қайда барсам – қайғым «мен-мұнда» ласты…

572

-Сағындым… көзімде жас жамыраған…

Ұшып жүр қайда сенің жаның, Анам?..

О дүние бұ дүниемен ұштаса ма?..

Ұшайын – ұштасса, айтшы, кәні маған!..

573

Тәңірдің бізге тартқан сый кешінде,

Сен салған ән, мен тартқан күй де есімде…

Сағынтты-ау сол алыс түн, сол түндегі 

перде ашқан жан мен тәндік үйлесім де!..

574

Біреу жүр боп жалғанның күлдірері,

Біреу жүр боп жалғанның бүлдірері.

Бәрі де жансақтаудың амалы ма?..

Ал, жанды сақтағанда… кім біледі…

575

-Сені біреу жұбатып жақ ашты ма?!

Жан жарасын жазам деп жаласты ма?!

Жігіт болсаң – жігерді міне шауып,

Қайғы-мұңды қамшының ал астына!

576

Халім жоқ, зауқым да жоқ күресетін,

Бар амал – ащы ойдан жыр есетін.

Қойылар оған қашан соңғы нүкте?..

Ал өмір біресе күн, біресе түн…

577

Жаратыпты –ау  Жалғанды тым-ақ тар ғып,

Жай таппады жан сорлы тұрақтарлық!

Бір жақсылық бар ма алда, кетсем мына

күндерімнен күйдіргі бір-ақ қарғып?

578

Өмір-дәрия дегенің – кіл ағыстар,

Онда тағдыр жасайтын бұла күш бар!..

Қастық туар зор шаттық тілемей ін,

Кеп тұрсыншы кішкентай қуаныштар!..

579

Намыстың құны бізде қара бақыр!

Сенбесең, серт те берем, қара да тұр:

өз тілін өзге тілмен буындырып,

Қарашы, мына ел қайда бара жатыр?! 

580

Бақытты ұзарту не келтелету,

Өмірден кеш немесе ерте кету…

Кейде осы жарыңа да қатысты ма?..

Ал оған ең керегі – еркелету!

581

-Білмепсің-ау бір дауыл соғатынын,

Қазан ұрып, ажардың солатынын.

Білесің бе мынаны: сені сұлу

еткен мендік махаббат болатұғын!

582

Алмадым жауыздықтың жолын бөгей,

Не дейін оны ең басты сорым демей!

Алмадым жарылқай да жарлыларды:

көзім – бай, көпті көрген, қолым – кедей…

583

«Пендеңді жарылқай гөр бүгін, Алла»,

Азанның сөзі қандай ұғынарға!

Босайды жүйе-жүйең мақамынан…

Онда не… Пайғамбардың үні бар ма?

584

«Басыма бақ қондырсам, - деп, - алтын-күміс арқылы»,

Қанша бейбақ бар өмірін, бар ақылын сарқыды!

Бақ емес ол – жын-шайтанның жанарының жарқылы!

Сол жарқылдан Жаһан күйген!.. Әне, тағы шарпыды!..

585

Тағы бір Күн батты әне құр сілікпе…

Құтылмадым мұңнан мың күрсініп те…

Кім езіп тұр еңсемді!.. Ой, енесін!..

Әлде… әлде мына қу тіршілік пе?

586

Күндер-ай кеш түскенше алып-ұшқан,

Түндер-ай тұрған сүйіс… жалыныштан!...

Бір белгі біреуінен қалса нетті?!

Қапты тек көкіректе сағынышты ән…

587

Ой тұтылып, тарылса байтақ арман,

Саналының кімі бар жай таба алған?

Тұнған тұйық домалақ Жер-мекенде! 

Амал қанша… бәрі де қайталанған…

588

Жалғандықтың болды ма соты нақты?..

Жоқ, болмапты! Лаулап тұр оты қатты.

Енді қайттік?.. Өртеніп өлеміз бе, 

Қайта өлтіріп қарт хакім Сократты?

589

Бұйыртса да заманы сыйды кімге,

Деп қарама оны оған тиді мүлде.

Бекіту не бекітпеу марапатты,

Уақыт пен Ұрпақтың билігінде!

590

Бізді алысқа ап кетсе де ай мен жылдар пырағы,

Сені еске алсам көзіме жас өзі-өзінен тұнады…

Сені қайдам… Мені тағдыр сұққылайды сұрағы:

Жұлдызымыз жуықтамай, неге қашық тұрады?

591

Бірде сауыт киініп, бірде жібек, 

Ойлар келсе тулайды күнде жүрек…

Ой шайқасы жарқылдап басылғанда,

Алып-ұшар не қалар мүлде жүдеп…

592

Жарбаңдама шығам деп жар басына әр,

Өгіз өлмей қалса да арба сынар.

Жалпы, қандай болса да бар маңдайдың,

«Тағдыр» дейтін тапжылмас таңбасы бар…

593

- Жеткенде жер ортасы – Көктебеге,

Сен мені жер-жебір ғып сөкпе. Деме.

Күнәдан өзіңді пәк деп жүрмісің?..

Ұқтың ба?.. Ұқсаң болды, өкпелеме.

594

Мына Аспанда жұлдызым бар шығар-ау…

Жарқырай ма? Әлде боз тамшы ма анау?..

Ағып түссе бүгін түн?.. Жоқ, ақпасын…

Қой! Мынауың – Тәңірге қарсы қалау.

595

Өкпеден өтті-ау заман жел-өкпегі!

Мың жылдай келмей күту керек пе еді?..

Онда да оңалар ма?..  Әй, мейлі, енді,

Шамасы, осы шығар мені өпкені…

596

Кетті ме өтіп күндерім біраз игі?

Көңіл елсіз жайлаудай құлазиды…

«Кеткен көштен қайыр жоқ!» деу мұң екен,

Ескі елестің бұрқ етіп бұлағы иді!

597

«Қой!» дейтін жәмиғаттан тоқтам азда,

Қалтаны қалыңдаған соққан аз ба.

Адамдық кейіптері кетіп бітіп,

Аз емес айналғаны көк қағазға…

598

Деме мені қажыса сәл басылар,

Түспек емес қолымнан алмасым – Ар!

Қиянатқа қиғаш боп туғам баста, 

Шайқастардың, о, әлі жалғасы бар!

599

Ұстап ап тұтқасынан бір ұстамды іс, 

Жүрсең де бақа-шаян ұрыстан тыс – 

Маза жоқ!… Көргенше өңде қияметті,

Шіркін-ай, көрсем ғой бір гүлстан–түс! 

600

Тіршіліктің мына ұлы дауылында,

Бір пұл екен бір келер сауығың да!

Туырлықсыз киіз үй кетті елестеп,

Ол … ол менің, жаным-ау, ауылым ба?..

601

Ыстық жас омырауды жуғаны үшін,

Алтын Ай рас па алдан туғаны шын?!

Сөз емес – сену, сенбеу!.. Сен бәрібір

Жанымның бір-ақ болар думанысың!

602

Бөліп-жарар халқың менен санғасырлық салтыңды,

Елемейтін ешқашан да обал-сауап, парқыңды

Алтын дейтін – Салтанат пен Зұлымдықтың құймасы!

Не деу керек ашқан жанға алғаш рет алтынды?..

603

Атақ-даңқтың алтындаған, жарқылдаған шұғласы

ешкімді етпес ешқашанда Адамдықтың шың басы.

Жалпы, Шыңның басында да толы тозақ, қасірет!

Одан гөрі сайда жүр де өз Арыңды тыңдашы?

604

Мұқағали… Жанартау ма жатқан жалын атқылап?

Құдірет пе берген елге жаһұт жырдан бақ құрап?..

Солай шығар… Бірақ менің көз алдымнан кетпей тұр, 

Алатаудан ағын-төгін ақтарылған ақ бұлақ!

605

-Бұл құлың түніменен көз ілмеді!..

О Тәңір, құдіретпен өзіңдегі

оқуды үйрете гөр іңкәр еткен

Арудың сыр-сезімін көзіндегі!

606

Келмеген соң өмірге мұз кеудемен, 

Көктем жылдар өтті, рас, қыз деуменен.

Сары күзден не іздеп сарсыласың?..

Жетермісің мұратқа іздеуменен?

607

Құлдық дерсің елге ердің тері сіңсе.

Ал тонаушы  сөйлесе, серісінсе -

Не айтарсың?.. Туады арам ақша

арам сөзді. Немесе керісінше.

608

Тым құрыса ашсам деп бір қатпарын,

Мен Өмірге кімдер боп тіл қатпадым?!

Түсінбейтін түкті де түлей ме еді,

Енді өзіме құрғалы тұр қақпанын…

609

«Қараңғы боп соншама кеткен, - деп, - ел»,

зар қағамыз мақшарға жеткенде өнер.

Бәдік боп па Платон мынаны айтқан:

«Элладаны Эллада еткен – Гомер!»

610

Сырғытып сырдескі сәйгүлікпенен,

Қақ жарып қара түнді жүріп келем…

Ол жоқ қой! Жолда ес бар ма?!. Сорғала жас!

Сорлым-ау, қалып еді үмітте нең?!.

611

Ұғысса – балдан тәтті аралары,

Ұрысса – бір-бірінен жан алады.

Не деген шәлкем-шәліс жуәрмектер -

Адам мен Хауа Ананың балалары!

612

Ашылмай ашылатын есік алдан,

Қор болды-ау көктей солып есіл арман!

Тоң қабақ, бітеу жота көрсетердей,

Білмеймін мына өмірдің несін алғам?

613

-Қалған екен қолыңа тиіп теңге,

Неге іштің, інім-ау?.. Күйіктен бе?

Бір күйігі жоқ бір жан бар ма өмірде?..

Күйіп жүріп шыққан бар биіктерге.

614

Түсіре алмай көңілді сабасына,

Саған ұшып келемін тағы асыға.

Жұлқынады жүрек те қысылып қап,

Үміт пенен Күдіктің арасына…

615

-Өзің бастап құтыртқан құтырмасты!

Осы рас қой?! Неге онда құтың қашты?

Өмір – құмар ойын да, сен - ойыншы.

Ойыншыда көріп пе ең ұтылмасты?!

616

Заман деп, мыңжылдық деп, ғасыр, жыл деп,

Уақытқа ен сап, айла асырдым деп

Адамзат несіне мәз?.. Таңба арқылы

бірдеме білсе, тек өз жасын білмек.

617

-Тұйықталса кісі осы тұншығады, ә?..

Тұншығайын… Ал сен, дос, сыр сұрама.

Сыр айтам деп бір «досқа» алып қойғам,

Өміріме жетерлік бір «сыбаға».

618

-Біл, Өмір, мақсатымның пәс емесін:

деп келгем риза боп ел «бәсе!» десін.

Тек қана сен ұсақпен улай көрме,

Алдыма тарт Мәңгілік мәселесін!

619

Адамдықтың жықпастан туын кісі,

Келсе егер рухани жуылғысы – 

Құран ғана – ем! Өйткені жанның емес,

Құран – Құдай тағланың туындысы!

620

-Мүсәпірге садақаң тиді ырымға,

Дұрыс берген мешітке сыйлығың да.

Арыл,  арыл… Ал пиғыл түзелді ме?..

Барлық күнә кісінің пиғылында.

621

Жүрек – жалын, махаббат, аламан күш!

Жүрекпенен етеді Адам арлы іс.

Қаһарланса қалтырар қара жер де,

Бұл құдірет тек неге жараланғыш?..

622

-Қызғаныштан, әне, жер құшты жарың!

Қызғаныштан қанша отқа түсті жаның…

Біттің, бейбақ! Өлгенше сені өртейді,

Махаббаттан кейінгі ең күшті жалын!

623

Асыл екен ол бейне көнермейтін!

Жасқа шылап жастықты көрем кей түн…

-Тағдыр, тарлық еттің-ау!.. –Жалғыз медеу-

Ғашығым бар бүгінде… Өлең дейтін…

624

-Ұмытпа кетеріңде Жалғаннан шын:

артыңда тым құрыса арман қалсын.

Өтеусіз ешнәрсе жоқ дүниеде,

Жанды да бір Алладан жалға алғансың…

625

Шаттық неге сыбайлас мұңыменен?

Бірі-бірінің рас па құны деген? 

Неге екеуін Тәңірім қосақтаған?

Не білдірмек болды екен мұныменен?..

626

-Егерде сол жолы бір есірмесең,

Жүрмес ең жексұрын боп есімде сен…

Әттең-ай, әдетім жоқ кешірмейтін,

Әйтпесе сені ешқашан кешірмес ем!

627

-Сағыныштан сартап болып, түс көріппін бір түнде:

сол жас сұлу қалпың, гүлім! Жүрісің де, күлкің де!

Қайтсем екен? Мен – фәниден, сен – бақидан қашсақ ше?

Сөйтіп жұмбақ бір ғаламда жұпты жазбау… мүмкін бе?

628

Ұйқыда ару… таң таяу… таң атар да…

Қолым созсам?… Жоқ! бергін тағат, Алла?.. 

Тәтті нәпсі неге ерсі? Нені ойладың

алғашқы ару – Хауаны жаратарда?

629

Антұрған жағымпазға қайран бар ма:

ұлығын ұқсатты әне Пайғамбарға!..

Пайғамбар ойыншық па осы иттерге,

Шығатын жарбалаңдап қайдан да алға?!

630

Бір қос сөз «жақсы – жаман» деп келеді…

Қалайша бұл екі ұғым теп-тең еді?

Тең емес! Жақсылық… ол – шексіз ғарыш,

Жамандық жауыздықпен шектеледі.

631 

Бітірсе – тек арам іс бітіріпті,

Сыйлауға тек «мықтыны» күтініпті…

Ескерткіш ете ме әлде қайтер екен,

Бетіне ел түкірген түкірікті?

632

Деген ой «Өз заманым» бекіп еді,

Ал енді қара: қалай зекіреді!

Амал не, көнеміз де тулай-тулай,

Біз – оның жетелеген жетімегі…

633

Пенденің таусылғанша дәмі татар,

Сенеді деп «Жақсылық таңы да атар».

Тек тірлік тізгін бермей әзиз басы

Қатқан ғой, қатып та жүр, тағы қатар…

634

Қаншама бізге дейін ғасыр өткен,

Ғасырлар адамзатты асыл еткен.

Санасын сан биікке самғатса да,

Не пайда, құтқармапты қасіреттен!

635

-Мен үшін Сіз – ғажайып бір таныс Ән,

Сыртыңыздан соны айтып тіл табысам.

Мына жүрек жүрістен жаңылмаса,

Мен Сізбенен, іңкәрім, бір танысам!

636

Табанасты тайғанап, сырғып үміт,

Тағы қалдым айта алмай сырды бүгіп.

Не деп ойлап кетті ол?.. Ой, дүние-ай,

Бірді білмей өтерміз, бірді біліп.

637

-Тоқтай тұршы, кетпеші, асықпашы.

Жасып қалам сен кетсең, жасытпашы.

Жұлдызымыз жараспай тұрса шыннан,

Жұлдыздарша білдіртпей қашықташы?

638

Тәубе ғыл! Талайға әлі жан да шыдар,

Шошыма еш азаптан алда ашылар.

Ал Бақыт не екенін білмесең де,

Бақытты болған кезің бар да шығар…

639

-Неткен жан ең, кемелім, кешірімді!

Сондығыңнан қанша иттің есі кірді.

Сен мені де бір жолға кешермісің,

«Данагөй» деп ұзартсам есіміңді?

640

-Қағаз, қағаз… кей-кейде мәңгіріп мен

сенен безгем!.. О, сұмдық әңгүдік пе ем?

Безу қайда?! Ғаламға айналып ап,

Сыбырласып жатсаң сен Мәңгілікпен!

641

Оңашада жуытып тап шеніне,

Айналдырып ақ толқын – ақ селіне

алған Шабыт алдай сап, көзден ұшты…

-Бір келерсің осыдан!.. Қап, сені ме!..

642

Хас надан жатқызатын жәй қалдыққа,

Жетті әне жетіскеннен тайтаңдыққа!

Осылай Адамзатты мазақ етер,

Бір қыры бұ Жалғанның – сайқалдық па?

643

Бір тыным бермей қуып тазы-жалған,

Болдырдым жалын сөніп, қажыды арман!

Тек Үміт жетелеп жүр шағымда да

Өмірдің көбі кетіп, азы қалған…

644

Егерде көрсең қорлық бір ездерден –

Деме одан. Барлық бәле - мінездерден!

Ал мінез өзгермеген Адамзатта.

Өзгерсе тек киімнің түрі өзгерген.

645

-Сен жоқсың!.. Көз жасымнан сел қаптасын!

Сен жоқсың!.. Мен үшін таң енді атпасын!

Түкірдім сұм тағдырдың бет-жүзіне,

Ашса ашсын енді Бақи кең қақпасын!..

646

-Өртенсе де күймейтін алпамыс – Күн,

Жарық қылшы бәрін де қалтарыстың!

Адастырды бітпейтін бал-маскарад,

Көрсетші өңін таныстың, сәл таныстың.

647

-Күншілдер көп күйдірген, - білем, - ерсің!

Кек алсам деп те кейде түнерерсің!

Күншілдің күні де – түн, түні де – түн,

Қайтесің, түндерінде жүре берсін…

648

-Бәйек боп оранғанға үлде-бүлде,

Адам деп мені ұқпап ең бірде мүлде…

Ал қазір сені қалай әлпештермін?..

Осылай қинарыңды білмедің бе?

649

Күн батқанда немесе таң атқанда,

Тек Болашақ – бар себеп алақтарға…

Соған бұрып қойған ба бетімізді,

Бізді адам ғып ең алғаш жаратқанда?

650

-Батпаса бір сұмдықтар жаныңа шын,

Сен неге осы жиі тарынасың?..

Елеме ештеңені майда-шүйде!

Жалғанның жағымсыздау жағы басым.

651

-О, қандай әдемі еді ән салғаның!..

Осылай әр таңыңды қарсы ал, жаным.

Жасыма! Жер мен Аспан екеумізге

Салған жоқ, салмайды да бар салмағын.

652

-Сұқтансам бір сұлуға ренжіме.

Болғанмен тіпті өзіңнен реңді де –

Елес ол естен шығар… Сен де ұмыт,

Санай сал түсіне бір гүл ендіге…

653

Жиырмасыншы… дегенмен ұлы ғасыр,

Мәңгілікке түспейтін жүгі масыл.

Ал Қазаққа қайта алған азаттығын,

Жағасынан гөрі оның жұлығы асыл!

654

-Алланы толық тану… лайық па?

Ал оған ой жетпесе… бұл айып па?..

Күнәһар құлымыз ғой, ей, хазірет,

Құлшылық қылумен-ақ тынайық та?

655

Өмірдің жүздескенде жүз қарыған,

Оллаһи, ығыр болдым ызғарынан!..

Кенеттен жетсе-ау, шіркін, ып-ыстық дем,
Жас күннің өзі ап қалған қыздарынан…

656

Бұрын елден алғанын жасыратын,

Бүгін ұры боп алды басынатын.

Бұл да мына заманның  толқыны ма,

Бір жартастан таяқ жеп басылатын?..

657

Безіп достан жәдігөй, жалған іші,

Адыра қап арманы – алдағы ісі,

Ыстық жүрек, отты үміт арандаған…

Орта жастың осы ма дағдарысы?

658

Ала-құла, күнәһар бұл ғаламда,

Бәдік сөзбен аузыңды былғап алма.

Айшықты сөз – анасы ақыл-ойдың,

Сондай сөзден туады Тұлғалар да!

659

-Ризамын мен саған!.. Бар сұрарым:

көзді жаспен мен кетсем малшымағын.

Бейуақытта бейітке жалғыз келіп,

«Толқыманы»… ақырын салшы, жаным!..

660

Сыйлар деп сынға түссем Сиынғаным,

Қаңғырып қанша өлкені шиырладым.

Жетпедім, жеткізбеді елес–арман!..

Көрем де енді амалсыз бұйырғанын.

661

Замандарға айтылса тілеу, баға,

Бірі ақымақ айтқанның, біреу – дана.

Бірақ көбі өкпелеп өтеді екен,

Риза болса – ілуде біреу ғана.

662

-Е, ананың, мынаның… тапшы мінін…

Тапсаң оған жалған сөз жапсыр, інім…

О, мынадан тым күшті жала шықты!..

Ал енді айтшы: бар ма бір жақсылығың?

663

-От-сезім! Беріп суық қалпыма түр,

Өрлей түс,өрте, мейлің! Шалқы да тұр!

Түлейін, түгендейін жан-жүректі,

Жүдеткен жүкке айналып салқын ақыл!

664

-Берсе егер рухтастар қайталана,

«Ғасырлар бөліп тұр» деп айта ала ма?

Айтпайды!.. Ұлы һәйям – шайыр жезде,

Жүріңіз, кеттік ана мәйханаға!..

665

Достық – көпір адамдар арасына,

Достық – дәрі жанның да жарасына.

-Қу Жалған-ай, бұ да бір шындығың ба:

«Дос азайса артады бағасы да»?!

666

«Өмір» дейтін мына бір борасында,

Өткен бе әлде ертеңгі жол асыл ма?..

-Ес жиғанша, ей, Уақыт, толасташы,

Сен де демал сол тапқан толасыңда…

667

Ер сері Петруччио жолықпастан,

Көлденең көкаттымен солық басқан

бикештер қаптап кетті-ау!.. Пәк аруды,

Құдай-ай, жасаймыз ба жонып тастан?

668

Көрінсе де өзіме ерсі, мейлі,

Асыл арман жас күнгі «келші!» дейді.

Үлгірем бе Құдай-ау, білмеймін ғой:

қай жыл мені мәңгіге еншілейді?

669

Қарап жүріп кейде мен үрейленем.

Бірақ білмей дал болам: үрей неден?

Заманнан ба әлде ол адамнан ба?..

Адам болса «Бұл сонша кім-ей?!» дер ем…

670

-Сенде мың-сан ұрпақтың нәрі қалған,

Ар-намыс, Арман, Азап… бәрі қалған.

Ақырып Ақырет күн кеп қалмаса,

Тоймассың, о тойымсыз кәрі Жалған!

671

-Болды енді, боздай берме, жарықтығым!

Бұл нарық қылады әлі нарықтығын.

Балқытып бас – қазанда айла қорыт,

Айласыз қашан, қайда жарыпты кім?!

672

Улансаң, абайсызда арам астан,

Жеңілер емнен ауру жағаласқан.

Ал санаң сауығар ма улап қойса,

Жалғанмен аздап шындық араласқан?

673

Тарихта: алса біреу патшалықты,

Біреулер ар-ұятты ақша ғыпты.

Не болды ақырлары?.. Ал, Тарихтың

Басын тек арлы арқылы Бақ шалыпты…

674

-О Алла, қарашы өмір ағысына:

тиым қайда адамның тағысына?!

Адам жанын алады неге адам?

Бұл – Сенімен жауыздың жарысы ма?..

675

Ай сүйіп ақтық рет ақ тастарды,

Қара түн қамалына жапты асқарды…

Ғарыштық геометрия сабағы ма,

Жұлдыздар сызғылайды тақта–аспанды…

676

-Білмеген соң өлшеуді немен нені,

Сен емессің кер заман кемеңгері!

Әлде өзіңе өзгеше өлшем беріп,

Ібілісің бірдеңе деген бе еді?..

677

Өмір не? Арпалысу?.. Кіл бақ сынау?..

Итшілеу?.. О, неткен көп жұмбақ, сұрау!..

-Күлсек те, жыласақ та біз бейбақтар,

Бәрібір, сен бәтшағар, қымбатсың-ау!

678

Ханның да, қараның да жолы мына,

Бастайды ертең баба қорымына.

Тірлігін тірідегі сарапқа сап,

Жайғайды ең лайық орынына…

679

«Құлдық!» дермін жазаға жөн, білікті.

Жазықсыз да кейде, әттең, көндіріпті…

Ал намысқа, қанеки, тиіп көрсін,

Онда, оллаһи, көрсетем көргілікті!

680

-Антұрған, есіл-дертің, бар ұққаның:

алуға болатынның алып бәрін -

Есіру!.. Ал неліктен төлемейсің,

Өмірге келу кеден салықтарын?!

681

«Бақи жоқ! Одан, қане, кім келіпті?!»-

деп бірде бір имансыз тым желікті…

Келмейді! Күнәһарлар Тозақта отыр,

Пейіштен есі болса, кім жеріпті?!

682

Өткен өмір алдында ақталуға,

Жарар мүмкін кейінге ат қалу да.

Ат шықпаса – оқа емес, Атышулы

Замандаспен болады мақтануға!

683

Сұмпайы – сұлуды, ал тұл кедейді -

бай біткен мақтамайды, тілмелейді.

Даналық құнын білмеу – қандай ғажап!

Дананы дарақылар күндемейді.

684

-Аттамасам ешкімнің ала жібін,

Бар тағдырым тіліндей таразының

қалтылдауы дұрыс па?! Кім өйткізген?..

Кім болса да айта бар: на-ра-зы-мын!

685

-Бір жанған жоқ, сенсеңіз, бағым әлі!..

Неден осы адамның жарымағы?

-Дұрыс жолды тауып па ең?.. Дұрыс жолға

Шындық, Болмыс… бәрі де бағынады!

686

-Айналар алыс сапар әлі аңызға,

Сағынсаң, сәулем, сабыр… алағызба…

Құшар ем сені армансыз… амал бар ма,

Бір мұхит, үш құрлық тұр арамызда!

687

-Босатпастан қиялмен ол күнді әлі,

Тағы өксіп сағыныш солқылдады!..

Жүректе - Өзің!.. Құлақта шуылдайды

Атланттың ақ сабын толқындары…

688

Ұрыстырар серіні серігімен,

Жұлыстырар енені келінімен –

Жын ба?.. Ойбай, ұстасты момынның да

астыңғы ерні үстіңгі ерінімен!..

689

Жазғы күн. Бұлақ басы. Ертеңгілік.

Келеді, келе жатыр еркем күліп!..

Түс екен… ортамызда отыз бес жыл…

Аһ, дүние!.. Лап етті де өртенді үміт…

690

Замандар таңдағанда керек шерік,

Қаншама халық, ұлыс, ел екшеліп,

Ішінде Қазақ қапты жылы жүзді…

Қалғай да мәңгі боп сол ерекшелік!

691

Шаң қаптырып «мықтыға» баста шала,

Бір жас түлек жөнелсе тасқа шаба -

Көрге тыға жаздайды жазғаныңды…

Бұл солай ғой?.. Әлде енді басқаша ма?

692

Өмірім – жылдар жұлқып үзіп алған,

Өңшең бір өрімталдай үзік арман.

Біреуі әлі күнге елеуретсе,

Бірінің мәңгі мұң боп ізі қалған…

693

-Болмаса да алдыңда кішіргенім,

Көңіліңе титтей дақ түсірмедім.

Айтшы, айтшы, жаным-ау, жазығым не?..

Жақпай ма әлде мен сені… түсінгенім?

694

Толтырғандай Ақыл, Ар кемістігін,

«Уақыт аз!» деседі тегіс бүгін.

Адамға, Алла, билеуге бере көрме,

Уақыттың, Ғаламның кеңістігін?!

695

-Уа, жарандар! Шарап іш, астан да алшы,

Болсын думан, бір жақсы ән бастаңдаршы!..

Ал мен тосын тост-тілек айтам енді:

-Қойындағы тастарды тастаңдаршы?!

696

Бір әулие әз Тараз – мекенге кеп,

«Әулиеата» десін бе бекерге елеп.

Бір имансыз «Тараздық» десе өзін,

Қорқам суып Тараздан кетем бе деп…

697

Көрініп Таразда алғаш жүзі Жалған,

Есейгем аспанында жүзіп арман.

Екінші Меккем де сол өлгенімше,

Анамның ең ақырғы ізі қалған…

698

Әкетіп көзкөргеннің көбін ептеп,

Жүргендей Ажал мені төңіректеп…

Жалғанға жаутаңдауда қала ма мән,

Көрісер жан қалмаса еңіреп кеп?

699

«Осы өссін, сенейік!» – деген елді,

Кетсе ұмытып ертең-ақ елегенді -

Кім болғаны? Кісі емес кім болса да!..

Кісі болып қалуға не кедергі?

700

-Үміттің бір сәулесін алға сап ап,

Фәниде ізгілікті барға санап,

Келем, дос!.. Әйтсе де сен шыныңды айтшы:

мен осы жүргем жоқ па далбасалап?

701

-Ә, әлгі Бақтың құсы қай құс деп ең?..

Көрмеппін. Түсімде де жай құс көрем.

Жетеді маған фәни мұхитында, 

Құс емес, қылт етсе де байғұс төбем.
702

-Ей, Ажал, түсіп кетсе көзің маған,

Дермісің «бұл не деген төзімді адам?!»

Тірегім – бір үмітім тірі қалған,

Ол өлсе, оллаһи, мен өзім барам!..

703

Сәскеде, ақ нұрға әлем бөленгенде,

Шырылдап дүниеге мен енгем де.

Қалдырсам титтей сәуле өтеуіне?..

Өйтуге бола ма өзі өлеңмен де?

704

Жарқылдаған жаһұтты көмді көмір!..

Бебеулейді, боздайды шерлі көңіл…

Несіне енді соғады сорлы жүрек,

Несі мәнді Ол жоқта ендігі өмір?!

705

Біреу ақыл сұраса егер менен,

Бір шындықты айтар ем көнермеген:

өле-өлгенше ізгілік ізін қалдыр,

Басқа жолмен көсеге көгермеген.

706

-Бір жалын жүрегімді жаласа да,

Сыр ашу, білмей тұрмын, жараса ма?..

Сенде ерік жер ғылсаң да, қалқам, мені

мамырын іздеп жүрген қарашада…

707

-Сен сыйлап мына өмірдің соны ырғағын,

бу болып ұшып кетті сорым қалың!

Енді тек тілерім сол – ертелі–кеш

көңліме көл-дария шомыл, жаным!

708

«Тағы бір күн өтті!» деп тыз етеміз…

Дұрыс емес!.. Ал қалай түзетеміз?

Күн өтпейді! Күн керек кейінгіге,

Жерге мініп, жер болып біз өтеміз.

709

Елге Ердің еткен ерлік, жағып ісі,

Алса алғыс – сол ғой нағыз бақ-ырысы!..

Жоқ! Одан мың есе артық ол кеткен соң,

Елінің салқындамас сағынышы!

710

Батқан соң балалықтың ізі құмға,

Өртелді жүрек жастық қызығында.

Өтті ғой бастан бәрі!.. Бәрінен соң

саймыз ба Адам деген біз ұғымға?

711

-О достым, шын сезімді ая, сақта,

Жетпейсің арманға оны жая сап та.

Шын сезім – Алла берген бір асыл сый,

Салынбас сауда менен саясатқа!

712

Бағзыда о қаншама асыл қалған!

Қалып-ақ замандардан асырды арман.

«Сана» атты жалғыз үйді жабылумен

қалапты-ау тастан емес, ғасырлардан…

713

Ұлы-кие!.. Тек артық дәріптеме.

Дәріптеу жат адамдық әліппеге.

Ұлыда да ұсақтық жоқ деймісің,

Кейде ұқсаған шығар-ау ғаріпке де…

714

Ал жібердім арманды, ағып ұшсын!

Аңсағанын алғаусыз тағы құшсын!..

-Бірақ, кімсің, қайдасың, о Періштем?..

Мүмкін мәңгі жолықпас Сағынышсың?..

715

-Ей, досым, бір хат жазшы, өтінемін.

Әзілде, мазақта, тек көкімегін.

Сәлем айт балалыққа: келіп кетсін!..

Келмейді-ау… сен де алыссың… өкінемін…

716

-Сырдескі болмасақ та, мейлі, әлі біз,

Құдаша, қалай-қалай дейді әніңіз?!

Тым құрса, қиыңызшы қайырмасын,

Өмірдің сіз де, біз де мейманымыз!

717

Бір сағымнан ұрынған бір сағымға,

Мен бір бейбақ адаммын бұл шағымда.

Көңіл күпті тағы да не жатыр деп,

Алақолдау тағдырдың құрсағында…

718

-Мені осы күндеушілер епті тегі!

Жан тұрмақ тарылып та кетті тері…

-Қиналма, кет олардан. Сен кеткен соң

өздері-ақ бірін-бірі жеп бітеді…

719

-Заманның, ей, ордалы жыландары,

Қан сора беремісің бұдан да ары?!

Есіңде болсын бірақ көзіңді ояр,

«Әділет» дейтін де бір қыран бары!

720

Дәметіп бір Құдайдан күнде медет,

Кейінге кетсем десем бірдеме деп,

Жалғыз ой жалғыз оқтай қадалады:

«Жазған-ау, жазғандарың кімге керек?!»

721

Махаббат қой - көктемің! Көктемгі оққа

ұшты қанша жүректер, өртенді отқа!

Мейлі Жаһан сол оттан жанып кетсін,

Махаббатсыз көктем де көктем боп па!

722

Махаббат, достық та өзін ақтамаған,

Мен қалай шақ өмірде шаттана алам?!

Күлмесхан боп өтуге тағым жоқ қой,

Бір ақыл айта гөрші, Хақтағалам?..

723

Жылдардың, қайғы-мұңның салмағы артып,

Өз түсін сақал-мұрт та алды ағартып.

Ажармен қоса ұрланса пейіш көңіл,

Амал не?.. Жоқ па шыннан алданар түк?..

724

-Өлтірдің ғой зарыңмен мүлде мені!

Ойласаңшы: түннен соң күн келеді.

Ол аз болса тағат қып тағы да ойла:

болады да Алланың бір дегені!..

725

Жоқ болса да қастығы тасалаған,

Толық достық ешкім де жасамаған.

«Өзім!» дейтін рия бар бәрінде.

Жалпы, «өзімнен» зәуеде аса ма Адам?

726

«Іске асты, - деп, - қашанғы қай талабым?!.»

Қажыдың-ау, қайран дос, байқағаным.

Шығармас па ем ұшпаққа!..Бар тапқаным – 

Сен айтқанды мен де іштей қайталадым…

727

Бар ма осы Бар мен Жоқтың салмағы ара?..

«Мәңгілік» дейтіндерді… ал, бағала…

Күн де өшіп, Ай да ғайып болар бір кез,

Мәңгілік болса, тек ол – Алла ғана!

728

Өзімді білдім: аз күндік Өмір – мекеннің,

Қадірін білмей қаңғыған бейбақ екенмін!

Амалым қайсы?.. Өкінсем неге жетермін?

Бұлт болып шөгіп, жел болып ұшып кетермін…

729

Көңілді бос жіберіп, бірде байлап,

Жүрсем де қу жалғанда ілдебайлап,

«Сол асау бастықпас-ау!» деп қорқамын,

Әзрейіл әкеткенше «жүр!» деп айдап…

730

-Әлі де сені ақылды, есті де дер,

Ал сонда не ғибарат естімек ел?

Көк қағаз көкейіңді тескендей-ау?…

О, онда адыра қалсын ескі бедел!

731

-Соқпағы соққы жей-жей тар шатқалдан,

Өзі де сол соққыдан шаршап талған

менен не күттің, еркем?.. Білмеймін ғой

өзім де дәметуді қанша ақ таңнан…

732

Жуымай ештемеге оғаш, арам,

Былғанбай бар ойыма қожа-санам,

Өтті күн өкінішсіз. Тәубе, тәубе…

-Рахымың бұл да сенің, о Жасаған!

733

-Туған күн бе?.. Онда ұмыт сорды, мұңды!

Жаса тойды, мына өмір сонда ұғымды.

Ал мен білсем сәл бұрын өткерер ем,

Бір керемет думан ғып соңғы күнді!

734

-Жастықта жас болуға нең жетпейді?..

Жалында, бетке ұста да жел беткейді.

Махаббат балын жұтып, уын да іш,

Еш сезім сені мәңгі тербетпейді!

735

Сұлулықтан көрсе көз асқақ Айды,

Неге кейде ол көзді жас қамайды?..

Сиқыр болса Сұлулық өз жендеті -

Уақытты неге тас қып тастамайды?..

736

Қаншама қатерлерден төніп келген,

Аман қап мына халық өріпті өрден!

Ел Ерге борышты ма?.. Бұл да шындық:

бір Адам бір Халыққа көрік берген!

737

Неге енжармын?.. Жан-жүрек қажыды ма?

Байлаған кім күйкілік қазығына?..

-О, Жаратқан, жалын бер, жанайын бір,

Айналғанша Ажалдың азығына!..

738

Әурелік-ау Адамзат ғұрпы нағыз:

Жерде туып, Аспанға ұмтыламыз.

Ию-қию күн кешіп, Көкті ұмытып,

Жерге кіріп, жай тауып, бір тынамыз…

739

-«Тең тапсам!» деп соқса да басын жарға,

Айын тапқан,  айнам-ай, асыл бар ма?..

Таба алмасам мен сені, ал сен мені -

Түкірермін жыл тұрмақ ғасырларға!..

740

Таразда ылғи жүргем жоқ күнеспенен,

Талай өмір өрілген күреспенен.

Баянсызға базар боп өткен күннің,

Бодауына қалса етті бір есті өлең!..

741

Шындық үшін қаншаның басы кетті?!

Басы қалса, басылып жасып өтті…

Несі дәрі?.. Әлде ол Алла таңар

қасиет пе адами қасіретті?

742

Өзіне етіп қойған мыңды ғашық,

Мына Өмір бір күн мұнар, бір күн ашық.

Мұнарда мұңға көзді толтырсам да,

Ашықта нұрға жанды жүрмін ашып…

743

Ойлай ма Адам батқанда ойы мұңға:

қанша обал, сауап жүр мойынында?

Ойласа онда неге көп қасіреттер,

«Өмір» дейтін ғаламат қойылымда?

744

Өмір бойы түзде де үйде менің,

Әйтеуір, бір ауыр жүк – сүйрегенім.

Жас жеткенде «Рахат кеш!» десе Аллам,

Оны қалай мен байғұс үйренемін?..

745

Анарында арудың бір аласы

бар күндер-ай, қайдасың?!.. Сұрамашы!

Бір жаулықты бір үміт жағып кетсе,

Елту ме еді егделік сыбағасы?

746

-Сен кейде жосыласың желең жүріп…

Жоқ та емес «дені сау ма?» деген күдік…

-Ол рас, шабыт келсе Жер түгілі,
Көсілтем көк Аспанда өлең мініп…

747

-Ашып қап ем бой бермей толқын ішкі:

кей шындығың не деген қорқынышты!..

Ақыры алдап жүрсің ғой, алдай берші,

Екеумізге енді, Өмір, сол тыныш-ты.

748

-Қиянатшыл қаралап атағанға -

Қапаланба. Тағы айтам, қапаланба!

Қиянаттың қиюы ашылар да,

Қиянатшыл өртенер шатақ – алда!

749

-Күстәналап күніңді бас аманда,

Қолдан күнә қосымша жасап алма.

Пенде пейіш, тозаққа шыдар ма екен?..

Сынау керек шығар да Жасағанға…

750

-Саған сенсем: өң түгіл түсіңде едім.

Дерегің жоқ, қайдасың?.. Түсінбедім.

Түсініксіз сарғайтып, темір тордай

тәуліктерге тұтқын ғып түсіргенің…

751

Сүйіп тұрып сүймеген боп, сұлық қана қараған,

Сыр ашуға ынтықса да үндемеуді қалаған

Әйел заты неткен берік! Сол беріктік бар Адам

бас иетін Махаббат боп мәңгілікке тараған!

752

Алапат қой мына Аспан күркіреуі!..

Әлде құлап бара ма бір тіреуі?

Жарқылдата от жақса - өз тілінде

мүмкін түнек Жалғанға нұр тілеуі?

753

Ақын елдің алдында батырсынған,

Батыр байдың алдында қатынсынған

Заман ба бұл?.. Әйтеуір, талай мықтың

тоңқалаң асып құлап жатыр сыннан!

754

-Неге үздіктің өлердей ашынаға?!

Үздігуді алмайсың жасыра да.

Ләззат шөлін жастықта баспап па едің,

Басылмаса ол енді басыла ма?..

755

-Жүзің гүл, демің жұпар, ақ тамағың,

Өн бойың ләззат – толқын, аққан ағын!

Тек, әттең, неге жәннат жан-тәніңді,

Сипатпай сиқыршыға сақтамадың?

756

Бір уыс боп бүрісіп жан жабыға,

Жасты көзбен қараймын жан-жағыма…

Әппақ арман, жас көңіл қайда, қайда?

Алтын күндер алыста қалғаны ма?

757

«Болды енді!.. Көзің сүзбе қалқа жасқа.

Балама бар қызықты тарқамасқа»,-

десең де есер көңіл көнер емес.

Сонда бұл… жастық үшін жанталас па?

758

-Топан су – тозақ емес барда қайық,

сондықтан сары уайымды салма жайып.

Болдырсаң болмашыға – бор кеміксің!

Жүрміз ғой тағдырмен-ақ алмағайып!

759

Бой бермес ем дұшпанның біріне де,

Тек түрлі боп келеді түрі неге?..

Құлым десең, Құдайым, сақта жалғыз

күле кіріп, шыққаннан күңірене.

760

-Көрдің бе: көзіңді жас бұлағаны,

Мұң-шерің… бәрі де оған ұнамады.

Ұқпайды сені есірген ергежейлі,

Мұңлықты мұңлық қана ұға алады!

761

-Біреу сені жағадан алып жатса,

Тағы біреу аяқтан шалып жатса -

Шира, шырақ!.. Сөйттің ғой, енді көрші:

Мың кісілік күш бітті! Халың жақсы,ә?!.

762

-Шығарудың амалын күйікті іштен,

Таппаған соң, о, қанша күйіп піскем!..

-Күйіп піспе, қадірлім. Тілімді алсаң,

Күйдіргіні күйдіргін сүйікті іспен!

763

-Жолдар-ай, жолықтырған елді елменен,

Арманға жеткізер-ау сендер деп ем.

Жетпедім… енді ең құрса демеңдерші,

Көңілді дұрыстап бір демделмеген?..

764

-О жолдар, жадағай не тас табаның,

Сандалтып мені қайда бастамадың?!

Жан сорлы жай табатын бір жер болса,

Біржола неге апарып тастамадың?

765

Заманды іздеп зәмзәмдай зарықтырған,

Ентелейміз жолды да салып тыңнан.

Жалаңтөстер үмітті үкілесе,

Жалмауыздар аларын алып тынған…

766 

Ол кезде біз жас едік, бақытты едік,

Не көрсек те – бәрін де «бақыт» дедік.

Білмеппіз ғой! Сұр жылан – бақытсыздық,

Ортамызды орда ғып жатыпты еніп!

767

-Абайсыз ашып алсақ араны біз,

Жаппайық екеуара жаланы жүз.

Бар себеп: семсерлесер кейде, тіпті,

Екеуміз екі Заман адамымыз.

768

«Жан сәуле»… айтып еді осы әнді кім?..

Дариға-ай, тағы оянды-ау осалдығым!

Сұлу ән, Жас келіншек ерке назды – 

Неліктен сонша ыстық бұл қосарлы ұғым?..

769 

-Өткен күндер! Көп пе, аз ба көрсеткенің?..

Әй, бәрібір бермессің өлшеп кемін.

Енді айналып алдың-ау сағынышқа,

Ап қалсаң да өмірдің бөлшектерін.

770 

Ізгіліктің солады гүлі неге?

Зұлымдықтың жайнайды түрі неге?..

Осындай ой қамаған бір байғұспын,

Ой жететін секілді түбіме де…

771 

-Тағдырымның біліп пе ем қырсығарын,

Күнді күтсем – түнеріп түн шығарын.

Саған ғана керекпін… рас па осы?

Рас қой,ә?!. О, енді тыншығамын!

772 

-Жасыма, жаным. Жасыған жетпес мұратқа,

Заңдары теріс жазылған Фәни–тұрақта.

Сен де істе кері: Фәнидің өзін ұнат та,

Күлкіңді естірт сыңғыры ұқсас бұлаққа!

773 

«Керіп тастап өмірде желкенін Ар,

Жүзгендерге жүлде бар! Кел, тегін ал!»-

Дей қалса да Ертеңің – ентікпегін.

Елде жалғыз сенбісің Ертеңі бар?!

774 

Жарылқауға жарлыны онған амал

таба алмасаң – құрметте! Ол бағалар.

Қорлама тек, аз ба оның қасіреті?!

Бір шыбын жан сендегі онда да бар.

775 

Жауабын таппай сұм Жалған қойған сұрақтың,

Аша алмай көзін жүрекке тұнған бұлақтың,

Сансырап жүрген сорлыңның соры аз ба еді,

Тәңір-ау, неге оны алып, мені жылаттың?..

776 

-«Болғанға болаттай бол… сілкін!» деп ең,

Қайдағы… өмір – құса кілкілдеген!

Жарығым, жәннатта өзің қарсы ала гөр,

Жалғаннан жолға шықсам бір түнде мен!

777

Күн де өгей, маған нұрын бұрынғыдай шашпайды,

Көңіл күйді бір құдырет күресінге бастайды.

Жанымдағы жауқазындар жау тигендей жайпалса,

Желкілдейді жас топырақ – жас қабырда жас қайғы… 

778

Басынан-ақ мен байлық жинамадым,

Бейнетіме берілген сый да мәлім.

Бәрін қойшы… тек аздап түсінбеймін,

Титтей бақыт Тәңірдің қимағанын…

779

Тарта ұстаған ел шіркін ауыздықты,

Жанашыр деп жалпылдап жауызды ұқты.

 Кейінде не боларын итім білсін,

Ал қазір жеп үйренген ауыз мықты!

780

Жолың боп ел-жұртыңды деме мейлі,

«Бұл бізден асып кетті неге?!» дейді.

Сүрінсең сүдігерде жолың болмай,

Оллаһи, ел дегенің елемейді!

781

Бірі өшсе, бірі жанып алдан шығып,

Ақыры алдап соқты алдамшы Үміт.

Енді де еремін бе?.. Амал қанша…

Қайтем тек Сенімімді қалған шіріп?

782

-Өмірден сен де өтесің, мен де өтемін,

Қарақшы, қайтарып кет елге өтемін!

Есепсіз ештеңе жоқ дүниеде,

Еспейді ең ақыры жел де тегін.

783

Елекпен тотияйын, тұз елеген,

Түзуді қыңыр қылған тіземенен

Зұлымдар – шын құдырет, бір де бірін

мың жылда мың хакімің түземеген!

784

-Опасыз дос жапса да он жаласын,

Парықсыз жан салса да, он жарасын –

Сауап саған, о Жүрек! Тапқан өзің.

Болды, жетер!.. Сен бекер долданасың.

785

-Азабым көп төбемнен төне қысқан!

Амалым не, мендегі көнеді ұстам…

Ал, Бақыт-құс қонып жүр, сәулем, сәтте

сені құшқан және де өлең ұшқан!

786

Мұратқа жеттім десем бір шын күткен,

Жіберер емес жұмбақ тылсым, тіптен!

Тәңір-ау, жазығым не?.. Әлде қырсық

ағайын айтпай істер күншілдіктен?..

787

Заманға құл болған соң жалдамалы,

Белгісіз не күтеді алдан әлі…

Не күтсе о күтсін, тек өкінішті –

Аяйтын бір адамның қалмағаны!

788

Сүйе алмайды сұмпайы! Жалған іші.

«Махаббат» деп жүргені – алданышы.

Шын махаббат – алауы асқақтықтың,

Самғап ұшқан екеудің жан жарысы!

789

Ұлттық намыс… неге одан алыс қалдық,

Ойын-пойын қойсақ та алысқан ғып?..

Мінез жоқ қой, бауырым, мінез жоқ қой,

Ақырусыз болар ма арыстандық?!

790

Мінгенде Ер шешендіктің  тұлпарына,

Бас иді басқа елдің сұлтаны да…

-О, Баба – билер, әлі бабында екен,

Қалдырған жалғыз мұраң ұрпағыңа!

791

-Мен іздесем сенен де ізгілікті,

Сен соқтырдың арам сөз – ызғырықты.

Бір жақсысы – ертең-ақ жоқпыз біздер:

бәрі жаңа, бәрі де бізді ұмытты…

792

-Бақтың құсын Алла да аз жасаған.

«Сонда, – деген шығар-ау, - азбас адам».

Міселі бол. Қасың да қызығарлық

Өзің барсың!.. Ал осы аз ба саған?

793

-Жүрсін, дос, жәй ғана бір есеп есте:

Бақ қуып бойлап кетпе бос елеске.

Денің сау, жарың сұлу, жаның жарқын…

Бақыттың бір сипаты осы емес пе?!

794

Түк те емес мына Өмірдің  қиын ісі,

Түк те емес жындылардың жиылысы.

Көктегі көңіл құлар ең сұмдық жер –

Шындықтың Қиялменен қиылысы!

795

Тарс шығып сатқындықтың қатері естен,

Мен байғұс қалай қатты қателескем?!

-Ей, Жалған, сендегінің бәрі жалған!..

Жел екеш жел де неткен жат еді ескен…

796

-Заманның, ей, алтайы түлкілері!

Сендер боп тұрсыңдар ғой бұл күн ері.

«Келешек» дейтін де бір қызық жұмбақ:

Кім білсін – кім жылайды, кім күледі?

797 

Бар ма маған бүгінде «кімсің?» дерің,

Жапырақсыз дарақтай құр сүлдемін.

Мұң шағатын жаһанда жан табылмай,

Тұншығады кеудеде күрсінгенім…

798 

-Сен мені ішқұса боп өлсе деп ең,

Өлгем жоқ!.. Енді тіпті өршеленем!

Тағы да қателестің сен нақұрыс,

Мендегі ішкі күшті өлшемеген.

799 

-Дауылдап қоғам–теңіз тербелгенде,

Салынба сары уайым – сергелдеңге.

Осы ғой Өмір деген. Есіңе алшы:

Ол ұйықтап жатыр ма еді сен келгенде?!

800 

Айқассыз, алданышсыз ай, күн аз-ақ…

Жалпы, Өмір туралы көп айту – азап…

Шын азап – қорланғаны ғазиз жанның.
Қорлаушы… тағы да сол сайқымазақ!

801 

-Сен, қалқам, несіне оған тесілесің?…

Кетпесін ителгіге есіл есің.

Албырттық аз шыдасаң өте шығар,

Сұңқардың өзіне қи несібесін…

802 

Қалт-құлт еткен қайығы қайраңдаса,

Пенде бірден мына бір жайды аңдаса:

-Өз қамыңды сен өзің ойламасаң,

«Ел ойлайды» дегенің – жәй далбаса!..

803

Сөзі менен бейнесі – күңкіл елес,

Тындырары – тынымсыз, күн-түн егес

боп жатса да жұртыңнан безу бекер.

Бір мың болғыр болмауы мүмкін емес!

804 

Жүрек толы запыран, жүрегім мұң…

Тауып берер, Тәңір-ау, бір емін кім?

Жүрек-шер мен шаттықтың ұясы дер,

Ал неліктен болады жігерім құм?

805 

-Кімің бар, Ей, сұржылан, қас қылмаған?!..

Жалаңды мың жерден жап тасқындаған-

Шындықпен – Жай отымен жайратармын!..

Намысты мен ешкімге бастырмағам!

806 

Уақыттың арыстанжал толқындары,

Соққанда сорлы Тағдыр солқылдады!

Інжу боп кешегінің Кейіпкері,

Жөнелді тұңғиыққа… ол – тынғаны…

807 

Өмір-ау бұл: тірлігің оны-мұны,

Сүю-күю, пенденің соры, мұңы…

Ал өлімі жақсының - өз көгіңнен

Ағып өткен жұлдыздың жолы-нұры!

808 

Жақсылық көрмедім деп біреулерден

мұңайма. Мұң–жарақат білеуленген.

Тілесең тіле бәрін бір Тәңірден,

Мен білсем, бір аты оның – Тілеуберген!

809 

Туың ұшса биіктен, әттең, ілген,

Қош айтыссаң ең тәтті сәттеріңмен –

«Өмір заңы» дей салғын. Ал ол заңды

көшірмеген сенің көк дәптеріңнен.

810 

Тау теңселіп барады көк тіреген,

Көк орманды бұлт орап от тілеген!..

Бұл не?.. Ішкі дүлей ме қайта соққан?..

Жаңылдым ба? Жап-жаңа «өтті» деп ем…

811 

-Сенші, сәулем, бұл сертім татиды ыққа:

сырды шашу – емес ол сахилық та!

Қызығымыз қалса да бұл фәниде,

Құпиямыз кетеді бақилыққа!..

812 

Жалғанда жалқы есімі қалғанда Адам

не таппақ? Қай күні бар алданбаған…

Әлде үрей мұхитынан Уақыттың?..

Әйтеуір әрекет көп тал қармаған.

813 

-Сол қалпы, сәулем, мұнда қала, далаң,

Бақтар да біз екеуміз аралаған…

Сағынсаң жарық дүние сыр-сипатын,

Сабыр ет… мен өзіммен ала барам…

814 

-Бүгін түн түсте өзіңді көрдім, жарығым,

Күлімдеп келіп, көзіңді жасқа малыдың…

Түсінбей қалдым, келесі түсте тіл қатшы:

сағынып па едің немесе неге налыдың?

815 

Асса да мейлі, тіпті, бастан мінің,

Сол баста жатсын мына астарлы ұғым:

Еліңнің жақсысына қастық қылсаң -

Ол сенің өз еліңе қастандығың!..

816 

-Айтшы, дос, осы сені не меңдеткен?

Біреуді атаң деп пе ең, енең деп пе ең?..

Жауыздың жаласы не, бәлесі не?!

«Пішту!» де… Оның бәрі менен де өткен.  

817 

-Жаста өлеңге өкпелеп құр қалғасын,

Енді ешкімнен түспейсің жырдан басым.

-Басымдық та мақсат па?!.. Айту - мақсат,

Жүріп тұрған жүректе кір қалмасын!..

818 

Шықса өлең Айдай болып дөңгеленіп,

Ақынның асау жаны жөнге көніп,

Жай табар… Шын тәңірлік сәтте мұндай

көзде-нұр, көңіл-пейіш, өңде-көрік!..

819

Бір баянды іс бітірмей ерек, бекем,

«Кет» дей қалса Өмірден не деп кетем?..

Мәулет берсе Тәңірім рахым ғып,

Бәрін қайта ойлану керек пе екен?..

820 

Өмірдің шешпеген соң бір күрмеуін,

Керек пе енді «неге жүрдім?» деуім?..

Тағы да жанталасам, амал қанша,

Әйтпесе әбден мүмкін үлгірмеуім.

821  

Бітпей кетсін бітпесе күй келіскен,

Керек десе айырсын сүйген істен,

Шүкір қылам жұпыны тірлігіме,

Келе сала Өмірге үйреніскен!

822 

Болмастай еш жұмыс та, демалыс та,

Тірлікте тура, яки кері ағыс та,

Керемет орнай қалып адам білмес,

Ап кетсе-ау мезі болған мені алысқа!

823 

-Саған тұнған сұлулық қызықтырып,

Асық жүрек сыр ашқан қызып тұрып.

Үндемедің… Тұр ма әлде жауабыңды

Сендегі жаз, мендегі күз ұқтырып?..

824 

Тағдырмен пешенені мөрлегенге -

көніппіз. Не істер едік көнбегенде?..

Неге ащы болады енді Өмір дәмі,

Бір ұрттап тұзын Тәңір көрмеген бе?

825 

Қайырсыз тілек, жалған үмітпенен,

Өтті ме өмірім деп күдіктенем.

Күдіктің күрсінуі күшейсе де,

Әйтеуір сәлемді елге күліп берем…

826 

Ай жарық. Жарықта ұйқым келер емес,

Көзалдым – топырлаған нелер елес.

Елестен туған ойлар алысты, әне!

Бітеді мына түнде немен егес?..

827 

-Айтайын ба «дертіңнің» бір емін мен?..

Тілекті тый бикешке құр емінген.

Сабыр қыл да, сабазым, сабаңа түс,

Жасың құрдас емес қой тілегіңмен!

828 

Көрмесе де ешкімді қалған мәңгі,

Қоймайды ешкім Жалғанға алданғанды.

Біле тұра алдарын мен де келем,

Жолсерік қып шаршаған армандарды.

829 

-Еңбегі оны қойған соң сүйікті етіп,

Сүйіктісін әкетті ел биіктетіп.

Биіктеген оны сен күндей-күндей,

Күннен күнге барасың күйіп кетіп!..

830 

Біл мұны: Алла о бастан қасыретті,

Сананы сынау үшін басым етті.

Саналы Рух атты ұлы күшпен,

Сан рет қасыретті басып өтті!

831 

Жақсы, жаман ашылса аралары,

Болар мәлім данышпан дара бары.

Дарада да, әй, бірақ жоқ деймісің,

Ар-ұяттың жазылмас жаралары.

832 

Құлап түсіп іштегі небір тірек,

Боп кетсе де көгілдір көңіл түнек,

Түнерместен Ақын жүр бір Тәңірден,

Өзіне емес өлеңге өмір тілеп…

833 

-Бәлелікті от жақ та қуыр таңнан,

Қосып жібер, бар шығар уың қалған…

Есесіне менің тек тілейтінім:

кезің келсін кезіме буырқанған!

834 

-Білмеуші ем әсерінен ызғардың сан,

Нелерді санайтынын қыздардың сән.

Сондықтан сыйлығым жоқ, кешір, қалқам,

Қайтеді жүрегіммен із қалдырсам?..

835

-Қиыр кетсем, туған жұрт, түсімде едің,

Бейнет етсем бәрі сен үшін дедім.

«Қош!» деп тұрсам – кінәлі мен шығармын,

Бірақ мені сен неге түсінбедің?..

836 

Түн басып дала төсін бірсін-бірсін,

Дейдімау көкірекке «күрсін, күрсін…»

-Гүлі ең ғой бұл даланың, айналайын,

Бар болсаң, қай қиырда жүрсің, Гүлсім?!.

837 

Бұзды ма Ғалам шартын бүгін алғы,

Тарқамай қызыл арай тұрып алды?

Ғарыш жақ әлде осылай құрметтей ме,

Бақиға аттанатын ұлыларды?

838 

Зауалын көрсем-ау деп жұртты осқанның,

Санасам – о, қаншама жыл тосқанмын?!

Жә, жетер!.. Енді бетке күлкі жамап,

Тойларын тойлап жүрміз жылпостардың!..

 839

Өмір өзі көңілді қалған қатты,

Жұбатқансып, о, қанша алдарқатты!

Жас балаша, шіркін-ай, жұбансам ғой,

Жұбанып ап жыр жазсам балдан тәтті!

840

Адам… қоғам… алады нені есепке?

Есептессе табылар берешек те.

Берешекті берместен кете ала ма?

Кетем десе кедергі – Келешек пе?..

841 

-Сені іздеумен шарқ ұрдым, қиялдандым,

Қиялданып басқамен жиі алдандым.

Таптым, жаным!.. Бұл күннен айналайын,

Жүрегіме ең ұлы сый алған күн!..

842 

Бір бикеш айдай өзі кеп саған ұрынды,

Ғашық па шыннан, машығы ма әлде бұрынғы?..

Қойныңда жатыр… Ал сені сұрақ қинайды:

«Күнә ма осы?»… тарқата бердің бұрымды…

843 

Небір сұмдық бүгінгі басынғанда,

Кетер ме еді кешегі ғасырларға?!

Бірақ онда кім кепіл тұрмасына,

Заманаға сыймаған басың дарда?

844 

Десең де «өсегі ғой осы елдердің»,

Сау дейсің қателіктен – кеселден кім.

Сол кесел кейде кісі кейпіне еніп,

Серігі болған, тіпті, көсемдердің.

845 

-Балалық – барып тұрған алдамшы ма?

Ал жастық жалт берді ғой алдан шыға.

Егделік ерте келді емеурінін…

О, Өмір, сен шыннан-ақ жалғансың, ә?..

846 

-Айтпашы бұл қураған тіршілікті,

Тап-таза күйде одан кім шығыпты?!

Бір күнде он күйдірсе отына орап,

Селінде сан періште тұншығыпты…

847 

Бердім талай адамдық құрбанын да,

Көрдім талай тозақты, гүл бағын да…

Бұл қазіргі ой. Ал нені ойлар екем,

Тұрғанымда Ажалдың тырнағында?

848 

Артық кеткен кезім көп, кем де шығып,

Ұялдым да кетердей жерге сіңіп…

Жиі айырып екіге жалғыз жанды,

Ит қылдың ғой, әй, сен-ақ Пендешілік!..

849 

Заманда жоққа айналған шарасы Ақтың,

Санаға не берсе де ала саппын…

О, сұмдық! Мұнша қоқыс… Тоғышарлық…

О да тұр бөркін киіп Парасаттың!

850 

Бар ғаламның бар салмағы бір басыңа түскендей,

Жанұшырдың… не тек жүрдің қос алақан күстенбей…

Өтеуі не? Өлімің бе? Әлде өтесі Өмір ме,

Тұңғиықта ғайып болар ғажайып бір түстердей!

851 

Сенің бейнең… ол менің жүрегімде,

Ол жүрекпен мен мәңгі жүремін бе…

Кетем ертең. Кеткенше жыр жазамын,

Сен қалсаң деп, жарығым, Жыр Елінде.

852 

Көзқалтасы құрттаған құлықтардың –

Жандайшапты туса ғой құрықтар күн!

Бір кісіге тиісте бір көлеңке,

Көлеңкесі неге көп ұлықтардың?!

853 

-Ей, балам! Нешетүрлі бәлеге ерме.

Келеді бәлелінің әлегі елге.

Күнәңді кешу, кешпеу – Құдай ісі,

Ал Халық кешеді деп дәмеленбе!

854 

-Тәңір-ау, сұмдық қашан тиылады?

Адамның боп кетті ме тиын ары?..

Қайтемін жүрегімді? Күн-түн оған

запыран қан орнына құйылады…

855 

-Ортайып оралмайтын жаз барады, ә?..

-О, жалған! Онда қызық аз ғана да…

-Құйынын қу нәпсінің қайтпек керек?!

-Күз бар ғой… ал, ар жағын қазбалама…

856 

-Ақылды бір-ақ сөзбен айран қылдың:

әпсәтте-ақ жазды қысқа айналдырдың.

Бұлбұлдың үні өшіп, гүл үсіді…

Айтшы, айнам, сиқырды осы қайдан білдің?

857 

Қастық қолдан келсе де жасамаған,

Ызаны да жүзімен тасалаған,

Ізгілікті іздеусіз үлестірген

Жаның көп пе?.. О, онда жаса, Ғалам!

858 

-Сол итті қойшы, түге!.. Беті қалың.

«Құдайы» деп сойса да жеті малын – 

Құдайсыз ол!.. Әншейін ел көзінде

бүтіндеу ғой мақсаты кетік арын!..

859 

-Кеп қаппыз бірге Ғалам – Кеңістікке,

Тепе-тең мұнда оң мен терістік те.

Тек теріс келмейікші біз екеуміз...
Осыған, ей, пірәдар, келістік пе?

860 

Жалғанды әшкерелеу – бұл күні айып

болса, онда бұл күнің – тек құлға ылайық!

Ал Шындық аспанға атып шығу үшін,

Қанеки, қай Каспийді бұрғылайық?..

861 

Деуменен «Құдай өзі берер енді»,

Көп бейбақ өз көңілін демеген-ді.

Ал Алла өмір үшін жан берді ғой,

Сол жанмен жалындауға не кедергі?

862 

-О, Алла, дананы ерте өшірмеші,

Қайта оған «Ой-санада көсіл!» деші.

Жабайы жалғаннан ол өзі безсе,

Қалсыншы, тым құрса, дәл көшірмесі?

863 

Құлап түсіп бір кезде бір есімге,

Өле-өлгенше пір тұтып жүресің де…

Жүз жыл, мың жыл шыңына шыға ала ма ол?

Шықпаса – кім ақымақ? Білесің бе?..

864 

Ақирет күн – бәрін де теңгерер күн,

Алдыңа кеп бәрі де пенделердің,

Жалбарынар, Жасаған, жасын төгіп…

Күнәһар ем… япырай, мен не дермін?

865 

Қорғансыз қалса Өмірде – дауылда адам,

Тән түгіл шыбын жанын ауырлаған.

Жаутаңдар жан-жағына жасты көзбен,

«Неге жат, мейрімсіз, - деп, - қауым маған?!»

866 

Көзім жұмсам – ол тірі!.. ұмсынамын…

Көзімді ашсам – ол ғайып… тұншығамын!

Өт дейсің бе көз жұмып енді, Тәңір,

Жүруі үшін жанымда гүл шырағым?!..

867 

Кездессе де қандай сұм ар аттаған,

Алыспастан қай бетпен қарап қалам?!

Алысуға керегі жүрек болса,

Мені де Алла жүрексіз жаратпаған!

868 

-Көреді екен, көрместі көзің кілең.

Ол азап қой!... Осынша төзімді ме ең?

-Ой берген соң көрем де. Ал аясаң -

Ойдан арылт. Ар жағын өзім білем…

869 

Деп қалсаң кейде Өмірді «қара ғажап!»,

Әпсәтте-ақ алқымыңнан алады азап.

Ермек қып бізді біреу ойнай ма осы,

Әйтпесе неге тірлік алабажақ?..

870 

Жас жүрек жас арманмен тасқа шапқан,

О Жастық, отың басым басқа шақтан!..

Әттең-ай, бізден мына не шығады,

Десе де «Серпіл, мұңды таста, шаттан!»

871 

Неге ол бейбақ жалғаннан жасқанады?

Неге көзден жамырап жас тамады?

Ойладың ба осыны?..  Тағы ары ойла:

Топан су да тамшыдан басталады.

872 

Керек кезде жалындау… жалынсыздық

қаншалардың жіберді жанын сыз ғып.

Жалын жоқта дарынның орнына ойнап,

Жатыр әне дарылдап дарынсыздық!

873 

-Шықпаса да маңдайдан шүпілдеп тер,

Жан жарасы қинады!.. Бүтіндеп бер?..

Сұрақ та бар, кеш Тәңір; неліктен жоқ

Сұңқар түгіл қанаты бүтін кептер?..

874 

-Хан-қазына мен сенен тілеп өтпен,

Қалтасыз-ақ қалың жұрт түлегі еткен.

Тек, Тәңірім, ойды азат қылсаң болды,

Күйкі күйден ұстаған түпетектен.

875 

Көсем топқа қараулық күші ұнаған,

Жүйе ұнамай тұрғаны үшін адам

қарғыс алған. Ал заман аунағанда,

Қарғыстар да қарғысқа ұшыраған…

876 

Жанарың-ай!.. Жанармен жан арбайсың, 

Арбап алып алыстап, тағы алдайсың.

Алданатын өзіңсің: бір кездері

Жер бетінен мені іздеп таба алмайсың!

877 

Демінен теңіз тулап, тау ығатын,

Емінен өлі жан да сауығатын,

Ұшырар күйкіліктің күлін көкке,

Келсеңші, ей, қарағым, дауыл – ақын?!

878 

Кернеп кетіп кеудені бір жылы ағын,

Алғаш мәз боп, артынан тұнжырадым…

Алдай салмай арзанмен, Құдайым-ау,

Неге ұсындың мұраттың тым жырағын?

879   

Көктеменің қосылып дүрмегіне,

Біз еккен гүл – райхан гүлдеді ме?..

Көктем таңы мен болып жетсе саған,

Сен болып кеп оятып жүр мені де…

880  

Арқаның ақ бораны қар суырған,

Жаңылып ұлуы мен арсылынан,

Сап тынды.. Саф таза ауа, ақ дүние!..

Айбатсыз келсе де кім қарсы бұған?!

881 

Айтып едім әділін – келіспеді,

Оқша атылып көзінің теріскені.

Көлгірсіп ем – көз күлді, ауыз үнсіз,

Үндемеуі… шамасы, келіскені…

882 

Айналса ол салған жол – азығыңа,

Тәлімі – таймас Темірқазығыңа,

Күйінбе қап қойдым деп көлеңкеде,

Дананың дана болу – жазығы ма?!

883 

Күндізгі ой түйдегімен түнге асады,

Жалақтап жалғыз жанға  кіл қасабы.

Талықсып кеткеніңмен сыртың бүтін…

Ал ішті неге, неге зіл басады?..

884 

Бір бала бір кездерде майшамменен,

«Хат танып, мен де өнеге жайсам» деген…

Ел оны бүгін «хакім, дана» дейді,

Мен оны оған қоса «қайсар» дер ем…

885 

Жан емеспін, иншалла, жым-жырт ары,

Намысымды демеймін кім жыртады.

Намыс мендік өйткені. Ал Заман ше?..

Осы сұрақ… біртүрлі қынжылтады…

886 

-Кемді күн жүріп Өмір базарының

ішінде, кетпесе асып таза мінім,

Ей, ұрпақ, кешір мені, мен де адаммын,

Ішінде Адамзаттың қазағымын.

887 

-Құлдарыңа, о Алла, қарашы анық:

аузы үлкейген, ой-сана аласарып.

Таңданба тек бір күні жебірлерің,

Жер шарын да жеп жүрсе ала салып…

888 

Қайтеді құрлық, мұхит көлемдері?

Тіршілік нені сақтап, көмер нені?

Аман ба жалпы Адамзат, өз Қазағың?..

Бір келіп мың жылдан соң көрер ме еді!

889 

Ақыл айтса бір дана көл-көсір ғып,

Маржанын ал кегжимей көр де сүңгіп.

Жаратарсың кәдеңе, жаратпассың,

Көрсоқыр боп әйтеуір өлмесіңді ұқ!

890 

-Беймәлім пайдасы мен берері де,

Пайымдау қиын ойдың керегі не?

-Дананы кеще деп пе ең?! Ең асылын

көмеді сананың ең тереңіне!

891 

-Зарыңды айттың отбасың, жұртың жайлы,

Көзіңде тұр өртеген күн-түн қайғы…

Жеткізер ем бәріне жебе сөзбен,

Мансабы жоқ байғұсты кім тыңдайды?!

892 

«Жалғанның мың құбылған түсі, іреңін,

Санаға сан бояумен түсіремін!» –

деп жүрсем, ол әулекі қиял екен!

Мен қазір тек осыны-ақ түсінемін…

893 

Өзіңмен бірге туып, бір қалса да,

Тозақта Өмір дейтін бір жанса да,

Өлшейді сені әуелі бақпен, тақпен…

Міне осы, бүгін би  боп тұрған сана!

894 

-Түспестен Мезгіл дейтін торға сұмдық,

Сапардан келдің, Омар, он ғасырлық!..

Ұлы Ұстаз! Мені де енді ерте кетші,

Өзіңе айтарым бар жолда сыр ғып…

895 

Біреуді көрсең тұрған тым құлазып,

Жылы сөз айт, жылы сөз – бір күнге азық.

Ал өзім жылы сөзден дәрі жасап,

Жарасын жүрегімнің  жүрмін жазып.

896 

Торықтым-ау!.. Тыңдайды кім шерімді?

Таба алмадым дос іздеп бір сенімді.

Әлде оны да орған ба озбыр заман,

Қиғаш келсең қиятын тірсегіңді?

897 

Адамның көрсем де көп піратқанын,

Жоқ, тәубе, әлі ешкімді жылатқаным.

Жыласа ол қайда қашып құтыларсың,

Құлақты кессең кетпес құлақтағы үн!

898 

Біреуді қанша ұлыға баласаң да,

Алдында аңқау баспен аласарма.

Құдайдың ол да құлы, сен де құлы,

Құлшылық құлдан құлға жарасар ма?!

899

Күнделікті жүретін қолданыста

қулықтан-ақ құлаған жолбарысқа –

Жарбаңдама!  Жараға шыдаса да,

Жай отындай атылар ол намысқа!

900

- Күйіп тұрып бір жолы былай деп ем:

«Естімесе бұл зарды Құдай-керең!..»

Кеш түсіндім, кеш, Алла? Жарылқадың!..

Енді өртеніп кетсем де шыдай берем!

901 

- Тағдыр айдап апарып тағы сынға,

Құлап түстің, мертікті намысың да.

Өзіңнен де бар шығар… Ал зор себеп –

Заман менен Заманның  алысында!

902 

- Сиқыршы жалған! Мен саған  құлшынып не етем?

Сайқалдай еліктірсең де түршігіп кетем…

Әлде көз жұмып салсам ба екен сайранды,

Қойныңнан сенің бәрібір бір шығып кетем?!

903 

Ойлай ма екен өшпеуін тұл Ғасыр да,

Қалдырғанда сұлбасын Тұлғасында?

Ғасыр – қазан қайнаумен суалса да,

Бір асыл зат түбіне тұнбасын ба…

904 

- Қатырушы ең қалжыңды тойда тұрып,

Өлеңіңде жоқ қой түк ойнақылық?

- Жас күндегі тойдан соң бұл дерт пе екен,

Қала берем қоймалжың ойға тұнып…

905 

- Дос… деуші ем… сырды ашпастан бүгіп қалдың…

Білем ғой… білем жайын ұлықтардың.

Өкпе жоқ… Өйткені мен… о қашаннан…

Біреуге өкпелеуді ұмытқанмын!

906 

Бір ойды айтсам - кейін мүрдеме кеп,

Ел дұға  оқудан да үрке ме деп –

Тосылып тұрмын… Әлде кетсем бе екен,

Түбінде түсінердей бүркемелеп?

907 

Бұл мәңгі есеп кез келген көнер пенде:

Өмірден алғаның мен төлем тең бе?..

Қарғыс атсын демесең қарызды бер,

Қазір қайтар! Ертең  жоқ көлеңкең де!

908 

- Болсаң да тұлға емес, бірі көптің,

Өмірдің балын жұттың, гүлін өптің.

Тек ертең не болады? Ит біле ме...

Ал мен өз тозағымды жүріп өттім…

909 

- Алаяқты пір тұтпа! Тәйт, таста емін!

Өткен өтті. Жыласаң – қайтпас кемің.

Құлшылық қыл Құдайға… Ал басқаша?..

Жолын білсем, байғұс-ау, айтпас па едім?!

910 

Сынаса тек қулықты елеп сынар,

Шыдаса тек бір елден ерек шыдар

Фәниге бір түкіру?. Кім біледі…

Мүмкін, сәл кідіру де керек шығар?..

911 

Таратса желге талдар жапырағын,

Түбінде бұлақ жатыр, жатыр ағын…

Жансызға жан бітірген осы үйлесім,

Жандының бір ораса-ау атырабын!

912 

Арамдар аттаса Ардың ала жібін,

Адалдық арқалаған, қара, жүгін!..

Көзді көз көк сүңгімен түйреп жатса,

Осының ашпаудан ба аражігін?

913 

- Кім осы махаббатты тықпалаған?!

Ол берген азаптан не ұқпақ адам?

- Ұқпасын! Сезсін!.. Азап мың есе артсын!

Сүюсіз қалай жетпек құтқа Ғалам?!

914 

Іңір туса тіршілік сап басыла,

Өткен күннің парағын жаппа асыға.

Көкке көз сал… көктегі қызыл арай,

Кім біледі… О дүние қақпасы ма?..

915 

- Неге аңсадың, құлыным, биіктікті,

Зар болам ғой алуға сүйіп, тіпті?

- Бассауға ғой, анашым, жердегінің  

қаңқу сөзден қаншасы күйіп бітті!

916 

Қарасам өмірімнің ізін бағып,

Қыс келер, өте шығар күзім де анық…

Алладан алған басты бағым шығар,

Кінәм жоқ жұрт алдында, жүзім жарық!

917 

- Бір сауал Сізге, һәйям – табынарым:

білсең де рубайыңның бағы барын,

білдің бе мың жылдан соң ізің қалған

Тараздан бір жоқшыңның табыларын?

918 

Білер ме ек жиылғанда кейде есіміз:

Жан жайлы мидағы не дейді есіл із?

«Адам» деп өзімізді күпінгенмен,

Мүмкін, тек Жанның сыртқы бейнесіміз?

919 

Тоқтамай Ғарыш толы құйындарға,

Тәңірдің Күнінен нұр құйылғанда,

Өзіңді патша тұт та нұрға малын!..

Пендеге басқа теңдік бұйырған ба.

920 

Неткен ащы байғыздың үні түнгі!

Ащы үннің ащы ой ма түбі түрлі?

Ойы құрсын!.. Одан да үкілейін,

Сәл тентектеу сүткенже үмітімді…

921 

Әділеттің анық боп қашығы шын,

Қиянатқа қан қайнап, ашып ішің

тұру-тамұқ! Әлде… бұл-Алла амалы?

Адамдығын Адамның ашу үшін…

922 

Соғысында Зұлымдық – ескі үрейдің,

Семсер сынған деп жүріп «кескілеймін!»

Құлақ тұнған Жын-шайтан шуылынан…

Ештеңе айтпа. Бәрібір естімеймін…

923 

-Махаббат? О бастан-ақ заты - тылсым,

Мұң сыйлар, деп көңілдің шаты тынсын…

Мұң түгіл мың тозаққа көнем, қалқам!..

Бәлкім, сен – ең баянды бақытымсың?..

924 

-Кешір мені, қайғы-мұң тізбектері

есімді алып, сені ерте іздетпеді.

Енді райхан атар ма гүл-шешегін,

Суық лептен сезілсе күз жеткені?..

925 

-Айтсам, қалқам, тым тосын тілегімді,

Үркітер ме деп қорқам  жүрегіңді…

Айтшы: үрку айналса аянышқа,

Періште боп жасар ма ең бір еміңді?..

926 

Бықсық сөзге Шындық сөз қол жайды ма?..

Онда жатқыз жағдайды оңбайдыға!

Мың желдеткіш мұндайда орнатсаң да,

Ауа таза болмаған. Болмайды да.

927 

Өміріңнің әр күнін, әр аптасын,

Мәнді етсең – жатпайды қарап қасың.

Несін алдың?!. Қорғар кім?.. Әй, бірақ та,

Күніңді Алла ешкімге қаратпасын…

928 

-Тартқанда тағдырыңның қыл қобызын,

Қайтер ең қиқу салса кіл долы ызың?

-О, онда ол қиқуға қиқу қосам,

Бақиға бастағанша бір жол ұзын!

929 

-Билік, байлық, тағы да басқалары…

Бақыт, мүмкін, солардан басталады?

-Бір жаманы – бір қолда болса олар,

Алтын бас та, обал-ай, мастанады!

930 

-Азабы ақылыңа сыймаса да,

Пірәдар, әр күніңді сыйға сана.

Бұл жаққа кейін қайтып келе алмаспыз,

Тозған тән асқақ жанды қимаса да.

931 

-Қасым жоқ! Ойлап қайтем босқа мұңды ой…

Бәрі жәй сенің әзіл-оспағың ғой!

-Өзіңді қаралаған қараулар ше?

-О, олар – менің байғұс достарым ғой!..

932 

-Тыңда, достым, ес-дертің ауып тыңда:

есің барда сұлуды жауықтырма.

Бір жалт қарап жүрекке жүз оқ атса,

Пайдасы жоқ сан қабат сауыттың да!

933 

-Қастығыңды ақтарсың не деп, тегі?!

-Болған шығар бәрінің себептері…

-Себепсіз-ақ ізгілік жасамасаң,

Сенің, жалпы, тууың керек пе еді?

934 

-Қарамай телісе де кімді кімге,

Сүйіп қал шын асылды тірлігінде.

Қызғанба кейінгі оған ғашық болса,

Уақыттың «жүз жыл», «мың жыл» бірлігінде!

935 

-Масайрап кемді күнгі салтанатқа,

Күншілдің көзін, байқа, қанталатпа.

Қызыл ит – қызғаныш та, амалың не,

Сыйса егер «Өмір» дейтін жалпақ атқа?

936 

Құрғатса да көз жасын жел есілген,

Шығара алмас қу Жалған сені есімнен!

Ал кездесу үміті тек Бақида,

Күн кешермін әзірге… елесіңмен…

937 

Жастықта бұлбұл ұшып бұлдыраған,

Армансыз әнге қостық гүлді ұнаған.

Ал бүгін қағып қалсаң мұң шығар ғып,

Құлағын домбыраның кім бұраған?

938 

- Ей, ұлық! Зәрің шашпа кемнесіпке,

Онсыз да ол азапты кем кешіп пе?!

Бетіне қай бетпенен қарауды ойла,

Екеуің тербелгенде жербесікте…

939 

- Шошымашы, түнгі құс, ол – байғыз да…

- А… а, тоқта, өзім… екенсің сондай қызба…

- Шөптің шығы түк етпес… қараңғы, ешкім…

- Көрмесе ешкім… күнәһар… болмаймыз ба…

940 

Толқынынан тудым да Таласымның,

Олқы-толқы күн кештім. Аласұрдым.

Аласұрып асыл тас іздемедім,

Іздегенім: Жалғанда жаны асыл кім?..

941 

- Ақыл тек еншісі ме ақылманның?

-…Дегенмен, сен шындыққа жақын қалдың.

Ал, жүрек… әр кеудеде тұрғанымен,

Меншігі ол Батырлар мен Ақындардың!

942 

- Мен сенем: түбі ел сені айтар, аңдар,

Жалғандық сынық белмен қайқалаңдар.

Тіріңде тіл-аузы жоқ, сен кеткен соң,

Тілінен май тамызар майтабандар!..

943 

Мың ізгі ойдың бірі іске аспағанда,

Бір сұмдық ой айналар тас қамалға:

«Жердің, қойшы, қырсығын!.. Тұншықсын деп,

Аспанды да тастан сап тастаған ба?!»

944 

-Бір туар дүниеге ажалды Адам,

Өз атын, затын немен ажарлаған?

-Әуелі сөзбен!.. Және сөз болғанда,

Сөзбенен бедері ешбір қажалмаған.

945

Түсімде әлгі, Тәңір-ау, не деді, не?..

Бар айтқаны – Бақидың дерегі ме?

«Ертеңің…» деп бірдеңе мыңқылдады…

Ертеңі жоқ Өмірдің керегі не?!

946 

- «Жақсы сөзі жақсының – дәрі» десек,

Ұлыққа айтсам болмас па халіме сеп?

- Барғын. Бірақ, түгел ме ішкі есебің?

Күлу, мақтау, әзілдеу… - бәрі де есеп!

947 

- Дерт болып асыл әрі күйікті арман,

Жан ем ғой өзі өзімен тұйықталған!

Неге сен кенет кез боп, өшің бар ма,

Жүректі жұлқып кеттің ұйып қалған?..

948 

-Қазірде де аулақпын немкетті ойдан.

Қинамашы?! Қинама. «Сен» деп тойғам…

Мүмкін дұрыс емес те шығар мұным:

көп ауырған көңілді жерлеп қойғам…

949 

Күтсем де ақ ниетпен әр ақ таңды,

Қу тағдыр талай итке талатқан-ды.

Мың тәубе, қайсар жаным жасыр емес,

Медеу ғып жалғыз ғана Жаратқанды!

950 

- Қабағыңнан, жас пері, қар түсірме!

Сөзіме бақ мағнасын сәл түсін де:

Батқан Күнді, әнеки, көрмеймісің,

Ешкім тұрып қалмайды талтүсінде!..

951 

- Ал мына тост… сендей «достан» құтылғаным үшін,

Сенің өткен шағымызға жұтылғаның үшін,

Жаннан артық көрген жаннан опа таппай менің,

Сұм Жалғаннан тағы да бір ұтылғаным үшін!..

952 

- Ей, досым, ажалды ойлап алаңдама,

Алаңда алмасам деп жаман баға.

Адамның Алла үшін өлгені жоқ,

Санайды өлдіге оны адам ғана!

953 

Әдемі ойдан бір Әлем құрсам деген,

Сөйтіп соны мекен ғып тұрсам деген,

қайран Арман!.. Қайтейін, қажыдың-ау,

Күнде алысып күн бермес мұршамменен!

954 

- Арманыңа жетіпсің талайдағы,

Кішкене үйден ақ арай тарайды әлі!..

Тамұқтанса таң қалма бір күні анау,

Арамдық пен сұлулық сарайлары…

955 

- Мейлі, есіңнен кетсін-ақ көшіп есім,

Ол – тұңғыш жар… сен бекер өшігесің.

Алғашқы сүйіс – мөр ғой жүректегі,

Ал оны қалай, немен өшіресің?..

956 

Түн. Шипажай… Ұйқысыздық – жай біздің…

Сұңқылдайды сұрқия үні байғыздың…

Көрші бөлме сықыр… сықыр көшердей…

Соры ма әлде бағы ма екен… қай қыздың?

957 

Ұшты деп құдай берген бастан бағым,

Басылып асқақтаған аспанға арын,

Алыстап өз өзіңнен бара жатсаң – 

Басқаның емес пе Ажал баспалдағын?

958 

Демеген соң мына елдің бәрін керең,

Жеткіземін жанымның зарын немен?

Әлде мен… мен – сорлының сотанағы?..

…Түні бой тілдестім арымменен…

959 

Білегінен ұстап ап әңгі үміттің,

Жүре-жүре жан шаршап, мәңгіріппін.

Мазақ сөз бе: жанды да мәңгі дейді,

Белгісі не сол шіркін Мәңгіліктің?

960 

Бір жалғандық ісініп жарыларда,

Шынмен түйреу – түк емес ары барға.

Ал тек шынмен күн кешу?.. Қапас орнар,

Кең дүние пендеге тарылар да.

961 

- Жеріміз жоқ, о, Тағдыр, өкпелескен,

Айтшы, бірақ: өмірде өкпек ескен,

Бар көргенім бір ұзақ қыс секілді,

Ұлы көктем кете ме көктеместен?..

962 

- Тарих қана анықтар дананы шын.

Келістің ғой?.. Берсе атақ аламысың?

- Ойыншық та керек қой ойын үшін,

Өмір-ойын… ұқпайтын баламысың…

963 

Мақтама ешкімді де тым асырып,

Даттама бәрін оның күнәсі ғып.

Өйткені өзін толық білмейді ешкім.

Ал сенің білем деуің?.. Бұл – асылық!

964 

Жер Ана ма, қазір лас жаман шал ма?..

Жоқ, ол емес бөктірген арам шаңға!

Біз ылайық болмадық!.. О, Жаратқан,

Айдау да еркің басқа бір Ғаламшарға…

965 

- О, Мұқа, Мұқағали, ұлағаттым!

Сөзіңді «бауырым» деген мұраға аппын.

Жасаудың тар заманда кең әлемді

тәсілін, әттең, сонда сұрамаппын!..

966 

- Ізетсіз деп мені сен тасырлама:

ақ жүрекпен тұта алам асылды аға.

Аяқ-табақ айлаға айналмайды!..

Пейіл берем. Сөйткенмен басында да.

967 

- Қазір де арын қорғап өз басымның,

Тұрса да келмей бастан сөзді асырғым -

Мен кештім!.. Кешпеуге енді амалым не,

Дәмі өртеп кетті, жаным, көз жасыңның.

968 

Арсыз алса Өмірден жұлып, кесіп,

Арлы алдында әрқашан – құлыпты есік.

- Олжасы оның сол болсын, қорға, Құдай,

Тым болмаса жүрегін шұрық тесік?!

969 

- Жалға алғандай Жалғанның айтақырын,

Күндіз-түні қу дүние – айтатының.

Сәл демалшы… әлде, дос, шықты ма естен,

Жалаңаш кеп, жалаңаш қайтатының?

970 

Көзімді ашып көргенім – ақ қар еді,

Ақтық – пәктік! Теңерсің аққа нені.

Алатауым секілді-ау десем Өмір,

Көп жері оның неткен ми батпақ еді!

971 

Жас балаша жақсыңа қуанбаса,

Қайғыңды естіп құп-қу боп қуармаса,

Дос дегенің дос па өзі? Әлде… әлде…

Әй, дегенмен мән берме бұған да аса…

972 

Туыс болса-ау жол жүрсең – жолға алаңдар,

Дос болса ғой сырыңды сол ғана аңдар!..

Болмаса да жақынды жамандама,

Одан да өткен, өйткені, оңбаған бар!

973 

- Мен таңдаған талай гүл… солып тынған.

Содан қорқам! Тағдыр да соны ұқтырған.

Аяр ма енді сол Тағдыр жалбарынсам,

Түс ауғанда сені, еркем, жолықтырған?

974 

- Қадірлім, бір сыр айтам - алсаң аңдап:

тек Рух қана Ертеңді қарсы ала алмақ.

Күйретсе күйкіні Өмір, өршіл Жанның

алдынан шығар иттей арсалаңдап!

975 

- Қарағым, қайғы кепті!.. Тым жасыма,

Қайрат қып, күт жақсылық күнді асыға…

Ал, жалпы, қайғы-уайым пақыр түгіл,

Жетеді патшаның да бір басына.

976 

- Тарылды ғой жанымның кемері шын!

Жалынайын – кешіріп, келемісің?..

Баяғыдай бақытты ете гөрші,

Сен – бақытты етудің шеберісің!..

977

- Бүгінде әр нәрсеге тым күдікті ел,

Өмірді мәңгілік не бір күндік дер.

Жарты күн боп кетсе де, ей, Уақыт,

Айтайын айтарымды – мүмкіндік бер!

978 

- Тұрсаң да тобырыңмен топшыланып,

Табылмас мына жұрттан жоқшың анық!

Жұқсыздың бар мұраты – келу, кету,

Бетінен бекзаттықтың от шығарып.

979 

- Қадірлім, сұрағым бар – алсаң аңдап:

Тамұқ қой – Жаныңа Арың салса қармақ!

Ал қалай шыр-пыр Жанды жұбатасың,

Бақилық жолдастыққа қалсаң Арды ап?..

980 

- Дүние бас иеді бұл дарынға!

Қарашы ойындағы нұрлы ағынға!..

- Саған да Алла разы – дәл танысаң,

Аңыз боп кетпей әлі ол тұрғанында.

981 

- О, Тәңір, айтшы ақыл қазір нақты:

сағым боп саумал көктем, жазым қапты.

Күз мынау… енді қайттім, Тағдырымның

бірталай беті дұрыс жазылмапты?!

982 

- Ақсақалға тағдырдың тоңын көрген,

Кебіс тұрар орыннан орын берген,

Тойға «рахмет» айттағы қайт үйіңе!..

Адаспайсың. Жатыр ғой жолың келген…

983 

Жалауы боп жалтылдап таңдағы арай,

Атойлайды Уақыт алға қарай.

Сол шіркінің бір мезет кері айналса-ау,

Бір жарқ ету үшін-ақ ардақ Абай!..

984 

Немене өзі Өмірді кешу деген?..

Өткізу ме қызықпен не шуменен?

Әлде өлгенше түйінді түйдек-түйдек,

Жүруі ме пенденің шешуменен?

985 

Білгендей Тарих өртеп, жоймасын да,

Мың жылдар жатыр оның қоймасында.

Безбендеп әрбіреуін көрер ме еді:

Тағылық әлде Адамдық ой басым ба?

986 

Сезілгені болмаса көңілменен,

Ешуақытта ешкімге көрінбеген –

Ол не?.. Әлде мезеті жеткен кезде,

Қоштасу ма өзіңмен - Өлім деген?

987 

Мейлі, Жер мен жарылсын оттан Аспан,

Келген Уақыт кетеді тоқтамастан.

Қайдан келді Ол? Кетеді және қайда?..

Әлде оның мекені жоқ па бастан?..

988 

Қарашы, мына Өмір, бұл Ғаламың,

Адамға айдап салған шырғалаңын!

Шырғалаң шырылдатпау үшін Жанға

қорған ғып төрттағаннан жыр қаладым…

989 

- Ол жігіт, ей, ағасы, ақтар үміт!

Ат-шапан үшін жүрме сақтап ілік.

Ал, жалпы, атта тұрған не бар, тәйір,

Бақиға аттанбайсың атқа мініп.

990 

Қызық қайда, Тәңір-ау?!.. Ол сап тынған…

Махаббат ше – мөп-мөлдір моншақ тұнған?..

Бәрі өткінші болса, онда несі өкініш?..

- Жалғыздығым жасасын қоршап тұрған!

991 

Тоқталса ақырындап бір күні дем,

Сағынып мені еске алар кімді білем?..

Тып-тыныш қиса ұйқыны – сол да жетер,

Тірілер жүре берсін тірлігімен…

992 

Жатыпты-ау бір сұр жылан уын жиып,

Барады жүйке өртеніп, жұлын күйіп!..

- Қолыңда жақсылығың аз ба, Тәңір,

Біреуін қимауың не, бірін қиып?

993 

- Ау, бұл қалай, көңліңнің жасығаны?

- Бір көкірек мені ылғи басынады…

- Тастан Тәңір көкірек жасамаған,

Аз шыдасаң өзі ит боп басылады!

994 

Ойрандамай тұрмайтын бірдеңені,

Сүйікті ісі – сұрқия тілге ерері,

Жұмақ болар Жаһанды Тамұқ етер – 

Қайдан келген Фәнидің кірмелері?

995 

- Адамдық - әлмисақтан тұрақты ұғым,

Тұратын жанның, тәннің құрап түрін.

Неге онда ит қыласың бір байғұсты,

Сен оның білесің ғой бір-ақ қырын?!

996 

- Көзге тосса бір ару гүл – реңін,

Жүз шарпыған сыйлады бірі лебін.

Ал сен болсаң лүп етіп, тулап кеттің,

О, Жүрегім, әлі де тірі ме едің?!

997 

- Күні қайда Арқаның?.. Қыр қызбады,

Жылдағыдай гүлін де жұлғызбады.

Айы адасса, барады бұлтқа сүңгіп,

Жас жеңгедей жұмбақкөз жұлдыздары…

998 

Бұл не өзі кісіге кіріптарлық?

Тағдыр тіккен шоқай ма бүріп, тар ғып?..

Шоқай болса, шоқаймен жүріп келем,

өзге түгіл өзімді… күліп таң ғып…

999  

Мен де кетіп қап жүрсем бір күндері,

Әркімдердің әртүрлі күңкілдері:

«Саған ғашық еді!» деп бір сыр ашса-

Сен сене гөр! Басқаша мүмкін бе еді?!

1000 

Тастасам да жауапсыз сан сұрақты,

Жұмбақ – Жалған шаршатты, сансыратты.

Ал бәріне себеп Ой, Сана болса,

Сөндірерсің қайтіп ол шамшырақты?!..

ҮШНШІ ДӘПТЕР

Кісі айтпаған сөз бар ма,

                                                                                 Тегіс ұғар қай құлақ?

Абай.

1001

(Құдайлардың( деймісің бәрі ақылды,

Бәрі әділ ме жаратын қара қылды?..

Үйлесімсіз үрдісті үлгі еткен-біз!

Ал Үйлесім Ғалам боп жаратылды.

1002

- Өзіне оның тұрсаң да боп керегің,

Сырт бергенге сыр беріп өкпеледің.

Ал дұрысы - өзіңе өкпелеу ме?..

Сырттан қарап көрші өмір өткелегін.

1003

Тұр ма өмірім алдында екіндінің?

Жеп тынардай желкілдеп жетілді мұң!

Ынтығу жоқ, елту жоқ ештемеге,

Бәрін көріп, баз кешкен секілдімін…
1004

- Мәстек топқа өр тұлғаң симады да,

Тағы сені тағылар қинады ма?..

Құрсын бәрі! Жарқ етсін десең көңіл,

Қара арудың кез келген дидарына!

1005

- Әлі ешкімнің алғам жоқ киіп кебін,

Әлі ешнәрсе қалған жоқ тиіп тегін.

Ал іздесең, қарағым, ескі қоныс - 

Адамшылық дейтін сол биіктемін.

1006

Ата болса арсыздық, өсек-ене,

Көгеретін, Құдай-ау, көсеге ме?!

Адам қылып жаратқан талайларың,

Неге ит болып кетеді өсе келе?

1007

- Билікке келген байды өркөкірек,

Ешқашан, ей, пірәдар, көрме тірек!

Жансебіл іздеп одан бірде мен де,

Шыққамын шыққандай боп көрде түнеп.

1008

- Мен сені демесем де (көкте Күнсің!(
Жете алмай өкінішпен өткенім шын.

Жүрсем де қазір күзде қырау кешіп,

Сен, еркем, мезгілі өтпес көктемімсің!

1009

Ауылда ашамайлы атқа мініп,

Шәһарда құрбылармен бақта күліп,

Жүретін күнді о кім алмастырған,

Күндермен іште тек мұң жатқан ұлып?..

1010

Тарихтың мұхитында буырқанған,

Ғарық боп қанша ұрпақ, буын қалған…
Ал ізсіз-түзсіз кеткен заманының,

Ап шығар желбіретіп туын Тарлан!

1011

Құрметтер құрақ ұшып жатын ардай,

(Қонақжай( дейтін де бір аты дардай

Қазағың әлі бейғам… ертеңге арнап,

Алладан алған сенімхаты бардай…
1012

- Сен жарысың басқаның, мен басқаның…
Бұлтқа алғызып көңілдің енді аспанын,

Жүру жөн бе, асылым?.. Неге сонда

белді буып беймәлім белді аспадың?..

1013

- Тасыма біреу сені (Ерсің!( десе,

Жасыма біреу сені менсінбесе.

Бәрі де өтер-кетер, ұмыт болар…
Бұ жалған оңайлықпен берсін бе есе.

1014

Бастан-ақ бос емес-ті тіптен де іргем,

Неге онда түк таппаймын күткен күннен?..

- Алладан басқасына бас игізбес,

Мінез-ай, сенен бе екен сүтпен кірген?

1015

О да пенде. Жіберді бір әбестік.

Ұят ісін көз көрді, құлақ естіп.

Кешіре сал. Сен де ертең, кім біледі…
Өмір деген осы ғой, тұрады өстіп…
1016

Жаһанды жатқан жырмен жайлап алып,

Ұлы Омар өтіпті бір жайға налып:

(Дүние-ай, сырыңды ашып үлгірмедім!..(
Ешкім де үлгірмейді. Айдан анық.

1017

- Неге сонша бүліндің шатқаяқтап,

Саудайыны сабардай ақ таяқты ап?!

Ақ таяқтан ешкімге ес кірген емес,

Ал шатқаяқ шатақпен жатты аяқтап.

1018

- Көргеннен-ақ қараңды қараңғы үдеп,

Қастығыңнан, жасырман, қалам  жүдеп.

Келсем кекпен ашулы?.. Бірақ, қайтем,

Өз жендетің өзіңде: арам жүрек!

1019

- Ей, өркен! Біз осы азат бола алдық па?

Азатпыз! Енді елге обалды ұқ та,

Ардақта Ана тілді!.. Жетті, шырақ,

Болуың жанды ескерткіш бодандыққа!

1020

- О, Сұлулық тұнған түр, қылыққа да!

Өтінемін: тұтқын ғып құлыптама?

Махаббатпен өртеме…өртелгенмін…
Мен отызда емеспін, қырықта да…
1021

Заманның тар ма сонша көші, легі?

Даналар неге өзара өшігеді?..

Ал Тарих оқып Заман шежіресін,

Қалдырса бірді, мыңды өшіреді…
1022

- Алдаспандай шарқ ұрып қан қылатын,

Болмаса бос сенделіп, қаңғып атың,

өтті ме өмір?.. Ей, бейбақ, өтеуіне

бар ма ырымға бірдемең қалдыратын?..

1023

Танығышпыз жақын мен алыстарды,

Айырғышпыз сүйем мен қарыстарды.

(Бөрібасар( деп қойып шәулімізді,

(Майлыаяқ( деп атаймыз арыстанды!..

1024

Қош айтып жастық-құсқа ұшқан алдай,

Сондағы көрген қызық-түс таралмай,

Жүргенде сен жолықтың!.. Мен хал кештім,

Шұғланы уысымда ұстағандай…
1025

Бұрын сөз жан күйдірсе шоқтай жанып,

Ар-намыс атысатын тоқтай қалып.

Ал қазір әз жүрекке еш қалқан жоқ,

Қарау сөз жарып жатыр оққа айналып!..

1026

- (Әзілмен әдіптелсе жолы әрненің,

Өмір де, тірлігің де оңар( дедің…
Тағдыр ғой… ол сәл күле қарағанда,

Мен нағыз езужимас болар ма едім…
1027

Десек те елміз - мына біз атақты, асқақ,

Өз ойың мен өз ойың шатақтаспақ:

неге мәзбіз жат жабы тыртаңына,
Төл тұлпарды тас қылып матап тастап?!
1028

- Ей, жарқыным, барасың не деп тегі?!..

Жақсы болсаң кім сені елетпеді?

Бар міндеті әлде елдің: сені өмірі,

Алақанға салуы керек пе еді?!

1029

Болмаса болашақсыз, соқыр жандар,

Сананың самаладай отын қамдар…

Ал, ертең қайтер екен қарабет боп,

Қыранын қуырып жеп отырғандар?

1030

Алла өмірді сыйлық қып ұстатарда,

Кең болғанмен бұ Жалған қысса - тар да.

Тойлаған көп сонда да тайраң қағып,

Ал мен кеппін бір қиын іссапарға…

1031

Тәубе Аллаға! Берді өмір  - ең керекті,

Абыройдың – мың алғыс! – ел теңі етті.

Ал алақол фәни сәл еркелетсе,

Тек ата-анам арқылы еркелетті!

1032

Зарлай берме! Көр жиһан көрінісін:

кім не істемей жатыр өз өмірі үшін.

Аң, құс, ағаш…бәрі де бейімделген,

Ал өйтпесе күттірмес өлімі шын.

1033

 Қоңыртөбе жарықтық…түу сондағы

қалпында екен! Жуасы, жусандары…

«Бала күнді қайтаршы, айналайын?!»

Ұялды ма, о несі – бусанғаны?..

1034

Ердана сөз қатса Өмір әр қырынан, 

Үркіп кетпе кетер деп шарпып ылаң.

Сөз емес ол – сәуле ұшқан Болашаққа, 

Санадағы жарылыс жарқылынан!

1035

· Күнәһарсың! Алмайсың тым ақтала.

Күмілжуің содан – көп сұраққа да…

Арыл, арыл! Кеш емес… мына Жалған – 

Мәңгі өмірге өткізер сынақ қана!

1036

-Тағдыр тағы не деп тұр жарқылдарың?

Көп көрдің бе сәл ғана жан тынғанын?!..

Жебе ұстатқан жоқ ең ғой, неге керек

Адырнадай тағы да тартылғаным?..

1037

Тірлікте сатқындықты саудалаған,

Көзде жас, көңілде мұң қаумалаған,

Тілейсің өзің еткен жақсылықтан:

«Жамандық жауыны боп жаума маған?..»

1038

-Ей, шырақ! Мен де жастық желікпенен,

«Болсам, - деп, - пәленшедей!» еліктегем.

Болғам жоқ! Қырық түрлі қылығымның 

жемісін ащы-тұщы теріп келем…

1039

- Сөзім емес, сеніңіз, уытты өктем:

жүрек гүлін ашқанда туып көктем – 

көрмедіңіз!.. Жасанды гүл ұсынбан…

Кешіріңіз, мен сізден суып кеткем…

1040

-Ассаң да асу сүрең сап, сен барлықпа,

Қоспа өзіңді аспасаң ең қалдыққа.

Бар кілтипан Бақта ғой…Ол қонбаса,

Ешек базар да алмайды делдалдыққа!

1041

Мына Өмір – шын Өмір ме?.. Немесе бір

қиналып қиял түған елес- Өмір?..

Сарғайтқан санаң толқып сағымданса,

Шын тұрмақ елеспен де кеңесе біл…

1042

- О, Алла!  Мені азаптап сабылтқандар

біле ме: қанша алдымда қауырт таң бар?..

Білсе де, білмесе де деші оларға:

«Жә, жетті!.. Жанын енді ауыртпаңдар!»

1043

- Кешір, сөзім көңліңе салса мұңды:

ұмыт мені – сандалған сар сағымды!..

Қайтіп айтам, періштем, сені құшып,

Құдайға аян – басқаны аңсарымды?

1044

- Ей, міскін! Сен неге осы шіренесің?

Мүмкін қазір шығалы-кірелі есің?..

«Күрсінің күші мәңгі» деп кім айтты?!

Мәңгі еместі мәңгілік кім елесін…

1045

Бір надан оңды-солды құлаштаған,

Жер ғып тұр деп байғұсты «тілі ащы адам!»

Ол тілді ащы қылған өзі емес пе?..

- О, Жалған, есігіңді кім ашпаған?!

1046

- Күнім ең ғой, қарағым, күлімдеген!..

Өзің бар да еш тамұқ білінбеген.

Ендігі сый – қиямет қиқуы ма?..

Біртүрлімін, әйтеуір, бүгінде мен.

1047

- Ағасы! Аулақтама… Жақын келгін.

Оллаһи, кеп тұр саған ақыл бергім:

сақалдың киесі атар сыпырғанды

Онымен табанжолын әкімдердің!..

1048

Әне, «өсті» бір қуың бұлтыңдаған,

Өмір бойы берген тек құлқынға мән!

Осындайды неліктен жаратады?..

Әлде бұзу үшін бе сұрқын ғалам?

1049

- Бұл бәлкім, менің мәзір-үзір үнім:

Уақытты өткізбеші, жүзі гүлім?!..

Амал не, оның біз де еншісіміз,

Онда да бір-ақ тұтам үзігінің.

1050

- От боп жандық сол бір түн тап келгенде,

Желдей есер сөз шығып жатты елден де…

Сондағы алау қайда, айым?! Неге жатсың?

Өзге жүрек өзіңе сап берген бе?..

1051

Жарлыға бір бай былай деп күліпті:

- О, байғұс, менде бәрі жеткілікті!..-

Оттапты! Жетсе осыны айтар ма еді,

Қай ақыл отыменен кеп кіріпті?!

1052

- Ойламап ем деп өстіп алдайды арман,

Арман емес, шығып тұр сан қайғы алдан!..

- Небір жігіт сұлтанын өксіткен ол!..

Өксігендер жұлдызы жанбай қалған.

1053

- Деймісің «қиянатқа тұрам қарсы!»..

Таба емес, тек сауалдан сыр аңғаршы:

қолыңда қарсы тұрар қай күшің бар?!..

Жә, болды… одан да анау сыраңды алшы…

1054

- Сенің бейнең түсіме күнде енеді:       
сылтауратып жатқаның бірдеңені…
Сен де арман боп қалғалы жүрсің бе, айым?..

Сенсіз де арман болғандар тым көп еді…
1055

Сені еш көрмесем де сен деп теңім,

Іздеумен бітті әлім, селдеп терім.

Жер-көкті сан жыл кезіп, таппадым-ау!..

Әлде әлі…дүниеге келмеп пе едің?
1056

Дәрігер өлшеп әлек қан қысымын…
Кім өлшер қанды қысқан жан қысымын?

Ал жанды кім қысады? Мына жұрт па?..

Ғалам ба бүккен ішке мәңгі сырын?..

1057

· Беттің бәрі кеткен жоқ ауыз болып,

Жұрттың бәрі кеткен жоқ жауыз болып! –
Болмаса осы Шындықтың титтей дәні,

Мына Өмірде қалар ма ек қауыз қорып?!

1058

· Сенен де бар! Ойға у сепкенге ердің.

Ал соныңды өкпе ғып, кектенген кім?..

Жауығу ма?.. Жоқ, ертең кетуді ойла,

Ізіменен ізгі боп кеткендердің…
1059

Жер дейтін ғаламшарлық бұл  аралда,

Астам ел астам билік сұрағанда – 

Аптығын өзің баса гөр, о, Тәңір?..

Астамға салсаң - тозақ тұрар алда!

1060

· О, Жалған! Жарылқадың елеп кімді?

Кім сенің жәрменкеңе не деп кірді?..

Мен байғұс білмей тұрмын түс ауса да:

таптым ба, таппадым ба керектімді?..

1061

· Қойсын анау!.. Қоятын бірдеме де.

Құлақтан шу кетпейді күнде неге?!

Тыныш жанды неге Өмір тыншытпайды,

Шын тыныштық тек қана мүрдеде ме?..

1062

· Қабыл ал бұл ғажайып, ұлы сыйды:

қарашы, дем бір суып, бір ысиды!..

Ғашықтық - сен деп келген ғарыш лебі,

Ойланба: „бұрыс па әлде дұрыс, игі?“
1063

Бұл не хал? Ояуда елес – түс қаптайды!..

Жанымды мұң жайлаған, қыстап қайғы

бір ақ нұр бұлың-бұлың орағандай…
Ұмтылсам- көзден ғайып! Ұстатпайды…
1064

- Көрсетпе, Алла, батқанды жон арқама

күншіл итке!?.. Көрсетсең - болам таба.

От жүректі өшірсең бірден өшір,

Айналдырмай күл-қоқыс, қоламтаға.

1065

Көңліңде дауыл ма әлде тыныштық па,

Аяз ба әлде сананың күні ыстық па?..

Апаратын апатқа ауандарды,

Баста, Құдай, бастай гөр дұрыстыққа!..
1066

- Жала-жара жанымды барады ойып!..

Зор тұтуын міскінді ала қойып!

Жамандықта алдына жан салды ма ол?!.

Туа біткен ауруы – параноик.

1067

- Көзіңде жиіркеніш жарқыл басым…

Түсінем үсік ұрған жан тынбасын…

Фәниге Опасыздық рәміз болса,

Амал не?.. Аман болсын алтын басың! 

1068

Бақыт құш яки жүр зорға қаңғып,

Жаныңды зар илетер жолдан аңдып – 

Сол ғой, сол! – Ойламаудан бақи барын

күнде егіз туатұғын Оңбағандық!

1069

- Күншілдің көңлі – түнек, түн де мейлі,

Жақсыңды көре тұра үндемейді!..

- Асылы, асықпау жөн ақиқатқа.

Кейінгі өзі жоқты күндемейді…
1070

- Өткен дәурен, кеттің бе шым батып – ақ,

Таптың ба әлде бір жұмбақ шыңда тұрақ?..

Сағындым ғой!.. Ал алда күнім бар ма?

Бар болса, ол секілді… қымбатырақ…

1071

· Сұсты ма еді  бұл ғасыр – қырқа мына,

Неге асықтың жұмақтың нұр-таңына?

Әлде сәл-пәл ғасырда жылу болса,

Түгел тисін дедің бе ұрпағыңа?..

1072

- Сұрайтындай сендейден тым сызданған,

Сорлы емеспін мына мен дымсыз қалған!

Уәде берсең де алман, керегі жоқ,

Сендейлерден уәде құнсызданған!

1073

Тағдырды тағлым болар жамағатқа,

Кезінде кемеңгер жан қалап ап па?

Қаласа, қалдырса етті кетерінде,

Кейінгі бір жақсыға аманатқа!

1074

· Көк шалғында шалқитын бар шығар күн! – 

деуші ем… Енді шындықты аршып алғын:

егде бопты сан сұлу сарсаң қылған,

Мүмкін мен де… қарашы, шал шығармын?..

1075

Күлкісі мен көз жасы араласып,

Ғұмыр шіркін көк белді барады асып.

Асса ассын…тілерім – жүрмесін тек

Бүгінім мен Ертеңім жағаласып…

1076

Кемдікүн мастығымен көңілдестік,

„О, қандай ғажап мына Өмір!..“ дестік.

Әуенін әуейілік біз жерлеген

Махаббат не деді екен көрінде естіп?..

1077

· Деп қалып „Мынау сонша асты неғып?!“
Саудаға сала көрме басты ғаріп.

Асқам жоқ!.. Мен – бір тал шөп, тақсыр Тағдыр,

Шыққан өз жазуыңмен тасты жарып!..

1078

Желкілдесе жас күнде асыл арман,

Көп арманның көп мезгіл басын алған…
Көз жасымен толар ма ғұмыр - өзен,

Су суалып, табанда тасы қалған?..

1079

- Заман ортақ… Ал оны еншілесек:

сенікі –ау ол! Менікі – кемшін есеп…
Қайтеміз…сен шалқи бер! Мен оңалам

өлгенге де Уақыт – емші десек!..

1080

Келбет бермей Тәңірім ақыл беріп,

Жаратқандар айланы мақұл көріп,

Сұңқар шығар биікке сұм боп шықса,

Не жындыға қор болып жатыр көрік!

1081

Ескі кітап…Өткенмен аралықты

жалғап, жанның талайын дана ғыпты…
Мен мұңдана сипаймын мұқабасын,

Көргендей боп көк мұнар – балалықты…
1082

· Мейлі, мұны мұңдының мұңы деңіз,

Мейлі, мұны жыршының жыры деңіз:

қазып алар қазына емес қой ол,

Неге, неге жетпейді жылы лебіз?!..

1083

- Өмірдің жыл да он екі ай шырынын

татпасаң - өкінбе. Ол – жәй шығының…

Сұмдық сол – күндіз-түні қиқаласа,

Жаныңды ішке бүккен қайшылығың!

1084

- Қарама, қалқам, күйіме менің қазіргі,

Ескерме, тіпті, мұңымды яки мәзімді.

Лебізің сенің – жұмақтың лебі мен үшін,

Жалғашы, жаным, үзіліп кеткен әзілді?..

1085

- Тыңдар ма ем сені күн-түні, құмыр бұлбұлым!..

Өлсем де мені тірілтер мүмкін нұрлы үнің!..

Амал не, айдап, мазақтап қор ғып барады,

Тіршілік дейтін тепкісі темір құрғырың!

1086

- Жеткенім шын ба арманға ақыр сендей!?

Быт-шыт боп үмітсіздік жатыр сеңдей…

Куә етші құшағыңды тұрған шақта,

Жүрегім сенгенімен ақыл сенбей?..

1087

- Сені шын иманды деп бірде естіп пе ем?..

иә, естіп, дәметкем үндестіктен.

Тірідей отқа сапсың бір пақырды!..

Мақтаған елде ес жоқ білместікпен…

1088

Қампайттырған қалтасын күнде үрлетіп,

Жемқор өліп, тыншыды ел күңгір кетіп…

- Марқұм Тозақ төрінен жер алыпты,-

дейді, - сарай салуға дүмбірлетіп!..

1089

Текті, текті… мақтан сөз “текті” деген,

Заман илеп, текті де тепкілеген!

Баяғы Аты қанынан қалса тамшы

ұрпағына не күйде, жетті немен?

1090

- Кетпе, өтінем, қасымнан бір кетпеші?!

Әлі-ақ жетер ғұмырдың «Жүр!» деп кеші.

Қоңырлатты ақ жанды мына Жалған,

 Жайнатпасаң сен оны, кірлетпеші?

1091

Заманның күрт өзгеріп күй ырғағы,

Сыр берді кімнің ала құйында ары?..

Біреуге-у, ал біреуге шәрбәт тисе,

Оны да деу керек пе «бұйырғаны»?
1092

· Ертең…ертең?.. Қасымда бүгін барсың!

Күлші, сәулем, оны Көк ырымға алсын. 

Сыбырлашы, сыбырды сағынушы ем,

Ыстық деммен ысытып сыбыр қалсын…

1093

-Шыда! Шындық бүтіндер шырқын әлі,

Аярлықтың тиылар тыртыңы әрі.

Жеті басты айдаһар боп кетсе де ол,

Жеті басы бір күнде-ақ қырқылады!

1094

-Айырам деп мерт болды Ер ақ, қараны!

Енді енжар ел қай бетпен ақталады?!..

-Кешегі үшін кешірім сұрамай-ақ,

Қабіріне шоқ-шоқ гүл ап барады…

1095

-Тоқта, айтып болғам жоқ айтарымды:

неге шалдың меселі қайтарылды?..

Өтем десең осылай асып-тасып,

Өмір шал боп қағады шайтаныңды!

1096

Небір жақсы, арам да ар аттаған,

Қызық іздеп, олжа іздеп алақтаған.

Беру емес, тек алу болса мұрат,

Мені неге басқаша жаратпаған?

1097

· Елдің  мүлкін, ей, сұқ ит, көріп тегін,

Алдың ақша, үй-жайын, көліктерін!

Көген көздің көз жасы қорқытпайтын,

Дүние-боқтан соншама өліп пе едің!?..

1098

Жаһанда жоқ сол нұрлы көзге сенсең,

Жалғандық жоқ сол сырлы сөзге сенсең-

Бақытың жүр қасыңда!..Бірақ, байқа:

Ғашықтықта - қашықтық өзгеше өлшем!
1099

· О, Жаным, от сезімдер салған ойнақ,

Атар таң қай мұратты алға қоймақ?..

Жалғанның бары-азап, жоғы – рахат,

Жоққа емес, барамыз-ау барға бойлап!..

1100

Хызыр кеп Жер-жаһанның нұр-таңында,

Тақ тұрмақ алтын болсын ұлтаның да – 

Бақыт па ол?. Болса, оның – шартты бақыт,

Бір кілті тұратұғын ұрпағыңда.

1101

- Білем, қалқам, жат жүрек жазалады!..

Жыласаң, ол-жас емес азадағы.

Ол – төгілген махаббат маржандары,

Маржан қайта құлпыра тазарады!..

1102

- Сен-ағашсың, дос, бұтақ жайғызбаған!..

- Қарап жатыр, айтшы өзің, қай қыз маған?!

Көріне ме сұлулық мына беттен, 

Жоқшылықтың соқасы айғыздаған?!

1103

-Жаһанды жайлап алды-ау жаңа сағым!

Асқақ ең…бар ма алдыңда тағы асарың?

-Шығармын бәлкім биік бетегеден,

Көр, міне, көк жусаннан аласамын!..

1104

-Шырқа, сәулем! Қой босқа әңгімені!

Мойыныма оралсын ән білегі.

Тоқсан толқын арқылы ән тулатқан,

Мына Өмірдің өңіне әр кіреді!

1105

Бір қаскүнем әлгінде қан қайнатты!

Ашу шығып, серікке алды айбатты…

Айбаттан Ай батқан жоқ, қаскүнем сау,

Ал ашудан өзімдік жан жайрапты…

1106

-Айтшы өзің, айыбым ба, Ғашық күнім:

алғаным дүние есігін ашып бұрын?..

Жетейін желге мініп, еркіңде ғой,

«Жоқ!» деші сен Уақыт қашықтығын?!

1107

· Үрейін көрмесем де үркіндінің,

Тежеумен келді өмірі күлкімді кім?..

Өтеуіне, өтінем, бер, о Тәңір,

Бақытты боп өлудің мүмкіндігін?

1108

Шын ұлыны ұйытса үміт, қайғы,

Саудайылық сайқалды ұлықтайды!

Жақсылығың ертең-ақ естен шықса,

Жасап көрші жамандық?.. Ұмытпайды!

1109

Бақиға жөнелгенде батып төбем,

Үкімін айта жатар Уақыт төрем.

Бақытты болдым ба өзім болмадым ба?..

Сөз емес! Қалса болды Бақытты Өлең!

1110

Адам құлқы, о, қашан оңалады?

Дос дегенің неге жау боп алады?

Ажалдылар тататын бар тәттілік,

Неге ащы боп не мұң боп жоғалады?..

1111

Туған соң жатқа тізе бүккен елде,

Армандап Азаттықты кұткен ем де…

Енді әр күн мың қайтара тәубе қылам,

Еңсесін еркін Елім тіктегенге!

1112

Деп тұрсың: „Неткен топас албасты еді!..“
Кейімеу – бұл халіңнің бар басты емі. 

Адамзат бәрі оп-оңай түсініссе,

О баста-ақ пейіш орнап қалмас па еді?!

1113

-Маған деген көңліңде мұз бар неге?

Мұз қатыра соғатын ызғар неде?..

Мен де саған жай отын жарқылдатсам,

Тағдыр қайтпек сап жүрген бізді әрнеге?..

1114

Бозторғай шыр еткенде бұтағынан,

Жөнелді тобылғыдан тұтанып ән!

Сол әнмен қоса жусан исі елтітті,

Жұмақтың дәметсем де жұпарынан…

1115

Құрық жоқта бейбасқа салатын Ар,

О, неткен көп даңқты дарақылар!..

Ал Бүгінді  кеудеден итерсе  Ертең,

Көпіршіген көбіктің шары атылар!

1116

Иман тапсаң қадірін шапшаң ұқ та,

Жоғалтпа оны, ап жүрме ақша ғып та.

О дүниеде болмайды мемлекеттер,

Түкке аспайды ол жақта патшалық та!

1117

Адамдығың адамға танылғанша,

Арпалыспен атады таңың қанша?!

Сонда пәле көзде ме тіміскитін:

„Мансап бар ма, бар болса малың қанша?..“
1118

Небір сұмдар арыңды былғаса тым – 

Дерт емес пе?! Ал дертті бір басатын

амал- доспен сырласу?.. О, бармысың

маған шын дос тірі жан сырласатын!?..

1119

-Жарасым… Өмірде оның бәрі асыл ма?

Көрсең сен түсіп тұрып дара сынға

жалғандық жарасқанын бұ Жалғанға,

Не дер ең?.. – Лағнет ондай жарасымға!..

1120

-Сұмның сөзі сұр жебедей тисе келіп жүректен, 

Жарамайды, ей, жарқыным, жаның шошып дір еткен.

Сұмның өзі ақымақ боп білмей отыр, әйтпесе ол

„Берік болсын, асқақ болсын“ деген ғана тілектен!

1121

…Әппақ ару алаулайды…атып қалды тау таңы, 

Неге жүрек туламайды, таусылған ба қауқары?

Әлде іңкәрлік кереметі кетті ме екен келмеске,

Әлде жанның толқын атар бола ма екен науқаны?..

1122

Талайға тапшы болса азық, тұз-дәм,

Талайлар жапа шеккен жазықсыздан…
Неге үйір бар жамандық бейшараға,

Неге өйтіп пешенені жазып - сызған?

1123

Кісәпірге кез болып шетін істе,

Өтпей қалса ең әділ өтініш те – 

Қорлық емес!.. Шын қорлық - зар болғаның

„Өзімнен де болды-ау!“ дер өкінішке!

1124

Заманда да тұратын түгі инеден,

Кей ұлт, шіркін, әз басын түк имеген!

Қатаймастай қайтадан етіп бізді,

О, Тәңір, қай талқымен кім илеген?..

1125

· Ащы сөзден кету бар ел елдіктен.

Ащы айтқандар, еске алшы, немен біткен?!..

-Дәрі бар ма тәп-тәтті?! Мен ащы айтсам,

„Тәтті болса-ау мына Өмір!“ дегендіктен.

1126

„Штраус… биледік, білесің бе!..

Бақытты ек қой!.. Сен шатсың, күлесің де…“
-Түсімде айтқан сырымның бұл үзігін,

Қалдыршы, Алла, өңімнің үлесінде!?

1127

„Мен! Мен!..“ деп қанша кеуде қағылса да,

Қоймайды қарсылығын Сабыр, Сана.

Бірі аң боп, бірі Адам боп арпалысқан,

Қоғамды қолға алар Кім жанын сала?..

1128

-Кімде аз дейсің, қарағым, бастағы мұң,

Қайғы шоғын қып-қызыл баспады кім?!

Ұмыт бәрін, Бақыттың сезгің келсе,

Мың күніңе татырлық қас қағымын!

1129

Ақымақтар – есеп емес! Салып есі барға лаң,

Билік құрса, ол – жалмауыз жан жарығын жалмаған!..

Уақыттың жендет бола аларына – мың шүкір!

Ал Уақытты айтшы, қәне, қашан алдай алды Адам?!

1130

Жаратқаны-ай оны ару асылы ғып,

Ажарынан кетердей жасын ығып!..

Тек „кішкене күнәлар“ амал тауып,

Ақ тамаққа жүр ме екен жасырынып?..

1131

Келешекті білсе де бір – ақ Алла,

Өлең - үміт, ұстайтын шырақ алға!

Әлдеқашан құм болып кеткен кезде,

Көркем бір сөз көрімнен шығарар ма?..

1132

Жабыса берсе улы сөз үпелегі,

Жан біткен жараланып бітер еді…
Сабыр ғып қара Дала – Анамызға:

гүлінен мың есе көп тікенегі!

1133

-Жүргеніңді сан көріп сайранменен,

Қызыққаннан қызынып „Қайран!..“ деп ем.

Өзі өзінен ұйығыш ойға бөгіп,

Шықсын бірақ сауықшыл қайдан менен..

1134

- Оян, оян ұйқыңнан, жарықтығым,

Кешегіден мына Күн жарық бүгін!

„Бір көрсем,-деп армандап кетпеп пе едің,-

бодандықтан босаған халық түрін!..“
1135

Күйіп-пісіп бір күншіл еңірейді,

„Қысылғаным - кер заман кері!“ дейді…
-Іші тарға бұл Жиһан қашанда тар,

Жалғыз өзі қалса да кеңімейді!

1136

· „Тым болмаса жырыммен жақындармын,“
деп үмітпен қанша таң атырғанмын!..

Міне, сұмдық!..  Тек сені жырлағандай,

Бұрын-соңғы барлығы ақындардың!..

1137

Білмеймін, сорым ба әлде ірі мінім:

Ешкімнің көтермеппін „ірілігін“.

Тіл емес, көкірекпен сөйлескісі 

келгеннің „сыбаға“ алды бірі бүгін!..

1138

Ерітпесін арудың ерні мейлі,

Бақ-дәулет те қонбасын енді мейлі…
Бәріне де көнуге бейіл ем ғой,

Тек неліктен көңілім сергімейді?

1139

Қара бас қара жерге кіргенінше,

Ақирет бір сәтке алдан бір көрінсе,

Ешкім де періште боп кетпегенмен,

Жүрер ме жын-шайтан боп білгенінше?!

1140

-Құрбылар ма?.. Бар ғой, бар құрбылар да!..

Ішінде көп жүрегі нұрлылар да.

Құлқынына құл болып кеткен де бар,

Санаймыз ба, қайтеміз, құлды барға?..

1141

-Тістеп ап Тағдыр тағы қыршып тұрып,

Жасыңды тағы кетті-ау  бір сықтырып!..

Күт, күнім, Күнің сенің туары хақ!

О, сонда қайғы күйрер, қырсық тынып!

1142

-Көркің, күнім, сырлы еді, ей, не деген!..

Бояуды ойша білмеймін кейде немен.

Тек жұбаныш: өйтудің керегі не,

Жүрек үшін жаралған бейнеменен?!

1143

-Сен бар кезде өзіме сенімді едім,

Сенімді едім жоқтай еш жерімде мін.

Енді езіліп барамын, аясаңшы,

Ауыр зіл боп, ауырлап жеңіл дерім!..

1144

Десе Тәңір „Ойда не, сұра, сұра…“
Жалынар ем: „Бір жылым-бір асу, ә?..

Олай болса, қайтаршы бар жылымды,

Ессіздікпен етілген ірәсуә?..“
1145

· Дұрыс па осы: Жалғанды желең кешкен,

Мұқағали өтті деу еленбестен?..

· Еленгеннің бәрі ұмыт боп кетсе де,

Оны ешқашан шығармас ел енді естен!
1146

· Бір ауыз сөз  айттың да тыншып тұрдың. 

Сайрамайтын… жоқ па едің шымшық құрлым?

-Жендет боп ем мен қашан?! Ешкімді де 

көбік сөзбен келмейді тұншықтырғым! 

1147

Аярды әркім айыра ала ала ма,

Содан күйіп, қалғанмен жалаға да?.. 

Ішке кіру қиын ба кер жыланға,

Жаңалаған терісін жаңа ғана?! 

1148

Болмысыма бүгінгі сия алмаған,

Кезімде мұң басады, қиялданам.

Жүрек жылап, егілем ескі Елеске, 

Қиып тұрып амалсыз – қия алмаған!.. 

1149

Тоты құсты айырған аспанынан,

Асқынғанның басына тастап ылаң,

Өзін торға сап қойып көрер ме еді,

Қалай сайрап, салғанын мастанып ән!

1150

Адал-арам, оң менен терістікті,

Білмей Адам билесе Кеңістікті,

Ғаламшарлар шашылып қала ма деп,

Шаманы Алла шамалы кеміс қыпты…

1151

Мезі болдым! Сұр тірлік, сүреңсіздік…

Көрік емес көрерің – кіл өңсіздік!  

Кім мұңымды молынан кесіп-пішкен,

Ал шаттықты шоп-шолақ, тым енсіз ғып?.. 

1152

Күздегі енші, - қалған соң жаз арыда, - 

Қызығу ма басқаның базарына?

Өз базарың тек қана түске кірсе, - 

Егделіктің ең басты азабы да! 

1153

-Мамандық? Мамандығым… журналиспін.

Кәсібім?.. Ішіндемін түрлі алыстың! 

Мақсатым?.. Құлқын түзеу замандастың.

Сол үшін бірде пақыр, бірде арыспын!  

1154

Сөз Адамға ақыл-ой әзірлесіп,

Жүрсе де онда сұрау жоқ мәзір-несіп. 

Тек мінезі құбылғыш: кейде мұздай,

Кейде алғанды қалайды әзілдесіп…

1155

-Сен Жалғанды басыпсың жалпағынан,

Ал мен Оған таңданам, аңтарылам:

«Кенже ұлындай кекілді шолжаңдатып,

Дәмете ме-ау Ол да аздап қалталыдан?..»

1156   

-…„Жоқ“ десең… қала ма деп тіл, жақ сынып…

-Айт, қанша? Мұның қалай, тым жатсынып?...

-Ақша емес, ойбай, оның не болады,

Қарызға сұрап келдім бір жақсылық?! 

1157

Көргенім көз ашқалы – жұмыс қана,

Жеткен жоқ одан қолым ырысқа да!  

Әуелі сол ырысың керек пе екен,

Жан-жүрек таппай жүрсе дұрыс пана?

1158

Ата Қазақ – намысшыл, тұнжыр дана,

Қарамастан шырмаған шынжырға да,

«Ұлтарақтай демесін !» деді ме екен,

Жер қалдырса тарылмас мың жылда да?

1159

…Дәмі де жоқ ауыздың…бұл ас у ма?!

Ішкі дерт пен сыртқы дерт  ұласуда…

-Мәулет бере гөр, Тәңір, сайланайын,

Бақиыма бастайтын ұлы асуға?

1160

Отқа, о, неткен, төзімді жүрек еді!  

Қанша күйді, өртенді – жүдемеді…

Енді өзі өшіп барады Таңшолпандай,

Ғашық оты бұрынғы үдемелі…

1161  

- Сол қайғы…қонбай қойған бір де бір ем,

Уақыт та салмады оған мүлде жүген! .. 

Бар амал – сенің соңғы ізің түскен

Есілдің жағасымен күнде жүрем… 

1162

Бір Алла шақырғанда пендесін әр,

Аманат жан, ақырғы дем де шығар.

Ал оған жету тыныш неліктен жоқ?

Тағдырдың неге мың-сан кермесі бар?.. 

1163

Зәуеде ел аузына іліккеннің, 

Барлығын қалай екшеп, іріктер кім?

Мыңнан бір шықса, өмірі қаралар ма:

көп пе елмен жан-жүрегі біріккен күн?..

1164

- Осы сенің күйзелгіш неменең бар?

- Қайда, қане, «обал-ау» деген ел бар?! 

- Ұмыт бәрін! .. Періштең келді, әне,

Емің сонда – қолыңа немереңді ал!..

1165

Шыда өзгеге сен шығар төр берілсе,

Шыда ессізге сендік сый өңгерілсе.

Шын иманның анасы- шыдамдылық! 

Шыдамды бол, жарқыным. Өлгеніңше.

1166

- Неге залым көп шыққан мәстектерден?

Неліктен көп мәстектер әспеттелген?

- Бой орнына өш алсын деп оларға

құмырасын қулықтың «бас» деп берген…

1167

· Дүние, бетіңдегі сұсқа қарап,

Түршігем сені ылғида қысқа балап!

Ал енді қыстан соңғы жазың қайда?

Бар болса, неге оның  қысқа ғана-ақ?! 

1168

-Көрсем де күнде, қаракөзайым қарағым,

Жұмбақсың мүлде, білмеймін: кімді қаладың?

Сезімтал жаның сезініп жүрсе не дейді,

Ағаңның іште бүгулі жүрген алаңын?..

1169

Қуам деп жүріп қуғанмен жетпес сағымды,

Бұлт жоқта-ақ төбем отына жайдың шалынды! 

Жай оты бірақ еткен жоқ жарық жанымды,

Сен жақшы, сәулем, жағылмай келген шамымды…

1170

-Айналайын аманбысың, бір кездегі құрбы қыз! 

Рас, қазір әке-шеше, шүкір, қызды, ұлдымыз.

Назыңды айтшы баяғыдай, именбестен Уақыттан,

Уақытқа қайда өзгерту Құдай ісін: құрбымыз! 

1171

Бала басты алақан зипа, жайлы,

Сипаса одан бір ерке сый тарайды.

Содан ба үлкен ұмытар еркелеуді –

Бурыл басты ешкім де сипамайды!  

1172

- Сатқынды мен кешіріп, сен кешіріп,

Дей салу дұрыс па ісін «пендешілік»?..

Кешсең кеш. Бірақ оған енді сенбе,

Ешқашан көнген емес емге шірік ! 

1173

- Мекенді әйтеуір, дос, Күн асты ғып,

Бір шаңды бір шаңыма  ұластырып,

Жүргенде тірлік қапты ашық-шашық…

Енді оны үлгірем бе құрастырып?

1174

- Сен ұлы едің, бәріне кенен де едің,

бар кемдігің – кезінде еленбедің! 

Өкпе айтпадың. Қош айттың: «Бір заманда

көгіңе, елім, жұлдыз боп келем» дедің…

1175

Бір арамза мұқатса бір еңісте,

Неге ұйыған  запыран жүреді іште?

Жанға обал ма? Кім білсін… Ал шын обал –

Уақытқа! Уланған іренішке. 

1176

«Һәйям, шарап ішіп жүрсің, оған да мың шүкірлік,

Һәйям, сұлу құшып жүрсің, оған да мың шүкірлік!..» - 

деген ұстаз сөзін ұқпау – мың мәртебе күпірлік.

Шүкір орнын күпір алса?.. Адыра қалсын бұ тірлік!

1177

· Түрмеден бұйырарын несібенің,

Естіп ап: «Жаман оның несі?!..» дедің.

Тозақы !.. Ойладың ба соны айтқанда,

Өлімге сорлы анаңның кесілерін?! 

1178

- Ашық айтсам көрме айып мұны, шырақ:

бір көргеннен тұрсың ғой жылы ұшырап !

Енді қайтып жолымыз тоғысар ма?.. 

Дәл осы сәт, - ойланшы, – ұлы сынақ!..

1179

- Сөзбен өрт салғанда бір қиқар ерін,

От шалған жүзімді сен сипап едің-

 Сауықты!.. Енді оған нұр бітуі үшін

қайтесің?.. Сүйемісің, шипагерім?..

1180

Кеудемді жүрсем де ылғи қаусырмалап,

Жүрекке көзделген оқ таусылмады-ақ!

Достікі неге әрқашан дөп тиеді,

Жаудікін деп ем қашан: «жаусын жанап»?   

1181

Ақты көміп, көрсетіп залымды өрден,

Бұрмаланған Тарихың – арың да өлген ! 

Қараулардың қаламын қағып тастап,

Өзі жазса-ау қара Жер бәрін көрген!  

1182

Мүттәйім ой ұшына ілсе кекті,

Туғызар бір себептен бір себепті.

Себептен селдеп бөтен көздің жасы,

Жуарын  өлгенде умен білсе нетті ! 

1183

- Білсең, айтшы: мына Өмір мәні неде?

- Жермен, Көкпен, Адаммен мәміледе.

- Ешбірімен олардың өштескем жоқ…

- Ойлан, еске ал..кеш емес әліде де…

1184

Қонақтауға біреуге ұшқан құтты,

Үркітуге біреуді құштар ғыпты…

Ғаламды Алла шексіз ғып жаратқанда, 

Неге керек деді екен іштарлықты?..

1185

- Тұр, әне, Далаң жайнап, Күнің күліп!..

Білмеймін, жүр сені не түңілдіріп?

- Ол да әлем – Опасыздық, мың бейнелі!

Басқа ертең – танығаның бүгін біліп…

1186

Әмбеде бар «Мен» деген ұғымды айып

көрмесек те, алса ол тым ұлғайып –

нағыз тажал! Айналып көлеңкеге,

Адамды етер өзінен бұрын ғайып! 

1187

· Есіңде ме: «Өзіңе қара» деп ең,

Иншалла, иманымды шала демен.

Жағдайым анау айтқан жаман да емес,

Десем де… қатты ойланып қала берем…

1188

Мен, жалпы, бәрінен де кеш қалыппын,

Елесін кеш қалғанды еске алып кім…

Елесін, елемесін -   бәрі өткінші.

Келмейді өткінші үшін еш тарыққым!

1189

-Мен бүгін, дос, - о ғажап! – көңілдімін.

Бұл күйіме бар ма еді көрімдігің?!.

Тек тікенек тиетін уысыма,

Уыстатқаны шын ба өзі Өмір гүлін?

1190

Ән салып, мәз-мейрам боп құстар тағы,

Атты таң, бар үміттің құштар таңы!

Ал үміт ақталса – құт, өшсе-тажал,

Онсыз да қысқа өмірді қысқартады…

1191

-Ол саған неге сырттай ұнамады?..

Пенде, рас, әрең жүрген құлағалы.

Көзіне көзің салшы?..Мүмкін ертең

табарсың табынатын ғұламаны?..

1192

- Япырай, мына қия беткейлерден,

Қалайша аман өткем!? – деп кейде мен

шошынсам – алғыс айтам бір Аллаға…

Ондайда, кәпір ме анау, етпейді елең…

1193

Әділетің жатса да өліп тегін,

Көнбесе де іш, кеткен ғой көніп терің.

Содан бүгін бір надан оқытады

мың дананы!.. Не қалды, көріпкелім?!

1194

- Әр күнім, әнбісің сен қайталанбас,

Арман да, күйік те бар шайқаған жас?..

Шырқармын шыққанынша ақтық аккорд,

Өйткені оны еш ұрпақ айта да алмас!

1195

- О, Тараз! Туған атам, ақсақалым,

Балаң мәз жақсы болып жатса халің!..

Қайтсе де күнде өзіңді ойлауым хақ,

Күніге Құдай сыйлап атса таңым…

1196

Тыңда, әлеумет! Тарихтан жолдаған жар:

· Тойдан аулақ арамза оңбағандар!..

Төрге шықсын жанын сап жиырма ғасыр,

Тасын қалап, Таразды қорғағандар!

1197

- Әкім бардым… «ертең» деп ол алдайды.

Сотқа бару?.. Парасыз оған жайды…

-Айтпа!.. Қара: қоғамда иман бар ма?..

Ол жоқ болса ештеме оңалмайды!

1198

Аумаса да өмірім ырғағынан,

Мен басқамын, жарандар, жылдағыдан.

Жақсылыққа жанығып кете алмастан,

Жамандыққа жабығып, тым қамығам…

1199

- «Таста, -дейсің, - тас жарар өршілдікті,

Сенен бүгін қойторы көршің мықты…»

Сөз екен-ау!.. Болмасақ біз – бейбақтар,

Біржолата жұтпай ма көр Шындықты?!

1200

Ала-құла бұл не жұрт қаумалаған,

Саясаттың базарын дау қамаған?..

Сақал да жүр беделін бетперде ғып,

Тулағын да тұлпар деп саудалаған…

1201

«Жағымпазға неліктен ай, күн құтты?» -

десем, жұртты жүзетін айдын ғыпты!..

«Адам шыққан маймылдан» деген шын ба?

Шын болмаса, кім тыяр маймылдықты?

1202

Білгем жоқ ғұмыр қалай басталғанын,

Сезгем жоқ көзден алғаш жас тамғанын…

Бүгінде жылап келген мына Өмірден,

Күңіренбей, күліп кету – басты арманым.

1203 

Алмастан-ақ Адалдың сыйға лағын,

Арамдықты, о, қанша қидаладым!..

Жер түбінен бір Шындық шырылдаса,

Үйге сыймай қазір де қиналамын…

1204

- Бір келер өмірді өткіз сауықпенен!

Сауықтан жанға ләззат тауып келем.

-Сауықтан сауап сауған пенде бар ма?..

Әй, ондай жоқ шығар деп қауіптенем.

1205  

Бір үмітті сабақтап, бірін кескен,

«Уақыттың әр сәті - білім» дескен.

Сол Уақыттың ғұмырды ұрлауы анық,

Тонар ма еді өзін де білінбестен!

1206

· Жалғанның не түнегі, не жарқылы,

Тауфих пен талайдың да кем – артығы…-

Ол Тағдыр. Ал дүниеде рахат барын,

Сезем тек, жан серігім, сен арқылы!

1207 

- Езілген емешегі кіл өгейге,

Мына жұрт өз ертеңін тілемей ме?

- Тілер-ау… бірақ кейде жүргені рас,

Алмасып бірегейін шүрегейге!

1208

Қылығынан қырық түрлі күнә қалар,

Ұрпақ өссе, оны аршып кім ала алар?..

Баба рухы?.. Ал Баба түсіне енсе,

Тілдесе ме ымменен дүбәралар?..

1209   

«Іңкәрлік айтпайды-ау, -деп, - қайталап ән»

жүріп пе ем…Қалай Сізді байқамағам?!..

Сырлы ұшқын нұрлы көзден – жетті өртеуге!..

Өртеніп жүріп қалай жай  таба алам?!

1210

-Жүректі жыртып оғың бір кетті де,

Дөп тиді! Ойлап қалсам: «Тым кекті ме?»

Кек емес, сүю екен!.. Сүю үшін,

Жаным-ау, жаралау да міндетті ме?

1211 

Жан да лас, Жер-топан су, Аспан да лас…

Аяғын Ақырзаман басқан ба рас?..

Адамды ақыл беріп жаратсаң да,

О, Алла, бермеуің не асқанға бас?

1212

- Мен өзімді, ей, інім, күйрек демен,

Сондықтан да бір ақыл үйретпек ем:

бір бүйрегің қашан да елге бұрсын!..

Жүргендер көп жалғыз-ақ бүйрекпенен.

1213

Түсе-түсе суына Таласымның,

Мен де қызық…толқында таң асырдым.

Салқындамау неліктен? Сағыныш па?..

Белгісі ме басталар… жаңа сырдың…

1214

Десем «Неге басымда бақ тұрмайды?»

Аңғал екем!.. Сонымнан таптым қайғы.

Арамға айтшы, сенбесең, адал жайын,

Ата жауы – дәл сенсің! Жақтырмайды.

1215

-Рас, рас, о , күнім, сезігі елдің:

сені мендей жаным деп сезінер кім?!

Кейін мәңгі мекенім пейіш болса,

Сенсіз, тіпті, одан да безінермін!

1216

Жастық шақ – махабаттың базары ма,

Қарайтын алдыменен ажарыңа?

Көкке ұшқан қуыршақтың бәсін көріп,

Тартатын іші алтынның азабы ма?

1217

-…Өмірді айттың…ал оған элексир ше?

-Еңбегің елге елден ерек сіңсе,

Балай бер бір күніңді мың күніңе.

Тірісің - өлсең де жұрт керексінсе!

1218

· Мөп-мөлдір болып жатсын Есіл, мейлі,

Бәрібір жүзе алмайтын шешінбейді.

Ал, күншіл…сен ол үшін өліп-тіріл,

Бәрібір…мәрттігіңді кешірмейді!

1219

Адал болдым мезгілдік сертке де мен,

Енді ақбозын серілік ертте демен.

Әттең!.. Талай алауды аңғармаппын,

Ару жанын неге мен зерттемегем?!..

1220

Саудагердей базарға мал айдаған,

«Не таптым, - деп, - Өмірден?» санайды ағам…

Мен пақыр ше?.. Ортамнан озғындамай,

«Бірге көрсек бәрін…» деп қарайлағам…

1221

Шындық – жаны Жаһанның, қай нудың да!

Неге қиын оны айту айбынды ұлға?..

Қалмақ сарбаз салғанда қылбұрауды,

Шыңғырмаған Шындықша Тайбурыл да!..

1222

Уақыт, Жаһан, Сана…кеңістіктер…

Ақ-қара, таза-лас, оң-терістіктер…

Шексіздік…Тек бір меже қойса нетті,

Адамзат Ар-ұятты тегіс тіктер?!

1223

Мың жыл бұрын дәм айдап аялдаған, 

Ұлы шайыр шәһардан аянбаған.

Ширазды емес, Таразды аңыз еткен,

Тойға келсін, хабар бер, һәйям данаң!

1224

-Шығардың-ау, қу тірлік, сілікпемді,

Күн кешсем де місе ғып іліккенді…

Қоспа, бірақ, тобына тойымсыздың,

Ол шіркіндер өздері-ақ іріктелді!

1225

Сол баяғы Ай… тағы да туды ырғалып,

Жөнелді ой-қыр, көк майса бурылданып.

Ши түбінде ағарған ақсүйек пе-ау!?..

Жоқ… Жастықтан кетіппін қуғындалып…

1226

Үзсем де, рас, жалғыз-ақ райханын,

Гүлзарына Тараздың жыр айтамын.

Сағынышым жұпар боп тарасын деп,

Гүл ішінде қарсы алдым бір ай таңын… 

1227

- Қуантпаса, оқа емес, еш күткенің,

Жасыма тек, ширап бақ, ес тіктегін.

Асан-Қайғы  атамыз болған біздің,

Асан-Думан дегенді естіп пе едің?!

1228

-Сені еске алсам келеді ой кіл көңілсіз,

Сен де мені жүрсің-ау тілдеп үнсіз…

Келіспеуге келісім жасап па едік,

Кеш, дос!…Жан жоқ Жаһанда мүлде мінсіз.

1229

-Фәнидегі аяз бен аптаптардан,

Небір қорыс, от пен су, батпақтардан

қайтіп өттің, қымбаттым?!.. Қандай сыйқыр

Тазалықты сәбилік сақтап қалған?..

1230

-Сол жылпыңға, жарқыным, тым елікпе,

Мейлі, тұрсын тағдырың тіреліп те.

Тағы барға тағзым ғып, санап жүр ол

бағы тайған досын да тірі өлікке!..

1231

-Әкім жатыр той жасап, бүгін ән сап…

-Соқырыңның көр онда түрін аңсап!

-Соқырың не, жанары жайнап тұр ғой?!..

-Бірі- доллар қос көздің, бірі-мансап!

1232

-Әр өткен күн түсірер торға айналып,

Өтермін-ау жыр-сырды толғай барып.

Қашан табам мен сені?.. Жүз жылдан соң?..

Күтер ем ғой!.. Тек уақытым болмайды анық…

1233

· Қазір, ұры ит, не тіле – соны аласың.

Атақ-даңқ па? Иіп тұр о да басын.

Мүмкін, жын боп көрерсің, мәңгіні ойлап?..

Жерге әйтпесе лыпасыз ораласың…

1234

-Тағдыр саған қайғысын үйіп-төкті,

Ажарың да күйіктен күйіп кетті…

Бәрібір сен – асылсың!.. Көрші, алтыным:

Азап та асқан-тасқаннан биіктетті!..

1235

Ор болып қаскөй қазған құба белдер,

Жасырып жасын қанша жылады ерлер!..

Кім білсін, мына Өмірдің заңы сол ма:

құлаған… құлайды әлі…Құлагерлер…

1236

Мың күн болды…Жаһаннан сен кеткелі,

Мың күн болды мені мұң тербеткелі…

Күтіп қалған жоқпысың?…Міне, кеттім,

Дұғамды оқып, шерімді селдеткелі…

1237

· Туып келе жатқанда бір ұлы Ақын,

Оңды-солды сойылмен ұрылатын.

Аманбысың сен одан әлі, інішек?..

«Данқ» дейтінге бермеші сұғына тым.

1238

-Шындық десең ертеңнің ең керегі,

Неге бүгін көмуді жөн көреді?..

-Мысық қағын мың жерден жасырғанмен,

Ашылады бәрібір «көмбелері»…

1239

Әр беретін әлемге нәзіктікті

Деу әділ ме «Бүгінде азып бітті!?..»
Сотталмай ма бұл заман, таппаса оны

қазымырлар кейінгі қазып, тіпті?..

1240

-Ей, кәззап! Көзеп ру  тайталасын,

Мақсатың қоспау ма оның қайта басын!?

Қырық жілік қып отырып бір қазақты,

Қай бетпен «қазақпын» деп айта аласың?!..

1241

Көк аспанда аққу-қаз, ақ шағала…
Әлеумет мәз…гүл жайнап жатса дала…

Бейнесі ме фәнилік пейіштің бұл,

Әзірге арман елге де, патшаға да…

1242

-Сіз ғажапсыз! О, неткен сіз ғажапсыз! 

Ғажаптықпен енді сіз – бізге азапсыз!..

· Арылтар ем азаптан!.. Бірақ, аға,

Отау тігіп қол жетпес құзда қапсыз…

1243

Қысқа өмір қас қағымдай қиылғанда,

Бардан жоқ қылу бар ма сыйыңды, Алла?

Әкеткен жел ұшырып даусы анамның,

Жүр ме, айтшы, ғарыштағы құйындарда?

1244

Құштарлық атысымен сырнай таңы,

Арналған тек бір жанға жырды айтады!

Жаһаннан ұшатын кез келерінде,

Көлемін кешкі Күндей ұлғайтады...

1245

–Бұл суретке... паркте жүріп келіп,

Түсе сап ек кіл құрдас іріктеліп...

Саласындай бір қолдың сол достардан,

Мен-ақ қаппын!.. соғысқа кіріп пе едік?!

1246

–Заман мынау, қарағым... Тұрмыс қандай?

-Тірлігім бар, ағасы, тырмысқандай...

Біз-өткінші, ел-мәңгі. Мәңгілікке

пайдам тисе болды да бір мысқалдай!..

1247

Тарихта адамзаттық асылдардың,

Жайратқан талай жұртты жасындардың – 

бәрі тұр! Бәрі жым-жырт... Сонда тарих

мүлгіген мүрдесі ме ғасырлардың?

1248

Сана да Күнді, Жерді, Суды ырысқа,

Ғұмырдың әрбір сәтін ту ғып ұста.

Өмірдің өтеуі сол өкінсек те,

Ертең-ақ сүйек қалар бір қуыста...

1249

–Ойсыз көзге көрінбес қиыр ана,

Ал еңбексіз ақыл-ой бұйыра ма.

Беттің әрін бұлдама, ол-бейнетсіз,

тегін келген Тәңірдің сыйы ғана

1250

Жуытпайтын жаныңа еш сүймесіңді,

Қарастырар еш отқа күймесіңді,-

Жүйе құру?.. Мүмкін, біз үйренерміз,

Құмырсқадан қоғамды үйлесімді?

1251

Жалғанның басқа түскен салмағынан,

Салмақтың санама еткен салдарынан,

Жанды аяп, аямасам Ар-ожданды-

кеш, Алла?! Жарылқаушым, жалбарынам...

1252

Ден қойсақ мына мәңгі түсінікке:

Адамның басты мәні – кісілікте!..

Даналар ғұмырына қойғаны анық,

Арналған кісілікке ісі нүкте...

1253

Жалғанда ары бар кім, бағы бар кім,

Кімдер жүр табынында тағылардың?..

Өмірде екшесем де мен бейшара,

Көрімде бәрін, бәлкім, сағынармын?..

1254

– Дүниеге келерімді, келмесімді-

Сен шештің!.. Ата-анам жерге сіңді...

Енді не берсең де, Алла, разымын,

Енді де сұрамаймын бермесіңді...

1255

Біреулер салып басқа жанға лаңын,

Жағалап Тозақ жақтың жар қабағын

жүргенін білмей ме әлде... әдейі ме?..

Жарандар, мен осыған таң қаламын!..

1256

–Мейлі, сен келіс яки келіспегін:

Адамзат-қоспасы жын, періштенің!

- Шұп-шұбар мына Жаһан шошытыпты-ау!..

 Келісем... кеп тұрса да терістегім. 

1257

Көнсе де, көнбесе де оған ішім,

Сан жылым сарп етілді қоғам үшін.

Бар болса қалған-құтқан енді өзіме,

Қаншасы мағыналы болады шын?..

1258

Қуаныш қуғандай жау бір жасағы,

Неліктен жылдам ұзап қырды асады?..

Иесіз ен жайлаудай жан шіркінді,

Мұнардай кешкітұрғы мұң басады...

1259

Бақ құсы ұшар мүмкін қона сап та,

Сен оны көндірмейсің оңаша ап та.

Одан да кейін алдан шығар-шықпас,

Жақсылық жолдай бергін Болашаққа!

1260

– Жастар жағы, байқаймын, түсінбейді.

Үлкенге айтсам – “Бұл қайбір кісім?!” дейді...

- Үлкенде де үлкен бар... Күншілдері

ықыласын, дәметпе, түсірмейді!

1261

Қайтесің өкпелеп сол қандендерге,

Өкпелеу жараланған жанды емдер ме.

Дүниеде қанден итті жоқ сана да,

Сәлем бер Ата салтын арда емгенге!

1262

– Жастық шақ, қайда кеттің, шұрайлы шақ,

Қайтер ең қуып берсек құмай құсап?..-

Бос әуре! Өтті, кетті... енді отыру-

соңына есте қалған күн, айды сап...

1263

Бір сұрақ жанды күндіз-түні ұңғылар:

“Ұрпақтар арман-мақсат, мұңымды ұғар?..”-

десе, үміт ақталды ма, ақталмаса,

Не күйге түсті екен бұрынғылар?..

1264

- Салдырдым сарайларды, саяжайды,

“Ұмтылған, деген рас, - алады Айды!”

- Ал ұят, нысап жағы қалай еді?..

Нысапсыз Анасын да аямайды!

1265

Заман желі толтырып қос өкпені,

Өкінішті-ақ көп жылым бос өткені!..

Алғы өмірде білмеймін не күтіп тұр?

Өртенбесін, әйтеуір, осы өткелі...

1266

– Аманбысың, Алатау, көк белдерім!

Кешіріңдер, кінәм бар-көп келмедім.

Сарыарқаға сыйласам бүгінімді,

Сендерде ғой сағыныш - өткендерім...

1267

– Бар жазғаның болса да бір-ақ шумақ,

Талай баста кетті ғой құлақ шулап!..

- Құлақ емес, бас шулау керек еді...

Онда жазам орман, тау, бұлақ-суды-ақ...

1268

- Қолдашы оны! Дүние тарылардай

досым үшін жүргенге бағы жанбай!?

- Міндетті емес – бақ жану, адамдық –шарт!..

Бұйымтай бар, айта бер, тағы қандай… 

1269

Сөз еді бұл естіген бір кісіден:

- Жер жаралған Жұмақтың үлгісімен!

Ал Адамзат пейішке өкпелі ме,

Жерге тозақ орнатпақ түрлі ісімен?..

1270

Сенгенде адам фәниде жүрмесіне,

Қимастықпен алады кімді есіне?

Сол қинар-ау... әйтпесе сұм ажалдың

күндізі не болмаса түндесі не...

1271

Ол не пәле, заман ба азғындаған,

Қуаныштың құлашын жаздырмаған?..

Бәріне де “Рахмет!” деп кетейін,

Берші, Тағдыр, алаңсыз аз күн маған!

1272

Бақытты іздеп басқа жол бастағалы

жүрсем, қара мына бір масқараны:

“Бәрін Тағдыр шешеді” дейді маған!..

Мені менсіз Ол неге басқарады?

1273

Бой тартқам жоқ бошалап мен ірі істен,

Тартты талай сазайын небір іскен!..

Жеңісімнен не таптым желкілдеген?

Ал жүректе сау жер жоқ жеңілістен...

1274

Әуеніне сап жүріп әңгүдіктің,

Өкінбестен өткенге сан күліппін...

Көрсем етті, құдай-ау, әр күндегі

кіп-кішкентай  бөлшегін мәңгіліктің!..

1275

– Қайда барсам – қарсы алдым қасарады!

Жоқ па деймін оң істің аса мәні...

- Қайдағы мән?! Қазіргі зор жетістік-

Тағдырлар да парадан жасалады!

1276

– Тигенде Арға бір міскін күле кірген,

Қайтіп тұрсың жұлқынған жүрегіңмен?!..

Намыс өлсе – сен өлдің! Неге ұқпайсың:

бір пендеге – бір өмір, бір өлімнен!..

1277

Аруға, Айға, Күнге... қарағаның,

Ойлауың елдің, жердің, бала қамын...-

бәрі де түптің түбі бір-ақ мақсат:

тануды Жаһан жанын қалағаның!

1278

Тынып тепең Тірліктің шоқырағы, 

Арман қалса…ол қалай оқылады?

Оқылмайды-ау!..Өйткені Өмір дейтін,

Арман емес, Болмыстан тоқылады.

1279

Әйнек мұнар. Үй жылы. Тыста қырау…

Жарқ-жұрқ етті көкте не?.. Құс па мынау?

Күзгі құстар…Қыс жақын…қысым келсе?..

Уай, Жалған, бір самғап ұшпадым-ау!..

1280

-Кеп тұрсың, бірге өскен дос, дара теңім,

Жөндеп бер деп бір істің шала, кемін.

Мұның һәм дәлелдеу ме мына Өмірге,

Менің де керегімнің бар екенін?..    

1281

- Сұлу ең…сұлуды айтар күпір деп кім…

Жүдеттің жүректерді, лүпілдеттің!

Талайы қалды шор боп… Семсеріңнен

жалғыз мен, сенесің бе, бүтін кеттім?!.   

1282

Алдымды орай берсе бір сұмырай,

Демеймін неге: “Аулақ, тұршы былай!”

Неліктен ол Фәнидің кейпіне енбек,

Мен үшін Күн тұтылар, күрсініп Ай?..

1283

Ғашықтық дегенді Адам тапқан қайдан?

Құрбандық тілеп мәңгі жатқан майдан!..

Сол үшін діннен безсе небір софы,

Сүлеймен патша алтын тақтан тайған!..

1284

Тұрған иман біз үшін тым алыста,

Келуі үшін ең керек – жылы ағыс па?..

Қоғам жаны тас болып қатып жатса,

Қайта балқыр ол қанша «градуста»?

1285

Заман салған дертімнің жөні шер ме?..

Көнбей ме деп қорқамын көбісі емге.

Жасытпа тек, о, Алла?! Келер күнмен

жасыған жан жарқылдап көрісер ме…

1286

· Сабыр ет, дос!.. Сөзімді елеп, түсін:

Жасады, рас, бір иттік керек кісің!

Жамандыққа жамандық сен де жасап,

Бірдеңе оған үйретем демекпісің?!

1287

Себепте сәт болған ба сәл именген,

Жан байғұс салдарынан сан иленген.

Ал ешбір себепсіз-ақ шаттануды,

Үйрену керек, бәлкім, сәбилерден?..

1288

Өткелі қашан жастық құйтыланған!

Бұл шақта бой ауырлап, ұйқы қанған…

Әйтсе де кейде елегзіп, ес кетеді,

Шығардай сылаңдап бір сиқыр алдан…

1289

Дүниеге неге келдім, не бітірдім?

Мәз болдым неге, тұттым нені кірбің?

Алдандым, азап шектім, ләззат алдым…

Жә, жетер…келмейді  ары ебі тілдің!..

1290

Асқанда кейде көңіл күйі арнадан:

«Ақтығым үшін ақ нұр қияр маған!»-

десем де, Өмір жиі қоңырлайды.

Әйтеуір, жалғыз мен бе, жиі алданам…

1291

Жауап іздеу сауалға: «неге?», «несі?..»-

Осы ма Өмір азапты ережесі?

Өзгергенін қалар ма ем ол қайтадан,
Тағдырымның тартылса жеребесі?..

1292

«Енді ең дұрысы, - деп, - жоламаған!»,

Безсем де біржола одан, ол арадан,

Түсімде ылғи жылап көрісеміз…

Түсінде неге еріксіз болады адам?

1293

-Бұйыртары көп мейлі, кеміс мейлі,

Талай пенде заманын терістейді…

-Келтірерде дүниеге пендені Алла,

Заман жайлы онымен келіспейді!

1294

-Мен үшін шықпай қалып Күн тереңнен,

Сен кеткен Бақиға, әке, бір келем мен.

Бас қатты: басқа қандай құрметім бар – 

Атыңды өз атыма тіркегеннен?..

1295

- Жер, Алладан бір заң тез арнатып ал!..

Әйтпесе әлі тырнағын сан батырар

кейде қатын, кейде еркек кейпіне еніп,

Заманаға күйлеген салдақылар!

1296

· Байқаймын: көңлің сынық, кейпің адал,

Фәнилік саған жат-ау бейпіл амал.

Қарашы, сен де анықтап мен пақырға,

Екеуміз егізбіз бе, ей, пірадар?..

1297

Көрмесем де таяқ жеп көрінгеннен,

Көшіре алмай әлекпін көңілден мен

бір хауіпті: қашанда қорқып жүрем,

Ой мен тілі екіге бөлінгеннен!

1298

Кісіге бір тергеудің керегі шын:

Үстінде ұсақ тірлік, келелі ісің

күнәһар болсаң – басты куә өзіңсің!

Шылп етпей Шынға шыдас беремісің?..

1299

- Қарсы кеп абыз-ақыл жарлығына,

Жол салған, о Жүрегім, тағдырыма,

Қарашы, қанша өртендік, не күйдеміз?!.

Не таптық, Өмірде не қалды мына?

1300

Ажалдың білеміз ғой бір аларын,

Білген соң көлбең қағар күнәларың.

Бәрін де мойындауға жете ме ерлік?

Жетпейді-ау… «Мен» дейтін бар. Бұ да мәлім…

1301

· Жерден өзге ғарыштық бір алыпта,

Ел бар дейді, сол сөздің түбі анық па?

-Бар болса олар қайда жүр?..Жерде қыз көп,

Қол қусырып келмей ме құдалыққа?!

1302

- Естуге асығымның асыл әнін,

Көруге көңлі оның тасығанын,

Сезуге бетке ыстық дем басыларын…

Кешір, дос, кеттім! Соған асығамын!..

1303

Ел өз жерін өзі үшін бір саумаған,

Елді аспанға зар қылған нұр саулаған,

Кезең кетті дейміз ғой…Десек те ойды

қалай-қалай жалтақ қып құрсаулаған?!

1304

«Құдайға не жаздым?!» деп тым асығып,

Жамандықты Жаббардың кінәсі ғып,

Шатпа, шырақ! Мүмкін ол жаза шығар?..

Болған шығар бір кезде бір асылық?..

1305

Бір кезде асау бұлақ ем – жылға қалды,

Бар нәрімді кіл жыртқыш жылдар алды.

Ал олардан алғаным – ащы сабақ.

Оны қайтем?..Бұл жағы…тым қараңғы…

1306

Тұрса да алда құрулы ылғи қақпан,

Асығамын! Тағатты кім қиратқан?..

Әлде Өмірдің өрден соң ылдиы ма,

Қолды аяққа тигізбей құлдилатқан?

1307

Сөйлесе маймыл маңдай, торғайбастар,

Айналып аярлыққа оңбайды астар!

Сөйлесе сөзі шыншыл, жүзі нұрлы Ер,

Көркейген көңліңе Ай, Күн орнай бастар!

1308

· Шын талантқа қуана білмегендер – 

Аурусыңдар! Қызғаныш мүлде меңдер.

Бір жылы сөз шықпаса тілдеріңнен – 

Үндемеңдер! Шыдаңдар. Күндемеңдер.

1309

Тәңірім рахым ғып таң атырып,

Босанған бір түнектен Дала тынып,

Даналық нұрын күтсе, шырық бұзды-ау,

Даңғырлап дауасы жоқ Дарақылық!

1310

-Құлымыз ғой тірліктің, құт қасымыз,

Көп те шығар ұққаннан ұқпасымыз.

Кеп-кетерміз елеусіз Өмірге де…

Сонда да, дос, мына елдің тұтқасы – Біз!

1311

· Замандас, есіңе әр кез мұны сақта:

Адамзат тұрмаса да ұлы сапқа,

Бүгінде тұлғаланды тұтас Тағдыр.

Ортақ ол бар болсақ та, құрысақ та…

1312

· Неге үзіліп адалдық ала жібі,

Неге ауырлап барады нала жүгі?

-Барлық пәле, мен білсем, ашылмаудан,

Ізгілік пен зұлымдық аражігі!

1313

-Боп жүргенін білсе де жан, ас қайғы,

Құр қол барсаң – біткенің, аластайды!

-Жерік шығар…Дүниеге жерік болу

жынысымен адамның санаспайды! 

1314

· Ей, найсап! Тыңда, болсаң сөзді ұғынар:

«Жүз жылдап қорлығыма төзді бұлар»,

Деп әлі тілдейтіндей тіл, ділімді,

Бізде осы қай әкеңнің көз құны бар?!

1315

 Кеткенде елдің Бақиға естілері,

Еңіреген үн көш жерге естіледі.

Барында кім парқына жетіп еді?..

Ес кіреді… Неге тек кеш кіреді?

1316

Қиялдан алдыңды орап созалаңдар,

Бір арман туып еді… О да заңғар!

Жетем бе мұратыма, жетпеймін бе?..

Жете алсам оған дейін не заман бар?!

1317

Болғанмен бөлек-бөлек құндағымыз,

Бауырмыз, бірге ішеміз құмда қымыз.

Ал ұрпақ қайтер екен жүз жылдан соң?..

Біз болсақ, бір атаның ұлдарымыз.

1318

-Ұдайы ақпаса да Далаңда айран,

Деуші ме ек «Қолдың ұшын алам қайдан?»?!

Ал бүгін неге тап-тар жұрт пейілі?..

Жарандар, мен осыған қалам қайран.

1319

Алған беттен шегінсек қарыстай да,

Қорқам: «Қайта азаттық алыстай ма?»

Неге таңсық болады сасық қолтық?!

Алатаудай аталық намыс қайда?!

1320

Сұм шындықты Тарих та жасырмапты:

Пайғамбарға еш патша бас ұрмапты!

Күшті ме әлде тақ күші ар-иманнан?..

Түсінбедім…Көп ойлап басым қатты…

1321

- Бір сөз айтқам анада, ойыңда ма:

мақтап жатса – алғыс айт. Мойындама.

Өзіңді өзің білесің. Ал мадақтау –

Өзгеруі ықтимал ойын ғана! 

1322

 «Айдың жүзін күндес Күн тырнап алған!..» - 

Сәби кезгі аңыз бұл қырда қалған.

Қазірде де қарасам толған Айға,

Ұйытады уыз мұң, жұмбақ арман…

1323

- Білсе де жиһазсыз көр – тұрағы ақтық,

Дүние десе болды – тұрады атқып!

-Арзиды тек сұлулық қызығуға,

Басқаға жексұрын іс – сұғанақтық!

1324

-Жанарыңнан жас болып ыршып қайғы

тұрсың, күнім…Қабағын кім шытпайды.

Кешір оны, ол итті!..Кешіре біл.

Кешірмеу де кісіні тыншытпайды.

1325

- Ұстатпайды ол! Қақпанды сан құрғанмын,
Айласы бар жауызда әртүрлі аңның!

- Жерік асы не болған ол туарда,

Анасынан сұрашы антұрғанның?!

1326

- Дауды қой, дос! Мен былай түйіндер ем:

Рух-мәңгі, күнә - оған сүйінбеген!

Тән енсе де әрдайым жер қойнына,

Үстіне рух топырақ үйілмеген.

1327

Иманнан имансыздық басымдықта,

Күнәні халімізше жасырдық та.

Ал қазір «Құдай кешер» деп қойсақ, бұл – 

Үміт пе әлде Аллаға масылдық па?..

1328

-Не қалды?!..Біткен жоқ па енді есебің?

Зұлымның сенен көрдім ең кесегін!..

Дүниеге қашан келу болса еркімде,

Оллаһи, сендер барда келмес едім!

1329

-Дұрыс. Алдың шаңымды қағып-қағып.

Ал өзіңді алып па ең анық танып?

Лайық болсаң – датым жоқ. Басқа болсаң?..

Талай жерге жүрмейік барып қалып!

1330

Тәубе, тәубе дүниеге келгеніме,

Ризамын Алла өмір бергеніне.

Атымды Адам - өз ойым- былғағам жоқ,

Ойлансам да: «Мен жайлы ел деді не?»

1331

Неге азаппен сорғалап қоса жасы, 

Жас отаудың босайды босағасы?

Қосқанындай Адам мен Хауаны Алла,

Қосылса ғой!..Қиыны – осы арасы.

1332

· Түйе қылмай, қойшы, дос, шымшықтайды,

Пейілі тардан қанша Бақ ыршып, тайды?!..

Жамандық та – адамдық көлеңкесі,

Айта берсең таң атып, күн шықпайды.

1333

- Күресің не?!.. не күрес, күрес кіммен?

- Мансап мінген аярмен тірестім мен.

Көкейі өзге, сөз  басқа – жан сатады!..

Кім бұларға сансыз жан үлестірген?!

1334

- Рас, досым, шаршадым, жүрмін әрең…

Әлі өзгерген жоқ сол жас күнгі мәрем:

танып кетсем деуші ем ғой Адам затын!

Енді қайдам…әр пенде – бір-бір әлем…

1335

Айтқаны бұл, ұғып ал, ұлы ағаңның:

-Тапса ғана кісісін – сұрағанның

көңілі тынар. Әйтпесе, ол – тіленшілік.

Тіленші боп тіріге ұнаған кім?!

1336

Дүние-ай…тұнған тірлік қайталама…

Тынды деп бәрін біреу айта ала ма?

Баяны, байлауы бар болса олардың,

Барыңда бермей ме әлде байқала да?..

1337

Махаббат дейтін жұмақ гүлі елінде 

көп жүрдік. Өтті дәурен!.. Құр егілме.

Жарқырап жаһұты боп өмірімнің,

Қаласың, қалқам, мәңгі жүрегімде!

1338

Жампоз Ер алау болып Ұлы арманға

көз жұмды!.. көп болар-ау жыларман да.

Жоқтасаң енді, әлеумет, жоқта үлгісін,

Дұға ғып, Мәңгі өмірге шығарғанда…

1339

-Мұны да айтқам анада, ойыңда ма:

жамандаса – жасыма. Мойындама.

Өзіңді өзің білесің. Ал жамандау –

Соғу үшін сілтенген сойыл ғана!

1340

Жалғанға бір күн ашық, бір күн мұнар,

Пендесі бір күн азар, бір күн құмар,

Кейде өзін құдірет көріп мәз болады!..

Алдамшы сәт те… керек. Ұмтылдырар…

1341

Ар-иман, ақыл келсе сөз түрінде,

Айналар рухқа тек өз тіліңде.

Туған тіл, туған жерді жұтатқаның-

Өлгенің бірте-бірте көз тіріңде!

1342

Сыйқырласа - өткінші құяр шаттық,

Жалған иба, жасанды ұялшақтық,

 Ысқаяқ төс, ысытпас салқын жүрек?..

-Тый нәпсіңді, сорыңнан тый алшақ қып!

1343

-Неге суық қарасың түнгі ызғардай?

Көңліңде де шұбартқан түрлі із бардай…

Кешір, сәулем?…Кел, қайта жарасайық,

Мына мәңгі жарасқан жұлдыздардай…

1344

- Бір шындық: тудың, өстің…тұлғасындық.

Өтесің ертелі-кеш. Бұл да шындық.

Шындықта жалғандықпен өмір кешу?..

Осында бар қасірет, тұр ма сұмдық?

1345

«Аз күн Жалған…несіне безектермін?!» -

Деп өзімді өмірі тежеп келдім.

Тек өкініш: көп тоқтап көлеңкеде,

Күншуақтан неліктен тез өткенмін?..

1346

…О, дәурен-ай!..Тау таңы бозаңдады…

Суысыппыз…құштарлық қоза алмады!..

Жасқа айналды ақ жүзге бүрки қонған,

Ақ күмістей Таластың тозаңдары…

1347

Тұманға сүңгіп жатыр жол бүктеліп,

Жәй митың. Жүре алмайды орғып көлік.

Оң жақ-құз, түпсіз құрдым – сол жағымыз…

-Жүрме, Алла, келер шақты сор ғып беріп?..

1348

-Үміт сол ғой, алғашқы шақтағы ізгі!

Етуге алау оны, дос, тап тамызғы.

Құрсын, енді көрмейік қапас, түнек!

-О, Жасаған, сақтай гөр, сақта бізді?

1349

-Түссе де қолға кірген гүл түсіңе,

Не бітті?!.. Қалдың бикеш күлкісіне!..

Қансонар кімнен өтпес  - қанағат қыл,

Жетерлік қызық көрдің бір кісіге.

1350

- Жабырқап, «көрген қызық келте-ау!» деме,

Барлығын асқаныңның бел, тау деме.

Адалдың екі дүние – еншісінде.

Соны ойла. Кеш қалмай, дос, кел тәубеге!

1351

Ар-намыстың шыңға шыққан шынары,

Әділдіктің жанып тұрған шырағы

дегеніңнің кейбіреуі – о, сұмдық!-

Жәй ғана бір…тілемсек боп шығады!

1352

Деу бекер «жанашыр жоқ, қас айналам!»

Досты да құлқыменен жасайды адам.

Түңілсең түрлі иттерден, Жаһан бар ғой,

Ой- сана сонымен-ақ масайраған!

1353

-«Сөздері құрқұлындай құр кептердің,

Иман бар қайсысында бұл бектердің?..» -

Деп шаршап отыр ем ғой…жә,жарайды…

Кеттік, дос! Сезіп тұрмын: «жүр» деп келдің…

1354

Күні кеше басқаша бұл ел еді…

Бүгін ақша, тек ақша тілегені!

Өсу, өшу, махаббат, салтанат та…

Бәрі кеп сол жұқсызға тіреледі!

1355

Өрге, рас, домалады жаста тасың.

Қу құлқын…Жоқ, шын одан басқа қасың!..

Мың қабат қабығыңды алтындап ал –

Бәрібір Кісі емес, сен –тасбақасың!

1356

Сол-ақ екен, азалы ас берілгені:

көл-дария көлгірсу еріндегі…

-Жүрек қайда, жұртым-ау, жүрек қайда?

Қу ерінмен қай қайғы жеңілдеді?!

1357

Есуас жел әлі де соғады мың,

Қасқаймасам қарсы кеп – о да мінім.

«Етекбасты көп көрген» небір Ұлы,

Мені қойшы…мен-заман боданымын.

1358

-Жеткіншектің сен деуші ек ағасы нар…

Кейінгіні шалдың ғой?!. Кәне, есіңе ал!..

Бетке басу ойда жоқ. Бірақ, Шынның

қарамайтын жас-пасқа пәлесі бар!

1359

-Ғұмырдың көрінгенде шеті күзден,

Мәуесін адал пенде жетіп үзген.

Сен, найсап, Фәниді алдап, Бақиға да

баратын ойың бар-ау екіжүзбен?!

1360

«Мен осы зұлыммын ба, ізгімін бе?» - 

Осыны ойлаймыз ба біз бүгінде?..

Ойласақ, жақсы-жаман неге ауылдас?

Үмітін неге кей жан үзді мүлде?..

1361

-Еткен не бізді бодан, өзгені үстем?

-Ши шыққан ең әуелі сөз бен істен.

Соңғы сор - замананың лебін сезбей,

Ат-тонды ала қашу өзгерістен!

1362

· Неге «қорқақ тағдыры -жеңіл» деп ең?..

· Мерт боп жатса батырлар елім деген,

Қорқақтар еш шайқаста жеңбегенмен,

Есесіне ешқашан жеңілмеген!

1363

-Нарығынша «зиялы» зұлымдардың,

Құны қанша Ұят пен бүгінгі Ардың?

-Ар тепе-тең ең соңғы сорлылыққа!

Ұят – құлы ұятсыз ұғымдардың…

1364

Бір күнімнен бір күнім бір аумайды,

Түс пен өң боп төсекте түн аунайды…

Уақыттың жүрмін бе құрсағында?

Қайтіп шығам?..Шығу жоқ. Бұғаулайды…

1365

Шатағыңды кермеде ат қып ұстар

кез өтті ғой, туды деп шақ тыныстар – 

дамылдасаң, дауыл боп соғатын не?..

Өз-өзіңмен, мүмкін, ол қақтығыстар?

1366

 Өрге сүйреп жүрген бұл жүрек еді,

Шаншығаны – шығар-ау жүдегені.

Дерттен қорғау қолымнан келмепті ғой,

Қараулықтан сақтап ем үдемелі…

1367

Құл-құтан, мас пен жәлеп, жырбаң ақын…

Ұрылар ұлыға тең қылған атын…

-О, Тәңір, бұ дүниең немене өзі?!

Мекен бе әркім кеп бір жынданатын?

1368

Үмітім: о дүние әріде тұр,

Тәңірдің жолықпаспын кәріне құр…

Сүйеніш: сүйген жан мен сүйікті өлең,

Олардан айырылсам – бәрі де тұл!..

1369

-Мақтасақ – мойындайды әлем сені,

«Қазақтың пәленшесі», нары еңселі!.. –

Осылай ен салмасақ құлақ кесіп,

Басқа жұрт ап қоя ма «пәленшені»?..

1370

-Көп сұрасам, Рәббім, салты деме,

Білмек үшін ол: «Өмір парқы неде?»

Ал өзіме жақсылық көп жасадың,

Артық болса, өтінем, тәркілеме.

1371

Құшақтап ап толықсып тұрған Айды,

Бұлақ бұла екпінмен сырғанайды.

Түу төменнен табардай оңашаны…

Түн ұйқыда, ұйқыда кім қарайды.

1372

-Жүруші ем Бақыт жайлы сұрағалы:

бар ма өзі соның оңай бір амалы?

· О да асыл тастан тұрар тәж секілді,

Сәттерден асқақ, шырын құралады!

1373

Махаббат…Сезімдегі ең көркем есім!..

Мейлі ол еркелетсін, еркелесін,

Сұмдығы – Тозақ оты онда да бар,

Онда да он қайтара өртенесің!..

1374

Бақиға кеткен ұзап ірілердің,

Соңынан созылмалы білінер мін.

Ал оны кешу-кешпеу құзырында,

Кейінгі толқын-толқын тірілердің.

1375

-Сенен гүлзар пейіштің лебі ескендей,

Сен сөйлессең – періште кеңескендей!..

Кеп тұршы енді осылай, перизатым,

Анда-санда алыстан елес бермей?..

1376

Бөліп қарау Жаһанда тек тіріні – 

Шексіз ойдың болар ма шекті міні?..

Көз жас-жаңбыр, қаһар-қар, махаббат – от!..-

Дүниенің, міне, біртектілігі!

1377

Сен туғаннан нышанды, бағы бар ең:

 ақыл, көрік…бар еді тағы  да нең?

Суық жүрек…ол жұртты жылтпады да,

Толтырмады-ау тұлғаңды мағынамен!

1378

-Ата, апа! Түсіме кіресіңдер…

(жалғыз қалғам сендерден - білесіңдер).

Жасым асып кетсе де өздеріңнен, 

Неге әлі панам боп жүресіңдер?..

1379

Мыналар мына бетсіз беттерімен

оңдырар кімді?!. Қара, шеттерінен

өздері өзек жарып шыға алмастан,

біреудің шыққан қасаң шекпенінен!..

1380

Ойламай сәтсіздікті құз деп терең,

Қыста істеп, бір тірлікті күзде етпеген,

Көңілдің қанатына мұз қатса да,

Жер-көктен ізгілікті іздеп келем!

1381

-Алғысым бұл, мүлде емес мақтанғаным:

борыштымын сендерге, ақ таңдарым.

Күнде ертемен көңілді тазарттыңдар,

Содан-сау боп, таза боп сақталғаным!

1382

-Ескі дос, ес білгелі-ақ ертеменен,

Табаның сайға тимей ентелеп ең.

Құдайым қуат берсін, әлі солсың…

Соңыңда сол Уақыт желкелеген…

1383

-Кешір?..Аудар айыптың көбін маған,

Қысылмаған дәл бүйтіп өмірде ағаң!

Жалғыз түнді жұмақ түн ете алмадық…

Сезім селкеу болған соң көңілде алаң…

1384

-Ульянов…Ұлыжан да шығарсың,

Бақи жақта сен де әділет сұрарсың.

Сауабыңды  ал – картасы үшін Қазақтың,

Қуысы жоқ қу тұмсығын сұғар сұм!..

1385

-Жап-жас боп-ақ айтарың: «Құрып барам!»

Кім тағдырды туа сап құрықтаған?!

Қайрат,жігер дегендер неге керек?..

Кім болады, білмеймін, мұны ұқпаған.

1386

Жалмаған қырқын қызық, бірін егес,

Күндердің көбі әншейін бүгін елес.

Солардан сұлулықты ап қалар ма еді!..

Ол да, әттең, қолға ілігер мүлік емес.

1387

Кіші ме, үлкен бе әлде қатарың ба, -

Қарама Ақиқаттың сапарында,

Шындықты айт! Әйтпесе Уақыт жазасынан,

Алмайды арашалап сақалың да.

1388

-Елеусіздеу қарттық пен балалықта,

Таңғажайып даналық бары анық па?

-Кейде солай…Ал ылғи бар ғұмырдың

бар мазмұны сол екі аралықта…

1389

· Бойлай беру тегіңнің тереңіне,

Ойлай беру о жағын…керегі не?

-Керек. Мүмкін мың жылдар ашса сырын,

Мен –ұрпағы Сақ-Үйсін патшасының?..

1390

Армандарым болса да көк тіреген,

Көп қалмаған өмірге көп тілемен.

 Кеткенімде ел бір сөз айтса болды,

«Бір адал жан дүниеден өтті» деген.

1391

Бұған жас күнде көңіл түсірмеп ем,

Қалпым сол қазірде де түсінбеген:

Ғаламда еш теңдессіз сұлу етіп,

Тәңірім неге қызды мүсіндеген?..

1392

-Жастығыңнан жазира жолдар қалды,

Айтшы сонда сүйіктің болғандарды?

-Ол –құпия кететін өзімменен!

Айтсам…кейін айтармын соңғы арманды…

1393

· Атақ-даңққа әбден-ақ кеткен есің…

Онсыз өлердей елге кектенесің.

Неге ұқпайсың: бәріне шын Ұлының

«Адам» деген бір ғана жеткен есім?!

1394

-Сақта, Құдай, Күнді де қара дақтан,

Әлеуметті сақтай гөр жаман аттан!

Тәнге жылу тараса нұрлы Күннен,

Жанға жылу жайылар жамағаттан.

1395

Аяр өзін көрсетсе хас арлы ғып,

Бұл –қасқөйлік, қашанғы қасаң қылық.

Ал қазіргі ең жойқын қару-жарақ-

Шебер жебір жасаған жасандылық!

1396

· Сен- береке, ел, жерге күш, панасың,

Қаһарлансаң қылпыған ұстарасың.

Жағаң толы өзектес өз өркенің,

Тыныштал да сабаңа түс, Таласым!..

1397

Көп пе ескермес ертеңін ақымағы,

Толмапты ғой  Адамзат ақылы әлі!

Неге қарау, айлакер АҚШ-тарға,

Пенде түгіл елдер де сатылады?

1398

 - Таңда еске алдым. Жөнелді жарысып ой!..

Жастық өткен. Өткеннің бәрі - сыр, ой…

… «Таң ат-қан-да гүл бағын су-ара-мын…»
Есіңде ме?!.. «Махаббат вальсі» ғой!..

1399

Бір мүттәйім бір сөзден әзірлеген

удан өлу оп-оңай қазір деген!..

Оны іштей оңдырмай сыбап ал да,

Дауасы сол - уды айда әзілменен.

1400

Жер –ең алып, ең даукес елді мекен.

Не бітірем деп мұнда келдім екен?..

Түк бітірмей кетсем де жүрген жерде 

Әділеттің ақ туын желбіретем!

1401

Сұрақ көп: тұра ма өмір келте күннен?

Жалпы, онда өтеле ме тер төгілген?

Кешегің кешірімшіл сияқтанса,

Еседі неге ызғар ертеңіңнен?..

1402

-Ғалам шексіз…Оған не  теңдеседі?

Адам десек…Өлшеусіз кем бе есебі?

-Балаға Ана мейрімі Ғаламменен,

Шексіздігі жөнінен шендеседі!

1403

Әмірімен Тәңірдің келмек сый-күн:

«Ғашығыңды түс емес, өң деп сүйгін!»-

десе, аңсаулы бұл жүрек шыдар ма екен?..

Ал, әзірге…таң алды…дөңбекшимін…

1404

…Неткен өң, не деген көз мөлдіреген!..

-Бекер сөз сені, еркем, өлді деген!..

Суреттен шығып көкке самғады, әне,

Екеуміз көп айтатын сол бір өлең…

1405

-Түсімде айттың: «Боласың несіне алаң…» 

Жөнді аялай алмаппын – кешір, анам?

Әр күніңді бағыма баласам ғой!..

Өкінішпен өртенем… есіме алам…

1406

Таразымның тұтасқан тал-дарағы,

Гүлзарында бұлбұлдың салған әні…

Және ғажап – Тараздық бәйтеректің

тамырлары тарихқа жалғанады!

1407

Уақыт дейтінің де бір «жынды» ұғым,

Білмейсің кейде жылдам, мылжыңдығын.

Содан ба кейде үн қатқым кеп тұрады,

Ұрпаққа тым бейтаныс мың жыл бұрын…

1408

- Өкініп тұр байғұсың, байқадың ба?

- Аяр итке сенбейді сайтаным да!

Әуелі еске түсірсін ол антұрған,

Адамдықты атқанын қай қалыңға!

1409

«Жүрекке салмасаңдар бірің әлі із –

Құрыңдар! Жат жырға да жылынамыз!» -

Деп қап ем, шумақтарым шулап кетті:

«Нақақтан нақақ неге қырыламыз?!»       

1410

Қызылдың батқаннан соң «күн» - Кеңесі,

Алланы хақ деп танып, кірген есі

ұрпақпыз! Енді осымен өтсек болды,

Тағы да тап болмастан бірдеңесі…

1411

Таң кірді үй ішіне ағараңдап,

Сыртта әппақ гүл ашыпты жаңадан  бақ.

Хош иіс. Тымық көңіл… Бірақ, қайдан…

Тіршілік көзін ашты тағы алаңдап…

1412

Құлдыққа құлдиласа сана сырғып,

Жалғанды жалпоштайды дана, шын ғып.

Жалпошсыз, кейіп айтқан Абай сөзін,

Не сыр бар деуінде жұрт жанашырлық?

1413

Бетті жылтып қойғанмен жылтыратып,

Бір-біріне іштері мылтық атып, - 

«Сыйластықтың» аярлық осы сиқын,

Бір көргенде жатқаны жұрт ұнатып…

1414

Әділін айтсам болды – жау табамын!

Айтпасам Адамдықтың тау талабын

ақтармын қайтіп, Алла?..Ал, ақтасам – 

Жаулықтан қайда барып сау қаламын?..

1415

-Арам басқыш сен өскен баспалдақта,

Болмағандай жүрсің дос-қасты алдап та.

Есекдәме!.. Сеніңше, арсыз жалған

Ақиретте ашылмай тасталмақ па?!

1416

-Тегеурінді кез  емес жанған жалын,

Емеуріннен сездің бе арман барын?..

Атыңды атай алмадым…білші, ақылдым,

Іңкәрліктің тек саған  арналғанын!

1417

· Көңілмен кеп тұрмын күн, ай тынбаған!

Етпестен көптің бірі жәй тыңдаған,

Өтінем: ұқшы, қалқам, сөзімді емес,

Астарын айып көрмей айтылмаған?..

1418

-Болмасам Алматыға кеше келген,

Жар етіп сені өмір кешер ем мен!

-Жасымда асау болғам, көнбей жүрсем?..

-Онда мен келіспес ем пешенеммен!

1419

Бір ұсыныс астамшыл зорға, масқа:

«Алла салса сол жолы жолға басқа,

Бар болмысым басқаша болар-ау» деп,

Неге кейде өткенді болжамасқа?..

1420

-Неткен улы ең, он жерден опын, ақта!

Жаназаңа жалаңды оқымақ па?!

Ал мәйітің бейітке барып жатса,

Күйетін шығар-ау жас топырақ та!..

1421

Қайткен жөн?.. Өмірімнің сөлі сіңген,

Түк таппай таптаурын өз өрісімнен,

Көлгірсіп көзге мақтап көрсем десем – 

Бар бәйге баяғыда-ақ бөлісілген!

1422

 - «Өркениет» деп жүріп нені үлгердік?

Қиянаттың қаптаған селін көрдік!

-Күні ертең-ақ адамзат есін жияр…

-Сенімсізге сену де, тегінде, ерлік!

1423

Сатқындықтан  сен түбі бір өлесің,

Ал әзірге сау қалдың, түгел есің…

Тек ыстық жас шықпастан жанды шаяр,

Дар жібі боп жиреніш, түнересің…

1424

· Бұл не?.. Тағы қу Тағдыр аларған ба,

Енді жеттім дегенде ақ арманға?!..

Шеке шағып барады мына шиқыл,

Шымшықтар да темірден жаралған ба?

1425

«Жақсылық жасағаным үшін кей сұм,

Қадады көк найзаның ұшын!» дейсің.

Бір соры-сол ізгінің пешенелік.

Ал басқа болуды сен… түсінбейсің…

1426

· Тірліктің тілеймін деп оңды, расын,

О, Тәңір, сан соғылды сорлы басым!

Барады шаш та сиреп, бурылданып,

Бұл басқа бақты қашан қондырасың?

1427

Тұрған Бақ келе сала жайнағалы,

Бір сұмның тілімен-ақ байланады.

Сонымен өте шығар өмір шіркін,

Жер дейтін диірменше айналады…

1428

Уақыт па ұлттарды қалыптаған,

Кескін-кейпін, тіл, ділін анықтаған?

Бізді арлы, мейірімді дейтін еді…

Жұрттанудан мүмкін мен қалып барам?..

1429

Күндерім өтіп жатыр құрысқан бір…

Тәңірім қимаған ба дұрыс тағдыр?

-Келші, еркем! Ендігі үміт тек өзіңсің,

Көңлімнен Күн шығар да тыныштандыр.

1430

…Теңізге алып анау – Күн құлады.

Қызыл шоқ – толқын тасты ұрғылады…

Алысқан, жұлқыласқан, беу, дүние-ай!

Бұл алыс бәрін, бәлкім, құм қылады?..

1431

Баға бермек боп жауыз, арамға да,

«Ит!» деп байғұс иттерді жамандама.

Адам болсам деп еш ит таласпайды,

Иттікке де таласар – адам ғана!

1432

-Көп сұрапсың қазіргі халім жайлы.

Өзгерген жоқ ол арман. Жалындайды!..

Жұлдызым ең неге сен алыстадың?..

Көкте еш жұлдыз жолынан жаңылмайды.

1433

-Жаңына нұрлы сипат жапсырыпты Ар!

Сен оны кейінгіге тапсырып қал.

Тек сонда біз кетсек те келе берер,

Бірінен бірі асар жақсылықтар.

1434

-Мен деп жүріп, мен үшін оққа ұштың ба?

 Лоқсып жүріп Жалғаннан от құстың ба?..

Сенсіз менен бүгінде халі жақсы,

Қос қанаты түбінен жоқ құстың да…

1435

Біреу: «Жолың болмауы,-десе, -неден?»,

-Бәрі де шығар, сірә, пешенеден, -

деп қойып, қайығымды қайырлатпай,

Өмірдің дариясында есе берем!

1436

Таптырмастан ешқашан Уақыт тыным,

Бейнетпенен таң атып, батып күнім, – 

Қалжырадым, қанша  рет қапа болдым!..

Дегенменен мен аздап… бақыттымын…

1437

· Елестеп сен тек алыс, жат төріңнен,

Өтермін «Әттең, дүние!», әттеңіммен…

Қойныңның бұйырмады қызығы! Енді

табылсам болды қойын дәптеріңнен…

1438

Ол алғыс айтты жанын жайып-ақ тым!

Мәз болдым «Қайтқаны-ау, -деп, - қайыры ақтың».

Кеше де естігенмін жылы лебіз,

Ал бүгін кешегіден байырақпын…

1439

· Халық сені санаса  анық тұлға,

Қабағына қарағын халықтың да!..

Әлде өзіңді өлмей-ақ көрге тығып,

Өзге болып жүруден жалықтың ба?

1440

Бірте-бірте бір сиқыр балбыратып,

Жан да, тән де тұңғиық халді ұнатып,

Келеді ұйқы күндегі…Ал , мәңгі ұйқы –

Біз білмейтін керемет, мәңгі бақыт?..

1441

-Білмеймін, тұрасың ба қылымсып шын,

Бар сөзің – болар-болмас  жыбыр сыпсың…

Ішіңде бір емес жүз ит өлердей,

Қарағым, неге мұнша тымырсықсың?..

1442

-Елу жыл бұрын жыртқан тың даланы,

Дастан боп біздің ерлік жырланады!

-Елу жыл ұшқан шаң да жыр болып па?!..

«Әркім өз білгенінше жынданады».

1443

Бізде осы жасың, басың қайда екшелер?..

Орын ап босағадан жәй кекселер,

Тойда да, азада да төр басады,

Күрсіде күпінетін майбөкселер!

1444

Бір жақсыға тәңірлік нұр сауларда,

Қызғаншақтың басынан бұлт аунар ма.

Қызғаныштан туады көрсоқырлар,

Соған перзент жасанды мылқаулар да!

1445

· Арсыз сұм, жалмауызға кенелгенде ел,

Мейлі  атаң яки, тіпті, енең деңдер,

Әйтеуір бордай тозып кетпеу үшін,

Бірдеңе десеңдерші, кемеңгерлер!

1446

-Ғафу ет, жетпейді екен төзім кейде,

Мұны рас ойлағаным көз ілмей де:

Сенде бар, құдай куә, шалқар ақыл!

Сол ақыл неге жау дәл өзіңдейге?

1447

-Тұрмыз ғой көк төбе-жер ортасында,

Өлімнен, шыныңды айтшы, қорқасың ба?

-Жаңа хал ғой ол бастан кешірмеген,

Судан да тайынбай ма шешінбеген…

1448

-Кетті ғой небір асыл достарымыз!..

Жөн енді қандай тілек қосқанымыз?

-Бас қосу жазсын кеткен ағайынға,

«Пейіштің гүл жамылған сарайында»!

1449

-Рас, Шәке, ән-Шәмші, ерте кеттің,

О да рас -  сан сұлуды еркелеттің!...

Ал үшінші мыңжылдық гөзәлдерін,

Өзің болып аялар өз әндерің.

1450

Ұйықтасам ылғиында түс көремін,

Көбіне үлгермеймін түстеп өңін…

Бұл не? Әлде болғаны ма жанама өмір,

Көргенің – бөлшегі сол үстеменің?

1451

…Опасыз таң… көрдің бе ағарғанын…

-О, қу нәпсі! Тағы арбап, тағы алдадың!..

Сол екен ғой сүйіктім!..Ал мынаған

қызықсам да түк қызық таба алмадым…

1452

Бүтін өмір менде жоқ…жамау-жамау,

Бүтін көңіл о да жоқ…алау-жалау.

Сұм дүние су құйып сөндірді отты,

Қалғаны енді…баратын анау жақ-ау…

1453

-Күйдірсін, мейлі, ішіңді күйік түрлі,

Сөйлегін сөкет сөзден тиып тілді.

Онсыз да сызды қабақ бұ Жалғанда,

Абайсыз қарып түспе сүйіктіңді.

1454

-Қалғандай қара басып бір айыпқа,

Жабыға беру жанға лайық па?!

Адамға алау керек, ләззат керек,

Ал, кеттік, аздап сауық құрайық та!

1455

-Бәрі бар: бой да, ой да. Нағыз дана!

Шешен тіл берген  Тәңір ауызға да.

Мына елге бұл кісі  де жақпас па екен?

-Жақтырмас жақтырмаса жауыз ғана!

1456

Сөз де әдемі әдеппен әдіптелген,

Өзі де әбден әдемі дәріптелген…

Жалған күлкі жалғыз-ақ жасырмай тұр,

Залымдығын заңды ғып алып келген…

1457

Сұп-суықпын…суитын кез келді ме?

Әлде жүрек – мәңгі дос…өзгерді ме?…

Ұмытыппын… бәрін де. Ұмытыппын

Ғашыққа айтар демі ыстық сөздерді де…

1458

· Білмеген соң өлшеуді немен нені,

Сен емессің кер заман кемеңгері!

Әлде өзіңе өзгеше өлшем беріп,

Ібілісің бірдеңе деген бе еді?..

1459

-Бақытың да бар еді жолығатын,

 Дәулетің де бар еді молығатын…

-Бүгін соның бірі жоқ! Сонда бұл не?

-«Тағдыр» дейтін шығар-ау оның атын.

1460

Иманды болмасақ та құлай бүгін,

Иншалла, кеңейтуде дін айдынын.

Тек енді мүттәйімге қарғыс атқан,

Құдайым көрсетсе ғой құдайлығын!

1461

Түсімдегі мен пақырды аямастан қинады,

Азаптаушы жендеттерді Тәңірім де тыймады…

Оянып ап өңім басқа екеніне қуандым,

Жеткілікті болғанымен мұнда да әлгі «сыйлары».

1462

Алса да үлкен тізгін өкіметтен,

Ордада отырғандар отыр еппен.

Кішкене мекемеде біреулер жүр,

Бастары аласа боп көкіректен…

1463

-Болсада ортақ өмір, ортақ өлең,

«Өткенді сұрап, салма қолқа» деп ең.

Әйтсе де кешегінің көлеңкесі,

Ертеңге түсе ме деп қорқа берем…

1464

Болмайтұғын жайсызы не жайлысы

Қасіреттен аман дейсіз қай кісі.

Мың есе ауыр соғады екен сонда да,

Өз қайғыңнан сүйікті жан қайғысы!

1465

Бір байғұс жігіт айтты: «Пешенеме –

Жазыпты долы қатын, есер ене.

Үй-түнек, түзім-жарық, жаным-жара,

Жарандар, мендік мекен көшеде ме?!..»

1466

· Бауырым, айналайын, қазағым-ай,

Жүрсек қой дос пейілмен, таза… былай…

«Көр менен орды өзіңе өзің қаз!» деп,

Кескен бе жаратарда жаза Құдай?..

1467

Шындықты салып өтсе дойыр бастан.

Жалғанға жақсы атаулы қойынды ашқан…

Бұл солай болған әлі болады да,

Тұрған да Өзімшілдік жойылмастан.

1468

Талайлар сыйлы баста бағыменен,

Байлықпен сыйлы…тағы, тағы немен?

Қарттар да сыйлы бізде… тек кейбірі

Сақалдың жеткен дейді ағыменен…

1469

Наданның бірдемені білем деуі,

Шымшықтың қаршығаны ілем деуі – 

Күлкілі. Ал ең нағыз күлкілісі – 

Аярдың аярлыққа күлем деуі.

1470

Шыңдарын Алатаудың аралап таң,

Жолдары жосып берді бар алаптан.

Жер-көкті кернеп кеткен бұл құдірет – 

Моторлы адам емес. Заман аққан!

1471

«Алмайсың бұл елді енді күшпен ұрып,

іріткі салсаң жатар іштен іріп» -

қаны қас десе осылай, ойландық па,

Азаттық жүрмеуі үшін түске кіріп?

1472

· Кеш, еркем…асықпашы…олай емес…

Шын тәтті ләззат жолы оңай емес!

Өйткені өтсе дәурен қалады есте,

 Алғашқы отты сәтке орай елес…

1473

-Әр сөзіңде жүректің жатыр мұңы,

Мұңда өксік пе…әлде айқай, ақырғы үні?

-Оны естіген жалғыз жан сен боп тұрсың…

Жылы жауып қояйық, батыр, мұны.

1474

-Сорлы емес рух, иман, түр-ажардан,

Амалдап аман қалған мың ажалдан,

Елімнің ертеңін де сақта, Тәңір,

Сұқтанса сұмпайылау мына Жалған?!

1475

-Қапа боп қастығына кіл шіріктің,

Безінбе біржолата түршігіп тым.

Бәрі де ауысады алмакезек! –

Бұл заңы шет, шегі жоқ тіршіліктің.

1476

- Баяулап келіп, зымырап кеткен жылдар-ай!

Кейбірің кеніш, кейбірің жылтыр, жылмағай…

Тасып та жүрдім, жасып та жүрдім. Сендерге

бәрін де бердім. Бермедің бәрін…Бұл қалай?..

1477

-Дуылдап жатқан дүние түскен жоқ әлі қалыпқа,

Бәріне мұның кім ие? Адамдық бары анық па?..

Бесікте жатқан немере…шоши ма өзі, немене?..

Толқындар толқып басылар…Әжесі, тыншы. Қамықпа…

1478

Қарашы, ғаламшардың кеңдігіне!..

Кеңдіктен тағы бір ой келді, міне:

Ғаламның Адам титтей моделі ғой,

Тарылса, ол пенделік кемдігі де.

1479

Ентелеп естілердей алда бір ән,

Жүргенің, жүгіргенің – бар мағынаң…

Саңғырлап тұратұғын  жансарайлар,

Өткеннің арылсақ қой салмағынан!

1480

Ұмыт болып әп-сәтте-ақ тасығаны,

Су сепкендей бұл көңіл басылады.

Тек әдеті – күнде елу жыл бұрынғы,

Қара жолмен ауылға асығады…

1481

Шәмшіні ойлантқанда «күнәлары»,

«Болар-ау, - деді ме екен, - бір амалы»?..

Сол амал – елі елтитін әні емес пе,

Елінің әнге айналған дұғалары?

1482

Талантсыз-ақ талпынып, тырмаланып,

Сөздің дәмін білместен жырға барып,

Ұятсыздық қылғандар ертең қайтпек?..

Ал қазірше қалқиып тұрғаны анық.

1483

Бір қаскүнем біреуді жылатады, 

Біреу келіп ғайыптан жұбатады…

Бұл не? Адамзат балалық шақта ма әлі?

Олай болса, ол қанша сақталады?

1484

Құдай-ау, шын-ақ бастан өткен бе еді,

Мезеттер о да өртеп өпкен мені?!..

Бүгінде тек іште ойнап иірімдер,

Көңілдің көзден ұшты-ау көк белдері!..

1485

-Ақыл берші: жаныма бойлап қайғы,

Көзалдымда бұ Жалған ойнақтайды!..

-Жынданба, дос!.. Ал менің көңлім алаң…

 Алаң көңіл ақылды ой ойлатпайды.

1486

Көз сөйлеп тұр: «Жанға жоқ ем қонар күн!

Үміт те өлген – демеймін енді оңармын!...»

Аяп кеттім…Ал неге ол мені аяды?..

Мүмкін оған бір серік мен болармын?..

1487

Күн туса жоқ бәлені туыс тізген,

Таппассың паналайтын қуыс түзден.

Жылатқан Абайды да заманы емес,

Замандас запыран мен у ішкізген!

1488

Ән асып құба қырдан алты қатар,

Кеңейіп кетті өмірдің қалпы да тар!..

· Қарашы, қалқам, үнің нұрға айналды,

Аралап жансарайды жарқыратар!..

1489

-Алып ең ғой әр кезде-ақ алынғанын,

Әлі де аздық қылды ма бағың, барың?

Неге атыңды таңбақсың Келешекке,

Жүріп оның кескілеп тамырларын?!

1490

Сайлау келді!.. Енді жұрт таласады,

Теңгеріп ап асқарға аласаны.

Тұлпар, тұғыр тоғысқан бір аламан…

Мүмкін бізге осы да жарасады?

1491

Кез болса сұлу көңіл пәрін ашқан,

Құмарлық құрық бермей әлі қашқан,

Бұл не хал?.. Құштарлық па ақырғы рет

Шырқауға махабаттың әнін асқан?

1492

-Сенуменен сенімге ел сенбеген:

Фәниден де бір жұмбақ көрсем деп ем.

Бейкүнәға мұнда оны қимайды екен…

Осындайдан шықпай ма өлсем деген?

1493

-Дейсің бе саудайылар міз бағады?!

Ал залым сенен бәрін қызғанады.

Өзіңмен өзің бол да істе ізгілік,

Қайтсе де ізгіліктен із қалады…

1494

Деместен «бақида ылғи жай табалық»,

Фәниге келсе Лұқман қайталанып,

Таныр ма ек?.. Танысақ та бір нақұрыс:

«Несі артық менен!» деп те айтары анық.

1495

-Сен айналсаң қарсы емен сыйласыма,

Тек күтпегін жүректей сыйды асыға.

Түске де енбе. Өйткені ол арналады,

Бақиға озған менің ең қимасыма!

1496

· Ақын жанды айтшы өзің, шалсынар кім?!

Олай десең, оллаһи, арсынармын.

Кел, ішейік француз бал шарабын,

Райханын қабыл ал парсылардың!.. 

1497

-Бір шындық бас игізер ұғымдыны

(Білдірдің, сәулетайым, бүгін мұны):

Көркем ғой Көк те, Жер де! Бірақ, бірақ,

Әлемнің тәжі - Әйел Сұлулығы!

1498

-Өзің ең ғой «жанымыз үндес» деген

(Ал мен сені бұл жағын білмес деп ем).

Бар айырма – жас болса, нартәуекел!..

Тәуекелсіз ғашықтар күн кешпеген!..

1499

Шарт сынып бір күндері өмір-шынар,

Шақырып ақиретке зор үн шығар.

Бітер-ау сөйтіп мендік драма да,

Ақырғы актын ойнап қорымшылар…

1500

Күні ертең болу үшін ғажапстан,

Кемдік жоқ таза алтын, таза мыстан.

Кенделік – қу заманның аңқауы біз.

-Айла тап, айналайын Қазақстан!

ТӨРТІНШІ ДӘПТЕР

Жырым, сырым – екеуі егіздерім,

Екеуін екі бөліп емізбедім.

Жатсам-тұрсам мұң шағып дәптеріме,

Жабырқаған жаныма ем іздедім.

Мұқағали

1501

· Мәз боп баққа, көгендеп есті іргеге,

Сырдың суын сирақпен кештім, деме.

Сенен де өткен талай зор болған ұмыт,

Керекпісің сен ертең?.. Ешкімге де.

1502

- Сұрап жатсам, О Алла, “несі, нені?..” -

Сенгендіктен деп өзің кешіреді.

Айтшы: арам құлыңның бір сөзімен,

Неге пәк құл тағдыры шешіледі? 

1503

Кісі көрсем бейтаныс иманжүзді,

“Қасиетті, - деп, - кілең жиған ба ізгі?”

ойға кетем… Неге аз қазір мұндай?

Неге қысқан бұл ұлы сыйдан бізді?..

1504

Балалық, жастық, қарттық, - сатылаған

ғұмырым өтсе, қалар аты маған.

Ал заты еліктіріп келіп неге,

Қазандай сусыз отта шатынаған?

1505

Бірі болып жүрсем де жәй халықтың,

Заманаға тас түйін байланыппын!

Еріксіз боп сотсыз-ақ өткенім бе?..

Келер дейсің дүниеге айналып кім.

1506

Күрес дәйім күнеске ап шығар ма,

Қастық қылса қаскүнем бақ сынарда?

Алысуға аз жылды қайтіп қиям?!

Бір Аллаға, амал не, тапсырам да…

1507

Сөзді уәжге бір момын індетті ме?

Өйтсе құптап ойдан бір мін кетті де.

Ал сол момын болуға дуалы ауыз,

Биік мансап болуы міндетті ме?

1508

Әйелдің де, еркектің де көктемі бар, жазы бар,

Қоңыр күзден соң ақ кебін-ақ боран да азынар.

Біз нәпсінің құлы емес, патшасы да болайық,

Ал патшалық ләззатты жоқ қылса, кімнен ол айып?

1509

- Екеумізді еркін кезде ұғыстырмай, о Тағдыр,

Деп пе ек саған “жүректерді жұптастырмай от алдыр?!”

Енді біздің жолымыз тар қияметтің қылындай,

Айта аламыз емін-еркін махаббаттың жырын қай?!

1510

- Бар қылығың – құдырет неткен жаным,

Бой балқытып, жүректі еткен жалын!

Жер-жаһанда мен үшін сен-ақ барсың,

Мен өрттемін!.. Міне, осы жеткен халім.

1511

- Өзің кеттің, соңыңда сұрақ қалды:

неге арамыз, асылым, жырақталды?..

Мың түніме ұйқысыз өкінбес ем,

Сен көзбенен атырсаң бір-ақ таңды!

1512

- Асылым-ай, сен тегі нұрданбысың?!

Рас па осы көруім тұлғаңды шын?!..

Рас болса, дүниеге келмей жатып,

Сені күткен – алдыңда тұрған кісің!

1513

- Бұлбұлым болмасаң да бағымдағы,

Үніңнен жанда жалын ағындады!

Қалқам-ай, қайда жүр ең… О, не заман,

Мен де дәл өзіңдейді сағынғалы!

1514

Туған өзен ағады әлі асыға,

Сондағы ну сәмбі тал арасы да…

Өткен шаққа өтініш жолдай бердім:

“Келші, жаным, Таластың жағасына!”

1515

Ұялап ап, қайта ұшты жүректен кім?..

Қайсысынан сүріндім кіл өткелдің?..

Ойлап қап ем, о, Тәңір, ми айналды!

- Қойшы, бәрін!.. Кейін бір реттермін…

1516

· Ей, кәпір! Алау-жалау шақтан астық,

Мен болсам жасамаппын аққа қастық.

Сен болсаң желбіреттің қара туды,

Ендігің… ақтығыма бақталастық?

1517

Арыз айт не жанды жеп тосын қайғы,

Істі айттың не – жоқ, жөнге қосылмайды.

Тек қоқаңдау! Әлде әккі дөкей біткен

ит орнына ұстай ма осындайды?

1518

Тез өтті-ау деп жүргенде көктеміміз,

Жаз тұрмақ тыпыршып тұр өткелі күз.

Дәурен-ай… бар тынғаны – кейінгінің

өтетін келешекке өткеліміз.

1519

- Жайсыздық жан-жағымды жайлады анық,

Білмеймін оңаламын қайда барып?!

- Ірісің… сыймайсың-ау ешқашанда,

Мінезі кеткен жұртқа майдаланып.

1520

Ол рас, өмір заңы қатал шығар…

Бәрібір қисынсыздық заты аршылар:

бекзаттық бетін басып бел асады,

Неге той жасайды өңкей бақалшылар?

1521

Қайран жұрт қорғаса ғой өз намысын!

Әлде ар-намыстың да тозғаны шын?..

Намыссыз, тілсіз, ділсіз құр далбаса,

Тарихтың түзеймін деу қозғалысын!

1522

- Келші, еркем! Түске айналды құшқан күнім,

Сол күнді аңсап жүрмін ұшқан мұңым.

Әттең-ай, сенде ерік жоқ кешіре гөр,

Сабырдан асып кетсе құштарлығым…

1523

Рас, рас ыстық та, сыз да өткені,

Сөйтсе де өмір нелерді іздетпеді?!

Ләззат тұнған шаттық шақ желге ұшқанша,

Өртенсе етті өкініш тізбектері!

1524

- Қу нәпсі ойды ораса – жан сауғала!

Басқа ойға айырбаста, сал саудаға.

Өйткені тояттан соң қалатыны –

Одан да зорын күн-түн аңсау ғана…

1525

- Алғашқы күннен бастап кірген есім,

Кездесті қадам бассам – бір бөгесін!..

· Бәрінен өте білгін өжеттеніп! -

Басқаша, айтшы, саған кім не десін?!

1526

Міндет көп, қарыз да бар қайтаратын,

Ой да көп айтылмайтын, айта алатын…

Сонда орын фәни емес, тек пейіш пе,

Жан байғұс, бұйырса Алла, жай табатын?

1527

Жалғызы болдым жүре бір атаның,

Содан ба… саяқтықты ұнатамын.

Кей кезде демеу таппай торыққанда,

Өзімді “Алла ісін деп жұбатамын…”

1528

- Не келіп, не кетсе де мына басқа

жүрміз ғой… Сен де мұңды тұр, аласта!

Қапасыз қай адам бар?! Бәрі егілсе,

Жер шары тоқтай қалып жыламас па?!

1529

Біреуге ұнармын не ұнамаспын,

Өйткені мың жөн тауып, мың адастым.

Құрметтеп бетке айтқанды жек көрсем де,

Аярдан кеп тұрады тұра қашқым…

1530

- Сырыңа қандым, қалқам, бұл ақтарған:

самғаған, сан биікке құлапты арман!..

Сабыр ет! Бәрі орнына келеді әлі.

Жер де сан сілкініп ап тұрақталған…

1531

- Алдыңа келсе пенде кей қысылған,

Қарсы алғын ілтипатпен, ей, мұсылман!

“Адамды шафхат қана ап шығады,

Фәнилік, бақилық та, - дейді, - сыннан.”

1532

Бірімізді біріміз өскен біліп,

Мен құласам – “достар” бар бөскен күліп.

Көкірегімді тексеріп, тәубе қылдым:

Жиреніш бар, жоқ екен өшпенділік!

1533

Күнәні қанша қымтап жасырыңыз,

Бейкүнә бола алмаспыз, асылы, біз.

Жұмақтан кеткен Адам Хауаны ертіп,

Біз болсақ, сол жұбайлар нәсіліміз!

1534

Хақ өлім ерте яки кеш келеді,

О, да хақ: әкетпейсің ештеңені.

Ізгі бір із қалды ма тірлігіңнен?

Мақшарда, дейді, соны-ақ ескереді.

1535

Деместен “көрген михнат бастан асты!”

Өтерміз жалғауменен жасқа жасты…

Басқаны қайдам, өзім деп кетермін:

- Аман бол, Жер үсті мен Аспан асты!

1536

- Жылдар-ай, қайда кеттің буырқанған,

Жүректің желбіреткен туын таңнан?!

Бүгіннің мына үкімі соңғы үкім бе:

“Дәуренің өтті, кетті… Суын, тарлан!”

1537

- Жоқшылық жон арқамнан тілді мені!

Бейнеттен зейнет қайда?! Кім біледі?

- Береке беттемейді кей ауылға.

Аулыңның қандай еді дүмділері?..

1538

- Адал ем туғаннан-ақ мен анадан,

Бүгінде төмендейді неге бағам?

- Адалдың парқын білер бір білсе егер,

Өзі адал, ақынжанды кемел адам!

1539

Қу нәпсі талайлардың есін алған,

Қайтесің?.. Құлдарыңды кешір, Аллам.

Пәк күнде, бала күнде соны аңсап па?!..

Қор болды-ау мәкүрік боп есіл арман!

1540

Еш сырын білмеу Өмір түкпірінің…

Содан ба, неліктен көп күпті күнім?

Шырмалып шыға алмаймын өз ойымнан,

Мен, жалпы, өз өзімнің тұтқынымын.

1541

- Бес жыл бопты-ау, қалқам, сен өткелі де…

Нелер келіп, бұл бастан өтпеді не?!

Мен бір қалған жапанда жалғыз ағаш,

Жат қыс пен жаз, күз бенен көктемі де…

1542

Тірлікті ойлап алып, еппен кісі,

Атқарса әсте зая кеткен бе ісі.

Қойылса оларына сұрақ, нүкте,

Жан үшін керек, керек леп белгісі!

1543

- Туған жер, сенен таптым бар асылды,

Асылмен асау жылдар бақ асырды!

Қарызың қайтар, қайтпас… Тілей берем,

“Сау қыл, - деп, - Тараз бен Шу, Таласымды!”

1544

…Бұл қартты көрсем болды телмеңдеген,

Ұяттан бетім күйіп, мен жерге енем.

Жазықты өзі емес! Білем! Заман…

Жігіттің сұлтаны еді-ау ең “Мен!” деген!

1545

- Аурудың да дейміз ғой емі – ас, тамақ,

Осында да жұмбақ бар, кел, аш қарап:

аш жүргендер азды да місе тұтса,

Тойынғандар келеді неге ашқарақ?

1546

- Өткізбей кейде үміт сәулелерін,

Күйзелтіп, Тағдыр, қанша әуреледің!..

Әйтеуір, денім тетік, көңіл бүтін,

Көп көрме. Осыған да тәубе дедім.

1547

Бір анығы: Уақыт озады екен,

Адам тозбақ, ал жаһан тоза ма екен?

Тозған шарлар толтырса Кеңістікті,

Одан әрі оны Алла соза ма екен?

1548

Ал мына тост сұлулық құрметіне,

Сұлулықты әмбеге күнде тіле!

Бірақ… жұлқып жүру де әр жүректі,

Сұлулардың, құдай-ау, міндеті ме?

1549

- Бұл – керемет! Бір ұтса ірі ұтады,

Келмей қалса “дәу” ішін ұлытады!

- Ойбай, оның пара ғой! Әрі ол – отын,

Тасжүректің жүрегін жылытады.

1550

- Ей, тақпақшыл, тақ-тұққа кәнігі ақын!

Тие берме ұлының артына тым.

Өліде де намыс бар! Ал, сен өлсең –

Мұқағали емессің сағынатын.

1551

- Қане, шырақ, бәрін де таста, тыңда:

Данышпан да, патша да, хас батыр да

тізе бүккен заманға!.. Сен олардан

артықпысың?!.. “Қайтем?” деп бас қатырма.

1552

Бір ащы ойлар мендесе кейде мені,

Елестейді бетсіздер бейнелері!

Келбеті ме қоғамның сол жебірлер?

Әлде дақ па қоғамдық жейдедегі?

1553

Аярлықпен даңғаза сыйға алаңдап,

Қылт еткендер қап жатыр қиралаңдап…

Еркін бермес ешкімге ұлт Уақыт,

Бір иланса, тек Шынға илана алмақ!

1554

- Лас қала, келімсек көп, суық қала…

Қарашы, Ай да теріс туыпты ана!

Кетер ем!.. Әттең мұнда сен барсың ғой,

Сен мәңгі дей алмассың: “Жуықтама!”

1555

- Болсақ егер мен – шірік, сен де шірік,

Дей қоямыз неге оны “пендешілік?..”

Жалтарамыз жауаптан! Ойлаймыз ба:

қоя ма екен Құдай мен Ел кешіріп?

1556

Қиянатқа қанша рет төзбеп едім,

Көзден ұшты сонша рет көздегенім!..

Енді қайтіп, құдай-ау, өзгеремін,

Өмірім де жоқ қой, жоқ өзге менің?!

1557

Сорғалады, көзден жас сорғалады!

Шер жүректің дірілі, соңғы амалы…

Жылатуды білетін жәмиғаты,

Жылатпауды білмепті – сорлағаны!

1558

Тілеп кейде ақ қағаз, ұшқыр қалам,

Бір қиянда туады ой ұшқындаған!

Жазылуға жеткенде жалт береді,

Арман – ару секілді құштырмаған…

1559

Шығартып ап күндізге сілікпемді,

Тыншырмын деп түнге де іліккем-ді.

Бірақ түнде түспестен ертеңгі жүк,

Ойша тағы Тіршілік жіліктелді.

1560

- Қоя сап ұят пенен жөнді ысырып,

Жайғастың ұры қалтаң төрді ұсынып.

Кеткенде төрден кие, есік қайтпек?!..

Көнімпаз көген көздің көңлі сынық…

1561

Шын асылын алыстың санап жоққа,

Жасығы үшін жақынның жанады отқа!..

Шын даналық қыбласы – адал жүрек,

Арам жүрек ақылман дана боп па?!

1562

Сайысқа да сан түстім сайлана қап,

Жүрген кез де аз емес жайбарақат.

Бәрінде де жан тыншып, жай таппадым,

Бар ма өзі, Тәңір-ау, қайда рахат?..

1563

“Кім біліп жатыр дейсің іштегімді!”

Деуменен не сұмдықтар істелінді!

Осыдан ізгілігің іздеп інді,

Зұлымдық Жер-жаһанда күшке мінді!

1564

Тілесе “Шаттық бер, - деп, уа, маған!”

Қайғысын сол шаттықпен жуа ма адам?..

Көрген соң көп астарды көз шошынған,

Мен енді не нәрсеге қуана алам?..

1565

- Қой, қарағым, сабыр қыл, аһылама,

Тағдыр алмас қайғыны ақыға да.

Уайымнан табарың - өзіңдегі

сенім сөнер… болады ақыл ада…

1566

- Болмаса, болмай кетсін басқа шарам,

Өнерім болғанда ғой тас қашаған –

бейнеңді салар едім, мың жыл бойы,

түкірер етіп кәрі, жас та саған!..

1567

…Желмен билеп өзекте жұлқынып қау,

Ала шатыр аспанға тұр тігіп тау…

Жасты жанар шалмаса бұған дейін,

Енді қара, дүние құлпырыпты-ау!

1568

…Қарсы алса бозторғай ән салар таңын,

Күн де асығыс атойлап алар тағын!

Ақ селеумен желпініп манаурайды…

Сабырлысы-ай мына сал Сары Арқаның!

1569

Арамнан жиған бүкіл мал-мүлікті,

Біреуге бір қу тілді шал күліпті:

- Немене арам деген, білемісің?

Боп тұрмын білеріңе сәл күдікті…

1570

- Қаланың қамшысы да қатты өрілген,

Ол кезде, білем, саған бақ көрінген.

Шекеңе тиген жоқ па?.. Қайт, қарағым,

Айтады аулың сәлем ақ көңілден!

1571

Дертті болсам, білем ғой, дәрі барын,

Татып көрдім талайын, бәрі-бәрін…

Айықпадым!.. Сенерім – сен ғана, Үміт,

Жанға жарық бере гөр, сәруәрім!

1572

Алғыр еді жоққа да барға – қыран,

Жүйрік еді беретін алда қылаң.

Бірақ жұрты жатсынды… Құлап түсті,

Тәкаппарлық тауының салмағынан…

1573

…Әрең жеттім тау асып, шеттегі елге.

Тұнған байлық! Ешбір жан кетпеген де.

Ырыс сыры – іскерлік? Әлде… әлде,

Жалмауыздар аяғы жетпеген бе?..

1574

- Хабарыңды құдайдың күні күттім…

Серттеспеп пе ек… сен неге мұны ұмыттың?

Серттің соңы сергелдең болғаны ма?

Үні үміттің барады құмығып тым…

1575

Тараздың сағындым-ау тар көшесін!..

Жастық шақ сонда өтіп, алды есесін.

Арқада білмей жүрмін не дерімді,

Таразым “Енді өзімде қал!” десе шын…

1576

- Кел, құрбым, кел екеуміз сырласайық,

Жас күнде гүлін терген қырды асайық.

Толқытса еске түсіп тәтті сәттер,

Ешкім де… өткен үшін қылмас айып…

1577

Мойынын Азаттықтың жұлып алған,

Үш ғасыр тас төбеңде тұрып алған

Жаулықтың ең соры не? Ол… - көп қазақ!

Қазақ боп тек, әйтеуір, түрі қалған.

1578

“Сұр бұлт түсі суық қаптайды аспан…”

Сөз – сурет. Авторы – Абай. Жаттай жастан

өскенге көрінеді күздің бәрі,

Сол күздің баласындай ат байласқан.

1579

Қарсы алса кімдер құшақ жая қасты,

Жар салса “Бауырым!” деп аямасты,

Оңбастай опық жеген елі қор боп,

Жері сор, ар-намысы аяқасты!

1580

- Жасытар жасың түгіл кәріні де,

Өмірдің көп көрсетер жәбірі не?

Жәбірді жасап жүрген өзіміз ғой,

Біреудің біреу жетпей қадіріне.

1581

- Дәлелің қайсы Құдай елеріне,

Кепілдік беріп пе еді келеріңе?..

Жоқ қой, жоқ! Онда тулап ала тайдай,

Өмірге өкпелеудің керегі не…

1582

Ол екеуміз… қабыл боп бар тілегім,

Ойламай деп “бұл – басы, арты ненің?”

өткізе сап жұмақ сәт қайта аңсадық!..

- Шын ләззаттың, о, Аңсау, шарты ма едің?!

1583

Шартылдап жаңа әлгінде жат көрініп,

Бір қамшы жай отынан жатты өріліп…

Тырс еткен бір тамшы жоқ!.. Қалғаны ма

қаңсыған қазан – Аспан қақ бөлініп?

1584

Күзгі кеш… Оранғандай тылсымға маң…

Алтынмен Алатауды Күн сырлаған…

Қос төбе сарғаяды қомақтана,

Төсіндей жас жесірдің тырсылдаған…

1585

Біреу таудай байлығын қомсынады,

Біреу бір күлше нанын молсынады.

Нысап пенен бейнысап… Осы арадан

мүмкін пейіш, тозаққа жол шығады?..

1586

Екі иығын жұлып жеп жұлқынған да,

Қой аузынан шөп алмай құр тұрған да,

Қойындасқан қоғамға қона ма бақ?..

Қайдан шығар сілкініп ұмтылғанда?

1587

- Ажарыңның еш мін жоқ кезі екенін,

Біле тұра мұны мен сөз етемін:

Уәде естен шықса да ұмытпашы,

Әйел жазы қысқа әрі тез өтерін…

1588

- Жалпаң қақпай, дақ салмай намысыңа

көріп едің… Бағыңды тағы сына.

Ал “епті” өспек үздіксіз бір түскен соң,

Мансаптың гольфстрим ағысына.

1589

Бақ-дәулет дейтін зәулім келісті үйден,

Несібе әлеуметке тегіс тиген

кез қашан болып еді?!.. Болмаса, онда

Замандар бас киімін теріс киген!..

1590

Ұстадым ниет қылып оразаны,

Исламның қасиетті о да заңы.

- Өткенім үшін кешір, о, Жаратқан,

Ол – бізге кәпір таңған жол азабы!

1591

- Жетер, тілді беземе, желгізбе де,

Түс шайыссаң, дейді анау ел бізге не?..

Екеумізге, білмеймін, не жетпейді,

Мен жау іздеп жүргем жоқ. Сен де іздеме.

1592

- Адамдыққа әрдайым бейімдіктен,

Сізде бұрын кең еді бейіл, тіптен!

Қазір қалай, құдай-ау, өзгергенсіз?!..

Мына кеуде, шамасы, кейін біткен?

1593

Бүгінгі жастың жоқтай жөндірегі,

Кейбіреу кейде әрнені төндіреді.

Білмеймін. Білетінім: Құдай куә,

Біз өткен қайран жастық мөлдір еді!

1594

- Сенде мін жоқ! Бәрі де дұрыс, күнім!

Жұлдыздың да сыйлапты тым ыстығын.

Содан ба екен.. Оны өзің білесің бе:

алып жүрсің ағаңның тыныштығын?

1595

- Басқа шыққан балақтан бит бүгінгі -

Сенің күнәң демеймін иттігіңді!

Менің кінәм дос көрген көрінгенді!..

Болды енді, көлпалдау көңіл де өлді…

1596

…Айналам кіл найзатас мың ғасырлық,

Құлаған құз-қия ма, шың ба сырғып?..

Құтылсам деп түсімде жанталастым!..

Өңімде баттым түпсіз мұңға сұмдық…

1597

Ұятсыздық, данғойлық жүгі аздаған

артылса, сол салмақтан кім азбаған?!

Бала болып оңдырмай өз ұлтына,

Ата болуды ойлап жүр біраз надан!..

1598

Етуге жүйе, ұлық ұлтарағы,

Сан сынға салды өмірдің бұлталаңы!

Одан түк шықпаса да бұл Жалғанда

бет бар ма?! Діңкемізді құртады әлі…

1599

Бір күн кетсе жанымды жарық қылып,

Бір күн өтті қапа ғып, қамықтырып.

Неге бұлай дүние?.. Солай енді…

Басты ауыртпай бөлмеңе барып тынық…

1600

Заманның шаңы көміп шын асылды,

Жасықты жел көтеріп тым асырды!

Құдай-ау, мұнда қандай үйлесім бар?!..

Бұл қыры бұл заманның – күнә сынды.

1601

- Пір тұтып бастығыңды жүрсің ана,

Топас ол – ойша ойына бір сығала.

Сенбесең сөйлесіп көр: быды… быды…

Күштісі – астындағы күрсі ғана!

1602

Тіршіліктің басталған басы да – аңыз,

Адамзаттың жасаған жасы да – аңыз…

Бір алыстан жас дәурен сағымданса,

Айналды  о да аңызға!.. Жасымаңыз.

1603

- Сезем, сені қартайтқан мезгіл емес,

Мезгіл бүйтіп кісіні езгілемес.

Дерт қой ескі! Іштен бір, тәуір шықса,

Соны құртпай тынбайтын ездік егес.

1604

- Жаның – жомарт, түсінген кеніш пе дер,

Биікте әрі жүретін періштелер.

Жалғыз сорың – жүрген соң жерде өзің,

Жердегіге жерің көп теріс келер…

1605

- Қалсам да өкініш жоқ бүгін кетіп,

Өмірді өткіздім-ақ дүрілдетіп!..

- Дүрілің дұрыс шығар… Бірақ, кетсең,

Бақидан жүрмесе ащы бір үн жетіп…

1606

- Сенің көзің – жүзімді жарық қылған,

Сенің сөзің – шаттыққа қарық қылған!

Бүгін, жаным, мен шексіз бақыттымын,

Кеше ғана мұңлық ем барып тұрған.

1607

Бала боп, кәдімгідей ес кіргенде,

“Адам бол!” деген сөз сан естілген де…

Қазір кей ересек те ескермейді,

Адамдық туралы ұғым ескірген бе?

1608

Не болған көңіліме? Зіл басқан ба-ай?..

Меңіреу Ай-жұлдызсыз түнгі аспандай…

Түн де өтер… тәңірлік нұр тарар жанға,

Иншалла, ол әйтеуір жүр ласталмай…

1609

Батыста басым бастан батыл аптық,

Қыңырлық қынға сыймай жатыр атқып!..

Ақырып қанша тұрмақ қыс ортасын,

Жыл басы деген бағзы ақымақтық?

1610

Қалдырып бар қызықты жаз бағына,

Салдырып сағыныштың саздарына,

Енді ыстық сәттерді емес, пешенеге

тек сырттай сырласуды жазғаны ма?!

1611

- Жайым жоқ бір біріңді шағыстырған:

жандары бастан басқа, алыс тұрған

сендерді қосты Тағдыр!.. Алдағы өмір – 

аламан сор мен сорды жарыстырған…

1612

- Өңешпенен жалғанған жолы жалған,

Нәжіс еді-ау жалаға қолы малған!..

- Түрмеде жүретін-ақ… Заман басқа,

Ол сұмың… “демократ” болып алған!..

1613

Мейірленсе тасты да ерітеді,

Бейілденсе Жаһанды кеңітеді.

Сол бейілмен тамұқ та орнатады,

Адамзаттың немене кемі тегі?

1614

Жайына қап көп жиын, кеңестер де,

Егделіктің ермегі – елестер ме?..

Елестейді оралып тұңғиықтан,

Арулар да, онша ару еместер де…

1615

Көргелі бұл Өмірдің келіп ішін,

Жетерлік жеңісім жен жеңілісім.

Сені іздеп, сені таптым, сені сүйдім,

Сол менің бақытым һәм ең ұлы ісім!

1616

- Қолың лас. Ондай қолға алма Құран!

Жолың лас. Жеттің қайда?. Алда – тұман…

Жауыздар жарысында жүлде алушы ең,

Ертеңнің енші аларсың лағнатынан?..

1617

Білмейтін қай жерінде қаларымды

ғасырдан ала алам ба аларымды?..

Бұл енді маңызды емес… Ең тілерім:

“Жас ұрпақ, жайдары еткей заманыңды!”

1618

Тай тұяқтан ұшқан шаң бұйраланып,

Сан қызықты ауылда сыйлады анық…

Жас дәуреннің, шіркін-ай, біраз сыйын,

Сақтауға да болса ғой жинап алып!

1619

Осы дүние еді ғой күлімдеген,

Құбылардай құлқы еш білінбеген.

Қазір неге тым сұсты? Мен не жаздым?!

Қайта естірек шығармын бүгінде мен…

1620

Боз тұманды оятып ойпаттағы,

Күні кетті көктемнің ойнап тағы!

Дүркіретіп бір дүрмек келетіндей…

Көңіл содан басқаны ойлатпады.

1621

- Елдің бәрі сен итке өш дейсің бе?!

Бәдігіңнен болды ой мен төскей сірне.

Ақиретті ойласаң етті, антұрған,

Әлде Бақи жаққа сен көшпейсің бе?..

1622

- Есең болса менде, айым, алып тындың -

күткендеймін дәл мың жыл, зарықтырдың!..

Бар амалым – ең алғаш біз кездескен

саябаққа сандалып барып тұрмын…

1623

Ел азат, енді көңіл жасымас қып,

Жаңаша жап-жаңа бір ғасыр астық.

Үміт зор!.. Тек қоғамнан құрыса екен,

Біреуге біреу жаны ашымастық!

1624

Зорлығын бір халыққа бір халықтың,

тарих қып, қалай-қалай жүр танып кім?

Кешіру, көну ғана – ісі әлсіздің…

Бағасын, Алла, өзің бер бұл тамұқтың?

1625

- Қайғы-мұңда пана іздеп бұлқынатын,

Жауыз көрсе жоярдай жұлқынатын

Жүрегім, дос, сен жетсең – демалады!..

Кез де келер, әрине, шын тынатын…

1626

- Бұл өмірдің мәні не сен болмасаң?

Бұл әлемнің сәні не сен болмасаң?

Сен болмасаң бәрінен де безінер ем!

Сен қайтер ең, асылым, мен болмасам?

1627

Күн тамбай тұр... Беткейдің ауды раңы...

Дейміз қашан «Құдайдың жауды наны!»?..

Далада мұң... Қалада күнде мейрам!..

Мына ел неге мұншама даурығады?..

1628

- Қыс та кеп, мезгіл жетсе, ауысар күз,

Сөйтіп, дос, ұлы жолды тауысармыз…

Жасыма! Оған дейін әлі талай,

Ып-ыстық қуанышпен қауышармыз.

1629

Елді еміп ап, ерсініп желігетін,

Әр мықтыға әр жолмен телінетін,

Арамды ары қылсаң қыл, о Тәңірім,

Бұра көрме, әйтеуір, бері бетін!

1630

- Көп жүрдің көпшіліктің көз алдында,

Көп ісін істеу – ісі өзі ардың да.

Ар жүгі – Алла жүгі! Адалыңды айт:

Сен соған жанды аямай төзе алдың ба?..

1631

- Датым бар, ей, ағайын! Ұлы деген

ұлыңды жіберіп өз мұңыменен,

Бір жылы сөз айтуға жарамадың!..

Болады түсінуге мұны немен?

1632

Доспын деп, туыспын деп құры алдаған,

Білер ме бізге оларды кім арнаған?!

Дос болу – ісі ыстық жүректердің,

Туысқан, бауыр болу – бір Алладан…

1633

- Келген соң болмаса да келу арман,

Дүниеде күнде күтер шеру алдан.

Шегінбе өз шебіңді алмайынша,

Су емес сор кешсең де белуардан!

1634

Айбынып ай мен жылдан ентелейтін,

Егдемін десем еркем “Ерте!” дейтін.

- Құдай-ау, егде емей мен енді кіммін,

Алдымда қалмаса ешкім еркелейтін?!

1635

- Қиналсам түсіме, Анам, сен кіресің,

“Жөнделер бәрі әлі” деп сендіресің.

Тыншышы Мәңгі жайда?.. Көріп алдым,

Бұ жалған көрсетсе де енді несін!

1636

- Қарашы, қарын жапқан пішінді ана,

Туғандай тек жеп-ішу үшін ғана!

- Ол – біреудің қадірсіз асық еті,

Ал біреудің сен айтқан қасіреті!

1637

Түсімде бала күнім оралды да,

Жүр екем Баскөл менен Тораңғыда.

Шанаға жүзген артып, деймін: “Апа,

Біздің үй енді елемес боранды да…”

1638

Көргенде батар күннің қызарғанын,

Мұңаям бір батардай жүз арманым.

Арманға жету – қамал алғандай боп,

Қажыдым, көп қамалды бұза алмадым…

1639

- Мына Өмір аяз болып қақағанда,

Қадірлім, қасқая біл, қапаланба.

Бұ жалған жұмақ емес бұрыннан-ақ,

Аз ба еді көрген азап ата-анаң да?!

1640

Тәжіне бақытымның алмас етем,

Жүрегін жүрегімнің жалғасы етем,

Дегенім – далбаса екен!.. Енді ешкім,

Есіме оны ешқашан салмаса екен!..

1641

- Қош, қалқа!.. Жастық көші көшеді өрге,

Биіктеп, Алла жар боп өс өнерде!

Шомылып шұғылаңа жүрген жерің,

Гүл бітсін үйге, түзге, көшелерге!

1642

- Заманда деп жатпайтын “итім”, “кісім”,

Зая боп кетті бейнет, үйтілді ісің…

Берсеңші беретінді!.. Сонда, байғұс,

Сүйікті болмасаң да сүйкімдісің!

1643

- Жетелеп ап күндізгі түрлі үмітті,

Думандата, қарашы, түн кіріпті…

- Өмір қызық дейсің ғой… Ал, Өлім ше?

- Қорқынышты!.. Дегенмен, кім біліпті…

1644

Биіктеткен сананы бір сатыға

саңлақсыз бұл дүние – тұл сахна!

Қайта келу үшін зар болмақ па олар,

Тірілердің бүгінгі пұрсатына?!

1645

- Айтпашы сол иттердің жайын мүлде!..

Көңілім – олар үшін дайын мүрде.

Одан да айтшы ауылды?!.. Аман ба өзі,

Оранып тұрмаса да дәйім гүлге…

1646

- Адамшылық… Біл, шырақ, оның шартын:

сақта әрдайым ұлтыңның жолын, салтын.

Дәстүрінде қазақтың кең тыныс бар,

Тау самалы секілді қоңыр салқын!

1647

Бір сыр айтсам, оныма ел сенер ме:

көп ойлаймын керекті еңселі елге.

Қоя алмаймын десем де өзіме өзім:

“Ойлайтындар отыр ғой кеңселерде!..”

1648

- Қанша ойладым, ақылым ұғынбады:

Заман неге болады құбылмалы?!

- Ойламаушы ең заманды… Сен жөнінде

тұр-ау, сірә, бастығың құбылғалы!

1649

- Кең дүние кедейге жарасар ма,

Адам таппай қор болса қарасарға?!..

- Мұң-мұқтажды айтсаң айт ақкөңілге,

Арамға айтпа. Өлсең де аласарма!

1650

- Кісілікке келмепті-ау қалпың әлі!..

Көкірек бар… көзсіздеу, артық әрі.

Көрдің бе анау көлкіген көк өзенді?

Бұл күйінде тұрмайды. Тартылады…

1651

- Шындық дейсің… Киелі ол қызыл жалын,

Шарпып кетсе, шамданып қызынбағын.

Ал мен өзім оны айтып тапқан пайдам –

Құрметтілеу тізімнен сызылғамын.

1652

- Бұйырмай саған, сорлы, болмысы ақтың,

Нәпсі үшін әділ, адал жолды саттың!..

Кешер ем сені, жалпы сатқындықты,

Әттең, сен емессің ғой соңғы сатқын!

1653

- Көлденең келеді, - деп, - кіл бағыма?!

Қадірлім, қарауды айтып, тым налыма.

Төбе би бола алмайды төрешіктер,

Тұрмайды және олар тырнағыңа!

1654

Бердім бе дауысымды көп ірке мен,

Естімей заманалық көңіл керең,

Өтті өмір… Мейір қанар мезет бар ма?..

Жандаймын суда жүзіп шөліркеген…

1655

- О, заман, түлкі ме едің, тағы алдадың!

- Обал жоқ, сен тазы боп шала алмадың!

- Тазы да асыранды ит емес пе,

Ит болу болып па еді бар арманым?!..

1656

- Сен оны көргеннен-ақ күндеген ең…

Енді жөн тіс жармаған, үндемеген.

Ал анау жаңғыртса да жер-жаһанды,

Бола қал су қараңғы, мүлде керең!

1657

Аласартып барады тұрғысын Ай,

Ақ сәуленің ақырғы мұңдысын-ай!

Мұңды сәуле жұп-жұмсақ жүректегі,

дірілдетіп қояды қылды сынай…

1658

Таң атты. Шықты алтын Күн ол да асығып,

Тіршілік Уақытты қолбасы ғып,

Салды атой!.. Ақ көңілдің алдын орай,

Барады Аярлық та жолға шығып…

1659

- Хал сұрапсың… Жақсы емес жалтарған да…

Жаман емес жағдайым жалпы алғанда…

Мұқтажым бар, мұңым бар… Ал, мүкәмал?..

Айналмайды мен үшін қалта арманға!

1660

Пәрмен ап өре жетпес үстем заңнан,

Күйдірсе мына күйіп-пісіп жалған,

Сырты сыр берер-бермес сорлы Адамның,

Ол үшін ең тозағы – іштен жанған!

1661

- Сен келер деп көрінген жанға алақтап,

Отыр ем ғой, жеттің бе қанғалақтап!..

Қапалықтан құтқар, дос, құдай үшін,

Сені өтейін шыбын жан барда мақтап!

1662

- Боп бүгін мен ертеңнің арасы дау,

Дау ішінде дауасыз жан асырау,

Ылғи умен сусындау – бұл сұмдық қой!..

- Жасқаншақ боп, жарқыным, барасың-ау…

1663

- Азап аз ба көретін ер кісіге,

Ал солардың арғы емес, бергісі не?

- Жүрек лүпіл қақпауы алғаш рет,

Іңкәрінің сиқырлы белгісіне.

1664

- Мүрде болған мәңгілік үй-тұрағы,

Аруақты шақырма ұйқыдағы.

Мәмлеге кел өзді өзің. Бұл дүниенің

кеткендерге керексіз сиқы, лаңы!

1665

Бір топ бар түспейтін ел ақпарынан,

Соған сөз арналады, жатталып ән.

Жайсаңы жалғыз-ақ топ халықпыз ба?..

Қағаз да жауыр болды аттарынан…

1666

Жұртым деген ниетті қараласа,

Ұлтым деген жүректі жараласа –

Біреуге емес, халыққа қастандық қой!..

Қастандықты тыяр кім, қане, араша?

1667

- Сөз сөйлеуін қарашы, ары бардай!

Пара алады, алдайды… тағы қандай…

- Жөнге оларды бір салса сен салар ең,

Әттең, қалған жансың ғой бағы жанбай…

1668

- Шала азат, шала тілді, шала иманды…

Басқа не бізге сонша дари қалды?!

- Білмедім… Білетінім – жарлы боп-ақ,

Қоймаймыз астамдарға далиғанды!

1669

Ғарышта жолмен Алла анықтаған,

Жер дейтін нән кемемен қалықтаған

жұрттардың жаны неге бөлек-бөлек?..

Мақсат па опат болу қалып қаран?!

1670

Төр берердей адалға ақылы бар

Заман десем, жатыр ғой атылып Ар!

Ал арсыздық ап жатса алтын тақты,

Бізге қоға жетеді жапырылар!

1671

Әлбетте, Ажал жетсе жан шығады,

Қимас көз ыстық жасқа малшынады…

Тек сұрақ: оның сөлі кімге керек,

Жан неге тірлігіңде жаншылады?

1672

- Бір ағаңыз зейнеткер бопты асыға…

Көп достары ұмытты, жоқ қасы да.

Еңіреген елім деп есіл ерің,

Керек екен… керек тек отбасына…

1673

Зұлымдық біткен былай, жолай қалып,

Адамға Адам болу оңайланып,

Бұ Жалған жақсарғанша, біз пақырың,

Шығармыз о Дүниені он айналып!

1674

- Шындықты айттым. Сен оған келіспедің.

Бастан аяқ кеп тұрды терістегің…

Мені қойшы… Ал, шындық – алмас түбі

талай көздің сылиды теріскенін!

1675

Қара жол ғой баяғы ауылдағы,

Секілденіп жолдың ең “бауырмалы”

сағынтады… Ал, қазір тас қапталған

жолдан көңіл біртүрлі ауырлады…

1676

- И-иә… сен жар қадірін білмеуші едің,

Марқұмды кейде аямай, тілдеуші едің…

Қалдың-ау табасына күншілердің,

Барда ерің көзге оларды ілмеуші едің…

1677

Біреулер қойса әкесін малып құтқа,

Мен көргем жоқ оны ешбір қарық қып та.

Артында тоғыз жасар жалғыз ұл қап,

Үміт пен уайым кетті-ау жарықтықта…

1678

- Семіз қаздай жұп-жуан топшылары,

Сөзге сенсең, елдің шын жоқшылары!

- Аштан ақыл сұрама деседағы,

Тойынғандар тоғышар боп шығады.

1679

- Деуші едім сені дана, дара батыр,

Таймайтын боп кетсе де заманақыр.

Жоқ, тайдың тар өткелде бас қамымен!

Құныңды айт!.. Енді мүмкін… қара бақыр?

1680

Шұғласын ұзын-ұзын Ғарышқа атып,

Күн туды! Не әкелді?.. Таныс татып.

Анығы – Бақи жақты жақындатты,

Бір күнге Фәниіңді алыстатып…

1681

Қақсап тұр: “Бұл дүниеден қажетті ала,

Іш те же! Мол болса – оны аз ет, тала!..”

Бұл итке мына жаһан болыпты-ау тек

асхана әрі… әрине, әжетхана!

1682

- Тату еңдер туғандай бір анадан,

Енді араңды не бәле сыналаған?..

Екеуіңнің бастарың сыймайтындай,

Қазан ба екен, қарашы, мына Ғалам!

1683

Келгендей бірден еңбек еткелі біз,

Сыбансақ аз ба, көп пе жеткеніміз?..

Анығы – адал болдық бар парызға!

Үйреткен еді-ау солай мектебіміз…

1684

Кім бұларды аспаннан құлаттырған,

Тырс-тырсынан түнімен құлақ тұнған?..

Әлде тамшы – қуаныш хабаршысы,

Кіруге үйге рұқсат сұрап тұрған?

1685

- Қадам басса адамнан қалыспайды із,

Сезем: із де, біз де ертең алыстаймыз.

Жеткізбеші… әлі де бір кеш бар ғой…

деуге кейін: “Құдай-ау, таныс қай қыз?”

1686

- Жөн сұрадың – қазақы ауылданмын,

Денсаулығым? Ұлтым деп ауырғанмын.

Ел бірлігі?... Онда мен – Төле бимін.

Ел намысы… Онда мен – Бауыржанмын!

1687

- Сағындым! Сәулем, оны сезесің бе?..

“Күтіңіз” деген жалғыз сөз есімде.

Күтемін, тіпті, соңғы демге дейін,

Ал өзің күттіруге төзесің бе?

1688

Өз өзін өліп-өшіп дәріптеген,

Кездесіп қап “мырза” әрі ғаріппенен,

Сөйлессем – бір әріп те білмейді екен,

Адамдық әдеп жайлы әліппеден!

1689

- Күн-түні дәулет жию жайын аңдып,

Тегінде дұрыс шығар байығандық?

- Дұрыс қой… байлық егер тапса адамын,

Таппаса тарайды одан хайуандық!

1690

Көрген сайын бір сұмдық бір дір еткен,

Қалды ма екен сау тамтық бұл жүректен?..

Жаратқанға таңданам, берік етпей,

Неге нәзік қып оны үлбіреткен?

1691

- Жау көріп Шындықты айтып сынағанды,

Қаңғытып жіберіп ең бір ағаңды…

Күн енді шыққандай ғой, Шын-шығыстан,

Аларсың аман болсаң сыбағаңды!

1692

- Болатын қоғам жайлы әлгі үмітке
шын тірек - әділетке әл кіріп пе?

- Кірмесе, кіреді ғой, ей, ағасы!..

- Немене, келіп пе ем мен мәңгілікке?!..

1693

Бастан-ақ дүние-дүрмек тіліне ермей,

Бақытқа өз бетімше-ақ ілігердей

болсам да болдыртты әбден қу тіршілік,

Жөніне бірі келсе, бірі келмей!..

1694

Өмір-теңіз толқиды тыншып тұрмай…

Біз байғұсты батырмай, тұншықтырмай,

Тау тұрса да толқыннан дауылдарда,

Алла жарқын жағаға бір шықтырғай!

1695

- Жанның да өз бұлжымас заңдары бар,

Жаниесі, әуелден аңғарып ал:

Жамандықтан – жансарай тас қараңғы,

Жақсылықтан жарқырап шам жағылар!

1696

- Бір іске о бастан ел оң қараған,

Кіріссем?.. Мен үшін ол – соңғы аламан…

- Кіріскін. Ақыл-ойдың кені басың,

Онымен о Дүниеде неғыласың…

1697

- Сүреңсіз, бір бітпейтін типың о бір…

Ду-думан, ләззат толы бипыл өмір… -

Осыңмен бір түңілтіп, бір үңілткен,

Дауа жоқ шығар саған, сиқыр Өмір!

1698

- Біреудің ұрлап алып бастан бағын,

Алаяқ, аз ғана жыл аспандадың…

Аңқау жұрт алтын белгі қойсын кейін,

Бәрібір қарғыс болар жастанғаның!

1699

- Бірге өткізген күн-түндер сақталғанда,

Ең болмаса біреуін ап қалғанда!

Әттең, әттең!.. Асылым, неткен тәтті ең!

Айналдың ғой енді ең тәтті арманға…

1700

- Оған дау жоқ, саф алтын бүгін мұның!..

Ал енді алтын екен деп бұрылды кім?..

Алтынды алтын деу үшін алтын бергін!..

Әй, осы адамдары-ай бұрынғының…

1701

- Сөзбен салған суретін замандардың,

Кестелеген кескінін адамдардың,

Қазақы эпос сыймайтын Луврларға,

Кенепте емес, ауызда аман қалдың!

1702

- Қарашы, Ай жасалғандай сары мыстан!

- Ол Күннің сәулесі ғой шағылысқан.

Ар жағы тас қараңғы, сұмдық суық,

Өмір де тұрмай ма сор, бақ – ырыстан…

1703

- Басшылықтан әйелдер жырақ қалып,

Азғантайы-ақ ондайды жүр атқарып.

- Аз болып па үйдегі өкіметтік?!..

Қос өкімет тұрмайды тұрақталып.

1704

“Ежелден елге мәлім есімім” деп,

“Сондықтан ел үстінен несібім” деп,

Өмірі бірді берсе, мыңды алған,

Бұл қудың мына жұртқа несі міндет?!

1705

- Ғашық боп Жерге, Көкке, бұл Өмірге,

Ғашықтық айналып ап үдеп үнге,

Әлемге жар салсам да, қандай ғажап,

Тұруым тек сенің-ақ жүрегіңде!

1706

- Қуат кеміп, көзден нұр сөне ме дер

кезде келсе, немді алар шөберелер?

- Асыл мұра – Атаның ардақты аты,

Солай етіп қалдырсаң – соны егелер.

1707

- Жанын былғап антұрған сатты алтынға,

Сайтан сауда мың күнә жатты артында!

- Аманатқа алғанда таза жанды,

Қай қаскүнем қайтармақ пәк қалпында?!

1708

- Шыдамастан екпінге ай жарысқан,

Шығып жатса көп қызық айналыстан,

Жастығымды сағынам, сен арқылы!

Ал жастықпен бар өмір байланысқан…

1709

“Кеспесем келешегін еш пенденің,

Бермей өз сыбағамды не істер?!” дедім…

Енді ойға қалып жүрмін: “Мына Өмірге

тым ерте немесе тым кеш келгемін..”

1710

- Бұл сөздер оттай жанып, жатты өріле,

Жазшы оны, айым, қойын дәптеріңе:

тасырға қосқан тағдыр – мұңың мәңгі,

Мен сенің мәңгі өртенем әттеңіңе!..

1711

Құрбан ғып жас шыршаны қырқып әрі,

Шампанмен “Жаңа жыл!” деп қыртып әлі,

Қаңтарда қанша адамзат қыңырайсын,

Бәрібір Наурыз жылда Жыл туады!

1712

Бір Ғалам ашылып жыл, айында ма,

Жаңалық боп жатсын ой, пайымда да,

Бәрібір шегі болмас Шексіздіктің,

Жетсек те біз қиямет-қайымға да!

1713

- Тегің кім, айтшы!.. Емес бұл тар ұғым,

Өйткені текпен келер кіл тағылым.

- Нағашым – керей. Мүмкін хан Тұғырұл?..

Ата жұрт – Бәйдібек би ұрпағымын!

1714

Пысылдап ұйықтап жатыр қошақаным,

Бүгінде ең ет жақын досы атаның…

- О, Алла, болсын жайлы өз кешім мен

ататын бұл арқылы қоса таңым!

1715

- Мен жалалы болғанда қуандыңдар,

Бәлелінің бар сөзін құп алдыңдар.

Енді жанып тұрсыңдар сендер отта!

Қуанам ба?.. Жөн айтар бұған кім бар?

1716

Назерке жас күндегі желіктердей,

Көп қызық бізден мүлде жеріп, келмей

қояр деп ойлап па едік… Әттең, бәрін

бар жасқа қойғанда ғой бөліп теңдей!

1717

Болу үшін ең құрыса бір күн ие,

Бейіл бетке жағуға күлді күйе!

Өстіп естен естіні таңдырардай,

Неткен сиқыр билік пен қу дүние!

1718

“Осы болар бұйрығы Жаратқанның”,

деумен жасып мен, рас, жадап қалдым…

Жаңылыппын! Таймапты бастан бағым,

Өзің барсың!.. Көр, міне, қанаттандым!

1719

- Қызметің – отағасы, үй тірегі,

Көрінер күнде тұрмыс күйкі реңі.

Әйтсе де болғын аулақ әулекіден,

Сенсіз де керуен көшіп, ит үреді…

1720

- Жаныңда жастық жалын мол тұсында,

Алау бол дәуіріңе! Бол, қысылма.

Ал кейін тағдыр саған не береді?

“Тәубе” де не берсе де. Олқысынба.

1721

- Зулап жатыр Уақыт! Қарасаңшы?..

Шалқиық та! Шалқуға жарасаңшы…

Өйте алмасаң болмайын әрі-сәрі,

Жанға жаңа, өтінем, жара салшы?!

1722

Кісілікке келмейтін, ісі, реңі,

Кейбір итке кім ықылас түсіреді?

Бишігештер көздерін шел басқан ба?..

Бұлар нені, құдай-ау, түсінеді?!

1723

Баста көптің бірі боп көктегенсің,

Бар жақсылық болса екен көпке дерсің…

Ал сол көбің ойлай ма көсегеңді?

Өйтпесе оған қалайша өкпелерсің?!

1724

- Кейде шуақ, кейде бұлт – қапа көңіл,

Солай өтіп, қарағым, жатады өмір…

Дүниенің кей тұсы – гүлжазира,

Кейбір жері – қу тақыр. Қатар өңір…

1725

- Ақырет-ау жықтырмау намысыңды!

Намыс үшін қаншаның бағы сынды?!

Адамилық шығады намысшылдан,

Намысшылдан ізде, жұрт, арысыңды!

1726

Мүкәмал жанға серік бола алмайды,

Сондықтан тауып жүрме одан қайғы.

Жаныңның шырақшысы – ұятты ойла,

Бір кеткен бетке ұят оралмайды!..

1727

- Қастығының қайтарар қарымтасын,

Бір сен деуші ем пір атқыр залым қасым!

Сәлем бердің кішіріп. Кештім бәрін…

Болды енді, Тәңірім жарылқасын!

1728

- Асып жүріп амалдап шын бағаңнан,

Нең қалды енді алатын бұл ғаламнан?!

Шықса мүйіз шығар-ау дәл сен сұмға,

Аймандай ғып адалды былғағаннан!

1729

- Мына Өмірден жүрмегін қаймығып тым,

Ғұмыр көшін түземек қайғырып кім?!

Саған бұлай, қарағым, деп тұрмын ғой,

Бірақ өзім бәрінен… шайлығыппын…

1730

- Көндім Тағдыр… Отыңа пісіре бер,

Жайға сая енді тек түсіме енер…

Түсініксіз болдым ба?.. О, қасырет!

Үмітім сен, келешек! Түсіне гөр!

1731

- Онын соғып, соғылсам бір езіңнен,

Таптым бәрін, ағайын, мінезімнен.

Ал, мінезсіз?.. Құдай-ау, демей ме жұрт:

“Ер қазақтың тұқымы – кіл езілген!”

1732

- Орындалса оның бар тілегені,

Жеткізуші – шарболат жігері еді…

- Кейде солай… Ал, Өмір көбіне көп,

Қорғасындай қорытып жібереді!

1733

Ар жағын Алла қалай шешетінін

білмейміз, тапты бейбақ кеше тыным…

Мақшарда өзін қалай ұстар екен,

Қулықтың білуші еді неше түрін?

1734

- Құдай саған қимапты-ау ірілікті!

Таба қойдың бір сылтау, бір ілікті…

Үлкен мансап, ұсақ жан… О, заман-ай,

Сорымызға бұлар да бірігіпті…

1735

Жер-бесікте жарығым тербелгелі,

Тұңғыш рет түсімде “кел, кел…” деді.

Бұл не сонда, о, Тәңір?.. Қос Дүниеде

қос сағыныш осы ма теңделгені?

1736

- Жарытып бермесе де түк еңбегің,

Пірәдар, қабағыңды аш, түнермегің.

Жүнжісең жүн қылатын жұқсыздарға,

Сыр берме! “Төрт құбылам түгел” дегін.

1737

- Жүзіқара! Талайды еңсеріп ең,

Дайынбысың?.. Шайқасам мен сенімен!

Тарт сазайды Шындыққа суарылған

Әділеттің алаулы семсерінен!

1738

…Ортасы болып қапты-ау бүгін айдың!..

(Уақтында тоқтау бар ма бұ Құдайдың).

Суретін салып біте алар ма екем,

Сынаптай сырғып тұрған сұмырайдың?!

1739

Жас ұлғайып шығып ем алып тыныс,

Зейнеткерлік екен беймәлім, тың “іс”.

Кем-кетік көп… Әйтсе де бір ғажабы –

Керегім жоқ ешкімге, жаным тыныш…

1740

- Қандендерді қара, дос!.. Қара, тағы

қаптап кетті, балтырды қанатады!..

Ірілерді талау – салт. Таланумен

сен кетсең де сен үшін таң атады!

1741

- Тек жақсылық сізге де – о, тілерім!

Бар болса да, әрине, өкінерім:

бәлелікті біржола тастаңызшы?..

Көңілге ауыр алмаңыз - өтінемін.

1742

- Қайда жүрсе, құрметтің сыйын терген,

“Бұл – жұмақ!” дер әркім-ақ үйін көрген!..

- Мен де алғаш қызыққам салтанатқа,

Салттарынан соңында… жиіркенгем!

1743

Патша өлсе, енді атымен қала атауды

шешеді өз елінде шара – қаулы.

Ал адам жанын жырлап өтсе Ақын,

Жаһанда жатырқамас жан атаулы!

1744

Тестіге бір сауалды өткіз дейді,

Мәтінін оның былай деп тіз дейді:

“Мықтының босағасын жанамайтын
түзу жол неге ешқайда жеткізбейді?”

1745

- Ауылымды айтпап па ем мақтан қылып,

Таңын қара, келеді ақ таң күліп!..

Қысқа ұсынып алғашқы бәйшешегін,

Ақсақалын Көктем тұр аттандырып…

1746

- Түссе де талай-талай жаным сынға,

Кетпепті тәубе, тәубе салым суға…

Қайда да қайрат берген, қайран арман,

Сен қазір жалынсың ба, сағымсың ба?

1747


Жетпіс асып, сексенге келсе де енді,

Жағалап жүр жанығып кеңселерді.

Өз сақалын өз басы сыйламастан,

Құлжыңдайды бір ұлық берсе белгі…

1748

Кездестік!.. “Енді бізді ая, Жалған?!

Қанатын қандай күндер жаяды алдан?..”

- Гүл жүзде сан жыл ізі сайраса да,

Сен әлі аяулысың, баяғы арман!..

1749

- Армысың, әз Таласым, жарықтығым!

Сол баяғы арының, қалыпты үнің.

Танба осыңнан!.. Мен болсам сенше толқып,

Мезгіл жетсе жатармын алып тыным.

1750

Көз шошырлық кепиет түріндегі –

Бұл бейбақтың бәрінен түңілгені?..

Түңілудің түбірі не болды екен?

Ойламау ма алды-артын күнілгері?

1751

Не болдық бұл?!.. Таныс та, сәл таныс та,

Бір түкіріп қолында бар табысқа,

Кіріп кеткен “Байлық пен Билік” дейтін,

Қан ақпаса. Ар аққан арпалысқа!

1752

- Таймасын десең, ұлық, бастан бағым,

Басарда жаңа күннің баспалдағын,

Көре біл көген көздің санасында,

Жаңару құйындары басталғанын!

1753

- Жөн сұрадың… Өзімді Ақын демен,

“Азамат-ау” дегенге жақын келем…

Ал, арманым – фәниді ұғып кету,

Толқын жүрек, толымды ақылменен.

1754

- Салып кетсем, ағайын, кейде сүрең,

“Алға шықты, - демеңдер, - әй, несімен?!”

Озбасам да, омалып қалмау мақсат,

Шыншылдықтың шындауыл бәйгесінен!

1755

- Тарлан тарих – Таразым, амансың ба!

Келді ұлың, қайтадан қанар сырға.

Құт мекенім, сен әрі екі мың жыл

тұңғиығын көрсетер жанарсың да!

1756

Таратып таусылмастай несібені,

Таластың толқындары есіледі…

- Бармысың бұ жалғанда, аяулым-ау,

Кездескен жаға мынау… бесін еді…

1757

Жатса да жанды шаншып жәбір-жапаң,

Өкпелей алмай қойдым, жарық Жаһан!

Бізге ерік бермеген-ау о бастан-ақ,

Тағдыр деп не берсең де алып жатам…

1758

- Қарағым, қандай ғажап оралыңыз!

Жазда бір жайнайық та!.. Болады күз…

Арғысын несіне айтам… Бұл Дүниенің

келмейтін қайта айналып қонағымыз…

1759

- Жарқыным, жарлымыз деп налымайық,

Болған жоқ көрер қызық әлі ғайып.

Күндіз-түн дүние бөліп ырылдасқан,

Иттердің қайсысы жүр жаны байып?!

1760

- Қойшы сол саясатты! Талдамағын,

Одан да бір сұлу ән сал, қарағым.

Толқытса ән сүп-сүйкімді Уақыт та,

Тонауға келген ғұмыр тал-дарағын.

1761

- Тарай ма деп жүргенде ғашықтан нұр,

Қойыпты бір қиямет ашып Тағдыр…

Бәрібір сені табам! Тек өтінем:

есігін жүрегіңнің ашық қалдыр?

1762

- Өртесе бүгінің мен кешелерің,
Өксіме деп “Өзге өмір кешер едім!..”

Үміт ет бір Алладан… Көздің жасы

жазуын өшірмейді пешененің.

1763

Түк бітпей қойды-ау!.. Бар ма бұған айла?..

Соны ойлап күңіренген ұлы Абай да…

Әйтсе де Абайлардың арқасы ғой,

Әйтпесе Сана аспаны құламай ма.

1764

- Көзіңде мұң қалыпты-ау тұрақталып,

Жеңілдерсің, айтшы бір сыр ақтарып?

- Айтсам, аға, ашылып ескі жара,

Жүрсем қайттім біржола құлап қалып?!

1765

Сырласым боп Таластың тоғайлары,

Өтіп жатыр өмірдің көп айлары.

Көктемде кеп қысқа да жеттім, міне,

Есіркеп тұр Уақыт… Тонайды әрі…

1766

- Тартпасам да Өмірдің өріне тік,

Алға басқан адымым кері кетіп 

жатса, бұған, Құдай-ау, қайтіп төзем,

Жараттың ба төзімді, берік етіп?

1767

Қарасаң шын дананың базбір кейпін,

Белгі жоқ “өз-өзіме мәз” дейтін.

Жанына не зор келген кеудемсоқтың?

Кем соқпау мақсаты ма мәжбүрлейтін?..

1768

- Бар, сөзің, - бәле-жала, кіл құйыннан,

“Солай ет!” деп сен итке кім бұйырған?!

Жақсы сөз қалса қалар… Ал, қабырда,

Арса-арса ауыздарға құм құйылған.

1769

Сол дей ме өздерінен тосқан бағам,

“Жүз жаса!” деді тойда достар маған.

Жүзі не… кеткеннен соң… Бір жақсысы –

Бұ Жалған кім кетсе де бос қалмаған…

1770

Үмітімді мүттәйім біреу кесті!

Білмейтін жұрт “Бұл неге жүдеу?” десті.

Таңырқайды… Ойда жоқ жанға үңіл,

Қойшы бәрін! Таппаспын тілеулесті…

1771

Мына Жаһан – пейіштің жасыл бағы,

Әрбір күнің – бақытың басыңдағы.

Сияқты еді-ау жас күнде!.. Енді сұрқай…

Неге?.. Мүмкін, бұл көздің ашылғаны?

1772

- О, Жасаған, Жер-жаһан сілкінбесін.

Шығарарсың осындай мүмкін кесім?

Құлдарыңның күнәсі болса да ауыр,

Қолыңда ғой кіргізу бір күнде есін…

1773

Жердің біз жатамыз ғой төліне де,

Көз жұмсақ, Жерге сіңер өлі дене.

Ал қалай қия аламыз көк Аспанды,

Ай, жұлдыз жербесіктен көріне ме?..

1774

- Көп қой, көп екі дүние сұрақтары!

Ең зоры: Адамдықты кім ақтады?

Адалмын десем, куә боламысың…

Аспанның Алла жаққан шырақтары?

1775

Мыртық бой, местей қарын… - түрі оның да!

Көк жалау үстелінің тұр оңында.

Ал, ойы – қарын, қалта… тағы қалта!

Кім қойған бұл нәжісті бұл орынға?

1776

Білмеймін, түсінбеймін – көңіл алаң!

Тынши ма жалғыздықта өмірі адам?..

“Адамның дәрісі – адам…” Қайтер екем,

Сырлассам перизатпен өңі ұнаған?

1777

- Сен наздансаң – мен іштей “жаным” деппін,

Қашанғы енді?.. Ағаңды барыңда өпкін,

Кейін кеш боп, өкініш өртемей ме,

Таба алмасаң ішінен қалың көптің…

1778

- Талаған бірді, мыңды, жүзмыңдарды,

Қайтесің, о, Жасаған, құзғындарды?

Мәңгіге өсіте ме?.. Ал, сен үшін,

Түк те емес дейтініміз біздің мәңгі…

1779

Аңқау едім мен неткен!.. Көп сеніппін,

Жоқтығын да білмеппін жоқ серіктің.

Тістегенмен бармақты тыншымадым,

Алар екен шын досым боп сөгіп кім?

1780

- Сенің жүзің, мүсінің… бұл – не ғажап?!

Ғажапты аңсау, армандау… - күндегі азап.

Ойланшы, айым… сендік жаз ортайыпты,

Ал менікі қалып тұр мүлдем аз-ақ…

1781

- Бәрі бар ғой, кейбірін… былай да алдың,

Несіне енді, жарығым, жылай қалдың?

- Сыртын сүю, білші, аға, ішті ұқпау -

Тозағы екен біздей көп жұбайлардың!

1782

- Сөйлесіп ем, таныс қой жастан маған!..

Қорлық сөзін, қарашы, астарлаған!

- Өз көңліңді қорлаған – мына өзіңсің,

Нең бар еді наданмен аспандаған?!

1783

Бермесе де қақ төрін шайтанға анық,

Заман бара жатқандай сайқалданып.

Жәлдеп, жәлеп, жебірлер… мәз-мейрам боп,

Талайымыз отырмыз жәй таң қалып…

1784

- Ей, Өмір! Тастап әдеп, төзімді енді,

Сұрайтын сенен қатаң кезім келді.

Орнына у толтырып, неге ұрладың

тәтті әрі ыстық толқын сезімдерді?

1785

Кім айтты жаралды деп жаңа Жалған,

“Әділет!” дейтін мәңгі қалады арман.

Тұсаулы тұлпар әлі жұртта тұрса,

Есектер алтын артқан қамал алған!

1786

Тоғыстыра алмастан ғасырларды,

Ескісінде, о, қанша асыл қалды?

Жаңасына асқандар еске ала ма,
Адамдықты бір белге асырғанды?

1787

- Бетіңе айтам: сен - бастан арам жансың,

Арамдықпен адалға жамалғансың.

Атын алып Адамның арын сатқан –

Жоғал!.. Мейлі, тағы да жамандарсың!..

1788

- Неліктен дана, атаулы үндес болған?

Неліктен надан біткен күндес болған?..

- Жөн шығар бұл сұраққа былай келу:

Қайсысы не көздеген, кімге ес болған?..

1789

Білгізбес күн-түні Жер шары айналып,

Бақиға жеткенімді қалай барып.

Ар жағы жарық па әлде қараңғы ма?..

Бәлкім, бір жырым тұрар арайланып?..

1790

- Баласы бір билікке өтіп еді,

Қоса өсті әкесінің көкірегі!

- Өсірген – жағымпаздың жалпаңы да,

Байғұс шал… түптің түбі өкінеді…

1791

- Тым жақсы боп, қарағым, барасың-ау…

Ал жақсы мен жаманның арасы – дау!

Жаман шалмай аяқтан тұра алмайды,

Мақсаты бар оның да: жан асырау…

1792

Уақыт: “Енді түнде ентелеуді үз!” –

десе де біз, еркектер, еркелеуміз.

- Бар тілек: Бізді сүйген аруларға,

О, Тәңір, келмесінші ертелеу күз?!

1793

Түс көрдім… Түсімді айтсам – мақтану ма?..

Бірақ бір уәжім бар ақталуға:

өңінде қуанышты ұмытқанға,

Бір рахат екен түсте шаттану да!

1794

- Көргем жоқ өз әкемнен кісіні асқан,

Қазына – кітап еді-ау ішін ашсаң!

- Сен өзің… Соңғы шанс – ашуды ойла,

Марқұммен Бақи жақта ұшырассаң…

1795

- Әділдіктің ауылы алыс әлі,

Сені атаса – жақтары қарысады!..

- Мені қойшы… Қызығы – атақ үшін

өңшең мәстек өзді-өзі алысады!

1796

- Салғыласқан саяси жалғандарды,

Аяқасты етілген армандарды,

Удай қылып жазыпсың… Қапың жоқ па?

- Оның бәрі… өзіме арналған-ды.

1797

Қарсы ап жүріп Таластың құба таңын,

Құстар әнін тыңдауды ұнатамын.

Ол ұласып “Махаббат валісіне”,

Жылатамын жүректі, жұбатамын…

1798

- Сөз сөйлепсің, имансыз, қай күні өткен,

Мына ел үшін алғандай Айды көктен.

Бола қапсың аңқауға ақтан сопы,

Ат үстінде сен жұртқа жайлы боп па ең?!

1799

Қызық-ау! Кей күніне симайды адам!

Сондайда ақ қағазды шимайлағам.

Шимаймен симас күнге қош айтсам да,

Ертеңге кешегімді қимай барам…

1800

Шырылдатқан дәл соған бола жанды,

Туған жерге оралу?.. О да заңды.

Енді пейіш – Тараздан шығармаса-ау,

Алмаменен ашсам да оразамды?

1801

У мен зәһар ішкізген енесіне,

Не күтпексің келіннен келесіде?..

Ал ол өзі Алладан не күтеді?

Оған да Алла бірдеңе бересі ме?!

1802

Ойламан “ұнар ма, - деп, - елге осыным?”

Өйткені елдің құлы, ел досымын.

Ел деуден танар болсам – аруағы атсын,

Жетінші атам менің – Ер Қосының!

1803

- Дүние дауылдатса – үйді ықтама!

Жайнаса - өткенді ойлап шилықпа да.

Жарқырап жылы қара жәмиғатқа…

Асылы, аз күн өмір – сыйлық қана.

1804

- Жан десем опасы жоқ, құбылмалы,

Қоймаушы ең оны дос деп ұғымды әрі!..

- Ұғымды. Атқа қайта мінсем ертең,

Есіне қайта түсер бұрынғы әні!

1805

- Ел тозып кесірінен жер ескірер,

Жебірді ақымақ көп “ең есті” дер!..

- Есті емес, құлы ғой ол құлқынының,

Ал естің мәңгі мекен-жұрты – ғылым!

1806

- Батыс, Шығыс… жан күйін кімнен білген,

Неге ұқсаспыз? Мүмкін бұл Күннен күлген?

- Адам жаны қайда да бір шыбын жан,

Тек тіршілік сәл аздап түрлендірген.

1807

Бүгінде дейтіндер де “мұзбалақтар”,

Деумен жүр: “Жеміс көрсең – үз, талап қал!”

Аң-таң боп ауыл жақта шалдар отыр:

“Байлық деп өле ме бұл қызталақтар?!”

1808

- Әуелі аққа жақ боп тұрған адам,

Басты, әне, құдай
атып пұлға қадам!..

- Ұяты аз кей сорлының заманалар,

Бар ойын, бар болмысын бұрмалаған.

1809

Осы бопты-ау заманның келіскені,

Ар-ұятты жер қылып тегістеді!

Екі езуді құлаққа жеткізіп ап,

Шайтандар жүр құшақтап періштені!

1810

Қарап тұрсам заманға: басқа кескін!..

Құлаған ба, құдай-ау, асқары естің?!

Ұятсыздық, қиянат… Қайтіп көнем?

Алысуға, әттең-ай, жас та емеспін…

1811

Не қалды жанымда енді түтемеген?!

Өртеніп Өмір дейтін бітер өлең.

Жолымыз жолықпаса бұл Фәниде,

- Амал не… Бақида да күте берем!

1812

Айыра алмаған соң қасты араздан,

Берген-ау азапты көп, басқаны аздан.

Әділдік жоқта бірлік – арман ғана,

Түркілер – түп атамыз тасқа жазған.

1813

- Әй, көңіл-ай, көктемдей мың құбылған!

Қуаныштың нұрына құлдық ұрған

кезің сәтте ауысып ақ тұманға,

Айыра алмай жатқаның мұңды мұңнан…

1814

- Бірде оған, бірде бұған шала күліп,

“Дәу” боп жүр қазір талай алагүлік!..

- Асықпа, көптің көзі ашылғанда,

Ол иттер айдалада қалады ұлып.

1815

- Ақын өлді!.. Жо-жоқ, ол оралады!

Басына бақ мәңгіге қонады әрі.

Мұрасымен сан толқын ұрпақтарға,

Сырлас, асыл замандас болады әлі.

1816

Дос, жолдас… бәрін Тағдыр жолықтырған,

Азы қап, талайы жат болып тынған.

Туыстан Алла жазған кім безе алмақ,

Ішінде болмаса да оңып тұрған?

1817

- Әніңнен бір хал орнап жасымдағы,

Толқыған жүрек жылап басылмады!

Қалқам-ай, неге айттың бұл мұңды әнді,

Сенің де сырың ба еді ол басыңдағы?

1818

- Өмір сүрсең адалдық ұстаныммен,

Не күтерсің қысқа өмір, қысқа күннен?!

- Оны өзің біл… Адалдық – сәндік үшін,

Кілемі ғой заманның тұстағы ілген!

1819

- Әлі жұмбақ: екеуміз билегенде,

Түсіп кетіп толқынды күйге мен де,

Түсінбедім сендегі сәл дірілді…

Бәденіңе, қалқам, қол тимеген бе?..

1820

- Кейде, тіпті, білмеймін… алалай ма,

Айта гөрші жайымды ана ағайға?!

- Айтар едім, бірақ бір мәселеге бар:

Сені сенше не менше бағалай ма?..

1821

- Былғанбай өтсе өмірі арамменен,

Ұрпағын Адам Ата Адам деген.

Қайтер, дос, күллі әйелді Хауа десек,

Сен де адам бола алдың ғой анаңменен?..

1822

- “Тозақы бол!” дедің бе кейіспенен,

Әдейі емес, жаңылсам кей істе мен?..

Қорықпаймын Тозақтан тоқсан көрген,

Қорқытпасаң бейтаныс Пейішпенен!

1823

“Ала алмадым тиісті есемді!” деп,

Жан емеспін қалатын есеңгіреп.

Берем десе Құдайдың берері аз ба,

Соғып тұрса кеудеде есен жүрек!

1824

- Біздің елде адам жоқ бұдан өткен,

Замананың өзі оны қыран еткен!

- Болар, болар… Мен бірақ көрмей тұрмын,

Титтей орын ұятқа мына беттен…

1825

- Сен ғанасың сездірер бейіл барын

мына Өмірде, ей, менің мейірбаным!

Тек қорқамын: қатал да қатаң кетсем,

Жүре ме деп жұмақтық кейіп жаның…

1826

“Фәни тек тәнді ғана ап қалады” –

деу бекер!.. Айырып ол ақ-қараны,

Іздейді ізгілікті. Бар болса оның

біреуден біреуге өтіп сақталады!

1827

- Сен айналып кеткелі ақ сағымға,

Көзден ұшты көгілдір шат шағым да!..

Қайта келсең ол күнді алмаспас ем,

Бар жылына бақытты патшаның да!

1828

- Тыңда, бар зейініңді сарқып тыңда:

Бәрі жөн, бақ-дәулетті шалқыттың да.

Бір сұрақ ол тұрғанда қоса тұрсын, -

“Мен мына бейбақтардан артықпын ба?”

1829

- Өз елімен өлерше күрескенге,

Жұлынынан жұртының жіп ескенге,

Шайтан – тағдыр қисаң да, о, Жасаған,

Пейіш түгіл Тозақта үлес берме?!

1830

- Сағыныш ең боп кетсе ара қашық,

Енді жүрміз сырласып, араласып.

Тек не дейін, Талас-ау, толқыныңа,

Жастығымды әкеткен ала қашып?..

1831

Қара көз, ақ дидары қара меңді,

Әнін-ай!.. Бой балқытып барады енді…

Оянған он жыл бұрын арман еді!..

Тағы да арман болып қала берді…

1832

Артқа тастап Жалғаннан жасыған із,

Асығамыз, әйтеуір, асығамыз.

Жетер жерің – Жерұйық емес, құрдым…

Құрдым құнын асығып асырамыз!

1833

Тілейік тумасын деп аза күні!

(Тәңірім өзі көрер жазалыны).

Ал, мәйіт жуғандардың ойлары хақ:

“Жанының қалай еді тазалығы?”

1834

- Жан жолықпай жаныма бір жағымды,
Қоярға жер таппадым бұл жанымды!

Жалғыз үміт, жарығым, жалғыз сенсің,

Шешші ертерек мен барда жұмбағыңды?

1835

Басталды да Арқаның ақ бораны,

Тас қаланы, аспанды аққа орады.

Терезеден шыға ұшқан көңіл-пырақ,

Тапты ауылды, баяғы атқораны…

1836

- Пәк еді-ау! Өтті өмірін жасап ақтың…

Сен кәпір, оны ылғи тасада аттың!

Ал менің көзімде – жас, ішімде - өрт:

барында бір жақсылық жасамаппын!..

1837

“Балғын емес, шал күнде жаздың өлең” –

деп ұқпас мені кейде базбір өрен…

Жыр болмаса жылытам жанды қайтіп,

Суық күзде табармын жазды неден?

1838

Бұл суреттен, күйікті ой құралады:

Түркілердің алауы – Тұрары, ары…

Заңды сұмдық: түнекшіл тозақылар,

Өшпесе алау қалайша тұра алады?!

1839

- Қайтіп гүлге оранар дала мынау,

Қайтіп әнге ғажайып салады бау,

Қайтіп жаһан жарқырар нұрға толып,

Сүймей сүрсең Өмірді, қарағым-ау?..

1840

Ақ, адал дегендерім арам шығып,

жатса, тым торығамын, қалам сынып…

Күрессем – болу керек неге маман?..

Кәсібім… игере алсам – адамшылық…

1841

- Соңғы сәуле көрдің де алтын күзден,

Кете бардың жаңылтып, халқыңды ізден…

Ардақтым-ай!.. Кім білген бұ Жалғанды,

Бақыттырақ шығарсың бәлкім бізден?..

1842

- Ей, құрдас, әлгіме өзің не демексің?

- Демеймін сені бұған елең етсін:

жатарсың Әзірейілмен де әзілдесіп

кетерде сен, қылжақ ит… кереметсің!

1843

- Қатынға тұла бойын жын жайлаған,

Құдай-ау, сені тас қып кім байлаған?!

- Тағдыр да… тас қараңғы, болжап болмас,

Түнде кім көре алады түнді айнадан…

1844

- Толқыған шерді қайтіп бір басамын?!..

Мүмкін мен сенсіз жасты құр жасадым?..

Жалғыз жол… - жалғыздықтан жылап тұрып,

Тағы да рухыңмен сырласамын…

1845

Қарамастан аязға, түнгі ызғарға,

Аспан толып кетіпті жұлдыздарға!..

- Жүрек, неге мұңдандың жымыңынан,

Әлде бұлар… баяғы бір қыздар ма?..

1846

- Сол түнді… өткен Талас жағасында…

Асылым, әлі де еске аласың ба?..

Толқыны асау жастық мені көміп,

Аһ, Дүние!.. басқа біреу бақ асырды, ә?

1847

- Ұмытсаң ата-бабаң домбырасын,

Сен қазақ болып қайбір оңдырасың?!

Бар болса кеудеңде анау қазақ жүрек,

Құлағын домбыраның сол бұрасын!

1848

- Болу да жақсы-ау өзі отағасы!..

- Жүргеннен жақсы, әрине, соқабасы.

Бірақ бәр-бәріне сен жауаптысың!..

Кейіс пен бұл “мансаптың” жоқ арасы.

1849

- Тұрғандай жарық сәуле тұтам қалып,

Жүр ем ғой жүдеп, жаным жұтаңданып.

О, ғажап! Кеттім кенет алауланып, 

Ол сенің жанарыңнан тұтанды анық!

1850

Бұл суыл?.. Қара күздің суығына

қапалы қанаттардың суылы ма?..

- О, арман, сен де құс па ең, сыз көңілден

ұштың-ау топ-тобыңмен суырыла?!

1851

Қалта толса, атақ-даңқ жарқылына

жанталасу – құзғындар салты мына!..

Ойлану жоқ әз Тарих пысқырмасы,

Міскін төстің мыс тұрмақ алтынына.

1852

- О, Жасаған! Санамды алыпты сел!..

Сел шайыпты шаттықты, қалыпты шер.

Одан қайтіп арылам?.. Бір сөз берші,

Найзағайдың оты боп қарып түсер?!

1853

- Қонақжай деп қазақты “ұнаттыңдар”,

“Ұнатып” ап салтымды құлаттыңдар.

Алтынымды алдыңдар, тағы алсаң да,

Тиіспеші тіліме, піратқырлар!

1854

- Көрдім-ау алғаш сені Есілде мен,

Әлі де бір ғажайып есімде рең…

Суыссақ… кешір демен… кінәлі-рең,

Сезіммен тал жібектей есілмеген…

1855

- Айт жасқа: байлық қайдан тигендерін,

Мастанып мінгендерін, кигендерін!

- Қарттарды ұмытқандар нені ұғады?!..

Кім білсін… ұғар мүмкін күйгенде ерін…

1856

Таластың тағы келдім жағасына,

Бәрі ыстық! Қарты, бала-шағасы да.

Құшар ем бәрін бірден – симайды, әттең,

Құшақ түгіл көздің де шарасына!

1857

- Жалынып та көп көрдім, ақырып та -

Түк шықпады! Тұншықтым қапырықта…

Несі әділет адамдық ақыл бермей,

Кейпін беру адамның мақұлыққа?!

1858

- Іске асты дейсің, достым, қиялым қай…

Әйтсе де арсыз сөзді тиям ыңғай.

Өртелсін кім жазса да өлең біткен,

Түндегі жесір мысық миюындай!

1859

- Шидей боп-ақ кетпенмен тоған шапқан,

Арба айдаған, ат баққан, одан сақпан… -

Бала күнгі осы, інім, біздің қызық!

Ал, ағалар… қан кешкен толарсақтан.

1860

- Басып жүрген Жалғанды жалпағынан,

Дәметтің-ау бірдеңе қалталыдан!..

Ала қалсаң, ол – арам дүние ғой,

Арам жақпас таймаса Ар тағынан.

1861

- Тілің қандай, қарындас, сүйреңдеген!

Енді қайттім?.. Мұндайға үйренбеп ем…

- Үйренесіз. Енемнен үйренгенмін,

Алғашқы бір байыма тигенде мен…

1862

- Нешесі… бүгін айдың, теңтұстарым?..

- Желтоқсан, жиырма екісі – ең қысқа күн!..

- Қысқасы дұрыс болды көруге… үһ…

бір жолға болса да оның кем қыспағын…

1863

- Ұлы! Ұлы! Ұлы! Жә… тағы да ұлы! -

Көпшік қойғыш қазақтың жарымы - “ұлы”!

Көпшікпенен көкке ұшып кетеді кім?..

Әлде мақсат ете ме бәрі мұны?

1864

- Сұлу ең неткен! Ғажап бұл түн, Ай да,

Ойнаған ақ жүзіңде күлкі майда…

Айналып кетсін бұл түн “Мың бір түнге”,

Айтшы, айым, жүрегіңнің кілті қайда?

1865

- Мұңайма мына елдің таласына әр,

Беретін Алланың да бағасы бар.

Арасы Жалған, Шынның ашылғанда,

Нұр жауып, маңдайыңның бағы ашылар!

1866

“Жалғыз мен – таймас Өмір қиясынан!” –

Дегенді ойласа ойлар миы ашыған:

Өткен шақ дейтін де бар… Мықты болсаң,

Суырып алшы Күнді ұясынан?!

1867

Сайратып асыранды тотыларды,

Мәз болып мадақ үнге оқыранды…

Қырсық-ай, қырғи келіп бір қиырдан,

Оң көзін оқырайтып шоқып алды…

1868

Келе сала Өмірге бақ сұраған,

Талай пенде Жалғаннан жатсыраған.

Сор қайнаудың бір сыры сол болар ма,

Жаңсақ жауап сұраққа: Жақсы? Жаман?..

1869

Мұң шағып тұр “әйгілі келесау” кеп:

“Ақыл-ойым онша сау емес-ау” деп…

Таңмын: “Өзің қосатын ақымаққа,

Адам бар ма?!.. Мынау бір елес-ау…” деп.

1870

О, қанша дана кеткен сарқып әлін,

Іздеумен мына Өмірдің жалпы мәнін!

Тапты ма, таппады ма?.. Мұнда дау көп,

Даусызы - әр пенденің арты мәлім…

1871

Жауапсыз жатса сұрақ қара даққа

айналып, жаныңды жер жаралап та.

Дауасы – пайымыңды айт шын иманмен,

Тік қарап өз арыңа, жамағатқа.

1872

- “Бір ісім бар ма өліммен жойылмайтын?” -

Деуменен он бөлінді ойым қай түн…

- Байғұс-ау, несіне оған дал боласың,

Білсең айт: не бар нүкте қойылмайтын?!

1873

Арлының қай күні бар жыламаған,

Жылмаңдап шырғалаңнан шығады арам.

Көргені бірдің – жұмақ, мыңның – тозақ!..

Кім үшін жаратылған мына Ғалам?

1874

- Атасын Әділеттің атас, тынба!

Дал-далы шығар сонда қапастың да.

Шешімін шектен шыққан шекпендінің,

Құдайдың құдіретімен шатастырма.

1875

· Жын төрлеп, телмірмесін есіктен Ар! – 

дер болсаң, ей, пірәдар, мешітке бар.

Иманның көппен бірге қонуы оңай,

Жанға нұр – Алла сөзі есіткен әр.

1876

Өмірді “Оған дейін… Содан кейін…” –

деп бөліп қарауға ылғи қоғам бейім…

Ең соңғы “Содан кейін” бола ма өзі?..

Болмаса, жету қайда оған зейін!

1877

Түн. Аяз. Қатты ұйқыда қыс таңы әлі,

Мұз боп тұр Айдың қызғылт мыс табағы…

Құдай-ау, қыстау қайда?.. Ит қой үрген!..

О, енді сықырлақ жол қысқарады…

1878

- Шындық менде, сенікі – жоққа сыңар!.. -

Мәңгі талас, қып-қызыл шоқ басылар.

Шоққа күйіп, өртеніп кетсе де екеу,

Шындық, мүмкін, екеуде… жоқ та шығар.

1879

Мейлі ойлан, мейлі хакім хатын ақтар,

Ашылмас шаққа дейін бақиға аттар

Шындықты мойындап тек кетеміз де:

Ақылға симайтын да Ақиқат бар!

1880

Күн дейміз, Айды айтамыз, Жұлдыз дейміз.

Бір жанды жұлдызы ыстық күнде іздейміз.

Өз күнің батқанша ол жолықпастан,

Жұлдыз боп қалса, Тәңір, кімді іздейміз?!

1881

- Мен жазар ем… мен жазсам мақаланы,

Төрде отырған біреулер қақалады!

Қарсы біткен бұтақ боп қарағайға 

жүргендегі біткен жоқ шатақ әлі…

1882

- Жарлы деме, менде үлкен қазына бар!..

Көмбеде емес ол бірақ қазып алар.

- Онда қайда?! Қарассаң қайтеді, ата?

- Ақылымда!.. Абайлап, азырақ ал…

1883

- Ойлансам, алған баста шала білім,

Ылғида аяғымнан шалады, інім…

- Мен, тіпті, мүгедекпін о жағынан,

Өткізген ойынмен жас, бала күнін!

1884

Жаздыкүнгі ақ көбік, шуыл қалып,

Сары аязбен алысып, буырқанып

Талас жатыр… Айналдым асылымнан,

Мың өзеннен алатын суын танып!

1885

- Адамзаттың шайтандық шатағынан,

Жерге сіңіп у мен зәр, жатады қан.

Жер – бізде емес, біз жерде тұрмыз, Адам,

Қорықсаңшы, қара Жер қаһарынан!

1886

- Домбыраңды ал, шырақ! Бас пернесін,

Көкжиегін көңілдің, аш пердесін.

Толқып, тулап, сиқырын дыбыстардың,

Қасіретті жүрегім қастерлесін!

1887

Мұхит аунап, Ғарыштан таулар ұшып,

Қиямет пен қиямет аударысып

жатыр!.. Құрсын, түс қой бұл… Әлде аян ба,

неге Жердің барады аумағы ысып?..

1888

- Тұнжырап түнергенде күллі айналам,

Күндей боп күліп шықтың түнді айдаған.

Қалғандай жүрек тоқтап, дем үзіліп…

Тылсым сәт есті алған, тіл байлаған!

1889

- Бәлемен соғып ылғи қайқаң белден,

“Көз құнын” жеті әкенің “қайтарды” елден!..

- Ә, әлгі, “қызылкөз” бе… көп жасайды,

Күшті оған Құдай емес, шайтан берген!

1890

Тілі әлі шықпаған немеренің,

Былдырынан ұқпадым не дегенін.

Сездім бірақ жүрекпен жүрегінің

әр лүпілі атасын демегенін!

1891

- Сен, кәпір, ар-ұяттан ары асқанды,

Нәпсі үшін жуас жұртпен таласқанды

қоймасаң – соңғы ескерту: жеке өзіңе

орнатам қайта ашылмас қара аспанды!

1892

- Өшкенше біржолата шырақ көзден,

Жөн шығар көргеніңе шыдап төзген.

Тек Сөзді байқа, балам! Өледі адам,

Өзі не өзге айтқан бір-ақ сөзден.

1893

- Бұл дүние бірде ашық, бірде сағым,

Сағымда сап тиылып сырласарым

жүр ем ғой… Сен кездестің асыл досым,

Шер тарқап, айһай, шіркін, бір жасадым!

1894

- “Кел Таразға!” деп күндіз-түні аңсадым,

Келдің, сәулем! Сейілді тұман, сағым.

Зиярат ет… Қабыл ал мың жыл өскен,

Айша Бибі әпкемнің раушанын!

1895

- Аруларды мен ойша тексеріп ем,

Көп болмады қалғаны екшеліп ең.

Басқаларсыз білмеймін не боларын,

Мына Тараз көрікті тек сенімен!

1896

- Көрікті деп мен, жалпы, құлай бермен,

Сен өзгесің! Әйтпесе былай дер ме ем:

Жан-тәніңді сақтай гөр жағымсыздан,

Сұлулық та – ұлылық Құдай берген!

1897

- “Жаным! Күнім!” демеймін. Ескірген сөз.

Мың-сан рет саған да естілген сөз.

Сөзді емес, еске алшы: біз екеуміз…

жазғы таңға жібектей кешті ілген кез…

1898

Ауыл бардым. Жолықтым көп кедейге.

Түрлері бар жалыққан өкпелей де.

“Жоқ… жоқ…” деген сөз көп те, “бары” сирек…

“Бар” мұнда әлде бүрленіп көктемей ме?

1899

- Мына Өмірдің опасыз, тайғағын-ай!..

Жабырқатты-ау сені де, жайдарым-ай…

Моншақты үз көздегі! Қарамайды

жаңа туған, жарылқар Айға бұлай…

1900

- Ей, шырақ! Қойма биік өзіңді елден,

Әркім-ақ – ботасы елдің кезінде ерген.

Сыйла елді!.. Мұны айту – маған парыз:

әкеңнің, атаңның да көзін көргем.

1901

Жүрек – асау! Пысқырмас ақылыңа,

Айланың да түспейді тақымына.

Жаралғаннан болса да жан жалауы,

Кейде асығыс апарар ақырыңа.

1902

Жазам деп жел сөз емес, ойлы өлеңді,

Бір уыт жайлап алды-ау бой-денемді…

Жан керек! Сергиінші бір жадырап!..

Жоқ, жүрек тыңдар емес “Қой” дегенді…

1903

- Әзірше болмасақ та жарық жұлдыз,

Ортасын талай топтың жарып жүрміз!

- Жара бер… сәл байқашы… күпінуді,

Күпіну - өзің жұтар түтін улы.

1904

“Көп жаса!” деді-ау жаңа бәрі үмітпен,

Түк қызық көрмей тұрмын кәріліктен!

Онда да жанға шуақ себелер ме?..

Жөн шығар соған сеніп, әрі күткен.

1905

Алаулатып өлгенше Адам атын,

Жалғансыз-ақ жан бақыт таба алатын,

Усыз құшақ, сұмдықсыз тіршілік тән

Өмір болса-ау!.. Таң қайда ағаратын?

1906

- Жұма күні жаралды Адам. Сақта мұны сен есте.

- Жұмақтан да қуылуы жұма күні емес пе?

- Жұма – ұлы, киелі күн, қалай-қалай десек те,

Ал, Атаның ол күнәсін – аңқаулық деп есепте.

1907

- Көктем өтіп кетсе де баяғыда,

Іңкәрсің ғой біреудің Баянына!

Күлкісінің сыңғыры түнге сіңді…

Белгісі ме… сені әлде аяды ма?..

1908

Ұятсыздық ұрланып санаңды алып,

Көрсетпеуге айналды Адамды анық.

Жексұрындық жерсініп жерімізді,

Ғаламданып барамыз, ғаламданып…

1909

- Жастығың қайта оралса не істер едің?

- О, шіркін!.. Бірақ… мынаны ескеремін:

достарым оттай ыстық орала ма?..

Өйтпесе… көрмей тұрмын еш керегін…

1910

Десем де көкірекке неше қонды,

Кеш келдім жырға. Алмаспын есе де оңды.

Мейлі… Бір сөзім қалып, көп жылдан соң:

“Жарықтық жақсы айтыпты-ау!” десе болды.

1911

- Күншіл ойшыл жақтырмаса, қарағым,

Қуан, сен де – осал емес, жарадың!

Өз бағасын күншіл өзі анықтар,

Ал көпшілді бағалайтын халық бар.

1912

- Жатса мені туған жұрт тұлғасынып,

Сен қаласың, байқаймын, бір басылып.

Қашанғы өзің өртейсің өз ішіңді?..

Ойлап көрші: Аллаға бұл да асылық.

1913

- “Қазақ жылқы мінездес” деген шын ба?

- Рас сөз ғой сыналған нелер сында.

Тек атыңнан жемқорлау атқамінер…

Құлағына олардың – менен сырға!

1914

Не көрсек те, әйтеуір, жеткеріп түз,

Беттен қытық кетпеген текті едік біз.

Енді ұяттан тігілген сары тонмен,

Ұят кеткен кезеңге кептеліппіз!

1915

Шаң қапқанда шын тұлпар оза тұрып,

Шықты талай шыңдауыл сөз атылып.

Оған елең етсін бе күнәһарлар,

Жасап жатыр ойын-той тозақылық!

1916

- “Кең болсаң – кем болмайсың” деген сөзбен,

Уа, жұрт, бәріне де ел ең төзген!..

Кеңдігің кесіріңе айналмаса,

Неге жас шығады екен көген көзден?..

1917

- Жүрекпен сүйіп едім – ол адамды,
Ақылмен алғаным – жар бола алмады.

Амалсыз азат болдым екеуінен...

Өкініш: өткен жылдар оралмады! 

1918

- Бекер – деуің “Жағдайым жатты оңалып!”..

Жан-сарайды жібердің атқора ғып.

Дәулет, сәулет кетпейді Бақи жаққа,

Кетсең өзің кетесің аққа оралып…

1919

Не мені мұзды сеңдей мұңда қысқан?

Жастық па түнде түсте тіл қатысқан?..

Құдай-ау, неге іңкәрмін кешегіге,

Шығардай енді Күнім күнбатыстан?!

1920

- Күйзелме, деп “Қашан біз жарығанбыз?!”

Құдайға шүкір, құрдас, әлі бармыз.

Ақ жүріп, адал болып қамықсақ та,

Жұмақта жарқын жүзбен жадырармыз!

1921

“Бар болса болар, сірә, мұнда ұлылық”,

Дейтінің құнжыңдайды құлдық ұрып.

Айтатын аталы сөз арлы бар ма?..

Көбісі – көбік ауыз бір былдырық.

1922

- Жаңа ғасыр! Нені ойлап, неге келдің?

Өтеле ме өзіңде керегі елдің?..

Елді есірке. Ал, менің жеке арызым:

маңдайынан сипай жүр немеремнің.

1923

- “Көміліп көп қылмысым сары алтынға,

Ақиқат… қалды, - деме, - бәрі артымда”.

Қалмайды! Қайта оралып қақтайды әлі,

Келгенде Әзірейіл, жан алқымға!

1924

Білмейді емес, біледі жәй-мәністі,

Біле тұра қырсығып, әй, қарысты!..

Неге тағдыр менікі бола тұрып,

Кейде кейбір иттерге байланысты?

1925

- Білмей-ақ жыларыңды, күлеріңді,

Өткізіп келеміз, дос, бұл өмірді.

Сөнген жоқ алау – арман! Сүйекшіге айт,

“Сайламай қоя тұр, - деп, - күрегіңді”.

1926

- Қалмаса да бар арман тегіс өліп,

Көңілдегі шырақтың көбі сөніп,

Жүдеп кеп ем, жұбаттың өзің шығып,

Сәлемімді ал, Таласым! Көріселік.

1927

- Сен – маған, мен – тағдырға өкпеліміз,

Не болды сонда біздің өткеніміз?..

Құдай-ау, бәрі арман боп қалғаны ма,

Жаз тұрмақ тұр жақында өткелі күз.

1928

Отсыз-ақ өртегенде мына Жалған,

Жас төгіп небір асыл жылады арман!

Қайтадан өртеңде үміт көктегенде,

Тағы да бір бәлесі шығады алдан…

1929

О, дәурен-ай! Қанша жыл, ай да қалды,

Жоқ іздеумен айналдым айналамды.

Тапқан қазық сондағы өлең бе екен,

Мені әйтеуір бірдеме байлап алды…

1930

Айналарын ақыры зобалаңға,

Біле-тұра ел-жұртты тонағанға

не жаза бар?.. Жазаны адам алар,

Жыртқыштықпен жырғаса – со да адам ба?!

1931

- Күні кеше бәріміз тең сияқты ек,

Жарылқайтын жыл сайын жер сый ап кеп…

- Көлденеңнен бір кезең килікті де,

Жер де көзін сүзді ғой биліктіге…

1932

- Көңілім, көтерілші… айықсаңшы!

Көрейін, не бар өзі, жайып салшы…

Кірлесең – кірі емес ол күллі әлемнің,

Әкетер бір жыласам шайып тамшы…

1933

Мен білсем, “Дүниенің бәрі – маған!” –

дейтіннің дені бұрын жарымаған.

Қайтсе де ашқарақтық асқынып тұр,

Бұл дертке таба ала ма дәріні адам?

1934

Арам іспен биікке секірді кім,

Киелінің бетіне кекірді кім – 

күнде көрем… Қайда жүр әз зиялы?

Әлі іздеу ме?.. Шаршаған секілдімін.

1935

- Келген бе олар да ортақ мәмілеге,

Құзғындар қырқыспай жүр әлі неге?

- Қарғаның қарға көзін шұқымайды,

Жетеді бір өлексе бәріне де!

1936

- Бұл өмір беріледі бір-ақ рет,

Жасап қал! Керек болса күнә ғып өт!..

- Күнәмді жуу үшін, бірақ, менің,

Екі өмір маған арнап сұрап па едің?

1937

- Мынаның миында аз-ау қыртыс әлі,

Жаңаны жаншимын деп тыртысады!

- Бар бәле миыңда емес, құлқынында…

Ол құлқын, қара да тұр, бір құсады.

1938

Жұртын бастап жол кешіп алыстарға,

Жол кескенмен қан-жоса алысқанда

еткен ерлік бағасы берілмесе,

Іштен күйіп кетеді арыстан да!

1939

- Дүниеге, сұрап білші, неге келдік?

Келіппіз… қане, енді елегендік?!

- Дос, шындап налып жүрсең келгеніңе,

Риза бол кетер жолды бергеніне…

1940

- Жазығым не? Не себеп өкпелеуге?..

Жолықтыр деп жалынғам Көкке мен де!

Күндіз Күннен, түнде Айдан сәлем айтқам,

Соның бірі, жаным-ау, жетпеген бе?!”

1941

- Жасың келді, қайтесің дау-дамайды,

Шау тартса құс ештеме ауламайды.

- Дауы құрсын!.. Мен бірақ әлі ел деймін,

Онымды әлі, көресің, дәлелдеймін!

1942

- Аңсаған тек өзіңді өршіл жүрек,

Дедің бе “Сағыныштан көрсін жүдеп!”

Не керек жүдеу жүрек?!.. Жерлей сал да,

Басына бір ғажайып, өнсін, гүл ек…

1943

Кейде ойлаймын: мен ерте келсем керек…

Ойлар едім егер кеш келсем не деп?

- Қайтер еді, о, Тағдыр, заманадан

келмей тұрып шамалы берсең дерек?!

1944

Әкем байы болыпты баяғының,

Төңкеріс һәм тәркілеу… аяғы мұң…

Ал менде жоқ басы артық бес-он теңге…

Қызық мына дүние! Аяры кім?

1945

- Ақыл-ойы, ниеті келіскендей,

Теріске де ешқашан теріс келмей,

Қарашы, анау мырыңның отырысын,

Олимпте отырған Зевстердей!

1946

- Қайтадан күн ашылды, еркем менің,

Бурабай көзге тосты көркем көлін.

Көлменен қоса толқып іңкәр жүрек,

Мен тұрмын, қайық та тұр… сен келмедің…

1947

Бір қиын іс Өмірде – жолайырық,

Оңы қайсы?.. Көр енді оны айырып!

Салғыласса сан сұрақ сансырайсың,

Былай ұғып немесе олай ұғып…

1948

- Кеш қалма, шындықты, дос, қазір аңда:

Ақшамен орнайды Өмір жазы жанға!

- Ол енді… ақша жағы… қайдам… бірақ,

Екі мың өлең жатыр қазынамда!

1949

Хақ өлімнен жоқтай боп енді өзгесі,

Жан шырылдап, халде бір кем кезде есі,

Не тілемек қай кісі?.. Өз тілегім:

- Айналайын жыр-сырым, сен безбеші?!

1950

Шын-ақ тұнып Зұлымдық мәңгі лаңы,

Жар сап тұрма Жақсылық?.. Жаңғырады.

Үні ме әлде Жұмақтың Фәниді асқан?..

Әлде ажалды арманның сандырағы?

1951

- Кейде емес секілді теріс түк те:

адалдық та, қылмыс та… Келістік пе?

- Періштелік, Шайтандық заң бойынша,

О, нелер жоқ мәңгілік кеңістікте!

1952

Жаңылысып, жатсам да жардан құлап,

Аттамаппын ешқашан ардан бірақ.

Быт-шыт болған үміттің сынығынан,

Ілдебайлап жүргенім арман құрап…

1953

Бұйырған ерендердің талайына,

Ғажап қой атақ-даңқтың арайы да!

Тек, бірақ, заманының кеші түссе,

Айналар алтын арай қалайыға…

1954

- Тірілтсем деп шын сөзбен өлі еттерді,

Өзіме өзім орнаттым бөгеттерді!..

- Алға жылжу оңай ма Адамдыққа,

Сендейлермен жолақы төлеп келді!

1955

- Жерді, көкті кім, неге арамдаған?!..

Сұраймыз ба оны да тағы Алладан?

- Сұмдық сұрақ. Жауабын таба тұрып,

Жерде туған бар дана таба алмаған!

1956

- Бұлбұлым, сен есілтіп ән самалын,

Сыртыңнан сыр білдірмей аңсағамын…

Сен енді асыл жылдар бейнесісің,

Ал әнің – Бақида да аңсар әнім!

1957

Заманның бозымы едік кешегі біз,

Бүгінде қайтқандай ма меселіміз?

Жарқырап мына Жалған тұрар деуші ек…

Уа, әттең, қате бопты-ау есебіміз!

1958

Жер – Ана әрі адамның бәріне төр,

Сыйла оны! Сыйламасаң - әлі де көр.

Өлсең де рухыңды Жер арқылы

Жұмаққа не Тозаққа алып өтер.

1959

- Тәнімізде қанат жоқ – құс емеспіз,

Жанда қанат жоқ болса – кісі емеспіз!

- Дұрыс… Бірақ бүгіннің “кісілері”,

Қанаттыңды қалпақтай түсіреді!

1960

Ібіліспен жүргендей бірге түнеп

балаң бұзық болса егер Күн де – түнек!

Торығасың, морисың қалмағандай

мына жарық Жаһанда мүлде тірек…

1961

- Қор болдың-ау, қарағым, бір шірікке!..

Көзің жасы жаныма жүр сіңіп те.

Кінәлі кім?.. Өзің бе? Әлде мынау

заңы түкке тұрғысыз Тіршілік пе?

1962

Сыйғыза алмай жүргенде жанды үйіме,

Қарап жатқан біреу жоқ хал, күйіме.

Тек Таластың сарылы тыншытады…

Ол да Анам ғой! Сарыны - әлдиі де.

1963

Туған күн – төл мейрамы бар адамның,

Ал менде – қуаныш пен барабар мұң.

Маусымның он жетісі – туған күнім,

Әрі ол… соңғы күні жан Анамның.

1964

Ұмыт боп жас күнде хат алысқан қыз,

Қара үзіп қаншама дос, таныстан біз,

Әлі де талай бейне көзден көшіп,

Дүние-ай, Жалғаннан да алыстармыз…

1965

Сағатпен өлшеп қойған сыртылдаған,

Сырт берер мына Өмір бір күн маған.

Өзімді, өзгелерді аша алмап ем,

Болса етті Бақида да шіркін қалам!

1966

- Егде тартқан шығарсың өзің де енді,

Кездеспеспіз… Сыр ашар кезім келді:

Өзіңді аңсау?.. Білмеймін. Бірақ анық

сағынғаным мөп-мөлдір сезімдерді!

1967

- Көп болды ғой жеңісің, тойларың да,

Ең бақытты сәтің не? Ойладың ба?

- Ол екеу-ақ: сыр айтып ақ қағазға,

Жар құшқаным көк өзен қойнауында.

1968

- Бірде көрсем қараудың сан сүзгенін,

Бірде көрем арқаңнан қамшы іздерін.

Көне берер көл қылып көзің жасын,

О, Әділет, осынша әлсіз бе едің?!

1969

Шырт ұйқыдан оянам күнде түнде,

Мазаны алып қу тірлік, міндетім де.

Ойды онға бөледі обал, сауап…

Таразының әрқайсы бір бетінде.

1970

- Жауығардай бар еді биікте нең?..

Енді өмірің өтуде күйікпенен!

“Құдай табар… тілімді ал: тыныш жүр” деп,

Құлағыңа құюдай құйып келем…

1971

- Анау… тағы көрсетіп “ептілікті”:

“Құдайменен сырластым!” депті, тіпті!

- Жәй жәлдеп қой… Саудалап ұлы ұғымды,

“Ұлы” болған бүгінде жеткілікті.

1972

Халық дейтін қалың жұрт қалта қағып,

Байбатшалар семірді, қарталанып.

Мейлі, құрсын!.. Тек жанды азаптайды,

Ұят ұлып қалғаны, Ар таланып!

1973

- Жимасам да дүние, алтын кілең,

Деуші ең істің, тірліктің парқын білем…

- Тым болмаса түсімде шалқысам ғой!..

Жоқ, онда да жоқшылық тартып жүрем…

1974

Сергімеді-ау бұл көңіл, сергімеді.

Кімді аңсайды, көксейді енді нені?..

Ойлауым мұң… О, Тәңір, ғарыштан ба…

Мұңға бола қара көз мөлдіреді!

1975

Мейірімге толтырып айналасын,

Көрген сайын: “Қарағым, қай баласың?” –

дейтін қарттар қайда енді… өзің қартсың,

Салыстыршы өзіңді?.. Жәй ғанасың…

1976

- Тәубе Аллаға дүниеге келгеніме,

Тәубе сені Ана ғып бергеніне.

Өзіңді аңсап жүрегім елжірейді,

Сенен қалған жүрек-ау мендегі де!

1977

- Түнегімді түрді ме таң қылаңы?

Сенің үнің?.. бұл сен ғой!.. Жаңғырады!

Періште боп келдің бе, періштем-ау?..

Әлде… тағы сағыныш сандырағы?

1978

- Әр сәтіңнің өшкен жоқ гүлді іздері,

Бақида да бір жай
ды біл біздегі:

мен есікті ашсам да басқа жанға,

Жүрек оны бір де рет кіргізбеді!

1979

- Кіл қызғалдақ тұрғандай толып қырға,

Гүл жайнаттың көңілді жолықтың да.

Тәтті сәттер елес боп қалды, өзің жоқ…

Қоштаспадың… “Қош!” деуге қорықтың ба?

1980

- Біле тұра шамасын, жөнін кісі,

Неге өзге боп келеді көрінгісі?

- Ол - өз мінін мойындап, жасырғаны.

Сөйткен, тіпті, бар заман асылдары.

1981

- Болса да даусыз көп тер төккеніміз,

Деме, дос, өтеуіне өкпеліміз.

Фәнидің жазы, қысы өте шығып,

Бақида қайта оралар көктеміміз!

1982

- Өртемесе сені еш қозданып Ар,

Бір сөз айтам – мойында, төз, қабыл ал:

мына Өмірдің заңына пысқырмасаң,

Саған лайық Тозақтың өз заңы бар!

1983

- Дейтін емес дәурені өтті, кезі,

Атақ-даңқы-ақ осының етті мезі!

- Өзіңді ойлап қолпашта құрметтіні,

Сені сол да құрметке жеткізеді!

1984

- Кеп қалдық, дос, Өмірдің өріне де,

Қарашы, жан дауасы көріне ме?

Әлде ол жоқ боп шығып, тұлпар көңіл,

Мерт болып бізден бұрын көміле ме?

1985

Көкейде тұрғаны рас жай бір біздің,

Махаббат гүлбағынан қай гүлді үздің?..

Жарай ма ол бірге өтуге бұ Жалғаннан,

Салтанат шеруіндей Ай – Жұлдыздың?

1986

Бәрі де сеп! Елемеу, елері де,

Бірдеме алса орнына береді не…

Есепті естен шығарса тек сезімнен,

Елді есалаң боп кетер дегені ме?

1987

Мен үшін қоңырланған шақта Жалған,

Жанымды алып қап жүр әппақ арман!

Арманшыл етіп баста жаратқанда,

Осыны ескерген бе хақ тағалам?..

1988

Сағынып қарсы алғанда ғашық тәмам,

Жастықтың көктем, жазы асықпаған.

Қазір төрт мезгіл түгел зуылдайды…

Белдерден беталбатты асып барам…

1989

Бір бейтаныс қасыма келді кеше,

Мадақтады, боқтады ерді неше…

Ауыз аздап тазалау болар ма еді,

Бәдіктіктің мөлшерін белгілесе?

1990

Менде дұшпан мүлде жоқ! Маған дұшпан

көп екен ғой көктегі қара құстан.

Қақ жүректен атады антұрғандар!..

Шыға алам ба ала жаз, ала қыстан?..

1991

Құшу, сүю… балқытқан қарбаласта,

шын ба бәрі, құдай-ау?! Алдамас па?..

Жұмақ сәтте жұмулы құралай көз…

Ол көзде сен барсың ба… әлде басқа?..

1992

- Қарасу! Келдім саған, айдын көлім,

Жағаңда Қосы бабам, айбынды елім.

Бір күнде мың күндік күш-қуат алам,

Табады сенен кейде қайғым да емін.

1993

Не боп кетті?!.. Бөлінді санам санға,

Борпылдап ап айналды шамам шаңға.

Жүрек те, әне, қысылып бара жатыр,

Кеуде түгіл тарлық қып ғаламшар да…

1994

- Көңлін тауып көзжақсы көңілдестің,

Келіп жүр-ау құпия өмір кешкің?

- Ол – кінәсі Тағдырдың, менің емес.

Қайтем жармен боп жатса өмірі егес?!..

1995

Сабақ алып Заманның әр лебінен,

Армандағам әу баста әр нені мен.

Болған болды… Қажыдым. Қалғандары

болса-ау тағы Алланың пәрменімен.

1996

- Көктем әсем гүлменен, қыз көркімен,

Көркі – от қой! Өртеді-ау бізді өртімен!

- Жүрек күйер… Қорықпа: жан қалады.

Бұл осылай. Махаббат мәңгі амалы.

1997

Уа, Жаратқан, бере гөр тілегімді:

Жасандылық жаулады бұл Өмірді!

Онсыз қатып қалсам да мәңгі мұз боп,

Жасанды от жылтпасын жүрегімді!

1998

- Кім кепіл қиянаттың тозбасына,

Қарсы тұр қайрат қылып, төз, жасыма.

Зұлымнан есеңді Өмір әпереді,

Есептеп әрбір тамған көз жасыңа!

1999

“Жер тартсын…” Жаман сөз бе? Әрине ғой…

Егер Жер тартпаса ұшып кетпейміз бе?..

Ал Жерде жүргендердің бәріндегі ой:

“Тартпасын! Ажал, аулақ кет!” дейміз де.

2000

- Кеше жүрген ит еді… Астамын-ай!..

Жаратқан ба басқа ғып баста Құдай?

- Ұры ит апақ-сопақта тез оңалар,

Нені ұрлауды бірден-ақ сезеді олар…

БЕСІНШІ ДӘПТЕР

2001

Кімнің аты Өмірде болдырмайды...

Туыс жоғы... қазаққа ол бір қайғы.

Бар болса ол әуелі Адам ба өз?..

Бақа-шаян бауыр боп оңдырмайды!

2002 

«Дұшпан сенің қарайды аяғыңа»,

Деген екен бір атаң баяғыда...

Қайтсін, бетке қарауға бет жоқтықтан,

Көзі құрғыр төмендеп таяды да.

2003

- Орта есеппен жылына жүз күн езгі

көрсем, қалай жыр жазам қызмінезді?!..

Қатты кетсек, ей, Өмір, біз екеуміз,

Деу дұрыс па «Достықты үзді, безді!»?

2004

Мезі етсе де заманның жылбысқы әні,

Парасаттың дауа боп бір мысқалы

Тозғамын жоқ бұл жылда... Таныр тағы

қайта келер Таласқа жылқұстары...

2005
Көргенмен ұстаздардың көбін дана,

Көбінен бастағандай көңіл қала...

Бірдеңе үйреттім деп біреулерге,

Мақтанса, мақтана алар Өмір ғана!

2006
- Түсінбейтін сен өзің неменесің?!

Еске түссең – түседі тек елесің.

Мен адалдық сыйладым, сен – аярлық...

Ұялмастан түсіме неге енесің?!

2007
Деу қайда өмірді өткен оралтамын,
Және де жоқ титтей де оған таңым...

Тек неге жаста берген Құдай сыйын,

Енді кеп бірте-бірте жоғалтамын?

2008
- Көрсем де мыңдап Хаққа бағынғанды,

Көрмеппін Бақи жақты сағынғанды!..
- Сен мына білмеуші ме ең мәлім жайды:

тірі жан көрмегенді сағынбайды.

2009
Бергенде өмір Құдайым кім деп берген?

Мен бейшара құлмын ба күлбеттенген?

Міндет, міндет бір бітпес... Аһ, Дүние,

Бар қызығың тұра ма міндеттерден?

2010
- Маған достың біреуі сен деуші едім,

Жамандаса қолды бір сермеуші едім.

Жаңылмаппын, жан досым! Әлгілерден 

жаның таза, бейілің кеңдеу сенің!

2011
Елдің алтын басынан бақ таланған,

Сақта, Құдай, шайтандық шатқалаңнан!

Азаттықтың барына сенген көңіл

кірмелемеуі – бұл болашақтағы арман!

2012
Қарашы, сайқал сөздің құйылуын,

Тұрса да көмейіне жиып уын!

Шұлғулы бастарда езу екі жақта...

Бұл, сірә, менің соңғы жымиюым...

2013
- Сахи боп бастан кісі жаралмаса – 

Оқа емес. Тек асырма бағаңды аса.

Кімсің сен бір мұсылман қыстыгүні,

Қарызға қар да сұрап ала алмаса?!

2014
Қар-көрпе жыртық-жыртық, жыра-кезең,
Сидаң тал, сидиған шал, бұлау өзен...

Сиқымыз қыстағы осы. Атамекен.

Тек жүрек қуанып жүр: «Мынау өзі – ем!»

2015
- Дон Жуан: «Жалғыз жарға көнгенім не?..

О, онда өзгесі үшін өлгенім де!» – 
Депті ғой. Шын өлген соң қайтті екен?

- Құмар боп қай оңдырар көрде кімге...

2016
- Жатқанда ұрпақ өсіп, өніп түптен,

Қалай бұл... қалғандайсыз сөніп, тіптен?

- Алам ба жанға жылу жер астынан?!..

Мені шын сүйетіндер өліп біткен...

2017

- Ол ағам... қызмет үшін пұл сұраған...

- Өй, өйткен құнамақор құрсын ағаң!..

Әй, бірақ... өзі де оның пұлмен өскен,

Иті ғой шекпенді иттің қыңсылаған.

2018

Пысқырып жағадағы қарыс қарға,

Айғырдай арқыраған жарыстарда,

Бұрқырап буы, суы Талас - Өмір,

Нені аңсап асығады алыстарға!

2019

- Мың ғасыр тарихтың біразын жатқа

Білмесе лайық па Адам қазіргі атқа?

- Миллион жаста... әркім-ақ. Оқи алсақ,

Кодпенен миға ештеме... жазылмап па?..

2020

Не ойладым өзің деп кеткенде есім?

Не сезіндім ең алғаш өткенде шын?

Есімде жоқ... Ендігі ой: Жараспайды,

Таста, таста періште бетпердесін!

2021

Таластың тағы тұрмын жағасында,

Сүйініп толқын жазған жарасымға.

Жалғыз наз: «Жастығымды ап ең енді

Өтеуін... жо-жоқ, тағы аласың ба?»

2022

Қарамай әлі Ұяттан із барына,

Мықынын мың толқытты... Қызғаны ма

Буына шарап, ақша, лас құшақтың?..

Не дерсің Хауа Ананың қыздарына?!

2023

- Уа, Талас, сенде халық Тағдыры бар,

Тағдырдың мына басты тағлымы бар:

Жарастық жазира боп жатса жайнап,

Шайқастан күл мен қоқыс, қалды мұнар...

2024

Аяз қысқан қаңтар мен ақпандатқан,

Таласым мұз. Тектұрмас жақтан қатқан.

- Шыда, аяулым. Әлі ойнап, тулар толқын,

Баяғыда Бекбосын атжалдатқан...

2025

- Жалт қарап ең жол жаққа қарай барып,

Кетті, жаным, Ақбақай арайланып!

Алтыны оның алтын ба, соған келем,

Жер шарымен айналған тағы айналып!

2026

Тараздың асты қатпар қабат-қабат,

Тастаған ғасырларды қалап, қалап.

Оянса бір сәт мың жыл бұрынғылар,

Таныр ма ек тегімізді қарап-қарап?

2027

- Осы сен пәк едің ғой бала жанды,

Құрметтер құдайындай ана, жарды...

Маскүнем болмай тұрып, әттеген-ай,

Шығарып алмапсың-ау жаназаңды! 
2028

- Нойыс-ай, жанды тағы жараладың,

Көңілді қапа толы аралады үн!

Не амал?.. Мен де саған жара салсам,

Сезбейді-ау тас жүрегің жара барын!

2029

Жылдарды, қаңтарларды, шілделерді,

Бірге өтіп бейнең сенің бірге келді.

Егіліп елжірейді дәйім жүрек,

Мен саған айналармын мүлдем енді!

2030

- Ей, шырақ! Тағат тапқын, жылай берме,
Өтпейді жылуы жоқ жыл, ай демде.

Өзіңді сендір Алла рахымына,

Мына елді ізгілікті, шырайлы ел де.

2031

- Көрдің бе әне айнадан қазір анық:

Ақ дидардың барады-ау жазы қалып.

Жасыма, айым! Алдыңда алтын күз бар,

Сонда да етсем, ескерші, базыналық?

2032

- Талантқа емес, есірген масқа қарау,

Оған қарсы айтқызған қасқа да дау – 

Бүйткен жұртты не күтпек?! Бұл не өзі?

- Бұл Құдайдың сыйлығын масқаралау!

2033

Толқын – жүрек жастықты әлі шайып

жатса, жөн бе деу оның әр ісі айып?

Бұл кездесу – Тәңірдің сыйы шығар...

Онда, қалқам, ұялма. Танысайық!

2034

Неге осы мына өмірді сүріп келем,

Болары мен болғаны бірікпеген?

Бақаға – бақ, сұңқарға – сор бұйыртып,

Тағдыр дейтін итің бе іріктеген?

2035

- Сенің қазаң, бауырым, жанға батты...

Енді ұрпағың жасыңды жалғамақ-ты.

Медеу осы-ақ! Бір Алла мүсіркесін.

Біз де жүрміз жағалап жарқабақты...

2036

Сона келіп сорды да шырыныңды,

Қасына алды миғұла шыбын – ұлды.

Сонсоң туыс ара мен маса, шіркей...

Бұл не деген, құдай-ау, шұбырынды?!

2037
- Сахнада... басқа, қалқам, мінезің де,
Тұрғандай тұнып ләззат бір өзіңде!..

Мың ғашық отырса да залда мынау,

Біреуі шын ғашық деп біле жүр де...

2038

Момын ел – Қазақ елі – төрім, панам,

Сондықтан тыныш, жылы көңілханам.

Ал Аллам есіркесе рахым ғып,

Тіпті, өлген соң да ғажап өмір табам!

2039

Қарамай обал-ау деп жас-кәріге,

Қиянат жасайтын кім? Мас пері ме?..

Ал, жалпы, аз жасағы Кісіліктің,

Шыдай ма Нақұрыстық әскеріне?

2040

Десем де ыстық тілек, бейілменен,

Ғасырға жаңа келген бейімделем,

Ол да жат, мен де жатпын. Жараспай тұр...

Мен, бәлкім... бір айналып кейін келем?

2041

- Еш жерден ақталмады-ау үміт күткен...

Түбі осы жындандырар күдік тіптен!

- Тіп-титтей әділетке қолы жетпей,

Жүйкесі небір зордың құрып біткен...

2042

- Әдепсіз! Сенде осы бар ма ізгі ұғым?!

Мінедің ақын қыздың жалғыздығын.

Міні емес, ол – мұңлықтың Тағдыры ғой,

Тағдырға зорлап тілін алғызды кім?!

2043

- һәйям, сені тіріңде елеп пе еді?!..

Мәңгілікке өткінші керек пе еді?..

Жауһар-жырмен сен батсаң тұңғиыққа,

Желп-желп еткен заманның кебектері.

2044

Жемге үйренген бұл жердің бүркіттері,

Құжынаған құзғынды үркітпеді.

Рухтары ұйқыда... Оянбастай

бір сиқыршы бір дәрі бүркіп пе еді?

2045

Өз заңымен өзгермес басты, мәңгі,

Тақ туғызар бітіспес қасты, лаңды.

Сом алтыннан соқса да ғажайып қып,

Тақтың үсті – салтанат, асты қанды.

2046

Табанға тас көшеде-ақ шоқ басылып,

Жүрсең де сылти басып жоқта сынық,

Көргенге көппен бірге көнген дұрыс,

Сақтасын тек Тозақтан отбасылық!

2047

- Гүл жайнап қанша сұлу түрленгенмен,

Ұнаттым сені, сені бір көргеннен!..

Жарасын жүрегімнің өзің жазшы,

Қинаумен қисық тағдыр күнде өлгем мен...

2048

- Мына дертке душар болдым неге мен,

Енді бұған болады өзі нелер ем?..

Қарағым-ай, қалауың ба бұл жүрек?..

Сау болса оны – саған ғана берер ем!..

2049

Сырт көзге әлі жас боп көрінсек те,

Іштегі тірелгендей көңіл шекке.

Ол шеңін – егделік пе?.. Ал, егделік – 

Қарамай бара жатқан келіншек пе?..

2050

Жосылған Өмір дейтін жорықта адам,

Қаншама от пен суға жолықпаған.

Бақ пен сор келер, кетер... Бәрінде де,

Сертім сол, Құдайға құл болып қалам!

2051

- Ақыл-ойың болса да әлі басым,

Атақ-даңқтан айналды-ау кәрі басың!..

Баянсызын бәрінің ұққаныңша,

Астыңдағы ат әйтеуір арымасын....

2052

Мына Өмір – қисық айна. Кімге кәде

берерін шатастырған. Күлме, кәне!..

Жаманның өз обалы өзіне ғой,

Жақпайсың жақсы боп та. Бұл не пәле?!

2053

- Қапа болсаң жарыңа сәл егесте,

Түссін, қалқам, бір сәтке әлем еске:

Күннен безіп ешқайда кетпейді ешкім,

Қара дақтар онда да бар емес пе...

2054

- Қызығы, қылығы бір орта қалып,

Жүргенде жүдеп көңіл орталанып,

Жолықтың!.. Алдымыз – тар, артымыз – жар...

Қайтеміз?.. Ортасынан жол табалық!

2055

- Демеймін Айды аспаннан алып берем,

Онсыз да жанға жанмен жарық берем.

Мен дайын құлдығыңа, күнім! Егер

жұмсасаң Бақиға да барып келем!

2056

Құлатқан рухани тіреулерді,

Мән бар ма мына жұртты мінеуде енді?..

Үміті ақталмаса Алла ақыры,

Жаратса қайттік басқа біреулерді?

2057

Бай күмбезі... биіктік, өте кеңдік...

Бейітінде кедейдің жетер кемдік.

Бұл – жер үсті. Ал аста – қос қу қаңқа...

Астында ма жердің тек тепе-теңдік?

2058

- Өмірге қадам бассам имене мен,

Сен бірден баса-көктей кимелеп ең.

Кімдікі жөн?.. Сен шалқып, кейде менің

көзіме көк шыбын да үймелеген...

2059

- Қарама ешкімнің де обалына,

Мен кепіл сонда нәһан боларыңа!

- Ал өзің сөйтсең – екі дүниеде

кепілдік беремісің оңарыңа?

2060

- Аңқаумыз! Алдап кетсе бір алаяқ,

Мына елді қойдан жуас кіс аямақ?

- Аңқаулық та – қастандық өзіне өзі,

Қай құдай ондайларды жүр аялап?!

2061

- Өзіңе бар «мықтыны» жақын ғып ап,

Болғанмен көп наданнан ақылдырақ,

Лас қолмен, арсыз іспен ешқашанда,

Дәметпе, ағармайды атың бірақ!
2062

- Ел сыйы емес – «сыйы» атқамінер,

Жатпайды саған келіп ақталып ел.

«Көреген көптің көзі», керек десең,

Жем жеген жерлеріңді жатқа білер!

2063

- Дүние-ай, кей пенде үшін неткен кеңсің,

Кеңдікпен кемелдікке жеткергенсің!..

Мен байғұс уақтымды ұрлатып ап,

Зар қағам оңашада кеткенге еншім...

2064

- Толғансам таңда қолға қалам алып,

Келесің ойға, Талас, дараланып.

Өйткені ең шұғлалы өзен – сенсің!..

Бір ыстық сәуле, әне, барады ағып...

2065

Жұлдыз жүрсе жымысқы жүріспенен,

Терек басын алтын Ай күмістеген...

Үздіккен үн, ыстық дем сіңген ауа...

- О, шәрбатын бұл түннің кім ішпеген!..

2066

- Мендегі өткір найзадай сұрақтарға,

Шыдармысың, шырағым? Құлап қалма...

Мен де қызық: қисықты түзеу қайда,

Жаратпаса түзу ғып бірақ та Алла?

2067

- Заман дейсің... Заман тек Адам үшін.

Тас емес ол кезетін Ғалам ішін.

Ақжарылқап заман ба? Әлде қу, сұм?..

Қоғам жасап бейілмен алары шын.

2068

Алда бір аяқталмас Өмір бардай,

Әлі де біздің мына көңіл дардай!

Елірсек елемейміз – жүрсін, мейлі,

Қасыңда көлеңкеңдей көрің қалмай.

2069

- Ағамыз. Ар, ақыл-ой жүгі бізде

болса да жақпадық бір-бірімізге...

Не дерін Келешектің ит біле ме,

Дүрілдеп сен тұрсың ғой тірімізде...

2070

- Тойда сөз тимеді ғой... Ренжімен.

Айтайын сырды мына бір енді мен:

бір кеште-ақ өңі түсер бөз-сөзді емес,

Құлпыртып ғасырларға кілемді ілем!

2071

 - Білмеймін, өмірімнің кеші не дер...
Сол кешке жетер, Алла, несібе бер.

Берерсің, я бермессің... Ең бастысы – 

О, Ием, күнәһарды кешіре гөр?..
2072

Бұл өмір берілсе де жеке бізге,

Оңдырмай тиді-ау талай шекемізге.

Дүниеге қалай келдік – білмей қап ек,

Кетерде бірдеме деп кетеміз бе?..

2073

Тілім бар жаттың тілі тілімдеген,

Дей алман ділімді де бүлінбеген.

Әйтсе де тұрып келем түлегелі,

Жерлемек болған жерден бүгінде мен!

2074

Күзге жеттік... Қыспенен жалғамай күз

жалт беруі мүмкін-ау... Ал қалай біз

бұл Фәниді қимақпыз? Қию қайда...

Мақшарда да тал болса – қармалаймыз!
2075

- Мейірі аз, мехнаты көп бұл ғаламда,

Шырағым, шырмалыпсың шырғалаңға.

Құдайым орнатпаған мәңгі түнек,

Алдыңнан Ай, Күн туар. Тұр, қамалма!

2076

Деуменен мына Өмірдің сыйы алдымда,

Нәпсіні нәлет айтып тиярмын да!

Сый қайда? Қиял ма әлде?.. Көп күттірсе,

Құлпырған түсі оңбай ма қиялдың да...

2078

Болмаған-ау Адамда оңған заң да,

Бар тарихы шылқыған, толған қанға!

Неге қатты жүректер?.. Жер шарының

ядросы темірден болғаннан ба?..

2079

- Уа, дос, бәлкім пейіш төрінен біз,

Кейінгі келгендерге көрінерміз?

Себебі сеніміміз – жалғыз Алла,

Иманды ата-ананың төліненбіз...

2080

- Тыңдашы, бір сөзді айтам ойымдағы:

 қауіпті-ау тоғышардың тойынғаны?

- Ашта да адам ба ол?! Ал тойынса – 

Бар бәле балалайды бойындағы!

2081

Қарашы, тарау-тарау, тұнған ғылым,

Саулатып саналыға бұрған нұрын.

Тек, әттең, жарар емес ашуға әлі,

Сырының ұлы Дүние мыңнан бірін.

2082

Шын азат болғың келсе – отпен ойна,

Ойна да өзіңді енді жоқ деп ойла.
Ал жоққа кім не істей алмақ, кәне?!..

- О, не кеп, сасқанда не кетпеді ойға!

2083

Айналып мың-сан біліс кісі елеске,

Өткеннен бірдеңелер түседі еске...

Құдай-ау, біз Өмір деп күйіп-піскен,

Шынында шым-шытырық түс емес пе?

2084
- Қалқам-ау, сен осындай дана ма едің!..

Мен саған тек әйел деп қарап едім.

Еркектік өрліктен бе?.. Әлде себеп – 
Көргенде-ақ көз байлаған қара меңің?

2085

- Ханым, сізді сыйлаушы ретте мен,

Тілек айтсам деп едім бір ептеген:

мені мимен түсіну мүмкін емес 
Көріңізші түсініп жүрекпенен?..

2086

Мұқағали... – үн емес туа тынар,

Мәрмар да емес жүз жылда уатылар.

Ұлы жүрек туғызған ұлы сөздің,

Жүз ғасырға жетерлік қуаты бар!

2087

- Бар сұраққа Жалғанда жауап берген,

Армансыз-ақ жинаған сауапты елден,

Абызбысың, бейтаныс?.. Әлде жынсың,

Пошымымен дананың дау ап келген?

2088

- Мына ақиқат сақталсын қатты есіңде:

Пейіш-сұлу әйелдің ақ төсінде!

- Ол солай тек қос жүрек бірге соқса...
Өз пейішім, дәурен-ай, қапты Есілде...

2089 

«Қуам, - деп, - қараңғыны халқымды езген!»,
Сананың сахарасын жалғыз кезген,

Абайдың ашқан жауһар дүниесін

өлшеген- Уақыт атты алтын безбен!

2090

- Фәни, Бақи... қос дүние пұстыны ұнап,

Қайсысына көңлің, дос, түсті құлап?

- Бақи мәңгі... Ал Фәни ең алғашқы

ғашығыңдай тым тәтті-ау. Ыстығырақ!

2091

«Тәкаппар мына тауда бұл төр ме» деп,

Шыңға әрең шықты ала бұлт өрмелеп.

Ал шыңда долы дауыл ақырғанда,

Боп кетті бұлт байғұстың тұрқы он бөлек...

2092

- Махаббат өрт-жалын ғой көз көрмеген,

Тіп-титтей жүрек соған төзген немен?

- Ол солай жаратылған. Әлі сондай,

Кезінен Ләйлі-Мәжнүн өзгермеген.

2093

Кешегі жар дегені қазір басқа

болды да қайғы түсті әзиз жасқа!..

Аты-жөн, туған жыл бар төлқұжатқа,

Жан жайлы неге бір сөз жазылмасқа?..

2094

Сағыныш дала кезді, тау шарлады...

Әне, ауыл... әне, сол үй, бау-шарбағы.
Шарбақтан қылаң етті қызыл көйлек!..

Қалдың-ау, қайран жастық кәусарлары!

2095

- Қайғырма, ит қапты деп налыма да!

Сұрашы ақсақалдан барып ана:

Адамы аз, иттері көп дүниеде,

Жанында жарасы жоқ табыла ма?

2096

- Басылғын, ей, көңілдің дүрбелеңі:

«айыбын ашқанымда кім не деді?..»

Дей берсін! Шындық шыңға шықсын енді,

Енді біз ел емеспіз түрмедегі!

2097

- Жемқорлықпен алатын араны аша,

Қай партия ұнайды саған аса?

- Сұлу қызға не жетсін!.. Келіншек те

жақсы, әрине, кезінде бағаласа!

2098

- Мәскеуге «Сенген құлдың» сен бірі едің,

Келеді-ау әлі тудай желбірегің.

Желтоқсан күндерінде кім болып ең?..

Білдің бе?!.. Ел біледі. Мен білемін!

2099

«Не ғибрат берді, - десем, - есіл өмір?»

Түседі анам сөзі есіме кіл:

«Ең жақсы жүрек-жылы, жұмсақ жүрек,

Құлыным, кімді болсын кешіре біл».

2100
Жанымыз не күйде! Оған қараймыз ба?
Ол байғұс айналып жүр қалай мұзға?..

Сірескен халде қуып Хызыр шалды,

Періште келсе – оны сабаймыз ба?

2101

- Болғанмен көңіл жұқсыз жүз ұмтылар,

Құлақта дырду тірлік, ызың тынар.

Ар жағын Алла білер... Өз білерім – 

О, Күнім, көзалдымда жүзің тұрар!

2102

Тентек жел терезені ұшырардай...

Өршиді одан да зор күші бардай...

- Құдай-ау, кімге керек бұл долылық?..

... Кетіппін мызғып түкті түсіне алмай.

2103

Қара дауыл ысқырды, күлді ұлып та.
Көндірмек пе Жер-Көкті, Күнді ырыққа?

Жұлқылаған шаштан ап дүниені,

Бұл не? Әлемге сыймаған жындылық па?

2104

- Сілкіп қалып жаздады жаңа жыға,

Жер бізге осы өкпелі, наразы ма?

- Күнәміздің салмағын білгің келсе,

Жердің шарын салып көр таразыға!

2105

- Бір төрешік түсірді-ау отқа мұнша!..

Осыларды соттайтын сот табылса?!

- Жасыма, дос! Өлеңмен мен соттаймын,

Мына жүрек соңғы рет соққанынша!

2106

- Келешекке тиісті несіптен бер!

Бәрін де бер! – Осыны есіткенде ел

жағаны ұстап, десіпті: - Бұ сорлылар – 

Мезгілінен өлетін кешіккендер!

2107

- «Болады бұл жүректің жарымы не?» - 

Деген ой – мен байғұстың халі, міне...

Қайтесің, Жарық дүние, кешермісің,

Кеткенше жете алмасам қадіріңе?

2108

Темірден семсер жасау ісін білген,

Жүрісін Ай, Жұлдыздың түсіндірген,

Әзәзіл, дейді, Адамзат арасына,

Құдайдан безіндіру үшін кірген.

2109

Ісім жоқ жәлдеп сөзбен, бүлікпенен,

Адал сөз – мен үшін төрт түлік дегем.

Көп арман көзден ұшып кетті-ау, шіркін!..

Барына шүкір деймін. Жүріп келем.

2110

- Жақсы да шығар, бәлкім, жанды күткен...

- Ақылды десем, шырақ, әңгүдік пе ең?!

Күтілген жылы ұяда жан мекер боп,

Жұмақтық ажырарсың мәңгі үміттен!

2111

Толған соң тозып қапты қажалып Ай,

Сәулесі бір мұңды жыр жазады жай...

Күзгі түн қырға қонған маужырайды...

Көркінің күмістелген ғажабын-ай!

2112

- Шаршаттың ғой! Шаршатты сезбегенің 

беруді бұл жүректің тездеп емін.

Қияғы қиялдың да күйді, бұрын

іңкәрді іздеп мұнша кезбеп едім...

2113

- Сені онда алды ма ара шағып,

Тойдан мұнша тез қайттың бара салып?

- Көргені жоқ мәстектер көптеу екен

Кетем бе деп қорықтым аласарып.

2114

Қане, мына Уақытқа дес беріп көр!

Бере алмадық... Озды! Енді – естеліктер...

Бір шүкірлік: соғысын жүрегімнің

түсініпті, иесін ескеріпті ел!

2115

- Қоя сап «ғашық-машық ісіңді» ана,

Мынаны сен әуелі түсін, бала:

жүрекке қыз дегенің өш келеді,

Жаралған о да солар үшін ғана!

2116
- О, Өмір, өкпем де бар бірер менің: 

мен бұрын өте арманшыл, жігерлі едім.

Самғасам деп едім-ау қиырларға!..

Жердің тарту күші ме?.. Жібермедің!

2117

- Тарих тірі тиранға кейіп пе еді?

- Ол сөйлейді кеткен соң кейіпкері.

- Қиын екен... Еститін құлақ болмас,

Болса да алтын түсінер бейіт нені?!

2118

Ашылмай бар болмысы толық, анық,

Тарихтан әжептеуір орын алып

кеткендер о дүниеде не күйде екен?..

Қызық-ау бір көру де соны барып!

2119

Күн анау күллі әлемге нұр ататын,

Бақ анау көз жәуін ап, гүл ататын.

Дүние жайнап бірдей бар пендеге,

Тек неге алалайды рахатын?

2120

Мақтансақ дейміз: қазақ- батыр халық!

Шаттансақ дейміз: қазақ – ақын халық!..

Шынды айтсақ құдай үшін, сол белгілер,

Өшуге тұрған жоқ па жақын қалып?

2121

Мен көрген түрлі азап, бәле неден?..

- Аңқаулық... ақымақтық және, - дер ем...

«Үмітсіз – шайтан»деген бір сөз бар ғой,

Ақылдан әлі де аздап дәмеленем!

2122

Күні туып, Жұлдызы, Айы... бәрі,

Жақсы жаппай жарлының байығаны!..

Жұтпасын тек тұңғиық бірталайын,

Дайын болмай Кісілік қайығы әлі.

2123

Көңілге бір ой келсе періштелік,

Пенделік шығады оған теріс келіп...

Осындай кедір-бұдыр жан бедері,

Жата ма тек Ажалмен тегістеліп?
2124

- Сұғып ап сүйреңдеген бәле тілін,

Күлісін қарашы ана нәлетінің!..

Шіркін-ай, шықпыртса ғой көк шыбықпен,

Тілімдеп бір қабатын қам етінің!

2125

- Армысың, ей, бейтаныс пірәдарым!

Тілеймін әулетіңнің дін аманын.

Тағы да: сақтайықшы қазақтықты?.. 

Табармыз басқасының бір амалын.

2126

- Шыныңды айтшы, бар болса, ар алдында:

өз бетіңше бір іске бара алдың ба?

Өмір бойы әркімнің ығындасың...

Тек көлеңке болуға жаралдың ба?

2127

- Жемдестер солдан демеп, қолдап оңнан,

Жемқорсың бұл тұғырға зорға қонған!

Сен соңы болар дер ем... Әттең, жұртпыз – 

«Арамза аңқау елге молда болған».

2128

Ұрпақтар – толқын болса, бірінен біз

зейінді кейінгіге білінерміз.

Біліну үшін күн-түн соны ойлау ма?..

Қой, құрсын, кетпей жатып бүлінерміз!

2129

Бір қарасаң – оның да біздей жолы,

Тек қаламын ұстайды үзбей қолы.

- Құрмет көрсет данаға, ей, көргенсіз,

Мына ел ертең бізді емес, іздейді оны!

2130

- Еске ылғи жүзіңдегі алам қалды,

Көргенше оны әбден жанар талды!..

Мең үшін мен не берем, құдайым-ау?!

Хафиз бермек болған ғой Самарқанды!

2131

Көп артық қан қысымы мөлшерінен...

Кейде Ажал, кейде амалсыз мен шегінем...

Бір медеу: бір сәт те Өмір кем болмайды,

Алланың белгіленген өлшемінен!

2132

- Бақилық тағдырлары болып жарқын,

Пейіштен жай тапқандар қоңыр салқын,

Рахат тірлік кешер тілегенше?

- Шарт шығар сақтау да онда оның салтын...

2133

-Бу боп ұшсын ұйыған құса мына,

Ұйқы, тездеп ала гөр құшағыңа!

Мультфильмге елтіген сәбише бір,

Мәз болайын – мінгіз түс ұшағыңа!

2134

Бейне ұйқысын қандырып алсын ел деп,

Жым-жырт жылжып келеді таң сіберлеп...

Адам – Ғалам сыйластық сәті осы ма,

Ешбір белгі болмайтын қарсы келмек?

2135

Тырсылдап жарылардай тамыр қаннан,

Шақ етіп түскен жайдай шамырқанған

шақтарда титтей ұстам жоқтығынан,

О, қанша жан сорлыға зәбір қалған!

2136

- Жаңа бастық... жылы екен күллі реңі,

Кішіпейіл секілді... кім біледі...

- Жанында ана жағымпаз аман жүрсе,

Бүлдіреді, мұны да бүлдіреді!

2137

- Қыздардың көргенде ашық денелерін,

Келеді «Шешінесің... неге?» дегім...

- Сиқыршы болсам егер мен бәріне,

Ұяттан көйлек тігіп берер едім!

2138

Сарғыш, бозғылт, қоңырқай атыраптар...

Жел, сұр аспан, саулаған жапырақтар...

Әлденені аңсайсың, өкінесің...

Өксік қысып кетуге жақын-ақ хал...

2139

«... Ажарың ашық екен атқан таңдай,

Нұрлы екен екі-ай көзің жаққан шамдай!..»

- Гауһаржан, сен мәңгі жас періштесің,

Ғарышта ғажап ән боп аққан самғай!

2140

Үстінде тұрып Тараз – қирандының,

Шыңғыс хан депті: - Өртке қиғандығым – 

бұл шәһар ессіз екен, көрсетпеді

өзі кеп уысыма сиғандығын!

2141

Мына күз жарқын қандай! Жаздағыдай.

Жүргендер жинап жеміс мәз – бағы бай.

Кейбірі одан да бай – сенімі бар:

Береке дарытады азға Құдай.

2142

Түсімде... Шираз жақтан керуен кеп,

Сағди тұр: «Таразда енді серуендет!»

Һәйям жүр: «Қайда әлгі мәйханасы?...

Мен мұнда мың жыл бұрын келіп ем...» деп...

2143

- Шоқтай жайнап жатса да саған кегім,

Кештім!.. Мейлі, намыссыз надан дегін.

Есесіне қара зіл сенде қалып,

Жеп-жеңіл боп көңілім алар демін.

2144

Пайдакештік аурудан сау ма ғалам?..

Жиренбестен итті де сауған адам.

Өзі тиіс шығуға үні жанның – 

Өлеңді де кәсіп қып саудалаған!

2145

Жемқор әке орнында қауыз қалған – 

Өзі туа парамен ауызданған.

Осындайлар өлтіріп әділетті,

Осылардан болады жауыз Жалған!

2146

Ғаламды бұрын-соңды кім ақтарған?

Жоқ. Содан сан жетпестей сұрақ қалған. 

Өзіміз Адам болсақ, сана қайдан?..

Ол, сірә, туады-ау тек сұрақтардан.

2147

Жұрт жүретін ертеңгі жолға алаңдар,

Тұлғалардың ішінде сорлаған бар.

Құрбақаның тойындай тойлары көп,

Тек дін аман жылмақай оңбағандар!

2148

- Ақталма бермеді деп тірлік тыным,

Жорғалап борансыз-ақ күнде ықты кім?!

Сен байғұс Бақида да іздерсің-ау,

Зыр қағып көлеңкесін бір мықтының!

2149

- Қойшы, дос, түк өнбейтін таласыңды!..
Ашады Тағдыр дейтін ғана сырды.

Пешене солай шығар, момын сорлап,

Қара, әне, қарақшының бағы ашылды!

2150

- Сеніңше, зиялы деп еленгеннің

ішінде елге ең жақын кемеңгер кім?

-Меніңше, қолын жуса болар еді,

Болсам-ау ұлт ұяты дегендердің!

2151

- һәйям мың жыл шыдады мың сынға да,

Һәйямысың қазақтың. Бұл – шын баға!

-Бағаңа, дос, болам ба жалпы лайық?..
Мың жыл өтсін... сонда оны талқылайық!

2152

Тірлігі бүлкілдеген бал араның

ләззатты-ау әрі қызық. Ал аранын – 
айтпаңыз!.. Гүл сорғанда гүл де тілеп

жатқандай талықсытып талағанын!

2153

- Жаралған жарық дүние жарқылынан,

Ғажайып жаны сұлу, әр қылығы – ән,

Сен жаңа періштесің, мына жаһан,

Табатын өзің ғана арқылы мән!

2154

- Алдадың, болды сөзің жалған, жаным!..

Енді оған қысылмағын, арланбағын.

Қыздардың қызық көрем көп мінезін,

Және де бір бұл емес... алданғаным.

2155

Дүниеге кеп жатқанда жылап адам,

Есіркеп көрді ме екен мына ғалам?!

Ал кейін ол-пұл берсе – ап қалады,

Бермесе?.. Болмай-ақ қой бұған алаң.

2156

- Аларың сенің, Ажал, айдан анық,

«Құтылам, - деу де бекер, - қайда барып?»

Тек тұтас кетеміз бе?.. Әлде бөлшек

Қала ма ақшаға ұсап майдаланып?

2157

- Қайткенде бір шыбын жан жай таба алар? – 

Сұраққа осы мың-сан қайталанар,

Дұрыстап жауап берші, ей, Дүние?..

Кеткендер өткендерге айта барар.

2158

Кейінгі, үміттенем, шыдар маған:

қате айтсам – емес оным құр алдаған.

Зорлығы ол заманымның. Ал заманның

Құрсауын бұзып ешкім шыға алмаған!

2159

Сөйлесе, сөзі жауһар – сөз менікі!
Қараса, көзі гауһар – көз менікі!..

Менікі ұнағаннан. Бірақ, әттең,

Айыбы – тұрған бойы өзгенікі...

2160

Ойша мен талай ұшқам ғарышқа да,

Қатысқам түрлі әлемдік жарысқа да!..

Ал тежеу дұрыс па еді өзімді ылғи:

- Әліңді біл де ауылдан алыстама!

2161

Болса егер Рәббімнің бұл – қалауы,

Біздің ән әлі біраз шырқалады.
Өмір ғой ән дегенім. Бар тілегім:

Босқа ұшып жатпаса екен күн-парағы!

2162

Бұл өмір аласартып биікті де,

Жексұрын көрінеді күйіктіге.

Ал жасың келген сайын сол жексұрын,

Неліктен айналды сүйіктіңе?

2163

- Ақыл, қайрат – қос қанат бірі сынбай,

Қашан, қалай келді, дос, ырысың қай?..

Оны қойшы, от  пен су көз жеткізді:

Ләззат, азап – тіршілік тынысындай!

2164

Мен сонда-ақ кетіп қала жаздған ем,

Шипа боп аман қалдым аздаған ем...

Ұлы Аллам берді ме екен біраз мерзім,

Өтуге бақилыққа мәз бағамен?

2165

- Бұл елде небір жұқсыз тайраңдаған,

Бірдеме тиер дейсің қайдан маған...

- Жұқсыздың жұқсыздығы сендейлерден!

Мен осы мына жұртқа қайран қалам!

2166

- Жаңа қазақ!.. Көрдің бе, ана тұрған!

Жол салады бұл бізге жаңа, тыңнан!..

- Иә, сондай бір жігіт бар деп жүр ғой...

Аузы-басы... ақшадан жаратылған...

2167

- Кім сананы нәпсіге жеңдіреді,

Соны ұятсыз деп мына ел күледі!

- Мүмкін атын шығару үшін бәрі?..

Ұяттыңды кім білген?! Кем біледі.

2168

... Осы болды-ау кешпегі ғаріп бастың!..

Не болса да мен-мен боп қалыптастым.

Фәниге әкеп, әкететіні үшін,

Аллаға алғыс айтудан жалықпастан.

2169

- Ақ таңым, аманбысың ақ көңілдім!..

Кеше де келе жатқан бақ көріндің.

Ал бірақ кешке дейін не жазып ем,

Таяғы бір-екі рет батты Өмірдің?..

2170

Еселеп Жер шарының жасын ондап,

Үстіне ғасырлардың ғасыр орнап,

Биіктеп кетсе үйдей көп қабатты,

Қайсысы қалай дәуір басы болмақ?

2171

Қанша, қызсын, сені мен мендейге түк,

Сауда көзді қыздырған бермей кетіп...

Саудагерміз бүгін!.. Көк базар барсаң,

Ескі тараз кеткендей кернейлетіп!

2172

Тоғай... Талас... тауынан Алмалының,

Қызылшақа қылтиды – алдағы Күн.

Тереземе түсті ең алғашқы нұр...

- Жарылқай гөр пендеңді, Алла, бүгін!?
2173

- Бұл елге біздер емес, құл ие ме?!..

Капитал, біз арқылы пұл ие де!

- Көкірек көрге тығар, көкке ұшырмас.

Түкірдім сенің арам дүниеңе!

2174

Ынжық, топас боп шықса аталасың,

Қалай тыныш, қайнамай жата аласың:

- Атам қанын шіріткен ол шірікті,

Аталас деп менімен атамасын!

2175

- Сені еске алсам, қалқашым, қанаттанам,

Алып ұшар қадамым әр аттаған.

Толқын атқан көңілмен көл-дария,

Сенсіз қалай, құдай-ау, тағат табам?!

2176

Кісі өмірі жылдың төрт мезгіліндей,

Өтеді екен кезекпен тез, білінбей.

Болғанда ғой ұзақтау, әттең, жастық,

Алтын сапты алғырлық кездігіндей!

2177

... Мына үйге... сонау кезде бозбалалық,

Қап еді-ау көңіл менен көз қамалып!..

Тараздың айналайын көшесімен,

Жүргенім жүрек қылын қозғап алып...

2178

Бәрі қалып – тау асып, құм кезгені,

Мезгіл жетсе Жалғаннан кім безбеді.

Заман, Тағдыр тоғысып талай-талай,

Тектұрмаста мүлгіп тұр күмбездері...

2179

Жотада Мәмбет-баба тұр. Біл, елі!..

Ертемен Күнді иыққа ілдіреді.

Тұрғызған өзі қайта Әулиеата,

Етектен ізет-құрмет білдіреді...

2180

- Жалықтырды дүниеауи шатпақ ана!..

Жаным көзін аша гөр, Хақ тағала.
Шын Адам боп өтейін бұ Жалғаннан,

Мәз болмастан адамдық атқа ғана.

2181

Тірліктің оңғаны бар, оңбағы бар,

Жағдайдың болғаны бар, болмағы бар...

Солармен жүріп қалып, бақи болсам,

«Кеш келдің!» деп сөкпей ме ондағылар?

2182

Кетсе ертең мына жаһан жаһанданып,

Жұтылып кішкенелер, нәһан қалып,

Дүниеде апан-топан танимын ба,

Өзімнің Қазақ дейтін атамды анық?

2183

Талас сұлық, шапшитын бұрын ыңғай,

Ақ кемердің жалайды жұлығын жай.

Өзегі өзен – орта ағыс қана ойнайды,

Өрім өріп өзбек қыз бұрымындай....
2184

- «Көк белдің көк шалғынын бір басармыз» - 

Дегенің, келді көктем, шын ба сары қыз?..

Қысылма... тағы келер талай көктем...

Жарайды, тағы бірде сырласармыз!

2185

Жастық жанды жалынды, сәулелі етті,

Армандарға жеткізді, әуре де етті.

Көрінсе де шек жоқ боп, шектеулі екен,

Қазан ұрды, қар жауды... Дәурен өтті!..

2186

- Сұранып тұр ғой қорға асау күрең!..

Қоспаймын?.. Сен жомарттың қашан бірі ең...

- Сен көрсең, шіркін, менің түстерімді:

құрбандық шалып, сый-пый жасап жүрем!..

2187

- Әлем бізге мұншама мән берерлік...

Саясатта... қарайық... ал, не бердік?

- Қазақ жері... үсті емес, онда да асты – 

Сонда, сонда ең мықты мәмлегерлік!

2188

- Білемісің, ей, інім, Бәйдібекті?

- Білем біраз бабамыз жайлы кепті...

Ұмыт бола жаздаған кезде Азаттық,

Таразда атқа қондырып, әйгілі етті!

2189

- Ей, шырақ, білемісің Асқаровты?
- Ол кісі үш өлкені басқарыпты...

Жалпы, Жамбыл – Тараздың жаңғыруы,

Сол Асанбай атадан басталыпты!

2190

- Сен сұлу ең, әдепті ең, ән ең... – бәрі ең!

Ендігің не, Алматы-ау!.. Әлем-жәлем.

Ағылшынша, орысша ағып тұрып,

Алғаның не қазақша сәлемді әрең?

2191

- Үйлі, үйсіз, тек жүрек – жаятыны,

Сен демеді қазақтың қай ақыны?!

Тарихқа да, Алматы, сен солардың

қаласы боп енерсің, әй, ақыры!..

2192

- Бақыттысың, жаман сөз жамалмаған,

Еш қайғың жоқ, оны да бағамдағам!

- Мұңым бар, бар! Ешқашан айтылмайтын,

Ең жаманы – ешкімге шаға алмаған!

2193

Демесең де ешкімді жынданыпты,

Алаяқтар айналды сұмға мықты!

Сұмдығы сол – көрсетті оңайлығын,

Бір адамнан гөрі алдау бір халықты!

2194

Қазір патша болсын-ақ ең мерейлі,

Түбі өтеді. Өткен соң ел не дейді?..

Жалпы, адамнан керек пе құдай жасау?..

Соларсыз-ақ Жер шары дөңгелейді.

2195

- Кез келген келімсекке «келсін!» дейді,

Ал өзі өзге жерді жерсінбейді.

- Ол біздің момын жұрт қой... Тойынған соң,

Момынды келімсегің менсінбейді...
2196

Құтылған соң мұндағы әлектерден,

Пейіш боп Алла сыйы «мә!» деп берген,

Мәңгілік рахатқа шыдаймыз ба,

Біз байғұс өткіншіге әдеттенген?

2197

- Шүбәм бар бұған көңлім толарына...

- Өйтпеңіз, бізге осы да болады да.

- Заң бар ғой жазылмаған: жағымпаздың

орыны... түу биікте, жоғарыда!

2198

- Теңедің ұлығыңды Күн, Айға да...

Бермейді, ей, жазаба, бұлай баға!

Жарық Күн тұтқасы ғой дүниенің,

Ұстайды ұстаса оны Құдай ғана!

2199

Көбік сөзге көзі ашық көңіл көнбес!

Шыншыл сөзге сүмеңдеп өлім де ермес.

Бір өмірде бір-ақ сөз жазсам, шіркін,

Мың жылда да өлмейтін, өңін бермес!

2200

Айқайлап ем жалт етіп қарады шың.

- Аманбысың, Алатау, ақ арысым!..

Алқымнан ап бай үйі басқа шығып,

Аласарып, атам-ау, барамысың?!

2201

- Екі мың алтыншы жыл! Толықтай біз

неге есеп жасаспадық?.. Оны ұқпаймыз...

Жан-тәнді жаралардай неңді алдым мен?!..

Бір ғана жақсысы: енді жолықпаймыз!

2202

· Ғасырымыз жиырма бір. Жетінші жыл.

· Доңыз деген аты бар екінші бір.

· Атта не тұр, ал жеті – жақсылық шын!

· Бәсе, джипке үш жеті жапсырыпсың...

2203

- Бұтағына қуыршақ қалайы іліп,

Шыр айналу шыршаны – жабайылық!

- Қабарса да қарсылар қас-қабағы,

Шын Жаңа жыл Наурыздан басталады!

2204

- Жүз тірлікпен жүргенің, бала, тынбай,

Бар ма бірі белгі боп қалатындай?

Әлде өмірдің ұзақ па рәсуә ғып,

Әр нәрсенің басын бір шалатындай?

2205

- Басшы, Талас жарқыным, солығыңды,

Демалып ап жалғарсың жорығыңды.

Көңіл күйім ұнамай тұрса – кешір,

Мен егдемін. Егделік жолы мұңды...

2206

- Өкпесі ме өтердей бұзып көкті,

Аққан жұлдыз аспанды сызып кетті...

Ай шағылды абайсыз шыққан Күнге...

Неткен тәтті ең!.. Жалпы, түн... қызықты өтті!..

2207

Бұл жүрісте түк мән жоқ әрлі-берлі!..

Көңілді де қажаған әркім енді...

Жан жай тауып, тыншысын иманға ұйып,

Бастай гөрші, хазірет, әңгімеңді?

2208

- Әлгі алаяқ шеттетіп ары барды,

Мәртебелі мандатты тағы да алды!

- Білмеуші ме ең біз тұлпар тоғысына,

Қызық үшін қосамыз жабыларды!

2209

Тек өткеннің елесі – жинағаным...

Елес түс боп, о, Тәңір, қиналамын.

Бұл не?.. Түске мен көрген көп азаптың

көшірдің бе өңіме симағанын?

2210

Өмірдің ең ақырғы өрі неде?
Алдымен аңғарылар өліге не?..

Біртіндеп фәни шамы сөнгеннен соң,

Алыстан бақи оты көріне ме?..

2211

- Кім жек көрер дейсің көп жасағанды,

Әсіресе, болса өмір аса мәнді?

- Ұзақ жастан мына елдің бәрі үмітті,

Жолатпаса дейді тек кәрілікті.

2212

... Тағы ағытты ақылдың тоғандарын...

Қайтармақ па сонымен ол алғанын?

- Есіл ақыл, ей, інім, қор болмай ма,

Белгісіз ғой ақылды бола алмағым?

2213

Ұмытар кезде көңіл тасқындаған,

Жүргенін де аспанның астында адам.

Зұлымға таптатқанда сол көңілді,

Деу бар ма: «Керегі не бастың маған?!»

2214

- Шашпа, дос: «Болып алдық көп шырылдар

сұмдардың қылығынан!» деп сырыңды әр.

Оларды жіктеме де. Мен де білем:

аумайды бір-бірінен жексұрындар!

2215

«Асылық айтсам, Алла, кешір» деңіз:

Қанеки, біз кімдердің есіндеміз?

Әуелі есте болу маңызды ма?..

Мың тәубе – мына Өмірдің көшіндеміз!

2216

- Алаңның тұрдың жырға көміп төрін...

Япырай, болсайшы бір көрікте мін!

Сен кейін айналасың хор қызына – 

Осылай дейді, қалқам, көріпкелім...

2217

Түп-тамырын дәуірлік отап ұңғы,

Отаршылдық оңбастай қопарылды.

Жаралғалы жамандық жасамаған,

Жарылқай гөр, Жасаған, Отанымды!?

2218

- Ей, балам, білемісің Ағаділді?

- Қазақтың сарбазы одан алады үлгі.
Шайқаста Отан үшін ердің ері,

Жүрегін бомбы қылып жара білді!

2219

- Ескерткіштің алдында дұрыс тұрып,

Айтшы, қане: кім еді Рысқұлов?

- Қырылудан қазақты түгелімен

Сол сақтаған құрбан боп, ұлы іс қылып!

2220

- Бұл кім досқа – жаз,  жауға – дауыл жаны?

- Ар-намысы қазақтың – Бауыржаны!..

Тарихында мың жылдар тұрары хақ,

Асқар шыңдай өз Алатауындағы.

2221

- Кім мынау кең маңдайын күн қақтаған?

- Бұл данагөй Мұхаммед Дулат бабаң!

Ұлағатты ол айтқан бір заманда,

Жалыққан жоқ әлі де тыңдап ғалам.

2222

- Салтатты кім? Болған-ау ол басты адам?..

- Бұл Қойгелді бабаң ғой қол бастаған!

Төле бидей көсемнің ұлы інісі...

Жә, жүрелік... Шежіре болмас тамам...

2223

- Әсіре сұлулыққа шалалық тән,

Неге артық көрдің оны даналықтан?

- Қызығу қыз көркіне – тәтті рахат!..

Азап қой басты ауыртып дананы ұққан.

2224

Тамаша ғой Тараздың тал-дарағы!

Аула сайын майысқан алма бағы.

Жұмақта да бұл жеміс бар деуші еді...

Біздегіден басқаша бар ма дәмі?

2225

Бір сұрақ бастағандай тұрақтала:

- Қайда әкем?.. О жарықтық жұмақта ма...

Мен неге білмеуге оны тиістімін,

Кеткен жоқ қой бір күнге, бір аптаға?
2226

Уақыттың қараңдаршы ұрлығына,

Тонаған тұттай қылып ұлды мына!

Жастығын жарқ-жұрқ еткен таппай әлек...

Ғарыштың сіңді ме екен құрдымына?

2227

- Дүниеге кімдер келіп, кім кетпеген,

Ахлақты сақтауға ылғи міндетті емен!

- Адам ғып Алла сені жаратты ма?!..

Сонымен ізгілікті міндеттеген!

2228

Қазақтың жөн мұны әр кез білгені:

- Тарихыңды бұрын еш көзге ілмеді!

Енді өзің қастерле тағзым етіп,

Өйткені ол – Отаның мезгілдегі.

2229

- Театрға бар, шырақ, бол да құмар,

Сахнасында сан сезім толғағы бар!

Мына ұлы дүниенің моделіндей,

Шағын әлем жасайды ондағылар.

2230

Болмады дейсіз көрік қай қызға арман,

Жігітке – кездестіру Ай-жүзді алдан!..

Не дерсіз мына бетпақ Уақытқа,

Бет біткен тырнағымен айғыздалған?!

2231

- Осы сен қассың маған әлі неге?

Шыдар ем оныңа да, бәріне де:

сыя ма ұзақ қастық қысқа өмірге?..

Ойлап көр! Мен дайынмын мәмілеге.

2232

Кезде мұң көп, қуаныш аз ғанада,

Кездескен сұлуға жыр жаз, бағала!..

Көркіне көзің тойғыз, арудың тек

Өткенін... керегі жоқ, қазбалама.

2233

- Кетті, әне, алмақ боп жем тауып тағы,

Тарысы піскендердің тауықтары!

- Жай көзге залалсыз боп көрінгенмен,

Осылар – ең зиянды, қауіпті әрі!

2234

Мықты автомен жәлдептік «шерілері»,

Мәртебесін көтермек көрінеді...

Кенен атам көрінсе көк шолақпен,

Көк «Жигули» Шәмші ағам көлігі еді...

2235

- Таланттар көп... Шындықты айта алды ма?

Құлдық мінез қатерін қайтарды ма?!

- Кім сөйлескен, кім көріп ол итіңді,

Талантты деп жүр ғой жұрт Шайтанды да...

2236

- Ей, мумин, не таптың бұл Жалғаныңнан?..

Ойлан не күтеріңді алдағыңнан.

Жалбарын. Сенен өткен күнәлі емес,

Иассауи Құл Қожа жалбарынған. 

 2237
- Перизат! Сырласуға қалай едің?..

Бермей ме сырқатына қарай емін?

Біздің ем гүл-ерінде!.. Бірақ, оған

жүрмей ме тиіп кетіп талай ерін?..

2238

- Біреу елге берерін кем беріпті...

Біреу ақ пен қараны теңгеріпті...

Біреу жардың көзіне шөп салыпты...

- Болды, құрсын! Айтпашы пенделікті!

2239

Адамның көңлі жасып басылмайтын,

Бермеді-ау жарқыраған ғасырды айқын!

Неліктен мәз боламыз бұл Фәниге,

Қабағы көп сәбидің ашылмайтын?!

2240

- Алпауыттар десіпті: - Мұнайлыға

сатып алу сөз емес Құдайды да!

- Білмеген-ау қайда ертең баратынын,

Мұнайсыз-ақ Тозақта от жанатынын.
2241

- Халық деген немене?.. Тобыр ғана!

Жемің – дұрыс құра алсаң торыңды ана.

- Міне, осындай құзғындық түсінікпен,

Шығып кеткен талайлар кісіліктен!

2242

- Жер Күнді айналғандай шыркөбелек,

Төренің төңірегінде жүр дөңгелеп!

- Төресі тұрар дейсің енді қанша,

Ал Күннің жай-жапсары мүлдем бөлек!

2243

- Білмеймін оларыңның не білгенін,

«Домалақ ене» депті келіндерің...

Білем тек, әжетайым, саған мәңгі,

Қазақи жүректен төр берілгенін!

2244

Бұлтсыз көңіл, жан қайда жадыраған?!..

Сияқтымын бір емес-жарым адам.

Жатсам-тұрсам сан сұрақ сұққылайды,

Тұрғандай-ақ тіреліп бәрі маған...

2245

... Құйындата жотаның ұшты қары,

Соны қоштап боз боран ысқырады.

Пеш уілдеп, терезе тысырлайды...

Ыстық құшақ... түні ұзақ қыстың әлі...

2246

- «Кепкен кеуде, ешкіаяқ» мына қатын,
Ұмытқан-ау жас күнгі кінәратын?!

- Ұмытқаның не, тәйір... Көсем боп тұр,

Ұлықтар да ұлықтап тіл алатын!

2247

Не бердім? Одан келген кесек пе есем?..

- Ей, Жалған, сеніп жүрме өсекке сен.

Алмаймын сенен артық сабақты ине,

Берешек болсам – толық есептесем!

2248

Бұрын бимен туса да бір енеден,

Басбұзарды кісі деп кім елеген?!

Бүгінгідей қойды ма тайраңдатып?..

Жоқ! Жонынан таспа алып дүрелеген.

2249

- Жасырамыз... сырды ма?.. Енді нені?..

Жел біледі, толқынды көл біледі.

Жасыл майса тіктелді жапырылған...

Көңліміздей көк аспан мөлдіреді.

2250

Намыс жолын жан бар ма қуалаған?

Қазақ болса ынжық боп туа ма адам?..

Әлде бізді бәрінен айырсаң да,

Сезбейтін ғып бір залым дуалаған?

2251

Білмей-ақ боларын қай құты негіз,

«Қазақпыз!» деп, ойхой, біз гүпінеміз.

Жерінің астын әлем құрты жесе,

Қазақтың қалай болмақ түтіні егіз?

2252

- Тірлікте болмашыны қанағат қып,

Жүргенім – емес пе екен сәл ағаттық?

- Ешқайсы жиғанының бәрі аз деген,

Көшкен жоқ О Дүниеге «КамАЗ»-бенен!..

2253

- Сен мәңгілік жай тапқан құба белді,

Жаңғыртқаннан не қайыр жылап енді...

Иіскесем исіңді сезем бе, еркем,

Сен жаралған, сен сіңген мына жерді?

2254

Көріп кетсем қоғамның тазарғанын,
Қиянаттың алқымнан аз алғанын?..

Келешекте қанша мән басқа болса?!

- Кешір, Өмір. Басқаша жаза алмадым.

2255

- Кейде көңіл тасиды тас бұлақтай!
Кейде көзге қалады жас тұрақтай...

- Солай... солай бұл өмір жалғасады,

Күн мен түн де солай ғой. Алмасады.

2256

- Мұқағали, шамасы, жаңағы елден,

Тірі сөзді тізгіндеп ала берген?

- Солай болар... және Алла Қарасазға

берем десе бір Дана шарасы аз ба?!

2257

- Торжорғасы төренің келді, міне!

- Бұл адам ғой-ат емес! Кемдігі не?

- Көзге мақтап мықтыны бәйпеңдеген,

Шатастырма сен оны жәй пендемен!

2258

- Өзіне өгей, ал, жатты жарылқаған,

Бұл – қазаққа көп шығар таңырқаған?

- Мақтай білсе жауды да шат қыламыз...

О, біз әлі де таңдай қақтырамыз!

2259

Кітап... ой ғой әр қайсы тұрар дара,

Ал қосылса шығады бұдан дана.

Бірақ Заман толқыны көміп көбін,

Мәңгілікке нұр шашар Құран ғана!

2260

Сатып жұртты соңына еріп келген,

Сабауға оны қамшы да өріп берген,

О, не үміт, не қайыр екіжүзді,

Өлі, тірі саяси өліктерден?!

2261

Жалын ба еді жас күндер сағымданған?..

Жүректе мұң, көзде жас сағынғаннан.

Қойғанда ғой шықпай-ақ сол жалыннан!..

Енді неге жарайды жаным қалған?

2262

- Өмірдің «Фәни» атты бірімен біз
қоштассақ, алғаш аздап бүлінерміз...

Алла айтып, Исрафил сырнайлатса,

Жарқылдап, жарқын досым, тірілерміз!

2263

- Бізді аяған жоқ Жалған – тонаған жүз!..

Аллаға адал әйтсе де бола алармыз.

Адам Ата жәннатта жаралған ғой, 

Соған бәлкім біз, достым, оралармыз?

2264

- Мәңгі дос! Рухыңмен рахым ет те,

Қарашы мендегі тау тауқыметке:

Сағыныш сарғайтты ғой! Ақырғы амал – 

Аманат етем бе оны Ақыретке?

2265

- Адамды қасқыр, жылан асыраған,

Дейміз бе мейірбанды, асыл адам?

- Жаратса мадақты ондай керегіне,

Сорлатып әлгілері береді де...

2266

- Ардақтым, таңда да анау ағаратын,

Көңілің болды-ау жиі қабаратын.

Өмір ғой қиқы-жиқы!.. Төзбек керек,

Алғанша Алла қайтып аманатын.

2267

Ертеңім елжірер деп тым сенбеймін:

Тұнжырай қалар шындап күлсем кей Күн.

Бәріне көнді-ау жүрек!.. Ендігәрі

тек жүрек үшін өмір сүрсем деймін.

2268

- Мұндай сұмды кім көрген?! Азғын әрі,

Осыны да дедік-ау мәз қылады!

Қулығында қисап жоқ: мұны емес,

Бұл Шайтанды жынды ғып азғырады!

2269

- Күнә жағы?.. Сұрасақ былай... мына...

Өз құпияң өзіңе ұнайды ма?

- Керегі жоқ түкке де жарнамалау!..

Бәріне өз арым мен Құдай куә.

2270

- Мені қойшы... бәрінен кеш қалғанмын...

Кері қойдың орнына ешкі алғанның...
Әйткенменен, ей, шырақ, арманым көп!

Тағдырын таң шешеді кешкі арманның...

2271

Деді біреу: - Жолыңды қырсық қылам!

Деді біреу: - Жасыңды бір сықтырам!..

Сол сұмдарға арналған ыза-кекті,

Шараппен бе... уа, немен тұншықтырам?!

2272

Бұл Әлем көнбесе де тым сарапқа,

Жер-Ана жайлы әйтсе де сыр сабақта:

Бізді бір сілкімейді-ау ұшқанымен,

Жүз сегіз мың шақырым бір сағатта!

2273

- Мына қыздар, тексерсең, кім біледі,

Һәйям сүйген арудың сіңлілері?..

Біздің Тараз тартымды содан ба екен – 

Нәркес қара көздерде Күн күледі?

2274

Барлар да не керемет қолында өнер,

Ақшаға ысырылып орын берер

кезде кім қарап жатыр ар-ұятқа?!..

Ал атаң болған оның жолында өлер.

2275

- Ей, шырақ, мені де бір бар-ау ұққың?..

Жасырман, кейде жөннен сәл ауыппын.

Мен баста аңқылдаған ақ жігіт ем,

Заманның жұқты кірі! Қарауыттым...

2276

- Сені еске алсам әлі де егілемін...

Толған сұрақ: «Неліктен? Нені? Ненің?..»

Ең өртері: «Мына лас Дүниеге,

Неге асығыс, періштем, келіп едің?!»

2277

- Ол шаңырақ... айрылған уықтардан,

Бір біріне қос көңіл суып қалған.

Балдан тәтті бір кезгі тілдерінен,

Сөз шығады тұрар тек уыттардан!

2278

Аспантаудың әп-сәтте шыңын нұрлы,

Айдаһардай бұлт орап буындырды!

Бұлғаң-бұлғаң етеме-ау ұшар басы?..

Кейде алып та болмайды-ау шыбын ғұрлы.

2279

Құстай қайда білмейтін ұшарын да,

Талай ару тұншықты-ау құса-мұңға!

Ақ сұңқардай жігіттің қолын қағып,

Сұмпайының жүргені құшағында...

2280

- Ой, сіз әдемі болыпсыз ғой!..

Кейін келе кішкене толыпсыз ғой.

- «Ғой... ғой...» деме, қарағым, ағаңызға,

Бұл суретпен ғасыр жоқ арамызда!

2281

- Жарасады-ау әзіл сөз арамызға...

Одан гөрі тереңге... барамыз ба?

- Жетеміз ғой, ой, аға, бағаңызға,

Жетпейтіндей... немене, баламыз ба?!

2282

- Бәрі жақсы... бірақ бір осал жағы – 

Сүйгеніне тағдырын қоса алмады!..

Қияметтік боп кетті досы, ардағы...

Түбі соған қосылу – Осы арманы...

2283

Көрсететін жақсы үлгі алға жайып,

Ағаларым бар еді... қалды азайып.

Соларменен бір дәуір өткені ме,

Соларменен бітті ме бар ғажайып?..

2284

Мекендеп жүргеніңмен әлі үйіңді,

Ертең-ақ төмпешіктің сәл үйінді.

Бақиға хақ жолы деп көнгенімен,

Бұл көңіл қияр емес фәниіңді!

2285

- Іңкәрлік саған деген бір басылмай,

Келемін тек өзіңе сыр да сыйлай.

Тоқсан жыр толғасам да сен деп, Талас,

Толқының толықсиды жырға симай!

2286

Жұлдыздар төменде, тұр сәл құламай...

Есілдің төсін жалғыз жол қылады Ай...

Сырласым самал ғана жағадағы...

- Құдай-ау, қайда?.. бар ма сол құралай!?

2287

Ақымақ жұрт емеспіз, асылы, біз,

Дана Дала қазаны тасыды жүз!..

Енді рухты көтерер заңғар көкке,

Бір Алыпты күте ме ғасырымыз?

2288

- Уа, қайда, ақыл қайда Өмірді емдер?!..

Сауықса Өмір пендең көңіл демдер.

- Шаң қапса ұяты бар, шын ақылды,

Жайнап тұр ақылды боп көрінгендер!

2289

Бақыттан мен білгеннің бәрі үмітті

болса да, көңілдері әлі күпті...

О баста, тілеу керек пе еді, сірә,

Жәй ғана мамыражай кәрілікті?..

2290

- Кім айтса да терісті теріс дедім,

Ар келіспес айлаға келіспедім.

Бәрі зая!.. Енді тек... жан алатын

қолы жеңіл болса екен періштенің...

2291

- Бұл қай қарас?.. Қалқам-ау, бұл не еткенің?..

Салғаның ба іңкәрлік нұрлы өткелін?

Сол арқылы махаббат жастан үстем

болатынын білмесең біл деп пе едің?..

2292

- Төрде отырған бір итке қапаланып,

Өксідің-ау, жарықтық, жата қалып!..

Сақалыңның кетсінде ол садағасы,
Құдай оны түбінде атары анық.

2293

Мойынқұмым осы ғой... қымбат анық,

Жылысын-ай! Жүрегі тұр ма оталып?..

Жатырқады-ау... жалт берді жалда жүрген

тұлпарлары тұяқпен құм қопарып...

2294

Жаны таза жас бала дұғасындай,

Әр лебізі мағналы тұма сырдай...

Өңкей өңез ортаға өңмеңдеген,

Түсе қалған, құдай-ау, бұл асыл қай?..

2295

- Қойсақ саған, ей, жүрек, алғаш талап:

Отанды сүй! Отанды алмас қалап, 

деп сайрады тіл мен жақ... Жүрек айтты:

- Сүйем!.. Бірақ сендерден сәл басқарақ.

2296

- Сондағы жанарыңды-ай мөлдіреген!..

Білмеймін, көңліңді ол бөлді немен...

Жыр туған ескерткіш боп... Сені еске алсам,

әлі де желбірейді сол бір өлең...

2297

Тік шырқап кешкі арай ұзарғанда,

Бұлт балқып, толқып оттай қызарғанда,

Көрікке көз тояр ма?!.. Содан ба екен,

Ертең де жүрсем деуің бұ Жалғанда?

2298

- Мақтама көп, даттама, ылайлама...

Жалпы, адамға бермеу жөн бұлай баға.

Өйткені өте күрделі болмысы оның,

Оны толық білетін – Құдай ғана!

2299

- Сені іздеймін... Іздейтін, Күнім, кімсің?..

Ертең емес, бұл ғаріп бүгін білсін!

Кездесуді жазбаса... жыр жазайын,

Жүрегіңе шымырлап сырым сіңсін...

2300

Дүние кетсін, мейлі, шайқатылып,

Өлген көп шынды шындай айта тұрып...

Ұмытса мұны қоғам кетері хақ,

Әлихан, Ахмет, Тұрар қайта атылып,

2301

- Жүрсең де бір күн үйде, бір күн түзде,

Тынбастан тіршіліктің кілтін ізде.

Тапсаң айт алғысыңды ұлы Аллаға,

Таппасаң тағыланып тіл тигізбе!

2302

Қай заман, қандай да бір ғасырларда,

Біз, қазақ, қарсы шаптық басынғанға!

Еркін ел енді ешашан ашынбасын,

Тозақ та тосқын емес ашынғанға!

2303

Жұрнағын өртеп құлдық желкенінің,

Зорайтар бүгінгіден ертең үнін,

Тәуелсіз бұл Ел, енді көтере алмас,

Ешкімнің ішкі-тысқы «еркелігін»!

2304

Адам Ата – Хауа Ана барындағы

жолдан, шүкір, Ғаламшар жаңылмады.

Әне-міне ашылса бір керемет,

Тұр-ау, сірә, Ғылымшар жарылғалы?

2305

- Ей, құрдас! Жылдар өтіп кезі келе,

Енерміз біз де ескі шежіреге.

Абырой – жақсы атану. Жаман болсақ,

Алмайды-ау байғұс ұрпақ безіне де!

2306

Байыздап айналыспай сүйікті іспен,

Жан екем жоқ нәрсеге күйіп піскен!..

Мейлі енді... Тек қалайша шығарармын,

Жылдарым жинап берген күйікті іштен?..

2307

Жан қайда заманынан жасқанбаған?..

Жердеміз. Мекен етпес аспанды адам.

Бұрын да жендет желке қимауы үшін,

Айтпағын адам байғұс астарлаған.

2308

Жарқылдамай өр тұлға – батыр іні,

Саңқылдар ма шын саңлақ ақын үні?!..

Олар жоқта тарихтың бетін былғар,

Замананың жабысқақ қақырығы.

2309

Жан қажып, тән саулығы бүлінуде...

Қызықтың керегі жоқ бірінің де...

Көңілдің көшесінде тірі жан жоқ...

Мен осы бармын ба өзі? Тірімін бе?

2310

Ұят жоқ, қанағат жоқ мына бетке,

Түкірдім! Мұндайларды тыя ма өкпе?!..

Фәниде титтей тағлым алмағанға,

Бірдеме қонар ма екен қияметте?

2311

Имансыз, бергені аз алғанынан,

Кешегі қызыл кеңсе сардары нән,

Қарғадай қалбаңдап тұр төрешікке...

Осы ма мына сорлы шалдағы мән?

2312

- Сен мені ол «мықтыңмен» теңестірме.

Жағдайым оныкіндей емес мүлде!..

әлде сен мені масқаралау үшін,

Оныңмен осылайша кеңестің бе?

2313

Сұмдық дауыл!.. Ғаламдар шатағы ма?

Әлде Алланың адамға қаһары ма,
Көкті былғап, Жерді үңгіп жатқаны үшін,

Шайтандардың қосылған қатарына?

2314

- Өмір Жан мен Уақыт жарысы ма?
Әлде Екеудің қосылған ағысы ма?

- Мұны толық ашпаған ешбір дана...

Оңай сұрақ болса – онда тағы сұра!

2315

- Қандай қиын тіршілік тірі адамға!..

Қабыл болды қай тілек сұрағанда?

- Мына фәни болмаса бар ғой бақи...

Құдай түбі мүсіркер. Шүбәланба.

2316

- Жатқандай байлық соған арнап құлап,

Қонбаған бір басына қалмапты бақ!

- Әйткенмен балшығы да адалдықтың,

Арамның алтынынан ардақтырақ!

2317

Қар жауса да мына Өмір қабағынан,

Арман-қиял арқылы алады мән. 

Ол жоғалса, о Құдай, ұқсар ма екен,

Жезөкшеге айрылған далабынан?

2318

- Қайтіп кірмек Адамдық санатқа адам?

- Қасиетпен өзін мың-сан ақтаған:

байсалды бол! Қарама мына Өмірге,

Ұры иттің көзімен алақтаған.

2319

Аптап айдап, өзім де әрі асыға,

Күнде келем Таластың жағасына.

«Бала Арғынбай бара ма ағып, жүзіп?..» - 

деп көз тігем ақ толқын арасына...

2320

- Танымапсың, дос, алған «сыйыңды» әлі:

Бұл – Құдайдың ісі емес, бұйырғаны.

Біл: шығарып шың-құзға, құлатқан да – 

Жүрегіңнің диюлық құйындары!

2321

- Жарлы байлық жоқ деумен қайғырады,

Жоғалтам деп ұйқы жоқ, бай қырағы!

- Барлық бәле ойда ғой! Ой жоғалса,

Көңілдері тыншиды. Жайлы бәрі!

2322

Жолымды бұ Жалғанның соры буған,

Мен қашан аман едім толық удан?!

Әйтсе де жанға жарық түсірмейтін,
Пендеңді сақта, Құдай, торығудан!

2323

- Сен ғылымға ешнәрсе бере алмадың!..

Бермесең де белгілі нені алғаның.

Әркім берген жамауын қайтып алып,

Мантияңнан көрсек қой не қалғанын!

2324

- Дос, демессің күн кештің ардан қаша.

Берсем бердім, жерім жоқ алған да аса.

Бетке шіркеу түскен жоқ! Соған мәзбін,

Тірлігімді десең де жандалбаса!

2325

Тән де... – атом? Сұлуға таң қалдық та

күйіп жандық!.. Мынаны аңғардық па:

Мезгіл жетсе атомдар ыдырайды...

Сонда... сүю сұлуды аңғалдық па?

2326

Бір қарт абыз деп еді түсімде ана:

- Білемісің ойыңның күшін, бала?..

Жауап бердім: - Мен ойшыл дана емеспін,

Сөзбен ойды ояту үшін ғана...

2327

- Анада бір пікір бар дерексізге...

Өзге пікір бар елден ерек сізде...

Менде де бар... Ал тыныш болу үшін
Соның бәрі... ә... қалай... керексіз бе?

2328

- Деу менде жоқ сені дос, кем есті етем:

астам атақ-арсыздық емес пе екен?

- Құдай қалай қарайды мұндайларға?..

Мен де оларды... біртүрлі елестетем.

2329

- Тағы да айтам! Бұл саған ақыл ақтық:

шабуды қой атаңның атын ат қып. 

Ол биікке өз өрең жететін бе?..

Қол жетпестен бақ іздеу – ақымақтық!

2330

- Даудың басы?.. Дүниеге таласады!..

Көздеріне қан толып тарасады...

- Өңшең бай ғой!?.. Мен – жарлы... бірақ, қайдам,

Маған осы жағдайым... жарасады!

2331

- Адамзат ақыл-ойы шолақ әлі!..

Ауа, су енді қашан оңалады?

- Әй, қайдам... Бүйте берсе Жердің шары,

Мекен емес, мола да бола алады.

2332

- Үрейлі... атайды әрі атын жаман...

Бірдеме дер ме аярға Ақырзаман?

- Меніңше, ол – Мәңгі Уақыт арыстаны,

Арыстан арыстан ба ақырмаған?!

2333

- Түн... сыбдыры сырылған ақ шәйінің...

Өртеп демің... үздіккен сәт сайын үн...

Теңдесі жоқ шырын шақ шынымен-ақ,

Шықты ма естен, о, менің патшайымым!?

2334

- Тоқтаңыз, бір сөзім бар сізге арнаған,

Сіз емес дей салайық бізді алдаған!..

Тыңдаңыз: бірге өтпеді көктем мен жаз,

Бірге дәм татайықшы күзгі алмадан?

2335

- Үһ, шаршадым! Таусылды әл-дәрменім!..

Сен бір ләззат ұсынып, «ал!..» дер ме едің?

Десең, жаным, оны мен ала алам ба?..

Құтылуым қиын бұл халден менің...

2336

- Махаббат дейсіз... одан тасадағы...

Күнә ғой!.. Оған кім жол аша алады...

- Махаббат! Ол – жандағы алтын арай!

Ал, күнә нәпсіменен жасалады.

2337

Бұл көңіл тағы алаңдап нені іздеді?..

Тілейді адамшылдық негіз нені?

Керегі сезім бе әлде сапырылған,
Қисапсыз толқындардай теңіздегі?

2338

- Көрдім қанша мұхитты, теңіздерді,

Бірі өзіңдей, Қарасу, емізбеді!..

Толқындарың толқиды жүрегімдей,

Екеуміздің жанымыз егіз бе еді?..

2339

- Не қалды енді бізге, дос, қызықтайтын?!

Назыңды да боп алды қыз ұқпайтын...

- Жастық – көзір еді ғой... Картада да

алтылықты кездер көп туз ұтпайтын!

2340

- Жасыңнан «ұлы алаяқ бұл!» дегіздің,

Сауы жоқ нәжістен сен жүрген іздің.

Зәуеде тазармаққа талап қылсаң,

Жетпейді-ау суы Аралдай бір теңіздің!

2341

Ақталуы шарт па өзі бәрі үміттің?..

Ақталмаса келе ме әлі күткім?..

Өстіп жүріп, зор олжам, ақталмаған

Үмітте де бал-тәтті барын ұқтым!

2342

- Шын бақытқа ие боп кім тұрады?

Ит-шошқа да, кісі де ұмтылады...
- Болғандықтан әр түрлі таласпайды,

Бақытты іздеушінің бұл құрамы!

2343

Боп тұрса да өзіңде басқа қалау,

Біреудегі қабақ пен қасқа қарау – 

Сыйластық па?.. Жоқ, мүмкін жағымпаздық?

Онда өзіңді өлтіру, масқаралау!

2344

Болған соң Өмір, Өлім есімі еіз,

Қараймыз бөле-жара несіне біз?

«Өмірден, - деп қорықсақ, - ерте кетем»,

«Өлімнен, - неге ойлау жоқ? – кешігеміз!»

2345

Ең қалыс – Уақыт! Бірдей барлығына,

Байдан ап, жарылқамас жарлыны да.

Сыпырар бәрін тегіс: патша, пақыр...

Қанеки, кім бар дейтін «қалды мына...»

2346

Езбін бе алмастырған түнге күнін?

Ермін бе... Жалпы, ұқсайды кімге түрім?..

Бәрібір енді маған... Бірақ, тәубе:

Мұсылман, Мұхаммедтің үмбетімін!

2347

Өз отынан шілде дем ала да алмай,

Жалын тілі жанарын жалағандай.

Тал жамылған қала да қара тер боп,

Қарылмаған барады дала қалмай...

2348

- Бұл басқа нелер келіп, не кетпеген...

Бақида жауабымды не деп берем?

- Аллаға рахымшыл сен, пірәдар,

Тек Алла пендесіне медет деген...

2349

- Біреуді «көзді жұм да ыңғай мақта!» - 

Дегені ешқандай да симайды атқа!..

Сен бұған қалай қарар едің, құрдас?

- Күн де ыстық... сен бір жақтан... ми қайнатпа!

2350

- Қайдасың, қайдасыңдар, тәтті армандар,

Сан мәрте сансыраудан ап қалғандар?
Бүгінде сағындым ғой сендерді де – 

Армандар ақталмаған, ақталғандар!

2351

Таныс бақ – алаң... жолдар... бұрыштар да...

Мың-сан гүл жайнаған бұл – гүлстанда!

Хош иіс қоңыр салқын самалын-ай!..

Жұмақтың жұқанасы жұғысқан ба?

2352

- Жамандыққа жақсылықпен төлесең,

Жақсылыққа не бересің, жарқыным?

- Жақсылығын қайтарамын он есе!..

Сұрамаймын, ұмытамын артығын.

2353

- Шалқақсың! Көп көңілдің өңкей емін
табасың еңкеюмен. Түсін, бала!

- Құл емеспін. Еңкейсем еңкейемін,

Жығылғанды тұрғызу үшін ғана!

2354

- Пенде үшін ең қиыны - өлім дейді...

- Қиналма. Тіріңде ол көрінбе
йді.

Ал кейін ол  келсе егер - өзің жоқсың!

Не десе о деп жатсын көрің, мейлі...

2355

- Ем қонды ма, тапқандай жара тыныш,

Кеуде кеңіп, ашылды жаңа тыныс!

- Жақсы бопты!.. Дәрігер емдегенмен,

Сырқатыңды жазатын – жаратылыс.

2356

- Жарыңды тойда биге тұрғызғанда,

Жырынды көзден, сөзден тым қызғанба.

Сен оған!.. Әйтпесе әйел затының көп,

Айласы аспандағы жұлдыздан да!

2357

Түнгі Тараз. Аспаны мақпал қандай!

Толған жұлдыз торғын сыр ақтарғандай.

Түнгі Талас сап жатыр ұлы сарын,

Жүз мың сарбаз жорыққа аттанғандай...

2358

- Тағы да болса, бастық мұны аяпты:

Істі ғып жіберместен... былай апты.

- Бар дерті: Құдай бәрін беріп еді,

өзін де Құдай санап Құдай атты!

2359

- Көлеңкең де еді-ау бір қалы кілем,

Ойша жерден әлі оны алып ілем...

Жүзің, үнің көмескі тартқанымен,

Әр елесің – жаныма бәрібір ем!

2360

- Қарашы: айдай ажар, құлын дене!..
Жас кезде... кездеспеген бұрын неге?!

- Онда да болған болар осындайлар,

Қайтесің... нәпсі қуға бүлін деме.

2361

Таразды Талас құшса тарамдалып,

Үйлесім бары мына ғаламда анық.

Үйлескен жерді үй қылған ата-баба...

Иншалла, біз наданнан жаралмадық!

2362

- Ат тұяғы, түйенің май табаны,

Бізге біраз тарихты айта алады!

- Жібек жолын салған да алғаш солар,

Грейдерлер кейін тек қайталады...

2363

Бұрды да мезгіл бетін салқынға анық,

Күз түсті, дүн-дүние алтынданып...

Диханның қоңыр жүзі күлімдеп жүр...

Жалпы, олар – бала көңіл, жарқын халық!

2364

- Хас надан, тұрған бойы жалған нағыз,

Емдеймін десе сізді – алданбаңыз!

- Ал сіз ол десе «есекті сөйлетемін!»,
Қожекең тірілді-ау деп таң қалмаңыз!

2365

- Мазарда жағалаған бөктерді ана,

Жатыр ғой дүниеден өткен дана!

Адамның ата жауы – ажал дейді...

- Бос сөз! Ол – Бақиға өтер өткел ғана.

2366

- Сурет сап ем... қинады жанарларың...

Басқа болып жүріп-ақ жан арбадың!

Сен жасасаң сахнада сан бейнені,

Мен бір сенің бейнеңді сала алмадым...

2367

- Тиын-сиын, ей, құрдас, қалды мына...

Қарыз бергін. Фәнидің тарлығы да...

Бірдеме етіп Бақида қайтарармын...

Дәйіс, оның сенсеңші барлығына!

2368

- Тек жақсы сөз – марқұмға!.. Ардан да атта:
мейлі, сөзің тап-таза жалған – мақта!

- Сонда қалай?.. Өлгеннің жаманы жоқ,

Жаман сөз тек тіріге арналмақ па?

2369

- Өмірдің көбі кетіп, азы қалды,

Айта отыр, құрдас, оған базынаңды!

- Мылжыңдап езе берер сен деймісің...

Періште кеше бәрін жазып алды!

2370

- Озды қазір ел-жұртты кіл алдаған...

Көрмеуші едім, оллаҺи, бұларды адам!
- Сен көр, көрме... Көп бәле жүйеде ғой,

Көп тетігі дұрыстап бұралмаған!

2371

- Қарағым, қандай болар болашағың?..

Қазір ол – бұлың-бұлдыр жоба-сағым.

Тек заман зақым қылып қиянатпен,

Тәңірге айтпасыншы о да шағым?

2372

- Қосының ысқырғанда сұр жебесі,
Қалмақтың талайының кірген есі!..

Ел мені мақтаса, дос, былай дей сал:

«Жұққан да атасының бірдеңесі!»

2373

- Қалайша сенсіз көңіл шалқи алмақ?!..

Содан ба кетем кейде сәл қиялдап:

көп кейін мен кеткен соң сен де келсең,

Пейіште қарсы алсам-ау алдиярлап!..

2374

- Кезең келсе еркін ой бәсеңдеген,

Тоғышарлық әкелген әсер дер ем.

Ал айтысып өткендер ғасырымен,

Өткір оймен әлемді әсемдеген!

2375

- Сұқ өтпеу үшін жөн бе жасырған да?..

Көргем жоқ, сенен өткен асыл бар ма?!

Тек келіп нең бар еді бұ заманға,

Боп тұрып лайық алтын ғасырларға?!

2376

- Қаншасы пірәдардың жарқын, дара,

Елеусіз қалды!.. Елдің парқын қара!

- Сен оған күйзелме көп. Бір жақсысы – 

Уақыттың көз болады артында да.

2377

- Өмірде азабың, дос, басым болса,

Қатырма соған бола басыңды онша.

Оныңды сақтау керек!.. Сонда қонбақ,

Баянды Бақыт атты асыл қонса.

2378

- Мен тұрсам – сен амансың, алға асасың... – 
Осылай, осылай деп арбаса шын
қайтер ең? Мен сенбес ем. Саған да айтам:

қойшы сол әулекінің далбасасын!

2379

Ұлы ма адам?.. Алыңыз қай арысты,

Иманынан таппаса таянышты,

Үйлеспесе ертеңі бүгінімен,

Амал қанша... тағдыры аянышты!

2380

Бірінде – қаңсыған ой кемерленбей,

Бірінде – биік өре, кемел дердей...

Сайысы надан-дана тек тірлікте,

Өлген соң тынышталар теңелгендей...

2381

Тайсалмай тауынан да, тасынан да,

Тартатын дәурен қайда тасып алға?!

Келсе ғой бір-ақ күні тым болмаса,

Жас келіп, жалғызсырап жасығанда!..

2382

- Кейіңнің бересің бар, аласың бар,

Көбіңмен келісім бар, жарасым бар.

Сыйлашы сыйластықты, бауырларым,

Мен кетсем – мені қайдан табасыңдар?

2383

Махаббат туралы айтпақ кім қағида,

Әйтсе де жүрекке ән боп үн дари ма?..

Оны біз ойлаппыз ба?!.. Қайран дәурен!..

Бір әнді көп айтушы ек – «Гүлдариға»!

2384

- Кім еді алғаш сүйіп ұнатқаның? – 

деп сені қатты өксітіп жылатқамын...

Рухың кешсін?.. Сұрап нем бар еді,

Жігіттің қайдағы бір піратқанын?!

2385

- Алыс та болса, іңкәрім, барайын да!? – 

Десем де бұл жылдардың әр айында,

Жауап жоқ... Әлде ойыңда... жолығу тек

«Пейіштің гүл жамылған сарайында»?

2386

- Тыңдасаң, ей, ағайын, егер мені,

Айтар ем: Елдің ерен кемеңгері

шықса естен Тағдыр бізді кешіре ме?..

Сорлау хақ жерде қалса дегендері.

2387

- Білем, жауап беретін шақ та жақын...

Амал қане, ажалдан ап қалатын...

Сұлулықты сендегі сылтау қылып,

Күнәм үшін шығармын ақталатын...

2388

Көптен «қалай болар?» деп көңіл бөлген,

«Жиырма бір» дейтін ғасыр көрінді өрден.

Ал Жиырма кетті батып тұңғиыққа...

Ең қымбат ғасыр! Бізге өмір берген.

2389

Солай ғып жаратқан ба, қалай Аллам,

Алаңсыз алғы күнге қарай алман...

Басты арман боп тұр тілім амандығы,
Мейлі, іште кетсін басқа талай арман!..

2390

Болғанмен рахат та кейде ептеген,

Өттің-ау, қайран Өмір, бейнетпенен!..

Ендігі берерің не?.. Түсініксіз

ұғымның өзі маған «Зейнет» деген...

2391

- Боп тұрсаң да заманның бүгін бегі,

Білмеу дұрыс Тағдырды күнілгері.

Неге керек пенденің тыртаң қағып,

Бүлінгені немесе түңілгені?!

2392

- Жақпадым жаман боп та, жақсы боп та,

Жәмиғат... талай рет жақты да отқа!

Бастай ма қойторылар мынау елді?!..

- Мұныңыз... жан ауыртар сұрау енді...

2393

- Сұрап жатса егерде әр таң менен,

Жарық дүние соншама дархан демен.

Кеңдігі де қайда оның?!.. Сен симадың...

Кіші едің ғой бір мүшел, қалқам, менен...

2394

- Бұ Заман, білсең айтшы, не деп келді?

Адамға ұят, аят керек пе енді?

- Адамнан хайуандар көбейіп тұр...

Білмедім... бұдан өзге деректерді.

2395

- Алдыңда тұлға болса дараланған,

Озба одан! Озған жастар жараланған...

Қимайды ол өзі үйренген өрді, төрді,

Өлсе де көкірегінде қалады арман.

2396

- Жалған даңқты басына үй ғып алып.

Жүргенге де сый-тарту үйді халық!..

- Даналық боп көрінген даңғазадан,

Мың есе артық залалсыз миғұлалық!

2397

Болған соң ақын жаны дара, қазба,

Төгілер жырдың жиі дәні аңызға...

Алғашқы ақын жігіт Адам дейді,

Жан сырын жырмен айтқан Хауа қызға.

2398

Патша ма, әлде байғұс жан ба ғаріп,

Бәрі де орын алар онда барып...

Ешбірін бірақ заман жәй жібермес,

Бәрі де кетер одан таңбаланып...

2399

- Кездесіп, сәлем беріп, тіл қатсаң, әй,

Болғаны – тұра алмайсың бір қақсамай!

Сондағың – қу саясат!.. Қайда, қайда,

Көңілді ой һәм көрікті гүл-бақшадай?!

2400

- Бүгінде талтаң басар тасаланбай,
Байлығын елдікінен жасаған бай!

- Қойшы өзін!.. Қара тоқал, ұлдарына,

Жас қанға мас боп тұрған масалардай!

2401

- Қорықпан қызғаныштың күйесінен:

тасыған ен байлықтың иесі – мен!..

- Демеспін... ақылың аз, кемшін ісің,

Ал бірақ... сен – байлықтың меншігісің!

2402

Геродот дейтін дана десе керек:

- Жалақорлық - өте бір есеп ерек.

Өсек айтқан екеуі – қылмыскер де,

Ал үшінші – құрбандық түрлі істерде!

2403

Сол Геродот тағы да былай деген:

- Жумау керек ылайды ылайменен... – 

Ал мен: - Пенде пәктікті білуі үшін,

Ылайды да жұқтырған Құдай, - дер ем.

2404

- Әрине, қалмау керек оқшауланып.
Әйтсе де жат емшекті көп саумалық!

- Оның жөн. Бөтен сүтке бойы үйренген

елдерде ез болудан жоқ сау халық!

2405

- Демеймін ғой... сізге... кемдік еттің...

Бірақ қайда, ағатай, сол бір екпін?..
- Сен де аздап, ардақтым, өзгеріпсің...

Тұра берер, дүние-ай, мөлдіреп кім?!

2406

- Қызмет, ақша... жетеді мал саны да,

Ел құрметі-ақ айналды аңсарыма!..

- Жан-жүректі бермесең басы бүтін,

Ел бермейді беделді мансабыңа.

2407

- Біреуді ұлы аруақ деп таныпты елден...

Қане, кім бар аруаққа барып келген?!

- Бармайды ешкім. Сыйласаң – сол деп ұққын,

Ой кеңітіп, жігерді жанып берген!

2408

- Жаймаға салса күнә, кінәларды,

Көрер ек кім қарайып, кім ағарды!.. – 

Деп қап ем, бір келіншек қып-қызыл боп,

Қасымда қарап тұрып жылап алды...

2409

Ыстықкөл... жағада Үйсін қорғандары...

Мезгілден жота-жота болған бәрі...

Менің де түпкі бабам жатыр ма ұйықтап,

Мәңгілік мекенінде сол маңдағы?..

2410

- Мына түн болды неге қысқа ғана?!

Бозарған терезе жақ тұсқа қара...

Уақыт дейтін шіркін тәтті сәтті,

Қынжылмай қиып түсер ұстара ма?

2411

Құстар у-шу, Таластың тоғайында...

Жел дегендей «ысқыра соғайын ба?...»
Бұлт келеді түнеріп будақ-будақ...

Өткізіппін... бұл жылдың он айын да...

2412

- Қарасуым, неліктен сұлық қалдың?

Шалқар едің... Құдай-ау, ұмытқан кім?..

Шалқу бар да шаршау бар... Шыда, жаным,

Қайткенде де мен сені ұлықтармын!

2413

- Келсе, құрдас, аулымның досы атанғың,

Аруағын сыйлай гөр Қосы атамның.

Ал Қосының ауылы – ең қымбаттым,

Бір пұшпағы – мен үшін осы Отанның!

2414

- Биылғы жаз керемет еді-ау, ажарлы еді-ау,
Сурет еді-ау ғажайып, базарлы еді-ау!..

- Жарлығы ма Құдайдың, күзің батыл

сол суретті быт-шыт қып бұзып жатыр...

2415

«Қартайдық, қайғы ойладық, ұлғайды арман...»

Енді Өмір қай қызығын бұлдайды алдан?..

Қалғаны қазан ұрып, қар жауу ма?..

О, онда!.. Жә, бар болсын... мұндай Жалған...

2416

Қарасуда кәдімгі, елде менің,

Ай дидарлы көп еді-ау жеңгелерім...

Ойлаппын ба деп олар ерте кетер,

Кім бар енді, о, Тәңір, еркелетер?!..

2417

- Қарағым, кім едің сен түске кірген?..

Әлде арман, аңсаумысың іште жүрген?..

Мүмкін, сен – хор қызысың?.. Құдай кешсін,

әйтеуір құштар болдық түсте мүлдем...

2418

Желтоқсанда алғанда жел беттен де,

Ойға баттық: Бұ Заман кер кеткен бе?..

Жетер ме едік шындыққа өзін емес,

Асқаровқа Мәскеуді тергеткенде?..

2419

- Қараңыз, қандай сұлу!.. Күліп еді,

Кетті ғой, тіпті, жайнап гүл реңі!..

- Жассың ғой... Жас жанары түрге түссе,

Егденің көзі... жанға үңіледі...

2420

- Кей кезде қарсы тұрар тажалға да,

Уақыт – емші, жүргін назарға ала.

 - Уақыт емдейді рас, бірақ толық,
Жазатын жан жарасын Ажал ғана!

2421

Талас бүгін жуастау көрінеді,

Жуас толқын бұрала өріледі...

Жан толқыным осындай болса нетті!

Азаптайды, қинайды көбі мені...

2422

- Бір тасада өсіпсің, күздің гүлі,
Назар салса салар-ау жүздің бірі...

Жабырқама, жарқыным, жалғызсырап,

Бәлкім, біреу бір сен деп үздігулі?

2423

Әулиеата, Шаһ Мансұр төңірегі,

Жақсы-жайсаң жерленген өңір еді...

Соны бұзған сойқандар өлген шығар,

Өлмесе өлер... Ал, қайда көміледі?

2424

- Бір ән айтса болды - өзін «жұлдыз» дейді!..

Біле ме екен: мына жұрт кімді іздейді?!

- Десе десін, қайтесің, нелер еспе,

Аспан дейтін әлі де кең емес пе...

2425

- Алмадың емшілердің бекер емін...

Қайтадан топтап өлең жетеледің...

- Өлең боп жан кернеген шер шықпаса,

өртеніп баяғыда-ақ кетер едім!

2426

Барласам өзімдегі жанды анада:

Ұқсап тұр сал боп жатқан сардалаға!

Неге жоқ қазір күйіп-жану онда?..

Сезім де бір мерзімге арнала ма?

2427

- Армансыз сорғандардан бақ шырынын,

Қанеки, бақыттыны тапшы бүгін?..

Жоқ ондай! Болмайды да... Байғұстарға
бұйыртсын О Дүниенің жақсылығын.

2428

- Сен осынша, құдай-ау, төзімді ме ең:

Қайталайсың мықтыңның сөзін кілең?!

- Айт дегенін айту... ол – міндетім ғой,

Ал айтқанға сенем бе?.. Өзім білем!

2429

Дүниеде кімдер келіп, кім кетпеген,

Кейбірін кеткендердің құрметтеген.

Оларды ел жүз жылдан соң сағына ма?..

Өйтпесе – құрметтеуге міндеттеген!

2430

- Қалдырған құлдықты өткен ғасырларға,

Біздің ел енді көнбес басынғанға!..

Қазақты қай-қайсың да ашындырма,

Пейіш те, тозақ та бір ашынғанда.

2431

Суреті... төрде ағам отыр әлі...

Сарғайған хаты әрең оқылады...

Сұм соғыс!.. Бұйырмады-ау боздағына,

Бір уыс Әулиеата топырағы...

2432

- Екі сағат сөйледі!.. Талдар мәнін
бір де бір сөз таппадым, аңғармадым!

- Сені ешқашан топас деп санағам жоқ,

Қысқа ақылдың сөзі ұзын. Таң қалмағын.

2433

«Өткінші өмір... қанша енді жүрер дейсің...»

Дейсіңдағы бар-жоқты түгендейсің.

Жаһан ортақ маған да!.. Неге, Тараз,

Жүрегімді жүгендеп жібермейсің?!

2434

Тұрғанымен дүрдей боп айдынданып,

Жабайылық таратты қайбір халық!

Адам шыққан маймылдан деген – былшыл,

Қайта адамдар барады маймылданып...

2435

- «Құлдық!» деп «Ата» деген атағына,

Бас иген сауапқа да батады да...

- Обал да болар, бәлкім, тағзым ету – 

Ұятсыз бетке біткен сақалына?..

2436

- Тастайтын-ақ тірлікті бүгін істеп,

Істеместен, не тұрыс кідірістеп?
- Қызықтайын, мені көп айналдырған,

Шайтан менен періште жүгініспек!..

2437

Ой өртеп, кейде өтеді түн алаумен,
Шарпысқан обал, сауап, күнә, даумен...

Өзіңді өзің қорғап, өзің соттап,

Жүрумен ақтық рет шығар-ау дем...

2438

- Болсыншы қартайғанда бала тірек,

Басыма орнатпасын қара түнек! – 

Өзіңнен өте көп қой сұрарымыз,

Ал мынау, уа, Жаратқан, дара тілек.

2439

Жердің зырлап ғарышта әңгелегі,

Таң келеді, тағы да таң келеді!..

Пәк көңілмен әр таңды қарсы ал, жаным,

Алла осыған ерекше мән береді.

2440

Бақ еді-ау, гүлі өсетін жамырап бір!..

Бәрі жоқ, бәрі оталған, қаңырап тұр...

Орнына жынойнақ пен масхана сап,

Мастанып жүр дейді бір тәңіратқыр...

2441

Ертеде бір қайраткер пайымды аса,

Сөз ғыпты мемлекеттік жайын баса:

- Ол түбі зор апатқа ұшырайды,

Адамын жақсы, жаман айырмаса!

2442

- Қалталының төрге озды текешігі! - 

Деді біреу (бұл бәлкім, кекесіні).

- Соны көріп қайранмын: біз қоймыз ба?..

Ал қойлардың қойлығы өте сірі.

2443

Ойсыздықтан ілесіп оңбағанға,

Жолсыздықтан жолы ылғи болмағанда,

«Құдай қылса, амал не» дейді бір ез...

- Құдай сенің, антұрған, қолбалаң ба?!

2444

- Қорқақ үшін батыл іс жорық-қайғы!

Ерліктің не екенін ол ұқпайды...

- Ұқпаса да қорқақта батырлық бар:

масқара болудан... еш қорықпайды!

2445

Аярлық... О, сол – заман бүгін ері!..

Икемді-ақ, аш күзендей бүгіледі.

Көзіңе күл шашқысы кеп тұрып-ақ,

«Достығын» өзі ала жүгіреді!

2446

- Біреу өсек айтады, біреу – кеңес...

Жалықтырды! Жанымды бірі емдемес...

- Өз өзіңмен сырласқын шыншылдықпен,

Содан тірек табасың түгендеп ес.

2447

Бір заманда есті не есер адам:

- Мына Өмірден не таптың? – десе маған,

- Тәтті азап! – дер едім... Жалған болса,

Өз тілімді өкінбей кесе де алам.

2448

Қала түні. Күзгі түн ұзақ әлі...
Сансыз шамның бірі әлсіз қызарады.

Ол пәтерде қыбырлап жүр – байғұс шал,

Мына өмірге өкпелі. Ызалы әрі...

2449

Қала түні. Күзгі түн ұзақ әлі...

Ақ сарайдан ақ сәуле ұзарады.

Қарқылдайды қарынды кіл жас мырза,

Алдарында жалаңаш қызы, арағы...

2450

- Құстар, қайда топ-топ боп барасыңдар?

Күзгі аспаннан не деп жар саласыңдар?..

Сау қайтыңдар, қанатты қарақтарым,

Мұнда біз бар тосатын, Таласың бар!

2451

Базар толы: алтын да, қырмызы бар,

Түрік тоны, қытайдың құндызы да...

Ғарыш жаққа көпес көз сап қояды,

Баға қойып оның әр жұлдызына...

2452

Бүгіндегі болып-толған кей кісің,

Сол қалпымен кете берер деймісің...

«Соны алғаш өзге емес, білсе өзі – 

Жарар еді-ау! Бірақ, қайдам...» дейді ішім.

2453

Мұхиттарды кемемен кезсем дедім,

Аспан шарлап кеңдікті сезсем дедім.

Адыра қалды ол арман! Басқасы да...

Ал Жалғаннан келмей жүр безсем дегім...

2454

Десем де өз өзіме жайым мықты,

Шуағы аз, тұнжыр көңіл дәйім күпті.

Жасу бар, жалығу бар... Соңғы жолға

осылай бастай ма адам дайындықты?

2455

Келсе кейде ұғынғым қыздар жанын,

Елестетем даланың қызғалдағын.

Үлбіреген сұлулық! Тең келер не?!

Әттең!.. Жүрек, сабыр тап... қызғанбағын.

2456

Көнбей жүріп дегенге «жәй, тына қал!»,

Жаққамын жоқ сөзді де айтып адал.

Кәрленгенде бұл тағдыр немді алады?!..

Азар болса, бергенін қайтып алар...
2457

- Зейнеттемін. Асықпа, желөкпе сен!..

Уақыт көп менде енді не көп десең.

- Уақтың көп?.. Кететін соқа басы

кез алыс па?!.. Ойланшы, отағасы?

2458

- Әр сөзі әуезіндей періштенің,

Әр әні ашар жүрек кеніштерін,

Қыз ең ғой!.. Сені ерің «кемпір» деді...

Жоқ!.. Бұған іштей налып, келіспедім...

2459

Жалпы, мен сөз бен ісім үйлеспеген,

Ешқашан екіжүзді күй кешпеп ем.

Ол – азап екен!.. тіпті, сол үшін-ақ,

Ей, Өмір, жоқ па берер сыйға ештемең?

2460

Бұл Өмір көрсетті ғой жалғандығын!..

Шыны тек – алдыңды орар арман бүгін.

Көз жұмып құлаш ұрсам баяғыдай,

Жетеді неменеге қалған күнім?

2461

- Дат, тақсырым! Тасжүрек тойды жебір,

Жүрек төзбей жөнелді ойлы небір!

Арқаға артсаң әлі де көтерермін,

Жүк салуды жүрекке қойғын, Өмір!?

2462

- Жастық-жаз өрлер көкке қыз беделі,

Тек, әттең, гүл тажалы – күз келеді.

Жазыңда жасқанып ем, жарқыным-ай,

Күзіңде тым болмаса... ізде мені?..

2463

- Сен оған ендігәрі жақындама,

Мынаны айт алысқа да, жақынға да:

ол кәпір елдің етін ойып жеп ап,

Енді сол елге болмақ ақыл-дана!

2464

- Самалдайды тауып ап дала тыным,

Алтын шашқан қайыңның қара түрін...

Дарханысың жылдың, Күз!.. Тек не керек,
Егделікті есіме салатының?..

2465

- Болған ел басқалардың құлы бұрын,

Өзгермес шапшаң... Қалай бұл ұғымым?

- Ол солай болмақ егер еске алмаса,

Өзінің өткендегі ұлылығын!

2466

- Күн-түнін өткізетін ойнаспенен,

Бұл бикеш бұл қылығын қоймас деп ем...

- Қояды!. Уақыт дейтін барда құрық,

Сандалып қалар ит боп салдақылық!

2467

- Даңқ дегенің, білмеймін, көр ме мүлде,

Тиді сұмға анада көргенімде!..

- Ол шіркіннің көп қой, көп шайтандығы:

кей лайықтың күтеді өлгенін де!

2468

Баяғы баққа бардым... Іздедім не?

Сидиған тал-дарақты күзде мүлде?..

Қар басқан, жаңбыр шайған, жел ұшырған,

Жастықтың ізім-қайым іздерін бе?..

2469

- Емес мұным заманды жамандаған:

қай жақсың бар жүрегі қажалмаған?!

- Мына Өмірді пейіш дер тек есуас,

Сау өтсе одан – емес ол ажалды адам!

2470

- Жаңа ғалам ашса да алтын басың,

Сәл сабыр қыл! Миың да салқындасын...
Енді қара: көрдің бе, ойдағы отта,

Шоқтан гөрі алдамшы жарқыл басым?

2471

«Болу үшін мен пақыр «толық адам»,

Әлі көп жыл керек!» деп жорып алам.

Соны сұрап жатып кеп жалбарынсам?..

Қайдан берсін, әй, енді оны маған.

2472
- Ей, Жүрек! Қоя тұршы шаншымастан,

Онсыз да жанда дерт бар қамшы басқан...

Құдай-ау, қайтіп кетем Қиянаттың

тым құрса бір қабығын аршымастан?

2473

Тынарын қу тірліктің бәрі немен,

Білместен әрекетпен әлі келем.

Білерім – ісім адал!.. Ұлы Иемнің,

Шамасы, жолықпасын кәріне мен.

2474

- Тұрғанменен тіркеліп бір есімге

Өзіңді өзің, дос, тыңдай білесің бе?..

Періштенің мүмкін ол сөзін айтар,

Өзім ғой деп әуелі өзіңе айтар?..

2475

Тәнді өлтірген – қылмыскер! Алла заңын

бұзған алсын ауырын бар жазаның.

Жанды өлтіру – қылмыс боп бадырайып

тұрса да оған неге жоқ тағу айып?..

2476

Адамдық? О, ол біздің соқпағымыз.

Жыртқыштық? Аң мен құс па? Жоқ, тағы біз!..

Екеуі бір санада салғыласқан,

Нәпсі мен ар-ұяттың көкпарымыз!
2477

- Бер тағлым ұлға өмірлік сәулесі ғып,

Қазына қалдырсам деу - әурешілік!

Ақылды ұл дүниесіз-ақ жарқырайды,

Алтынмен алтынданбас кеуде шірік.

2478

- Қосылу болғандай-ақ тап керегі,

Қосыла салса ол қандай бақ береді?

- Сүйместен некелесу түптің түбі,

Некесіз махаббатқа ап келеді...

2479

- ... Деп жүрсем сүйрендеуден именеді...

Түсірді енді қандай күйге мені?!

- Қызыңды үйретпеп пе ең үндемеуге?..

Сөйлеуді ол сенсіз-ақ үйренеді.

2480

- Түсімде атасаң да атымды әрең,

Бітірдің жүрекке нұр, ақылға рең!..

Екеуміз екі дүниеде емес пе едік?..

Қалқам-ау, сен осынша жақында ма ең?

2481

- Кім мынау екі иығын жұлып жеген?..

Бұл өзі... айналысқан бұрын немен?

- Отырып шыққан. Қазір ең бай осы!..

«Е, не бар,- дейсің кейде, - бүлінбеген...»

2482

- Көп айтқан достық жайлы даналар да,

Соларды түйіндейтін баға бар ма?

- Достықтың тәрбиелік жағы басым:

Танытар адалдықтың мағынасын.

2483

Қып-қызыл! Туғандай ғой от алып Ай!..

Қызылмен бөледі әне жотаны жай...

Адам да қызылшақа боп туады-ау...

Дүниені бір текті еткен... о, Тәңір-ай!..

2484

· Ұлы Омар! Сұрағым бар, қасиеттім:
Сен қалай рубайыңды асыл еттің?

Басқалар жым болғанда жылдармен-ақ,

Сен қалай ғасырларды басып өттің?

2485

Ғашықтық!.. Кейде мысты алтын етер,

Алтынды – мыс, күңгіртті жарқын етер...

Шын жауһар сезімнің бұл жиі-жиі,

Неліктен боп жатады нарқы бекер?

2486

- Жүрегі аналардың бір тұңғиық,

Мейрімнің алған бүкіл ғұрпын жиып.

- Баласы жаза басты не сүрінді - 

әрқашан табады одан кешірімді!

2487

· Сезем, дос! Сен де, мен де қапалымыз,

Ерімей арамызда жатады мұз.

Құдайға жөн бе осы?.. Кел, ойлайық...

Қарашы, қалды сиреп қатарымыз...

2488

Өлгенге бүкіл ғалам бірдей бөтен...

Сонда да даңқ іздеу не пілдей бекем?

Әлде... әлде байғұс пенде атақ-даңқты

мүрдеге нұр құятын Күн дей ме екен?

2489

- Күстәналап жүргенің күнде Өмірді,

Өмір саған шашқандай күл-көмірді!..

Бір сұрақ бар. Оны сен айыпсынба,

Көрші ойлап: Өмірге лайықсыңба?..

2490

Шыдаумен қылыш кескен жарасына,

Қас жауды Аңырақайдан ары асыра

қуғанда Қосы атам шыдамапты-ау,

Жалт еткен қалмақ қыз көз қарасына!

2491

Күмән жоқ, күллі Әлемнің басы Алладан,

Алла ісі – саз балшықтан жасалды Адам.

Не сиқыр: ешбір пенде өлгенінше,

Өз жанын өзі толық аша алмаған?

2492

Мына қысты-ай!.. қарлы боран, борасын,

Таппай қойды-ау апта бойы толасын...

Алды ма деп қымтап үйін, қорасын,

Ауыл жаққа жолға шықсаң – о да сын..

2493

Қысқы жолдар... Тағдырыңа таразы

болғандай ғой! Жұрттың бәрі наразы:

көк тайғақта көлік нөпір... қақтығыс...

Мертіккендер... Бұлар-көбі, ал, азы...

2494

- Қысқы түстер. Шым-шытырық, белгісіз...

Ал кейбірі – бар ғаламға бергісіз!

Олар – Анам жүзін көру, сырласу...

Мен жориын, айтыңызшы енді Сіз?..

2495

- Күнәға жүргеніңмен өзге батып,

Аярлық – сен айтқан әр сөзге қатық.

Келешек келістіріп соқпағанмен,

Не дер ең кетіп жүрсе көзбен атып?

2496

- Астарлама сөзіңді, астарлама.

Өйте алмасаң бұра сал басқа арнаға...

Сөз астарын ашам деп қанша адамның,

Жалыққанмын, жарқыным! Шаршағанмын.

2497

Бар болсаң іші күйіп көре алмаған,

Жоқ болсаң барын қиып бере алмаған,

Ағайын бар дегенге көнбей кеп ем...

Құдай-ау, сөйтіп кімді, нені алдағам? 

2498

- Басталды ана сұмның «жыры» тағы!..

Көңілдің енді ғайып нұры, таңы.

Жаным да қатар ма еді мәңгі мұз боп,

Мың тәубе! Сенің көзің жылытады!

2499

- Өз атың, айтшы, өзіңе ұнайды ма?

Біртүрлі естіледі былайғыға...

- Оны мен дұрыс демен, теріс демен:

өйткені өзімменен келіспеген.

2500

- Бұл қалай?.. Қонсындың ба Заманыңды,

Жырыңда көп айтыпсың нала, мұңды?

- Жыр емес, оның бәрі – жалыну ғой

Аллаға Адам қыл деп адамыңды!.. 

*     *     *

Ақынның өлең – соры, өлең – бағы,

Өйткені сынға түсер өлеңде ары.

Сол армен әлі Фәни драмасын 

жазам ба?.. Тірі болсам көремдағы…

Тараз – Алматы – Колорадо (АҚШ) –

 Алматы – Астана – Тараз 

1995 – 2008 жылдар






МАЗМҰНЫ:
АЛҒЫСӨЗ ОРНЫНА..............................................................................................3
БІРІНШІ ДӘПТЕР...................................................................................................9

ЕКІНШІ ДӘПТЕР..................................................................................................76

ҮШІНШІ ДӘПТЕР..............................................................................................143

ТӨРТІНШІ ДӘПТЕР...........................................................................................211

БЕСІНШІ ДӘПТЕР..............................................................................................278
